
        
            
                
            
        

    
	Брээм Чанд

	 

	ЯДУУГИЙН ЗОВЛОН

	 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” 1967 онд Улаанбаатар хотноо эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЗОХИОГЧИЙН ТУХАЙ ӨГҮҮЛЭХ НЬ

	Мунший Брээм Чанд удам гарал ядуу зүдүү амьдралынхаа хувьд Энэтхэг нутгийн олон сая ядуу тариачны нэг мөн боловч түүний хинд уран зохиолын тавцан дээр эзлэх байр суурь нь хаан ширээнээс наагуур үл яригддаг билээ. Ялангуяа орчин үеийнхэнд үргэлжилсэн үгийн зохиолын хаан Брээм Чанд гэгддэг нь гайхалтай биш билээ. Яагаад гэвэл, хинд уран зохиолын хөгжлийн зам дээр дөнгөж хөлд орж байсан бяцхан хөвүүн гарч ирчхээд аль замаар орохоо мэдэхгүй төөрөлдөн зогсож байхад нь тариачны хүү Брээм Чанд түүний дэргэд хүрэлцэн ирж үзгэн дүрт луужингаа түүний гарт атгуулан хөтөлж цаашид торнин боловсрох зөв замд нь оруулж өгсөн болно.

	— Би энд их зохиолчийн уран бүтээлийн тухай цухас дурдахынхаа өмнө түүний намтар байдлын тухай товч толилуулахыг хүснэм.

	Брээм Чанд 1880 онд эртний соёлт Энэтхэг орны алдарт мөрөн Гангын үржилт хөндийд орших Банарас буюу монголын хуучин сударт өгүүлдгээр Баранаси хотын ойролцоох Марваа гэдэг бяцхан тосгонд ядуу тариачны гэрт мэндлэн, хорвоогийн гаслантай учран золгожээ. Эцэг нь ядарсан тариачныхаа ажлыг орхиж нэгэн шуудангийн газар үл дутах түшмэлийн ажлыг хийдэг байсан учир Брээм Чанд төрсөн хурмаасаа эхлэн ертөнц дэх ядуу хоосны зовол зүдүүрийг амсаж эхэлжээ. Ядаж аз дутахад төрүүлсэн эх нь балчир ахуйд нь нас барсан тул хойд эхийн гар дээр халуунд халж хүйтэнд хөрж хүн болжээ.

	Брээм Чанд ходоод нь хоосон, хувцас нь ноорхой байсан ч гэсэн алтан хорвоод ухаант хүний дүрийг олж төрсний хэрэг юу билээ гэж эрдэм номын мөрийг хөөх зориг хийморь бага байхаас нь жигүүрлэн ургажээ. Тэр төрөлх тосгондоо бүрэн биш дунд сургууль төгсөж улмаар Баранаси хотын дээд-дунд сургуулийг гэрээр бие даан суралцаж шалгалтыг нь амжилттай давжээ. Үүндээ зориг нь бадарсан ухаалаг хүү Брээм Чанд уг хотын дээд сургуулийн бэлтгэл курст орж суралцжээ. Гэвч хүү сурлага номынхоо мөрийг дагнан хөөх боломж олдсонгүй. Эцэг нь нас барсан учир хатуу ч гэсэн хойд эхийг тэжээн гэр орныг авч явах үүрэг хариуцлага арга буюу тохогдов. Хичээл сургуульд явахынхаа зэрэгцээгээр баян өмгөөлөгчийн эрх хүүхдэд сардаа таван рупигийн хөлстэйгөөр гэрийн хичээл заадаг болжээ. Тэгээд үүнийхээ хоёр хагасыг нь гэр орон луугаа явуулж үлдсэнээр нь бор хоног аргацаана. Брээм Чанд багаасаа номын дон шүглэсэн жаал байсан тул заримдаа мөнгөнийхөө хэрийг мэдэхгүй бүгдээр нь ном авчхаад хэд хоногоор хоосон хонох ч явдал түүнд элбэг тохиолддог байлаа.

	Брээм Чанд учир мэдэхгүй балчир байхдаа Энэтхэг ёсны хуучин заншлын зууш ч болж байсан удаа бий. Түүний анхны хурим 12 настайд нь хийгдсэн боловч тэрээр уг хуримын ёс гүйцэтгэсэн охинтойгоо (авааль эхнэртэйгээ) нэгэн оронд нийлж ороогүй бөгөөд харин сүүлд нь өөрийн саналаар Шиврааний Дээвий гэдэг эмэгтэйтэй ханилан сууж эцсийнхээ амьсгааг түүнийхээ халамжийн дор татжээ.

	Амьдралын энэ гачаал зовлонгийн дундуур Брээм Чанд мятралгүй зүтгэсээр хагас дээд боловсролыг олж авчээ. Тэгээд хэд хэдэн сургуульд багш, захирлын ажлыг хийж байгаад түүнийгээ колоничлогчдын ажилд тусалж байгаа хэрэг гэж өөрөө шүүмжлэн үзээд орхижээ. Ингээд «Миний төрөлх эх орон минь тариачны орон учир би харах гэвэл тариачнаа харах хэрэгтэй, амьдрах гэвэл тэдэнтэйгээ амьдрах хэрэгтэй, дуулъя гэвэл тэднийхээ хоолойгоор дуулах хэрэгтэй» гэж хэлээд хөдөө тосгондоо очиж тариачны дэрсэн овоохой дотор сийрсэн дэвсгэр дээр завилан сууж дан ганц уран зохиолынхоо мөрийг хөөжээ. Өөрийнхөө биеийн ядрал зүдрэлийг үл тоон үхнэ гэдэг аюулыг умартан тариачныхаа тухай дуугаа эх оронч үзэлтэйгээ хослуулан өдөр шөнөгүй дуулан дуулсаар эрүүл мэндээ хохироон муутгаж 1936 онд нас биеийнхээ идхэн байхад өөд болжээ. Эхнэр Шиврааний Дээвийгийн нь бичсэн дуртгалаас үзэхэд: «Брээм Чанд уран зохиолынхоо ажилд ухаан жолоогүй дуртай байж билээ. Үхэхийнхээ өмнө бие нь яах аргагүй муудчихаад байхад би түүнийг хоол идүүлж, унтуулж ч чадахгүй байж билээ. Би арайхийж түүнийг чирсээр орон дээр нь авчраад хэвтүүлж орхиод гэрэл гэгээг нь унтрааж орхино. Гэвч шөнө нэг мэдэхэд тэр надаас сэмхэн хулгайгаар босож очоод юмаа бичээд суучихдаг байж билээ. Хоол ундыг нь яг хүүхэд шиг гарт нь бариулж идүүлж аваад салахгүй бол тэр нэг мэдэхэд л хоолоо хажуудаа тавьчхаад л юмаа бичээд суучихдаг байж билээ. Ингэсээр байгаад бие нь гүйцэхгүй нас барсан юм даа» гэж бичжээ.

	Брээм Чанд балчир ахуйгаасаа эхлэн номд дуртай хүү байжээ. Эцгийн хоол авчруулахаар зах руу өгч явуулсан мөнгийг номоос өгч үрчхээд загнуулж байсан удаа бий. Түүнтэй хамт сурч байсан хүний дуртгалаас үзэхэд «Брээм Чанд номоос огтхон ч салдаггүй хүн байсан юм. Тэр үед Баранаси хотын номын сан бол тийм ч бага биш номтой газар байж билээ. Брээм Чандын уншаагүй ном гэж тэр номын санд байдаггүй байсан сан» гэжээ. Анхны өгүүлэл нь 1901 онд «Замаанаа» гэдэг сэтгүүлд хэвлэгдэн гарсныг хараад зоригжин хөөрсөн Брээм Чанд хэд хэдэн өгүүлэл угсруулан бичсэнээр барахгүй «Санаа сэтгэлийн уналт» гэдэг анхны нь роман хүртэл уг сэтгүүлээр дамжин уншигч түмэнд хүрэх болжээ. Удсан ч үгүй уг роман биеэ даан гарахад хааны засгийн газар хардан сэжиглэж харш үзэл номлосон бузар ном гэж үзээд хувийг хураан цуглуулж шатаажээ. Гэвч залуу зохиолчийн билиг авьяас нь шатаалгасан номынхоо галын дөлөөс ч улам хурц дүрэлзэн шатаж хинд утга зохиолын агаарт бадрав.

	Үүний дараагаар тэр хоёр дахь том роман «Хүмүүжлийн ордон» гэдэг зохиолоо бичиж гаргажээ. Тэрээр энэхүү романаараа нийгмийн хавчлагаас болоод янхан болж байгаа хиндийн охидыг өмгөөлөн хамгаалж түүнээс гарах замыг нь зааж гэрэлтүүлжээ. Одоо Брээм Чанд ч уран зохиолын амтанд, уншигч олон нь ч түүний амтанд орлоо. Энэ хоёр амт нийлж түүнд уран бүтээлийн асар хүчит авьяаст жигүүрийг өглөө. «Тангараг», «Өглөг», «Халуун ертөнц», «Өнгөт ертөнц», «Хайрын гэр», «Хуурамч цогц», «Габан», «Нирмала бүсгүй» гээд л түүний романы жагсаал тасралтгүй хөвсөөр «Ядуугийн зовлон» романыг хүртэл хориод роман эгнэн жагслаа. «Хүний сэтгэл», «Эхийн сэтгэл», «Шатарчин» зэрэг гурван зуугаад өгүүллийн хэлхээ тав зургаан жүжгэн зохиолынхоо хамтаар уншигч олны өмнө сувд шиг бөмбөрөн очих боллоо. Энэхүү тоочсон тоонд таны сэтгэл ханахгүй байгаа бол Энэтхэг орны хаа ч дайралддаг зөвхөн Брээм Чандын зохиолыг худалдан борлуулдаг бүхэл бүтэн номын том том дэлгүүр байдгийг хэлбэл эрхбиш энэ зохиолчийн их бүтээл танд ухагдана байх.

	Брээм Чанд дэлхийн сонгодог зохиолчдын эгнээнд хүрэх болтлоо юу хийсэн ямар идтэй шидтэй хүн юм бэ гэж асуух нь мэдээж. Үүнд хариулахад тун ч амархан. Тэр «оргилсон их авьяас билигт жирийн хүн бөгөөд хаад ноёд ихсийг магтан дуулсан зусарчийн ертөнц дэх ордны хоосон дуучин биш эгэл ардын зовлон жаргалыг байгаа үнэнээр нь дүрслэн сийлсэн ард түмний реалист дуучин билээ. Тэр, эрх ямба, эд хөрөнгөний боол болж эр бяраараа хүчдэн нийлүүлсэн үгийн овоолго хийчхээгүй хүн. Тэр эх нутаг, элгэн садан ах дүү ядуусыгаа энэрэн хайрлах агуу сэтгэлээр тэднийхээ санааг цогцлон дуулсан уран дүрийн барилгачин мөн.

	Брээм Чандын уран бүтээлийн билиг авьяас ундран бадарч байгааг хараад Раажистааны хаан түүгээр өөрийнхөө ордны дуучин хийх гэж эрэлхийлэн хүсэж арван мянгын цалин пүнлүү, албат иргэдийн хамт амлаж байсан ч удаатай. Гэвч Брээм Чанд «Үгүй ээ. Миний үг таны тансаг ордонд очихоороо гарахаа байчихна. Би тэнд хэнийгээ харж, хэнийгээ бичиж суух билээ» гэж хэлээд очоогүй билээ.

	Брээм Чанд хиндийн утга зохиолд роман бичлэгийн талаар хаан ширээнд залрах гавьяатай хүн гэдгийг дээр нэгэнт өгүүлсэн болохоор энд түүний роман бичлэгийн талаар хоёр үг хэлэх нь зүйтэй мэт санагдана. «Брээм чандаас өмнө хиндийн утга зохиолын түүхэнд роман бичигчдийн нэр хэд хэд гардаг. Гоосваалий Кишоорий Лаал 60 роман, Дээвгийаананд Катрийн 56 роман бичсэн гэх мэтээр нэр тоог нь жагсааж болох авч харамсалтай нь тэдний тэр их бүтээлийг уран зохиолын бүтээл гэж хэлэхэд даан ч болшгүй, уран санаа, дүрслэлийнхээ хувьд өрөвдөлтэй ядуу бөгөөд зөвхөн хүнийг зугаацуулан инээлгэх гайхалд оруулах төдийхөн гэнэтийн ер бишийн явдлуудыг тоочин жагсаасан үгсийн цуглуулга учраас тэднийг хиндийн утга зохиолын түүхэнд уран бүтээл гэж тэмдэглэдэггүйг дурдууштай.

	Тэгтэл хиндийн утга зохиолын энэ талбарын дутуу тахирыг эмчлэн сайжруулахаар тариачны хүү Брээм Чанд үзгэн дүрт угж, цаасан дүрт өлгийгөө барьсаар хиндийн утга зохиолын талбар дээр гарч ирсэн юм аа. Тэр юуны өмнө үлгэр эсгүүр нь болгож хэд хэдэн роман бичиж гаргалаа. Дараа нь онолын хэд хэдэн зохиол бичлээ. Энэ далимд хэлэхэд Брээм Чанд зөвхөн уран дүр уран үгийн мастер төдийгүй утга зохиолын онол судлалын нэрт номч байлаа. Тэрээр «Уран зохиол ба зохиогч» «Уран зохиол ба нийгэм», «Романы агуулга», «Өгүүллийн тухай өгүүлэл» гэх зэрэг уран зохиолын онол судлалын олон зохиол бичиж үргэлжилсэн үгийн бичигчдэд багшийн үүргийг гүйцэтгэжээ. Энд Брээм Чандын бичсэн «Романы агуулга» гэдэг өгүүллээс хэдэн мөр эш татаад үзье. Тэр бичихдээ амьдралыг маш өргөн хүрээтэйгээр өгүүлж чаддагаараа роман, уран зохиолын бусад хэлбэрүүдээсээ онцлог талтай юм. Роман нь хүний зан үйл, хүнч сайхан чанар адгуусархаг муухай чанар, хөгжил дэвшил, уналт мөхөлтийг тал бүрээс нь нийгэм, улс төр шинжлэх ухаан, уламжлалт ёсны үүднээс тусган үзүүлэхэд зохиолчид арга бололцоог олгоно. Амьдралын маш гүнд нэвтрэн орж түүний хэн хүнд мэдэгдэмгүй нарийн нууцыг хурц үзгээрээ онгилон гаргаж зураглан үзүүлж чадсан зохиолчийн зохиолыг эрдэнэ хэмээн нэрлэж болох ажгуу» гэж дурдсан байна.

	Брээм Чандын романыг агуулгын хувьд нь улс төрийн, нийгэм ахуйн, сэтгэлийн зүйн гэдэг гурван чиглэлд хувааж үздэг. Тэрээр амьдралыг маш ойроос харж таниад түүнийгээ эх оронч үзэл, ард түмнийхээ сэтгэл санаагаар амь оруулан хослуулж бодит үнэнээр нь зураглан дүрсэлдэг байлаа. Түүний зохиолын хэл нь нийтэд ойлгомжтойгоос гадна үе үе баатрын дүртэй захирагдан нутгийн өвөрмөц аялга, хэллэгүүдийг оруулдаг байлаа.

	Зохиогчийн «Ядуугийн зовлон» гэдэг роман бол Брээм Чандын бүтээлийн оргил гэж үзэгддэг. Тэрээр энэ романдаа хөдөөд феодалын эзний харьцаа ноёрхож, хотод нь хөрөнгөт ёсны харьцаа тогтнон байгаа тийм нийгмийн зургийг дүрслэн гаргаж ийм нийгмийн дотор амьдарч байгаа хүмүүсийн тал бүрийн зовлон гачаалыг тодруулан харуулж үүнээс гарах замыг нь зааж үзүүлэхийг хичээжээ.

	Орчуулагч Ж. Гэндэндарам 



	
НЭГ

	Хоорий, хоёр шарандаа өвс усыг нь тавьж өгөөд эхнэр Дханиадаа өгүүлрүүн: 

	— Гообарыг нишингэ зулгаалгахаар явуулаарай. Би удаж ч магадгүй, цаад муу таягаа аваад аль гэв.

	Баас давтаад орж ирж байгаа Дханиагийн хоёр гар заваарсан харагдах бөгөөд «за, юундаа нэг их яарсан юм бэ. Жаахан юм идэж уучхаад яв» гэж хариу өгүүлэв.

	Хоорий үрчлээтсэн духаа атируулан: «Наана чинь эзэнд бараалхаж чадахгүй оройтох гээд байхад чи бас идэх уухтайгаа юу? Тэгж цав цавирайдаж суух юм хаа байна» гэхэд Дханиа: 

	— Харин тэгээд яагаа вэ жаахан юм идчихээд яв гэж байна. Өнөөдөр эс явсан ч яадаг юм бэ. Уржигдархан очоод ирэх чинь билээ гэв.

	— Үгүй, чи юу ч мэдэхгүй байж юунд ингэж донгосож суудаг хүн бэ, хө? Бушуул тэр мод аваад аль. Дуугүй урдах ажлаа бод. Ингэж амь наана, там цаана гүйж яваагийн ачаар хорвоод өдий болтол шороо хөдөлгөж явааг чи мэдэж байна уу, үгүй юу? Энэ тосгонд эдлэн газраа булаагдаж эзэн дээдэст хавсарга болоогүй хүн гэж байна уу? Нэгэнт л бусдын хөлийг толгой дээрээ гаргаснаас хойш улыг нь илэх урыг нь мэдэх л хэрэгтэй гэж Хоорий бачимдан үглэв.

	Дханиа бол «Бид хүний газар дээр л ажиллаж байдгаас цааш эзэн хүн авдгаа авах л байлгүй. Түүнийг шомбодон гүйж хөл гарыг нь долоох гээд байхын хэрэг юу байна» гэж бодож явдаг шулуун шударга эмэгтэй ажээ. Хэчнээн шалбалзан бөндгөнөж бүсээ хэчнээн чангалан татаж ганцаараа ч болсон өөрөөсөө харамлан хойш урагш нь хийвч албан татварын хойно орно гэдэг яавч байдаггүй гэдгийг Дханиа хуримт амьдралынхаа хорин жилийн гашуун явдлаас мэдэрсэн боловч үүнээс өчүүхэн ч шантралгүй явсаар өдий хүрсэн бөгөөд үүнээсээ болж эр нөхөртэйгөө элдэв бусаар талхилцдаг ч болжээ. Зургаан хүүхэд төрүүлснээс гурав нь багадаа үрэгдэж одоо гурав нь байгаагийн дотор хүү Гообар арван зургаа орчим настай, охин Соонаа, Рүүбаа хоёр нь арван хоёр, найман настай ажээ. Сохор зоосны ч болсон эм тан хүчрэх байсан сан бол гурван хүүхэд минь амьд ч явах сан бил үү, юу ч гэхэв дээ гэж үргэлж харамсан байдаг. Одоо дөнгөж гучин зургаа хүрч байгаа авч үс бууралтаж, нүүр үрчлээтэж, шим шүлтгүй цонхигор царайнд нь жалхгүй нүднээс өөр чимэг болох юмгүй болжээ. Бор ходооднуудаа тэжээхийн эрхээр амьдралдаа жаргал гэдгийг нэг ч үзсэнгүй. «Бор хоног өнгөрөөх юмгүй байж босон суун бөндгөнөхийн хэрэг юу байна» гэж бухимддаг боловч эр нөхрөөсөө ганц хоёр жавтий хүртмэгцээ нам болж учрыг ухаардаг байж.

	Дханиа хэрэг биш болж байгааг мэдэж дуугүй болон малгай цамц, мод толгой, таяг модыг нь авч Хоорий руу чулуудав.

	Хоорий хөмхий зангидан 

	— Үгүй ээ би энэ бүхнээр чинь яах юм бэ? Нээрээ гоё ганган охин шилэхээр явах гэж байгаа юм даа... гэж хэлээд хатангир хөх царайдаа шогчилсон инээвхийлэл тодруулав.

	«Нээрээ ч уран гуанууд унаж үхмээр сайхан залуу шиг байна» гэж Дханиа хариу ёжлов.

	Хоорий цамцаа эвхэн мөрөн дээрээ тавих зуураа

	— Чи намайг яахаа барсан хөгшин гэж бодож байна уу? Дөч ч хүрээгүй шүү дээ. Дөч хүрсэн эр, дөрвийгөө дарсан ат гэдгийг мэдэх үү, чи? гэхэд Дханиа мөчөөгөө эс өгөн, 

	— Очоод толинд өөрийгөө хараадах. Чамд ч мөн дөч хүрсэн эрийн жавхаа байх шиг байна. Ийм амьтантай хорвоог яаж барна даа. Чиний байдал энэ аж, мэдэхгүй хөөрхий, гуйлга гуйн яаж хамраараа газар хатгаж үхдэг бол доо гэв.

	Хоорийгийн царайд гунигийн туяа татаж, 

	— Аа мэдэхгүй, Дханиа минь, хөгшин ямааны насгүй болсон чи бидний хувь учир ч дээ. Ингэж насыг насалж хорвоог барах ч гэж дээ... гэж хэлээд таягаа тулан бослоо.

	— За муу ёрын юм ярьж суугаад ч яах вэ. Ер нь тэгээд хүссэн ч хүзүүдэгдэхгүй жаргалыг бас ярьж суугаад ч яах вэ гэж Дханиа яриагаа өөрчлөв.

	Хоорий таягаа нуруундаа хөшин үүрч одоход зовуурьт зүрх нь горьдлогогүй ярианд хөндөгдөн чичирсэн Дханиа хойноос нь харж хаалган дээрээ удтал зогсон эхнэр хүний өрөвчхөн нинжин сэтгэлээр эр нөхрөө өрөвдөн өлзий хутгийн ерөөлөөр түүнийгээ хайрлан бөөцийлнө. Түүний хувьд эр нөхөр нь зовлонгийн хөлгүй далайг туулан гарахад дэм болох итгэлийн гагцхүү гишүү мэт санагдана. Үнэн байдалд тулж очсон саяын ёозгүй яриа Дханиагийн гараас итгэлийн ганц гишүүг булаан авч одох шиг санагдах нь сохор хүнийг сохор гэж дайрахад түүний сэтгэл хэчнээн их хөрөн гомддог шиг яг тийм гунигт байдал түүнд төрөв.

	Харин нүдтэй шүдтэй хүнд бол юм санагдах уу даа.

	Хоёр талаар нь нишингийн далай халиурсан тахир зөргөөр Хоорий хөл сунган алхлах зуураа «Хурмаст тэнгэр хур бороогоо ингээд хайрлаад байвал ч нишинг маань овоо ургах төлөвтэй байна шүү. Тэгвэл аргыг нь олж байгаад энэ жил нэг үнээ олж авах юм санж. Үгүй ээ тэгээд нутгийн үнээ ч сүү шим, үр төлөөр бас базаахгүй юм. Олж аван барин гаднаас л нэг юм олоод авах юм сан. Нэг юм олоод авбал би ер нь хэчнээн сайхан маллах бол. Сайн үнээ гэдэг чинь үгүйдээ гэхэд дөрөв таван сээр1 сүү өгнө. Муу Гообар маань сүүнд дуртайг нь яана гээч. Арга ч үгүй юм байх даа, өдийдөө сүү ууж авахгүй юм бол хэзээ ч уух юм билээ. Ганц жил ч болов сүү уулгаадахвал бие хаа нь өсөж торниод сайхан болох сон байгаа даа. Үнээтэй болбол шартай болно. Шилдэг сайн үнээ ч хоёр зуугаас буухгүй дээ. Үнээ гэдэг чинь ядаж үүд гэрийн чимэг шүү дээ. Өглөө босоод л харахад ямар сайхан бэ... Аа бурхан минь хөөрхий миний энэ хүсэл биелчихсэн байх тийм аз хийморьтой өдрийг би үзэх болов уу» гэж бодов.

	Бусад борчуулын адил ганц үнээтэй болох гэсэн хүсэл санаа Хоорийн сэтгэлд өнө урьдаас төрсөн нь одоо насан туршийн ганцхан мөрөөдөл боллоо. Гэвч мөнгө хүүлэгчдийн өр зээл дарах өргөл буян үйлдэх, өөрийн гэсэн газартай болох гэсэн түмэн зовлон түүний зүрхийг балчир ахуйгаас нь эхлэн зовоосон ажээ.

	Зуны туйлын наран аамын төглийн оройгоос мултран хөөрч илч хүчээ нэмэрлэн хайрласаар огторгуйн мандал өөд авирах тусам салхи бүлээрэн үлээж халуу оргин бухимдуулна. Замын хажуугаарх талбай ажиллан байгаа тариачид Хоорийтой мэнд амраа мэдэлцэн тамхилан саатахыг урих авч түүнд тийм зав хаа байх билээ. Эзэнтэй уулзаж учирдгийн хувиар бусад тариачид түүнийг ийнхүү бялдуучлан үздэгт нь Хоорийгийн царайд мөнхүү бардамналын туяа үзэгддэг байж. Эзэнтэй танил талын холбоогүй сэн бол алгынхан чинээ газартай Хоорий мэтийн ядуу тариачны өмнө гурав нь гурав, дөрөв нь дөрвөн анзас явуулдаг газар эдлэнтэй бусад чадуулаг хүмүүс яахин ингэж толгой мэхийн хүндлэх билээ. Харах ч үгүй байх шүү дээ.

	Хурын улиралд цөөрөм тогтож бусад цагт бут сондуул энд тэнд сөрвийн ногоорон харагддаг нэгхэн хэсэг талбайд Хоорий хүрч ирлээ. Ойр хавийн тосгоны үхэр мал энд бэлчээрээр ирдэг ажээ. Өдөржингөө халуун салхинд нэвт үлээгдэн шарагддаг Хоорий сэрүүхэн цэвэр агаарыг шуналтайгаар сорон хэсэг зуур амран суув. Тариачид энэхүү жижиг газрыг худалдан авах санаатай чамгүй сайн үнэ өгдөг боловч харин чононд нэг бодь гэгчээр Раая Саахав үүнийг худалдаагүйгээр барахгүй «Энэ хэсэг газрыг олны малын бэлчээрт зориулан үлдээсэн юм. Ямар ч үнэ өгсөн зарахгүй ээ. Өөрт нь л мөнгө орж байвал үхэр мал өлбөрч үхэж байсан ч хамаагүй хамаг газраа их үнээр зарж байдаг зарим нэг шинж нь харласан улс байх юм. Бусдын тусыг боддоггүй хүнийг чинь буян заяатай хүн гэх үү?» гэж ярьдаг байж.

	Алсаас үхрээ туусаар гарч ирж яваа Бхоолааг Хоорий харав. Бхоолаа бол зэргэлдээ тосгоны үхэрчин бөгөөд сүү тосны худалдаа эрхэлнэ. Үнэд ороод ирсэн цагт үнээний наймаа ч бас шуугиулна.

	Хоорий цувран бэлчиж яваа үнээнүүд рүү нүд салгалгүй харахын зуур «Бхоолаа гуай тэр хамгийн түрүүчийн үнээг надад өгчихдөггүй юм байх даа. Тэгвэл үнэ өртгийг нь цувуулж увуулж байгаад нэг дөнгөчихсөн байгаа даа» гэж дотроо бодохын сацуугаар эдүгээ гар дээр ганц сохор зоос ч байхгүйн дээр түрээс төлөх, зургаан хувийн хүү төлжиж байдаг. Бисээсар Саахын өрийг дарах зэрэг олон зовлон санаанд нь орж ирлээ. Гэвч гачигдах дутагдахын зовлон гэдэг чинь хүнийг галзуу солиотой юм шиг болгож айж эмээхийг нь ч байлгадаг билээ. Насан туршийн өнөөх мөрөөдөл нь түүний шуналыг өдөөн босгов. Бхоолааг тосон очиж «Амрыг тань эрье, Бхоолаа гуай минь. Ая зан юу байна даа? Та чинь захаас үнээ авчирсан гэл үү?» гэж асуухад Хоорийгийн царайг гадарласан Бхоолаа шижээргүйхэн байдалтайгаар, 

	— Тийм ээ, Тугалтай хоёр үнээ авчирсан. Хэдэн үнээ цөм ширгэчихсэн чинь гол зогоох юмгүй болчхоод авлаа л даа гэж хариу өгүүлэв. Хоорий хажуугаар өнгөрч байгаа үнээний нурууг илэн, 

	— Энэ лав нэлээд сүүтэй байх аа. Та хэдээр авав? гэж асуув.

	Бхоолаа нэлээд ихэмсэг байдал үзүүлэн, 

	— Одоо захын үнэ орж байгааг нь яана гээч. Ная наяыг өглөө шүү. Золтой л толгойгоо тавих шахлаа. Энэ муу хоёр тугал хүртэл гуч гуч хүрчих юм. За тэгэхдээ яах вэ дээ. Хүмүүс рупигээ бариад л 8 сээр сүү өгөөч, гээд л гуйгаад ирдэг юм чинь гэж ярив. 

	Хоорий улам хөөргөн явуулж 

	— Та нар ч ухаан уужим буянтай улс болохоороо өгөхийгөө ч өгч, авахыгаа ч авч чадах юм. Ойр хавийн арван хэдэн тосгоноос ийм сайхан амьтан гараад ирэх айл өрх байна уу даа гэв.

	Бхоолаа ч бүр овойж эхлэн: 

	— Раая гуай ч эдэнд зуу зууг тугалд нь тавь тавийг өгсөн л дөө. Би үгүй гэсэн. Зуун рупи гэдэг чинь нэг эргээд л өнгөрөх шүү дээ гэхэд Хоорий: 

	— Тэгэлгүй яах вэ, та минь. Раая гуайд үүнийг авахад нэг их сүйд болчих юм хаа байх вэ. Бэлэг зэлэг гэдэг нэг хэрэг. Панз наймаа гэдэг өөр хэрэг. Буянтай улс гэдэг чинь мөн ч сайхан юм даа. Суусан газраасаа л алт атгаж байх юм. Та ч ёстой үзэгдсэн харагдсан бүхэндээ өлзий буян байдаг мөн ч буян нь дэлгэрсэн амьтан даа. Ийм сайхан малын эзэн болж төрнө гэдэг чинь мөн их хувь учир шүү. Тэгэхэд бидэнд малын баас ч олдох нь халаг байна. Айл гэхэд ганц ч шувтрах юмгүй байна гэдэг чинь ай даа мөн ч их гутамшиг юм даа. Жилийн жилд цагаан юмны бараа үл харна. Чи Бхоолаа гуайд учир явдлаа гаргаж ярьсангүй гээд л манай эхнэр намайг үргэлж загнаж суудаг юм. Тэгэхээр нь би нэг л уулзаад ярина даа гэж суудаг юм. Манай эхнэр таныг их төлөв томоотой сайн хүн гээд л үргэлж магтаж байдаг юм гэв.

	Бхоолаа бүр ч бардамнан хөөрч өгүүлрүүн: 

	— Бүдүүн томоотой хүн гэдэг чинь бусдын авгай хүүхдийг өөрийн ач зээ шигээ л үздэг байх хэрэгтэй. Олиггүй амьтад гэдэг чинь овилгогүй зан гаргаж оролдож өдөн явдаг юм.

	— Та ч ёстой мянган лангийн үнэтэй үг хэллээ дээ. Сайн хүн гэдэг чинь ёстой л бусдын сайныг өөрийн сайн гэж үзэж явдаг байгаа юм.

	— Хоорий минь, эрээ алдсан эм хүн хэчнээн их өнчирдөг билээ. Тэрчлэн эхнэрээ алдсан эр хүн гэдгийн чинь гар хөл бас их мухарддаг юм байна. Гэр орон ч зэвэрч гүйцэх юм. Үгүй нэг гал шилээчих юм олдохгүй биз гэж Бхоолаа аминчлан асуув.

	Бхоолаагийн эхнэр өнгөрсөн жил халуун салхинд цохиулан нас барсныг Хоорий мэдэх авч харин тавин настай халзан Бхоолааг ийнхүү ид халуунаараа явааг яахин мэдэх билээ. Хөгшин толгой хүүхэн яриад нүд нь талимааран байгааг Хоорий ажиглангуутаа түүнийг ашиглах бодол төрөн өгүүлрүүн: 

	— Эхнэргүй орон, эзэнгүй агуй хоёр ив ижил гэдэг хуучны үг ч дэмий биш шүү. Хаанаас ч юм бэ, нэг юм олж авахад яадаг юм бэ?

	— Санасны зоргоор тэгж сарвуунд ороод ирэх юм хаа байна. Бурхны өршөөлөөр уг нь зуу зуугаар нь зарсан ч мөнгө байна л даа.

	— Би ч болсон юм бодож явъя л даа. Бурхны авралаар удахгүй төвхнөж болох байлгүй. 

	— Угаасаа сайхан болох нь ч болно доо. Хоорий минь, үнэнийг хэлэхэд бурхны хайраар гэрт минь идэх уух, эдэлж зүүх юм ч чухамдаа л зөндөө байна. Сав суулгаараа сүү тараг бялхаж байна. Үүгээр би ганцаараа яах юм бэ?

	— Манай хадмын тэнд ч нэг эмэгтэй бий л дээ. Хар хүн нь Калькаддаа руу хаяж явчхаад гурав дөрвөн жил болж байгаа юм. Хөөрхий амьтан хөлс хүчээ гоожуулан бор хоног өнгөрөөж явдаг юм. Хүүхэд шуухад ч гэж юм байхгүй. Зүс царай, ааш зангаар ч тийм муугүй. Чухам л хишгийн тэнгэр дээ.

	Бхоолаагийн үрчлээтсэн нүүрэнд тачаалын совин орж хоосон горьдлогоор баясаад өгүүлрүүн: 

	— За тэгвэл би танд л бүхнийг даатгаж орхиё. Зав чөлөөндөө нэг яваад үзээд ирэхгүй юу?

	— Тэгье л дээ. Би аажуу уужуу яг таг болгоод танд нэг хэлье. Яарвал даарна гэж байдаг шүү дээ.

	— Тийм тийм, яарах юу байх вэ. Завтай цагтаа л яваадхаарай, үгүй тэгээд чи бодож яваа юм бол энэ үнээг ав л даа.

	— Би үнээнээс болж үүнийг яриагүй байна, хөгшин минь! Танд л тус болоосой гэж бодож сууна. Би шашин төрөө бодсон ч нөхрийгөө хохироож хоолой багалзуурыг нь шахахгүй. Үнээ малгүй нэгэнт өдий хүрсэн юм чинь үүнээс хойшдоо болох л байлгүй яана гэж.

	— Хоорий минь, чи битгий ингэж хүнийрхэг зан гаргаад бай. Энэ үнээг дуугүй аваад яв. Үнэ мөнгийг нь тэгээд л нэг өгчих нь биз. Надад байх, чамд байх мөр ялгаа юу байх вэ. Би наяар л авсан юм. Чи түүгээр нь л ав за юу? 

	— Гэвч надад бэлэн зэлэн мөнгө байхгүйг ойлгож байгаа биз дээ, хөгшин минь гэхэд

	— Нөхөр минь, чамаас хэн мөнгө шаардаад байгаа юм бэ? гэв.

	Хоорийгийн магнай тэнийгээд явчихлаа. Ийм тарган цатгалан, хоёр цагт 6—7 сээр сүү өгөх хүүхэд ч саачихмаар номхон сайхан үнээ ная гэхэд ер үнэтэй биш. Үүний нэг нэг тугал нь л зуу зуун рупи шүү дээ. Гадна зогсож байх нь ч үүд гэрийн чимэг. Чухамдаа бол дөрөв таван зуугаар ч эс олдох эд. Ингэхлээр нэг үгээр хэлбэл зүгээр олдож байгаа хэрэг. За тэгээд Бхоолаагийн гэрлэх асуудал бүтчихвэл ч лав нэг хоёр жилдээ л дуугарахгүй гэсэн үг. Эс бүтсэн ч Хоорийд хохирох юм юу байна. Сайн л бол Бхоолаа улир домог болтлоо өрөө нэхнэ биз, уурлана биз. Үнэн чанартаа Бхоолааг хийдүүлэн ёс бус муухай юм хийх гэж байгаа боловч Хоорий мэтийн аргаа барж ядуурсан улс амьдралын эрхээр ийм юм хийж байдаг болсон үе. Ер нь хамжлагын үеийн тариачин хүний хувь учир гэдэг ийм л болсон юм хойно. Иймэрхүү өгөө аваан дээр гэрээ баталгаа хийсэн хийгээгүй ялгаагүй юм чинь. Хатуу хүтүү амьдралд зүрхээ үхүүлж догшин дүрт бурхдад зоригоо мохоолгож байдаг тэдний хувьд иймэрхүү цохио заль бол нүгэл биш юм. Энэ бол хувиа хичээгчийг үүрлүүлсэн нийгмийн буруу болохоос биш хоёр нэгэн хүний онцолсон буруу биш ээ. Ганц хоёр рупи байсан ч тахрын өмнө сохор зоос ч байхгүй гэж өчихөөс өгсүүлээд олсонд ус хийх, хөвөнд хольцоо оруулах зэрэг даапаа хийх нь тэдний амьдралд нэг ёсондоо өдөр шөнөгүй хийгддэг ерийн зүйл болж хувирсан ажээ. Ийм үйл бол зөвхөн хувиа бодсон ахуйн дундаас гардаг төдийгүй бас дарлан гомдоогчийн эсрэг гарч ирсэн бодлоос урган гардаг буруугүй талтай юм. Үлгэрлэвээс, хүн хөгшрөөд зөнөглөдөг. Зөнөг амьтны гэм буруу үйлд нүгэл хилэнц өгөх арга байдаггүйтэй адил билээ.

	Бхоолаа үнээнийхээ хүзүүвчийг Хоорийд атгуулан

	— Май, хөтлөөд яв. Намайгаа санаж явах байлгүй. Зургаан сээр сүү өгч эхэлнэ гэж мэд. За яв би гэрт чинь хүргэлцээд өгье. 

	— Чамд дасаагүй болоод замд чинь зовоож мэднэ. Үнэнийг хэлэхэд Раая Саахаваас авхуулаад албаны том хүмүүс хүртэл үүний чинь төлөө надад 90-ийг ч өгч байгаа юм. Гэвч тэд мэтийн дээгүүрчүүл үхэр малыг маллах хаа л билээ. Тэд цус шүүсийг нь сорохоос өөр юу мэднэ. Сүү өгч байвал байлгаж байх, ширгэж орхивол үгүй хийх л улс байгаа юм. Ямар юмны гар дээр очиж яаж зовохыг хэн мэднэ. Мөнгөөр бүхнийг хийхгүй. Юманд чинь бас учир бий. Муу үнээ минь чиний гар дээр байвал амар байх байлгүй. Арай чи сүүг нь цадтал гүзээлчхээд гэртээ унтаж хэвтэхэд чинь үнээ минь өлсөн цанган гадаа зогсохгүй байлгүй. Үнээгээ сайн арчилж байгаарай. Чамд буян болно шүү. Хоорий минь үнэнийг хэлэхэд би ч гэсэн энэ олон малыг ганцаараа тэжээж арчилна гэдэгт чинь дүүрч яваа хүн. Ухаан нь, одоо гэрт ганц атга ч сүрэл алга. Мөнгө зээлж хуйлаад авъя гэхээр урьдах өрөө дарж гүйцээгүй болохоор хүмүүс дургүйцэх юм. Энэ олон малд чинь ганц ганц чимх юм өгнө гэж бодоход л хэчнээн их юм хэрэгтэй гэж санана. Тэгээд яах вэ дээ чухамдаа бурхны өршөөлөөр л нэг юм болсон болж явах юм гэж Бхоолаа учирлахад Хоорий: 

	— Хээ, та надад хэлэхгүй. Би саяхан нэг тэрэг сүрэл хүнд өгчихсөн юм сан гэж өрөвчхөн дуугаар хариу өгүүлэв.

	Бхоолаа духаа илэн байж аминчилсан байдлаар өгүүлрүүн: 

	— Зовлон зүдүүрээ хүн бүхэнд дэлгэж суугаад ч яах вэ гэж бодох юм. Хуваалцах хэн ч байх вэ. Бахлах тавлах нь л урьдаа орно. Хусарч сувайрсан үхэр ч бас яах вэ. Харгана бургасханаар ч болсон нэг болчих юм. Одоо энэ саяын авсан үнээнүүд л хэцүү байна. Өөрийн чинь бэл бололцоо байвал арав хорь ч хамаагүй хэдэн мөнгө урьдчилбал зүгээр л байна. Өвс тэжээл авмаар байх юм.

	Тариачин хүн харамч хэцүү. Тэд хээл хахуульд ч гэсэн барагтай бол гар сунгадаггүй улс. Бат итгэлтэй болтлоо тал засах юмаа тавьж тууна ч гэж ер ярихгүй. Өгөлцөж авалцах өр зээлийн тооцоон дээр сохор зоос ч алдан хаядаггүй хүмүүс. Тэд байгалийн хишигт долдойлогдож явдаг юм. Хурмаст тэнгэр хорвоог дэвтээхээр хур усаа хайрладагчлан мод жимсээ, газар тариагаа, мал сүүгээ хүн төрөлхтнийг тэжээн тэтгэхээр боловсруулан гаргадаг ажээ. Харин үүнд бол ямар нэг худал хуурамч юм байдаггүй билээ.

	Хоорий хэдийгээр хамжлагын тариачин хүний хүсэл шуналд урхилагдсан авч бусдын шатаж байгаа гэрт гараа ээж сураагүй хүн ажгуу.

	Бхоолаагийн учир зовлонг сонсмогцоо сэтгэл нь уяраад явчихлаа. Хүзүүвчийг Бхоолаад эргүүлэн өгч: 

	— Хөгшин минь одоо надад даанч мөнгө алга даа. Харин жаахан сүрэл үлдсэн байх түүнийг өгье. Яваад аваад ирье. Өвс сүрлээс болж үнээ малаа зарж, би түүнийг нь авч байх гэж үү? Яаж болох билээ. Ямар нэмнээгээ иддэг бяруу биш дээ гэж хэлэхэд Бхоолаа түгдэрсэн дуугаар хариу өгүүлрүүн: 

	— Өөрийн чинь шар үхэр бас яах билээ дээ. Чамд тийм их өвс сүрэл байгаа юм уу?

	— Гайгүй, гайгүй, энэ жилийн ургац ногоо сайн байна.

	— За яах вэ. Би чамтай өвс сүрэл гээд бүр дэмий юм яриад явчихлаа гэхэд

	— Хэрэв та надад ингэж санасан бодсоноо яриагүй өнгөрсөн бол би өөрийгөө хүнд тоогдсонгүй гэж гоморхох байсан. Ядарсан цагт л хүний чанар танигддаг шүү дээ.

	— За ямар ч байсан яах вэ. Үнээгээ л аваад яв.

	— Одоо яах вэ. Дараа аваачъя.

	— Тэгвэл сүрлийнхээ үнийг үнээнийхээ сүүгээр дарах гэсэн хэрэг үү?

	— Хаанаас даа. Бхоолаа минь. Үүнд үнэ цэн гээд байх юм юу байх вэ. Ухаан нь би танайд очоод нэг хоёр аяга хоол идээд гарахад та түүнийхээ үнийг нэхэх үү?

	— Үгүй ээ. Тэгээд шар чинь өл хоол алдчих юм биш биз дээ? гэхэд

	— Эзээ биш зуны дэлгэр цаг байна даа, бурхны авралаар гайгүй байлгүй.

	— За тэгээд энэ чинийх боллоо шүү. Дуртай цагтаа ирээд аваарай.

	— Дуудлагад дуудагдаж байгаа ах дүүгийнхээ шар үхрийг үнэ хаяж авах шиг нүгэл байдаггүйтэй адил таны үнээг ингээд авчихна гэдэг хэцүү л байна даа.

	Хэрэв Хоорий улайдаа тулсан махчин байсан бол баярлаад л үнээг нь аваад явчих байлаа. Бхоолаа хэд гурван мөнгө бэлчлэхийг асуусан хэдий боловч үнэн чанартаа үнээгээ өвс сүрлийн үнэнд болоод барьж байгаа хэрэг огтхон ч биш байсан бөгөөд цаанаа их юманд горьдож байсан нь мэдээж байлаа. Гэвч золигт гарсан юмыг завших явдал нүгэл гэдэг үе дамжсан үгийг Хоорий санаж биеэ татав. Үлгэрлэвээс навчны чичрэлтээс цочин зогтуссан моринд ташуур даалгавч урагшлахыг дургүйцэн дороо дэвгэнэдэг мэт.

	Бхоолаа паржигнасан хоолойгоор: 

	— Тэгвэл би өвс авхуулахаар нэг хүн явуулах уу? гэж асуув.

	— Би одоо Раая гуайнх руу явж байна. Удахгүй эргээд ирнэ. Тэгэхлээр нэг хүн явуулаарай!

	— Хоорий минь би өнөөдөр л чамайг ойлголоо. Би ертөнцөд ганцаараа биш юм байна гэдгээ мэдлээ. Намайг гэх хүн бас байдаг юм байна гээд Бхоолаа доголон нулимс унагаан, — Хоорий минь өнөөх явдлаа л битгий мартаарай гэж гоцлон сануулав.

	Хоорий дотроо баярлан цааш алхлав. Сэтгэл нь нэг л их хөнгөн санагдана «Хөөрхийд ядарсан цагт нь тус болох нь хэрэгтэй. Өвс тэжээлээс болоод үнээ малаасаа салбал ямар сайн байх вэ. Хэд гурван тэн өвс сүрэл өгчихөд яах вэ зайлуул. Харин яах вэ өөрөө өвс тэжээл базааж авсны дараа үнээг нь авч болох юм. Бурхан өршөөвөл нэг үнээтэй болж болох тал байна шүү» гэж бодно.

	Хоорий эргэж харахад сүүлээ шарван ялаа батгана үргээж толгойгоо хаялан намуухнаар ганхан алхалж яваа үнээд ордныхоо дотор залран яваа тансаг хатад шиг дур татам харагдана. 

	Тэгээд үхрийн тэнгэр үүдэнд нь залрах өлзийтэй сайхан өдөр хэзээ ирэх бол доо!

	
ХОЁР

	Сэмарий, Бэларий хоёр Авата мужид орших тосгонууд бөгөөд чухам ямар хошууных болохыг тоочихын хэрэг юун билээ. Хоорийгийнх Бэларийд, Раая Саахав Амарбаал Сингийх Сэмарийд суудаг билээ. Хоёр тосгон хоорондоо зөвхөн таван бээрийн зайтай Раая Саахав өнгөрсөн хүчин үл хэрэглэх эсэргүүцлийн хөдөлгөөнд идэвхийлэн оролцож хууль тогтоох зөвлөлийн гишүүнээ орхин шоронд явсан учир нутгийнхандаа багагүй нэр хүнд олж авчээ. Тэгэхдээ тэр, албат хамжлагууддаа өчүүхэн ч болов эрх мэдэл олгож, өр авлагын хүнд хүчир хөдөлмөрөөсөө жаахан ч болов хэлтрэл үзүүлсэн хэрэг огтхон ч биш билээ. Өнөө л энэрэл хайргүй дарлал доромжлол нь харьяат албатуудын нь босгонд аанай л хэвээрээ заларсаар байлаа. Гэхдээ л энэ нь Раая Саахавын сайн нэрд нь гай тотгор болдоггүй байв. Раая ч гэсэн өөрөө энэ байдлынхаа боол байсан биш гэж үү? Түмний гашуун амьдралын энэхүү хэвшмэл урсгалыг өөрчлөн засах тийм бодол хүч Раая Саахавын «Сайхан» сэтгэлд төрж ургасангүй бахь байдаг амьдрал тэр хэвээрээ үргэлжилсээр байв. Ингэхлээр эрх дарх, эдлэн хөрөнгөний ихсэлт нь Раая Саахавын алдар нэрд гай барцад болон зовоосонгүй. «Чамд урьдах чинь багадаа юу? Арслангийн адил ав хийх шүү дээ. Харин тэгэхдээ архирч хүрхрэхийн оронд аядуухан зөөлөн дуугарч суувал хэвтээ тэмээний аманд хий хамхуул гэгчээр ан гөрөө аманд чинь аяндаа өнхрөн орох биш үү. Эрэл сурал болж эзгүй ойд хэрэн тэнэхийн хэрэг юу билээ» гэж Раая гуай айл хөршийнхөндөө хүүрнэн хүр хүр инээж суудаг байжээ.

	Раая Саахав үндсэрхэх санаатай хэдий боловч харь хүний харцтай, хол угсааны цөстэй, мөр бусын дэглэмтэй төрийн түшмэл ихэстэй төө зайгүй түнш дотно явдаг байжээ. Мөн уран зохиол, уянгат хөгжим, урлаг жүжгийг ч сонирхоно. Цагтаа бас аягүй зохиолч, таггүй харваач байлаа. Авгай нь нас бараад арваад жил болж байгаа авч ахин гэрлээгүй бөгөөд наргиан шуугианаар нас биеийн бэлэвсрэлийг намжаан тайтгаруулж явдаг ажээ.

	Хоорий, Раая Саахавынд хүрч очлоо. Дасаахарийн (Раам бурхны ялалтын өдөр) тахилгат наадамд дорвитойхон бэлтгэж байгаа нь харваас илт байв. Энд тэнд хойно урдгүй ший янгууны байр, сэрүүцэн тухлах сэхээвч, дэлгүүр мухлаг, дээвэрт сүүдрэвчүүд баригдаж байна. Аагим наран илчлэн шарах авч Раая Саахав өөрөө ч ажиллан гүйнэ. Эцэг өвгөдийн эдлэн хөрөнгийг өвлөн авсны сацуугаар итгэл сүжигт Раам бурхныг нь ч залан авч шүтсэн бөгөөд тахилга ёсыг нь өргөтгөн найр наадмын хэлбэрт оруулан наргиан хөгжөөнтэй ёсолдог болжээ. Энэ ёслолдоо танил тал, түшмэд ихсийг бүгдийг залан ирүүлж хоёр гурван өдрийн турш хол ойргүй хөл хөгжөөн болдог байж. Раая Саахавын отог овгийнхон ч гэж тоймгүй олон. Цуглавал хоёр гурван зуун хүн ч хооллож мэднэ. Ач авга, зээ нагацаас өгсүүлээд төрсөн тэлсэн юмс зөндөө. Нэг авга нь Раадхаагийн сүжигтэн бөгөөд Бриндааванд байнга сууна. Итгэлийн шог шүлэг бичиж хааяа түүнийгээ хувилан барлаж түнш хүмүүстээ бэлэглэн тараана. Бас нэг авга нь Раам сүжигтэн бөгөөд Перс хэлэнд Раамаяны хөрвүүлэг хийж байгаа аж. Зоог чавираа нь Раая Саахаваар хангагдаж байдаг учир тэд олох долохын төлөө сэтгэл үл түвдэнэ.

	Хоорий ирсэн тухайгаа эзэнд яасхийгээд нэг мэдэгдье дээ гэж бодоод хулган зогсож байтал Раая Саахав гэнэт гарч ирээд өгүүлрүүн: 

	— Ашгүй чи хүрээд ирэв үү, Хоорий минь? Би чам руу хүн явуулах гэж байсан юм. За, чи хаан Чанагийн цэцэрлэгч болно шүү. Хатан Жаанакий сүмд тахилга хийхээр морилон орж ирэхэд нь чи нэг цэцгийн баглаа авч байгаад түүнд бариадахна шүү. Ёс хэвийг нь алдав заа? За тэгээд орж ирсэн хүн болгонд «Өлзий хутаг орших болтугай» гэж даацтайхан хэлээд байдаг юм шүү, мэдэв үү? Наашаа хүрээд ир. Би бас чамтай жич ярих юм байна гэв.

	Хоорийг араасаа дагуулан явсаар баян мөчирт модны сүүдэрт хүрч өөрөө сандал дээр суун Хоорийг суу гэж газар луу заагаад өгүүлрүүн: 

	— Миний хэлснийг ойлго оо биз дээ? Бид хийж бэлтгэх юмаа л бүгдийг нь хийх хэрэгтэй. Бусад хүн юу л гэж бодно, түүгээрээ болог. Тэр бидэнд хамаагүй. Бид энэхэн тав зургаан хоногийн дотор хориод мянган рупигийн бэлтгэл хийх хэрэгтэй байна. Ямархуу юм болохыг сайн мэдэхгүй л байна. Над мэтийн сохор зоосны хэртэй амьтантай энэ эзэн яагаад ингэж тоож ярьдаг юм бол гэж чи бодож байгаа байх. Би ер нь нэг хүнтэй сэтгэлийнхээ үгийг сайн ярих юм сан гэж бодож явдаг юм. Харин тэгээд чухам чамайг яагаад ингэж итгэж байгаагаа би өөрөө ч мэдэхгүй байна. Тэгэхдээ л чамайг надаар доог тохуу хийхгүй байх гэдгийг чинь мэдэж байна. Чамайг тавлан баярлалаа гэсэн ч би юм бодохгүй. Харин өөрийн зиндааны хүмүүсийн инээдэм тохууг бол даахгүй. Яагаад билээ гэвэл тэдний инээдмийн дотор атаа жөтөө, хор хонзон оволзож байдаг юм. Би ч гэсэн өөрөө тэдний яарах даарах, ядрах зүдрэхийг нь хараад дотроо далай болон алгаа ташиж тав бахаа ханган суудаг юм чинь тэд нар над дээр яагаад эс инээх билээ. Хөрөнгө зөөр, хүний сайхан сэтгэл хоёр нэгэн доор эвсэн байдаг удаагүйг Хоорий минь чи мэдэж байгаа биз дээ. Бид хүртэл өргөл барьц барьж буян ном үйлдүүлдэг боловч чухам юуны тулд билээ гэдгээ бас сайн мэддэггүй билээ. Зөвхөн зиндааныхандаа л муу үзэгдэхгүйн төлөө юм. Бид чухам юуны төлөөнөө ингэж өглөг өгч буян хийж байдгийг мэдэж байна уу? Энэ бол зөвхөн өрсөлдөгчөө л давахын төлөө юм. Юмны учир гэдэг чухамдаа ийм л байгаа юм. Жишээ нь, хэрэв заяа, бидний хэн нэгэнд маань алба гувчуур дайрчих вий, хөрөнгө зөөр нь хураагдчих вий, үлдсэн жааханд нь гай барцад дайрчих вий, үр хүүхэд нь үхэж үрэгдэх вий, хүргэн хүүхэн нь бэлэвсэрчих вий, гэр орон нь гал усны аюулд орчих вий, янхан завхайн торонд оосорлогдсон илжиг болох вий, айл хөршийнхөнтэйгөө эв түнжин нь муудалцах вий, тэгвэл ах дүү саднаас нь эхлэн хотол бултаараа түүний толгой дээр хэнгэрэг дэлдэн цовхчиж ёстой л олдошгүй оюу номин эрдэнийг олоод авсан юм шиг шавайгаа ханатал баярлах вий. Ер нь энэ хорвоогийн амьтад гэдэг чинь бие биеийнхээ дээр гарахын төлөөнөө хөлс хүчээ байтугай цус шүүсээ ч асгаруулахад бэлэн байдаг болж. Үгүй тэгээд бод л доо. Өнөөдөр намайг бэлтэй талтай баян тарган байхад миний ач авга, зээ нагац, жич гуч нар надтай найрлан цэнгэж магтаал ерөөлөө хөврүүлэн архи дарсныхаа дээжийг өргөн барьж ямар янзтай сүйд болж байна даа. Гэвч тэд нарын чинь дотор атаа хорслын дөл оволзон бадарч байдаг юм. За тэгээд хэрэв намайг үхлээ гэхэд эд нар чинь баярын хундага л өргөж суух улс. Үнэндээ эдний дунд миний зовлонг хуваалцах хэн ч алга. Тэгэхээр би эдэнд муугаа харуулж байж болохгүй. Хэрэв би уйлбал тэд дотроо инээнэ. Би зүдэрч зовж байвал тэдэнд бахтай таатай санагдана. Ухаан нь, хэрэв би одоо эхнэр хүүхэдтэй болоод орон гэрээ тохинуулаад авах юм бол, эд нар чинь намайг хар амиа бодсон, тачаалаар нүд ам нь сохорсон өөдгүй новш гэж хараах болно. Хэрэв би тэдэнтэй архи дарсаа хуваалцаж л байхгүй бол харамч хахир гэгдэх болно. За тэгтэл чухамдаа архи дарс гэдэг чинь юу вэ гэхээр албат доордсын маань цус шүүс шүү дээ. Хэрэв би ингэж л найр цэнгээ эс хийвэл намайг гэх хүн байхгүй. Тэр найр наадам гэдэг чинь бас хэний, юугаар болж бүтэж байгааг ярихын ч хэрэг алга. Эдгээр хүмүүс намайг энэхүү найр наадам, цэнгэл зугаандаа урхилан оруулахын тулд чухам юу юу хийдэг гэж бодно? Яг үнэнийг нь хэлэхэд тэд чинь намайг сохолж тавьчхаад л миний юмыг дураараа дээрэмдэн суух санаатай байдаг юм. За ингэхлээр энэ бүхнийг чинь мэдсэн ч мэдээгүй юм шиг, үзсэн ч үзээгүй юм шиг л байя гэж боддог болсон юм.

	Раая Саахав яриандаа улам халж амандаа хоёр боодол паана (шохойн хольцтой зажлуур) авч хийчхээд Хоорийгийн юу гэж бодож байгааг мэдэх гэсэн юм шиг түүний нүүр өөд ширтэв.

	Хоорий тулгамдасхийн 

	— Ийм явдал доорд бидэнд л байдаг байх гэж бодож явсан чинь харин ихэс та нарын дунд ч бас байдаг юм болж байна уу? гэж асуув.

	Раая Саахав завжиндаа цүнхийтэл паана чихээд цааш үргэлжлүүлэн өгүүлрүүн: 

	— Та нар биднийг их сүрхий том улс гэж боддог. Чухамдаа бидний нэр сүр нь их болохоос нидэр дээрээ бол тун ч хөгийн улс. Ядуу хүнд байдаг хорсол тэмцэл гэдэг чинь зөвхөн л шар нар бор хоногийн тухайд юм. Энэ бол буруу юм биш шүү. Хэрэв аман дахь талхаа булаагдсан хүн булаагчийнхаа хоолой руу нь хуруугаа гударч байгаад эргүүлээд булаан авахад түүнд нүгэл хилэнц байхгүй. Авч чаддаггүй юм гэсэн ч тэр булаагч, тэнгэрийн өмнө хэзээд буруутан байх болно. Харин тэгвэл их хүмүүсийн атаа жөтөө гэдэг бол зөвхөн хар амины эрх ямба, жаргал цэнгэлийн төлөө байдаг юм. Бузар булай, худал хуурамч явдалд хязгааргүй жаргалыг эдэлж суудаг улс чинь бид мэтийн л том хүмүүс байгаа юм. Чухамдаа бид гэдэг чинь бусдын нулимсаар л найрлаж суудаг бурхад даа. Тэгээд бас иймэрхүү бурхдын ёс горимыг дагаж гүйцэтгэж байна гэдэг бас тийм ч амар хэрэг биш гээч. Угаас отог овог том болохоор өвдөж зовох нь их байлгүй яах вэ. Тэгэхдээ бас том хүмүүсийн өвчин гэдэг чинь бас том байх юм. Багаар өвчилдөг хүнийг хэн том хүн гэхэв. Яльгүй жаахан бүлээрэхэд л гүрэм номдоо тулна. Энд тэнд нь хатигхан гарсан ч ээрүү дунгүй хадаж тэр холын Делигээс том бага мэс засалчид, тэнгис далайн калкидаагаас тарни гүрмийн л харамбуудыг утас шөрмөсөөр дуудуулна. За тэгээд дуган сүмүүдэд жасаа ном хуруулж сүжигт олон багш нараараа тарни уншуулж нямба хийлгүүлнэ. Энэ мэтчилэн  эзэн ноёныг эрлэгийн илчнээс мултлах ихээхэн хэмжээний хөл үймээн дэгдэнэ. Эмч доктор, лхаарамба дооромбууд нааш цаашаа чөлөөгүй өртөөлж эцэст өргөл барьцын хур буусан өргөөндөө ирж сая нэг тогтохдоо өөрийн биесийн алжаасныг мэднэ. Энэ бүхэнд үрэгдсэн тэр их хөрөнгө мөнгө хаанаас гарах вэ гэвэл өөрөөс чинь авхуулаад өөр бусад ах дүү тариачдаас чинь илдийн үзүүрээр айлган байж хураасан зүйлээс гардаг юм. Биднийг ингэж товрог болгочихдоггүй нь л гайхалтай байгаа юм. Тэглээ гэхэд хачирхалтай юм байхгүй. Бид үнсэн товрог болж ядах ч юм байхгүй. Нэг хоёроороо битгий хэл нийгэм даяараараа ч товрог болж байсан удаа бий. Энэ их уур хилэнгээс өөрсдийгөө аврахын төлөөнөө бид цэрэг цагдаа, засаг засал, хууль цааз, шорон гяндангийн ивээлд долдойдогдон суудаг ёстой л торонд орсон ганган эмэгтэйн адил хэн бүхний гарын тоглоом болсон улс байхгүй юу. Хорвоо биднийг хамгийн жаргалтай улс гэж боддог юм. Тийм ээ, бидэнд орд харш, уналга хөсөг, зарц шивэгчин, эд уурс зэрэг байхгүй юм гэж байхгүй. Гэхдээ л бидний амин сүнсэнд маань хүч ч байхгүй, чадал ч байхгүй. Бардамнах ч юм байхгүй, баярхах ч юм байхгүй. Нэг үгээр хэлбэл ёстой л сүнс байхгүй хоосон голууд юм. Хортон дайснаасаа айж хоног шөнийг нойргүй өнгөрөөдөг, бусадтай зовлон жаргалаа хуваалцахын оронд бусдын бах тав болж суудаг, зулай дух нь хилэнт түмний хөлийн доор байдаг, зугаа цэнгэлдээ ташууран ертөнцийн жам ёсыг мартсан, алба тушаалын илдийг эргүүлэн байж амьтан хүний цусыг сорон амьдардаг иймэрхүү хүмүүсийг би жаргалтай амьтан гэж хэлэхгүй. Энэ бол ертөнцийн хамгийн золгүй амьтны нэг мөн. Жишээ нь л одоо дээд эзэн манай үүгээр ан гөрөө хийхээр юм уу, айл хөршөөр орохоор ирэх юм бол би яах ёстой вэ гэвэл түүний өмнө сөгдөх ёстой шүү дээ. Хэрэв заяа хөмсгийг нь нэг атируулчихвал миний амьдрал тэгээд л дуусах нь тэр. Тэгэхээр би түүний ая талыг засахын тулд юу эс хийх билээ. Миний ярьж байгаа энэ бүхэнд чи тэр болгон итгэхгүй байгаа байх. Цав манж, хээл хахууль ч бүр энүүхэнд хэрэг. Гай гамшиг гаслан тарихдаа ч бид бүр бэлхэн байдаг улс. Чухам үнэнийг нь хэлэхэд хүний хүч хөдөлмөрөөр хүүдгэнэдэг ёс л биднийг алж байгаа юм. Түүнээс бид ямар үхсэн хүүртээ найдаж ийм юм хийх билээ. Зөвхөн түшмэл дарга нарын өмнө сүүлээ шарвагануулан аль нэг аргаар л тэдэнд сайн хүн болж харагдсанаараа тэдний тус дэмд долдойлогдож албат иргэдийнхээ дээгүүр арслан мэт хүрхэрдэг юм. Мөн түүнчлэн бидний доор байдаг хүмүүсийн зусардан бялдуучлах явдал нь биднийг улам ч дээрэнгүй бардам болгож ёс зарчим, хэв журам, хүлээж хүндлэх гэдэг асуудлаас ангижруулан салгадаг. Энэ бүхэн бидэнд тус болдог юм. Биднээс эдлэн хөрөнгийг минь хураан авч, биднийг бор гэдсээ тэжээх хөдөлмөрт сургадаг тийм засаг төр байдаг сан бол хэчнээн тус бол оо. Хэрэв баян биднийг засаг төр энэрэхгүй бол бид хувьдаа юу ч гаргаж авч чадахгүй нь мэдээж гэж би бодож явдаг юм. Бидний гар тун удахгүй хумигдах юм гэнэлээ гэж Лакшинаа ярьж байна билээ. Би хувьдаа тийм өдөртэй золгохдоо бэлэн л суудаг хүн. Бурхны өршөөлөөр тийм өдөр ирэх юм бол тэр бидний өөдлөлтийн өдөр болно. Бид цаг төрийнхөө зууш болжээ. Бид цаг төрөөс л болж байгаа улс. Энэ хөрөнгө зөөр бидний гараас мултрахаас нааш бидэнд учирсан энэхүү хараал үл тайлагдан биднийг зовоох бөгөөд хүн төрөлхийтөн үеийн үед мөрөөдөн ирсэн эцсийн тэр зорилгодоо хүрч эс чадна.

	Раая Саахав амттаны саваас хэсэг бурам авч ам руугаа хийгээд цааш нь яриагаа үргэлжлүүлэх гэтэл гаднаас нэг зарц орж ирэн 

	— Эзэнтэн минь, дайчлагдсан хүмүүс ажил хийхгүй гээд байна. Хоол өгөхгүй бол хөдлөхгүй гээд байх юм. Би сүрдүүлж үзлээ. Тэгсэн чинь цөмөөрөө ажлаа хаяад тараад явчихлаа гэж зарга мэдүүлэв.

	Раая Саахав хөмсөг зангидан нүдээ бүлтийлгэн өгүүлрүүн: 

	— Би одоо очлоо. Цаад дайснуудыг чинь болгоод өгье. Тэд хэзээ тэгж хоол ундаар дайлуулж байсан юм бэ? Өнөөдөр юу болохоороо тэгж дэмийрч байгаа нь тэр вэ. Авдаг зургаан зоосоороо л ажиллахгүй өөр яах гэсэн улс вэ. Захирагдах захирагдахгүйг нь үзье л дээ гээд Хоорий өөд хандан, 

	— Чи одоо яв, Хоорий! Бэлтгэлээ хий. Миний ярьсныг сайн бодоод үзээрэй. Танай тосгоноос надад дор хаяж 500 олдох байлгүй гэж хэлээд Раая Саахав нэг дуу тэнгэрт нэг дуу газарт хадан гарч одлоо.

	«Үгүй ээ, сая эзэнтэн юу юу гээд төр шашны тухай юм ярьж ярьж орхив оо. Гэнэт ингээд солиорчихдог юм байх даа» гэж Хоорий дотроо бодон гайхаж хоцров.

	Чанх орой дээрээс төөнөх нарны хурц илчинд модод навчаа хумин урвайж, тоост агаар дүнсийн улайж ертөнц буцлан хөвөлзөх мэт.

	Хоорий модоо нуруундаа үүрч гэрийн зүг алхлав. Барих цэцгийн үнэ өртгийг бас хаанаас олох билээ гэдэг зовлон зүрх сэтгэлийг нь чимхлэн чичрүүлнэ.

	
ГУРАВ

	Халуун салхи хавирга нэвт үлээн, хуй үе үе хуйрагнан босож халсан агаар зэрэглээтэн хөөрөх нь газар тэнгэр шатаж байгаа мэт. Хоорий тосгондоо орж ирлээ. Гообар хоёр дүүгийнхээ хамтаар өдий болтол талбайд нишингээ зулгааж яваа харагдлаа. «Үгүй ээ, эд чинь өдий болтол энд яаж яваа нь энэ вэ. Ажил гэсээр яваад амиа өгөх нь үү» гэж дотроо бодон талбай руу дөхөж очоод, — Хөөе Гообар, харихгүй яасан юм бэ? Өдий болтол яаж байгаа нь энэ вэ? Үд өнгөрч байгааг мэдэж байна уу, үгүй юү? гэж хашхирав.

	Эцгийгээ хармагц гурвуулаа маажуураа аван гэрийн зүг хамтран явцгаав. Гообар боровтор царайтай нуруурхаг эвтэйхэн залуу бөгөөд барагтай бол баярлаж хөөрөхийг мэддэггүй, харин ч бачимдан уцаарлах нь олонтоо байдгийг үзвэл энэ амьдралдаа тааламжгүй байдгаар барахгүй амьдрал гэдгийг нэг их сонирхохоо байсан мэт ажээ. Том охин Соонаа царай бор, нуруу туруугаар зүгээргүй, нүүрэмгий биш боловч үргэлж сэргэлэн явдаг бөгөөд тааран улаан саарийг2 өвдөгнөөсөө дээш нугалан бэлхүүсэндээ хавчуулдаг нь нас даасан авгайрхуу харагдана. Тав зургаахан настай бяцхан Руубаа халтартсан хонгорцоглосон даахиа унжуулан, уртадсан шалбуур салхалзуулан харайх бөгөөд зөрүүд зан гарган уйлагнан хуривганах нь олонтоо бөлгөө.

	Руубаа эцгийнхээ гуянд наалдаж

	— Хар аа, аав аа, би нэг ч бут үлдээлгүй зулгаасан. Эгч намайг тэнд очоод мод налаад сууж бай гээд л байсан. Бут үлдээгээд байвал газар тэгшрэхгүй, тийм ээ? гэж асуув.

	Хоорий дээш нь өргөн авч

	— Тийм ээ, тийм. Миний охин сайн хийж хэмээн өхөөрдөн, — Одоо харьцгаая гэв.

	Гообар сэтгэл дундхан царай гарган баахан дуугүй алхалснаа

	— Та ингэж өдөр бүр эзэн гээд л салбаганан гүйгээд байхын хэрэг юү байна. Өр ширээ төлж гүйцээгүй болохоор үргэлж хүнд хараалгуулан өр төлөөсний ажилд дайчлагдана гэдэг хэцүү юм. Амьтан хүн ч юу гэж боддог юм билээ. Ер нь тэгээд бусдын өмнө очиж бөхөлзөж тонголзож явахын хэрэг юү байна гэж үглэв.

	Хоорий ч өөрөө мөн ингэж бодож явдаг авч энэ удаа хүүгийн эсэргүүцлийг дарах нь хэрэгтэй байсан тул, 

	— Бөхөлзөхгүй бол бөндгөр толгойд амьдрал хаа байна хүү минь. Бурхан нэгэнт боол болгосноос хойш бид яах ч үгүй шүү дээ. Яваад байгаагийн хэрэг юү байгааг харахгүй байна уу? Манайхыг хашаа байшингаа өргөтгөн тэлэхэд хүн юм хэлсэн үү? Тэгэхэд хогчныг ганц шон хатгасны төлөө тахар түшмэл яаж загнаж хоёр рупигээр баалж тавилаа даа. Намайг эргээс элс шороо ухаж авахад юу ч дуугардаггүй мөртөө бусад хүмүүсийг атга элс авсны төлөө яаж нүдийг нь ухчих шахлаа даа. Ингэхлээр хэргээ бүтээх гэж л явдаг болохоос хөлийн чилээ гаргаж хөөр наадам хөөцөлдсөндөө биш шүү дээ. Заримдаа очоод хэдэн цагаар хөлөө хөштөл зогсож байж арайхийж нэг гарч ирэхийг нь харна. Заримдаа болохоор зав алга гэж хэлээд буцаачихна. Яаж зүдэрдэг гэж санана гэж хариу өчив.

	Гообар нүднийхээ булангаар ширвэн өгүүлрүүн: 

	— Дээд хүмүүсийн дуутай дуугаа нийлүүлснээр доод бидэнд жаргал олдох уу даа? Ёстой л ганц дээлт барилдаач гэгч шиг юм биш үү?

	— Одоо ч яах вэ, миний хүү санаснаа л ярьж байна. Гайгүй толгой дээрээ ирэхлээр л мэдэх вий. Би ч бас чам шиг залуу байхдаа ингэж л боддог байсан юм. Тэгээд энэ толгой бусдын улан дор байдгийг сүүлд нь л ухаарсан юм. Адарч зөрөөд амьдрах газар олдохгүй ээ, хүү минь гэхэд, эцэгтээ уураа гаргаж авсан Гообар цааш дуу шуу ч үгүй алхлав. Аав өөдөө авиран тэврүүлсэн Руубааг Соонаа атаархан харж, 

	— Явган явахгүй хөл чинь хугарчихсан юм уу? гэж зандран асуув. 

	Руубаа эцгийн мөрөн дээгүүр гараа зөрүүлэн тавьж

	— Би буухгүй. Чи л дуртайгаараа явж байхгүй юу, Гаагаа, энэ байна аа, өөрийгөө алт гээд л намайг мөнгө гээд дандаа шоолж байх юм. Би нэрээ солино оо гэв.

	Хоорий Соонааг зандарсан дүр үзүүлэн

	— Чи юунд тэгж байдаг юм бэ? Алт бол үзвэрийн юм. Мөнгө бол амьдралын юм байхгүй юу. Мөнгө үгүй бол зоос мөнгө юугаар хийх бил ээ, тийм үү? гэж асуухад Соонаа өөрийгөө өмгөөлөн

	— Алтгүй бол толгойн гоёл, хүзүүний зүүлт, бугуйн гоёо юугаар хийх бил ээ? гэж эгүүлэн асуув. 

	Гообар энэхүү маргаанд оролцож

	— Алт хатсан навч шиг шүлтгүй шар, харин мөнгө бол гэрэлт саран шиг гялалзсан цагаан гэж хэл хэмээн Руубаад үг зааж өглөө.

	Соонаа, — Тэгвэл хуримаа хийж байгаа авгай хүн чинь алтан шаргал саарий л өмсдөгөөс биш, хэзээ л өгөр цагаан юм өмсдөг байлаа даа.

	Гообар, Хоорий хоёроор үг санаа сэлбэгдсэн боловч ялагдалд орсон Руубаа яах билээ гэсэн харцаар эцгийн зүг харахад Хоорий бас нэг шинэ санаа гаргаж өгүүлрүүн: 

	— Алт бол баян хүмүүсийн юм, мөнгө бол ядуу бидний юм. Ядуу бид буудай иддэг, баян тэд арвай, буудайг тарианы хаан, арвайг боол нь гэж бид үздэг. Үүний нэгэн адилаар мөнгө бол төмөрлөгийн хаан, алт бол түүний боол нь мөн.

	Соонаа хариу олж чадсангүй ялагдсан дуугаар

	— Та нар цөмөөрөө нийлсэн шүү дээ. Тэгээгүй бол муу Руубааг ёстой уйлуулаад хаях байсан юм гэв. 

	Руубаа хуруугаа арвагануулан Ая яа, ая яа, Соонаа элдүүрчин гэж хашхирав. Тэр баярласандаа аавынхаа тэврээс буун харайж цовхчих зуураа Руубаа хаан Соонаа элдүүрчин гэж дахин дахин хашхирав.

	Тэднийг гэртээ ирэхэд Дханиа үүдэн дээрээ амдан зогсож байв.

	— Гообар аа, өнөөдөр юунд ингэтэл их оройтов. Ажил хийж байвал амь хамаагүй юм болж байна уу? гэж эхлээд улмаар Хоорий руу, 

	— Та ч бүр тэндхийг бүгдийг нь хурааж авчхаад бас ханахгүй замдаа талбай руу орж явчхав уу? Нээрээ цаад газар чинь зугтаад явчих гээд байгаа юм даа хэмээн бууж гарав. 

	Хоорий, Гообар хоёр гаднах худгаасаа нэг нэг гүц ус авч толгой руугаа цутгацгаачхаад Руубааг угааж өгөв. Дотогш ороход арвайн гурилаар хийсэн мөртөө буудайнх шиг цагаан гамбир, түүхий зөрчөөр чанцайлсан шар будааны ханд тэднийг угтав. Руубаа эцгийн тавагтайгаас идэхээр зэрэгцэн суув. Соонаа атаархсан харцаар үе үе ширвэх нь «Яршиг даа, энэ муу долигонуурыг дээ» гэж байгаа мэт.

	— За тэгээд эзэнтэнтэйгээ юугаа ярив даа? гэж Дханиа асуув.

	Хоорий саахуу дүүрэн ус нэг амиар хөнтрөх зуураа, 

	— Яриад байх юм юу байх вэ. Өнөө л ярьдаг татвар төлбөрийнхөө тухай. Дээд хүмүүсийг их жаргалтай байдаг байх гэж чи боддог биз. Тэгвэл чухамдаа тэд нар чинь биднээс илүү зовсон улс байдаг юм байна. Раая гуайн ярьж байгаагаар бол тэд нар шиг зовсон, сүүгээ хөхсөн улс байдаггүй юм байна гэв.

	Раая Саахавын чухам юу юу гэж ярьсан нь Хоорийгийн ой ухаанд багтаж өгсөнгүй. Энд тэндээс алаг цоог ганц хоёрхон үг тогтжээ.

	— Үнэхээр л тийм хэцүү юм бол тэд бидэнтэй байраа сольчиход яадаг юм бэ. Бид тэдэнд газар, шар, анжиснаас өгсүүлээд ер нь юу л байдаг юм бэ цөмийг нь өгөхөд дуртай байна. Арай сольчих гэж байгаа юм биш байгаа даа? гэж Гообар хажуугаас нь егөөдөөд цааш нь өгүүлрүүн: 

	— Энэ ч ёстой дэмий үг вий. Ордон харшид заларч, олон төрөг зайдагначхаад, бидэнд хүсээд ч олдошгүй юмаар зоог хийж, бодоод ч төсөөлөхгүй юмаар наргиж суудаг мөртөө бас тэгээд жаргалгүй байна, зовж байна гэж ярина аа! гэтэл Хоорий унтууцан өгүүлрүүн: 

	— Чамд юу ч гэхэв дээ хүү минь. Эд уурсын буян заяа гэдэг чинь хаядгаас биш хаяулдаггүй юм. Ухаан нь өөрсдийгөө л хар л даа. Бид эдлэн газраасаа юу олж долоож байна. Хийж хийж эцэст нь заяагүй толгойнуудад ганц ганц аавааны юм ч хүртэж байна уу? Харин ч арван рупигийн хөлстэй зарц гэдэг чинь биднээс дээр юм. Тэгээд энэ нь дээр юм гэж бодоход энэ газраас ховхрох эрх бидэнд байна уу. Хаяж явлаа гэсэн ч тэр бэлэн амьдрал чинь хаа байгаа билээ. Энэ газрын эзэд гэдэг чинь бас л зүдэрсэн амьтад байдаг юм байна. Тэд чинь албаны дээд түшмэдийн аяыг аялж тэдэнд хишиг бэлэг барих, мөн элч тахруудад тал бэл засаж бялдуучлан зусардахаас өгсүүлээд хугацаа хоногт нь багтааж алба ноогдлыг нь бөглөх есөн шидийн томуу тэдний утсан амийг нь ээрч байдаг гэнэ. Энэ бүхнийг гүйцэлдүүлэхгүй бол өртсөн бие нь шорон оронд сууж өвлөсөн хөрөнгө хогшил нь хураагдан туугдах нь энүүхэнд гэнэ. Тэгэхэд бид бол шорон оронд суух юм хаа байх вэ. Сайн л бол хэд гурван хараалын үг, ташуурын сур л хүлээгээд өнгөрнө биз.

	— Ярихад ч амархан л юм, аав минь. Бидэнд эрхтэн хаачих даавуу, эрүү хөдөлгөчих будаа алга байна шүү дээ. Шилний хөлс өсгийдөө хүрэвч энэ улаан голыг залгуулахад чухаг байна. Тэгвэл тэд ямар байна даа? Далан давхар олбог дээр завилан тухалж түмэн зарцаар хүрээлүүлэн үйлчлүүлж буман амьтанд зарлиг буулган сууж байна. Тийм ээ, тэд энэнээсээ илүү яаж баяжих вэ. Одоо өөр тэдэнд юү хэрэгтэй юм бэ?

	— Чиний бодож байгаагаар бидний хооронд ямар ч ялгавар байх ёсгүй юм биз дээ?

	— Байх ёсгүй. Бид чинь энэ ертөнцөд адилхан хүн болж төр өө биз дээ?

	— Тийм биш ээ, хүү минь. Дээд доод гэдэг чинь бурхнаас заяагдсан юм. Өв хөрөнгө гэдэг чинь үлэмж их хатамжлалын үр юм. Тэд чинь урьд насандаа үйлдсэн үйл буянаа эдэлж яваа улс. Бидэнд хийсэн буянгүй болохоор эдлэх заяа юу байх вэ.

	— Энэ бүхэн зөвхөн өөрийгөө мунхруулсан үг. Тэр бурхан чинь бид бүхнийг адилхан хүн болгосон юм. Гагцхүү энд л хүчтэй нь хүчгүйгээ дарамтлан мөлжиж дээд хүн болж байна.

	— Чи буруутаж байна, хүү минь. Өнөөдөр ч гэсэн манай эзэн өдөр алдахгүй өглөө үдшийн мөргөл үйлдсээр л байна.

	— Тэр юуны хүчээр тэгж эргэл мөргөл, тахилга даллага хийж байгаа юм бэ?

	— Өөрийнхөө л хүчээр байхгүй юу.

	— Үгүй тийм биш. Тариачны хүч хөлсөөр л хийж байгаа юм. Харин энэ нүгэлт хоолоо шингээхдээ л зүдэрдэг байх. Үүнийгээ л шингээх гэж өглөө үдэшгүй өргөл мөргөл, тахилга даллага хийж суудаг байх. Бидэн шиг мөр нүцгэн, хоосон ходоодтой суугаад мөргөл хийж байхыг нь харах сан. Харин бидэнд ядаж хоёр цагийн бүтэн хоол хайрлаадахвал ч бид чинь өдөр шөнийн дөрвөн цагийн эргэлтэд залбирал үйлдчих байх шүү. Арай ч нэг өдрийнхөө нишингэтэй хамт залгичихгүй байх аа.

	Хоорий хэлэх үггүй болж дэмий л, 

	— Хүү минь, наад ам чинь дэндэж байгаа юм биш биз? Харин бүр эцэст нь бурхантайгаа жийлцэх нь шив дээ гэв.

	Үдээс хойш Гообарыг хүрзээ аван гарахад Хоорий хойноос нь дуудаж, 

	— Жаахан хүлээ, хүү минь. Би ч явлаа. Урьдаар жаахан өвс гаргаад тавьчихъя. Бхоолаа гуайд өгөх гэсэн юм. Хөөрхий амьтан ойрдоо их зүдэрч байгаа гэнэ гэв.

	Гообар үл тоомсорлох харцаар эргэн харж, 

	— Манайд худалдах өвс байхгүй шүү дээ гэхэд

	— Худалдах гээгүй юм даа. Зүгээр өгөх гэсэн юм. Ядарсан цагт нь хүнд тус болж байх хэрэгтэй.

	— Тэр бидний ядарсан цагт ямар үнээгээрээ гялайлгасан юм бэ?

	— Гялайлгах нь ч гялайлгасан л даа. Би л аваагүй болохоос, биш.

	Дханиа тэндээс толгой сэжин, 

	— Юу гэнэ ээ? Үнээ өгсөн гэнэ үү? Шил сүү ч өгчих жудаггүй байж бас бүр үнээ хүнд өгнө өө? гэхэд Хоорий хэлснээ баталж өгүүлрүүн: 

	— Үгүй ээ, тэр надад тугалтай үнээгээ үнэхээр барьж өгсөн юм шүү. Өвс тэжээлгүй болчхоод гар нь хоосорсон учир нэг үнээгээ борлуулж өвс тэжээл болгох санаатай юм байх. Тэгэхээр би урьдаар жаахан өвс өгчих нь зүйтэй юм. Тэгээд харин мөнгө сангийн арга олдвол үнээг нь ч болсон авчхаж болох юм гэж бодсон юм. Ная гэж байгаа боловч бас увуу цувуу өгч болно гэж байгаа юм.

	Гообар хоёр гараа угаан илж, 

	— Аа мэдэхгүй, таны наад санаа чинь ч өөрийгөө л гай руу хөтөлж байгаа вий. Наян рупигийнх гэж байгаа аж. Арав хорийг нь өвс хулсаар аргалдаг юм гэхэд цаана нь жар дал үлдэж байдаг. Увуу цувуу ч гэсэн амжиж гүйцээх юм уу? гэж асуув.

	Хоорий залирхгаар инээмсэглэж, 

	— Тэр үнээ ч ер нь тэгж ингэсхийж байгаад л миний гарт ороод ирэх байх гэж би бодсон юм шүү. Бхоолааг л нэг юмтай нийлүүлээд өгчихвөл болох юм байгаа юм. Энэ гурав дөрвөн пүү өвс хулс чинь ер нь нэг их юманд яригдахгүй юм шүү гэв.

	— Өө хөөрхий, та чинь одоо хүн бүхний орон гэрийг тохинуулагч болж хувирсан уу? гэж Гообар эрс зэвүүцсэн байдлаар асуухад Дханиа нүдээ эргэлдүүлэн ширвэж, 

	— Юу ч болсон атга өвсөө алдахгүй байх нь зүйтэй байх аа. Бхоолаа хэзээ л билээ дээ гэв.

	Хоорий өөрийгөө зөвтгөн, 

	— Хэрэв заяа миний оролцоотойгоор хэн нэг амьтан гэр орон тохижин төвхнөж л чаддаг юм бол үүнд муу юм юу байх билээ гэж эрс хариулав.

	Гообарт энэ яриа таалагдаагүй учир мод толгойгоо аван гарч одлоо.

	Дханиа толгой сэгсрэн, 

	— Орон гэр болгож өглөө ч гэсэн авдаг наяараа зогсохгүй аль байдгийг минь хураана гэх байлгүй дээ гэхэд Хоорий Дханиаг ятган, 

	— Чи юунд дандаа ингэж байдаг юм бэ. Тэр их сайн хүн шүү дээ. Адаглаж л надтай уулзах болгондоо чамайг хайлган цагаан сэтгэлтэй, ёстой л буяны тэнгэр шүү гэж үргэлж магтаж явдаг хүн байхгүй юу гэж ярив.

	Дханиагийн царай улайж сэтгэл нь хөөрч өгүүлрүүн: 

	— Би түүний магталтаар дутаагүй байна. Муу юм чинь өөрийгөө л хичээхгүй, яах нь вэ дээ.

	Хоорий инээмсэглэн улам цаашлуулан, 

	— Ээ дээ, манай хүүхэн ч муу чөтгөр тогтохын аргагүй харааж загнадаг сүрхий амьтан даа гэж намайг ярихад тэр үл хэрэгсэн «Үгүй ээ, тэр чинь жирийн нэг хүн биш ёстой буяны тэнгэр байгаа юм. Чи миний хуучин эхнэрийг ямар хүн байсан гэж санана. Заримдаа би чинь түүнээс айхдаа өдөржин ч гэр орондоо орж чаддаггүй байлаа шүү дээ. Тэгэхэд танай эхнэр бол тийм хүн биш. Хэрэв би түүнийг өглөөний цагаар харвал миний гарт заавал нэг олз орно гээч. Ээ дээ мөн ч буянтай хүн шүү» гэж ярьж байна билээ. Тэгэхээр нь би «Танд л олз ордог юм байгаа даа. Надад бол ч өдөржин харсан ч сохор зоос байдаггүй юм шүү дээ» гэж хэлсэн гэхэд Дханиа: 

	— Буянгүй чиний дэргэд ч хүн тэгнэ л дээ гэж өөрийгөө өмөөрөн ширэв татав.

	Хоорий цааш нь яриагаа үргэлжлүүлэн,

	— Үгүй ээ, тэгээд Бхоолаа гуай эхнэр байсан хүнээ л мууг нь гайхаад байх юм. Тэр нь гуйлга гуйж очсон ядуу хүмүүст юу ч өгдөггүй байснаар барахгүй шүүрээр зодож хөөдөг байсан гэнэ. Уух давсаа хүртэл айлаас илүүчлэн хэрэглэх гэж боддог ёстой нэг бэрд байсан юм байх.

	— За, та нартай адил үхсэнээ муу хэлж суудаг хэн байх юм бэ. Цаадах чинь бас хүн харахаараа сээтгэнэх санаатай л юм байх чинь билээ.

	— Бхоолаа ч их гүндүүхэн томоотой хүн тулдаа л түүнтэй амьдраад байсан юм. Өөр хүн бол ч, эртний, амандаа хор хийгээд үхэж орхисоон. Надаас арав гаруй ах хэр нь үзмэгцээ л заавал түрүүлж амар эрнэ шүү.

	— Танай хүүхний царайг үзсэн өдөр л... гэж түүний ярьж байгааг чи юу гэж ойлгов?

	— Үгүй яах вэ дээ, тэр өдөр бурхнаас л ямар нэг хишиг хайрладаг юм байлгүй.

	Гообар гаднаас орж ирээд

	— Бхоолаа гуай ирж байна. Ганц хоёр пүүнээс илүү юм битгий өгөөрэй. Бусад асуудлаараа бол та л өөрөө эрэлд гардаг юм байгаа биз гэж хэлэв.

	Дханиа магтуулснаа санаж, 

	— Хүн ирчхээд байхад суурь суудал тавьж өгч сураач. Соонаа, гүцээрээ ус авчирч өг. Гар, хөлийг нь угаалга. Одоо энэ хүнд чинь юу өгч барьдаг билээ гэж хашхиран сандрахад Хоорий тайван байдлаар, 

	— За гайгүй, унд шингэ гээд яах вэ. Ямар нэг их айлчин гийчин ирж байгаа биш гэв.

	Дханиа уцаарлан, 

	— Яагаад биш байдаг юм бэ? Энэ хүн хэзээ л үүд хаалгыг чинь үргэлж татаад байдаг билээ. Ийм их халуунд тийм их холоос ирсэн хөөрхий амьтны ам хамар нь хатаж яваа байлгүй. Алив Руубаа тэр хайрцаг татаад үз, тамхи тариа юу байна. Гообарыг байхад ч манайд юу байв гэж. Май энэ мөнгө аваад шалав яв. Жаахан тамхи аваад ир гэж дуу хадан сүйд болов.

	Бхоолаа урьд үзээгүй хүндлэлээр өнөөдөр угтуулав. Гообар олбог засаж тавилаа. Соонаа ус авчрав. Руубаа тамхи барив. Дханиа хаалганы цаана зогсон өөрийгөө магтахыг чихээрээ сонсох гэж тэсэж ядан хүлээнэ.

	Бхоолаа өөр лүгээ чилам3 ойртуулан татах зуураа, 

	— Ээ дээ, орон гэрт сайн авгай орж ирнэ гэдэг чинь тэр чигээрээ тэнгэр бурхан заларлаа гэсэн үг. Их бага ямар ч амьтныг хүлээж хүндэлж байгааг нь хар л даа, Хоорий минь! гэж өөрийг нь магтан ярихыг сонссон Дханиагийн зүрх баяраар оволзон хүнд хүчир зовлон зүдүүрт дарагдан явсан сүнс сүлд нь нэгхэн зуур боловч далайран уужирч амсхийх шиг болов.

	Хоорий, Бхоолаагийн сагсыг аван сүрэл хийж өгөхөөр гарахад Дханиа ч дагалдан гарлаа. 

	Хоорий: — Хөөрхий энэ том юм хаанаас олоо бол доо. Хоёр гурван пүүнээс нааш ч цадахгүй эд байна даа.

	Магтуулсандаа хөөрсөн Дханиа зэмлэнгүйгээр Хоорийг харж өгүүлрүүн: 

	— Ингэж царайгүй загнах байсан юм бол хүнийг юунд урьж залсан юм бэ. Өгөх л гэсэн юм бол ходоодыг нь дүүртэл өгч сур. Чиний хашаанаас цэцэг навч түүх гэж ирээгүй нь мэдээж. Өгөх л гэснээс цааш гурав дөрвөн сагс өгсөн ч яадаг юм бэ. Хөөрхий амьтан, хүүхдээ яагаад дагуулж ирээгүй юм бол доо. Ганцаараа яаж авч явах билээ. Үхчих вий дээ, хөгшин амьтан.

	— За тэгвэл үүгээр нь нэг дүүрэн өгөөд явуулъя. Харин Гообарыг өөрийнхөө сагсаар бас нэг аваачаад өгчих гэж хэлье.

	— Гообар нишингэ рүүгээ явна шүү дээ.

	— За яадаг юм бэ. Ганц өдөр очихгүй байхад цаадах чинь арай хатчихгүй байлгүй.

	— Дандаа л нэг юмтай хамт явж байдаг сан. Өнөөдөр яачхаа вэ. Бурхны хайрласан хоёр ч сайхан хүү байхад.

	— Гэртээ л байхгүй байгаа юм байлгүй. Сүүгээ аваад л зах руу явчихаа биз.

	Энэхэн завсар Дханиагийн сэтгэлд хармын буг босон ирэв.

	— Арай дэндүү юм биш үү. Юмаа нэг өгөх, бас тэгээд хүргэж өгөх гэвэл: 

	— За тэгвэл хэн ч битгий яв. Би хүргэлцээд өгчихье. Их хүмүүсийг хүндлэхэд ичиж зовох юм юу байх вэ.

	— Хүнд гурван сагс өгчихлөөр шарандаа юугаа өгөх бил ээ?

	— Аа золиг, нээрээ ийм жаахан юм байсныг нь мэдсэнгүй. За одоо яах вэ, өнгөрч. Болохгүй бол Гообартайгаа чи талбай руу явахгүй юу.

	— Хөнжлийнхөө хэрээр л байх нь зүйтэй шүү дээ. Хэтэрч очоод гэр орноо л битгий барьчхаарай.

	— За битгий галзуураад бай. Энэ байтугай хэрэв эзний зарлиг буувал чи охин хүүхэдтэйгээ энэ бүх сүрлээ толгой дээрээ ачаад явахаар барахгүй түлээ түлшийг нь хүртэл хагалж хурааж өгөх болно шүү дээ.

	— Эзний явдал өөр юм чинь

	— Тийм ээ тийм, тэр ташуур, хэрэглэдэг нь үнэн.

	— Бид үүний чинь газрыг тарьдаггүй шүү дээ.

	— Тийм ээ тийм. Түрээс ч өгдөггүй.

	— За яршиг, чамтай ингэж улиглаж суугаад яах вэ. Дуртай юм бол хоёул гурвуулаа л явцгааж байхгүй юу. Чи миний хэлснийг хэзээ л дуулдаг байлаа. Дуулсан ч сүүлдээ бас түвэг болохын нэмэр гэж Дханиа уцаарланхан хариу өгүүлэв.

	Гурван сагс цүнхийтэл чихэгдэв. Гообарын уур хүрсээр л байв. Тэр эцгийнхээ үгэнд ер итгэхээ байжээ. Хаашаа л гарна вэ, нэг л юмны гарлагатай орж ирэх юм. Яасан жигтэйхэн юм бэ гэж дотроо бачимдана. Хоорий ч яах вэ, итгэл сүжигт живээд учраа олохоо байсан хүн.

	Гообартай хамжин нэг сагс сүрэл гадагш гаргахад Бхоолаа түүнийгээ аваачиж тавьчхаад одоохон буцаад ирье. Бас нэг сагсыг өгнө биз дээ?

	Хоорий: 

	— Нэгээр барахгүй одоо дотор хоёр дүүрэн байна. Та эргэж яваад яах вэ. Гообар бид хоёр тантай хамт хүргэлцэн явах гэж байна.

	Хоорийгийн энэ үг Бхоолаагийн сэтгэлийг бүрэн байлдан дагуулах шиг болж Хоорий түүнд төрсөн ах дүүгээс нь илүү дотно хүн мэт санагдаж баярлахдаа яаж ч чадсангүй дэмий л гөлрөн дороо таг зогсов.

	Гурвуулаа сүрлээ үүрэн сажлах зуураа бас элдэв бусын юм ярилцан явлаа.

	— Дасаахарийн баяр ч ирлээ. Эзнийд бас л их хөлтэй юм болох байх даа? гэж Бхоолаагийн асуухад

	— Аа тэгэлгүй яах вэ. Асар майхнаас өгсүүлээд зөндөө л юм босгож байна билээ. Би ч бас тэнд ажиллах байх, Раая Саахав намайг Раажаа Чаанагийн цэцэрлэгчийн үүрэг гүйцэтгээрэй гэж байна билээ.

	— Эзэн чамд сайн юм аа даа?

	— Буянтны хайр хөөрхий!

	Хэсэг зуур дуугүй явснаа Бхоолаа

	— Тэгж цэцгийн дээжээр бэлэг ерөөл барина гэдэг чинь бага ч болсон зардал мөнгө орох л байх даа? гэж асуухад Хоорий духныхаа хөлсийг арчин 

	— Тэгэлгүй яах вэ, бас их хэцүү, даадаа минь гэж хэлээд цааш өгүүлрүүн: — Бидний тарьдаг тариа будаа маань ч үтрэм дээрээ л эзнээ олж дуусах юм байна шүү. Эзэн хувиа авна. Ихэс санваартнууд хишгээ хүртэнэ. Ингэхлээр хувьд үлдэх юм ч маруухан болох юм байна шүү. Энэ жаахан сүрлийг чинь өдөр шөнөгүй л хурааж урд хойноо нууж хавчиж байж үлдээж авдаг юм байхгүй юу. Үгүй бол хөндлөн цагаан өвс ч үлдэхгүй. Газрын эзэн маань ганцхан боловч гай болох юм наагуур нь тоо томшгүй. Гурав дөрвөн санваартан, зээл хуйлын эзэд, Даадаадийнэ бандидаас өгсүүлээд зөндөө. Хэний ч өр төлөөснөөс мултрах хувь учир алга аа. Урьдах өр ширнийхээ талд нь ч ороогүй байж бас л шинээр зээлж хуйлах болчих юм. Мөн ч янз бүрээр үзэх юм. Гэсэн ч ер нь л нэг болохгүй байна. Мах ясаа тасчин байж хүчээрээ зүтгэх л юм. Гэвч угаасаа заяа муут чинь яах ч аргагүй юм. Өрөө төлж гүйцэх нь байтугай түүнийхээ хүүгийн нь өмнө орохгүй юм. Би одоо зээлж авсан мөнгөнөөсөө хоёр дахин илүү их мөнгө төлж байна. Тэгэхэд өчнөөн зээлж авсан мөнгөний тоо яг л хэвдээ байгаад байх юм. Зуны нар, өвлийн жаварт бие амар сууж буян ном жаахан хийж бай гэж баяд ихэс бидэнд сургаж л байдаг юм. Гэхдээ тэд яаж тэгж суухын арга замыг нь бидэнд эс хэлсэн. Энэ баяд эздийн зарж эдэлж байгаа гэдэг ч тойм алга. Сая Раая гуай хүүгийнхээ хуримд хориод мянгыг явуулах шиг боллоо. Мангаруу гуай эцгээ оршуулах гэж таван мянгыг зарлаа. Тэднийг ингэж зарж үрж байгааг асууж ярих ч хүн алга. Тэгж асуудаг ёс ч алга юм шиг байна.

	Бхоолаа, — Нөхөр минь, бид тэгж их хүмүүсийн адилаар яаж байж болох билээ гэж өрөвчхөн маягаар өгүүлэв.

	— Бид ч бас хүн шүү дээ.

	— Хэн хэлж байна, чи биднийг хүн гэж? Бид хүн болох нь хаа юм бэ. Хэнд эд хөрөнгө, эрх тушаал, эрдэм мэдлэг байна вэ, тэр л хүн болохоос бид гэдэг чинь зүтгэхийн төлөө төрсөн шар үхэр шүү дээ. Ер нь одоо чинь хүн хүндээ чоно болж, эвсэх нэгдэхийн зүг ч алга. Энэрэл хайрын нэр ч алга.

	Өнгөрсөн үеийн жаргал, өнөө үеийн зовлонгоор ирээдүйд учрах үхэлтэйгээ холбон хөөрч суух шиг сэтгэлийн зугаа хөгшчүүлд байдаггүй. Хоёр хөгшин бие биеийн зовлонгоо ярилцан нулимсаа ч унагаалцав. Бхоолаа хүүгийнхээ урагшгүйг хөөрч, Хоорий дүүгийнхээ бүтэлгүйг хүртэл тоочицгоов. Тэд замдаа нэг худаг дээр ирж үүргээ буулган ус ууж амрахаар сууцгаав. Гообар ховоо авч ус татлаа: 

	— Өрх гэр салах үед чамд эвгүй байсан биз? Чи дүүгээ чухам хүү шигээ л асарч байсан юм байна шүү дээ гэж Бхоолаа өрөвдсөн царай гарган асуухад Хоорий хоолойгоо зангируулан өгүүлрүүн: 

	— Ярих юм биш ээ, даадаа минь. Заримдаа ч ёстой ус руу унаад үхчихмээр ч бодогдож байлаа. Энүүхэн хэдэн насандаа ч мөн янз бүрийн юм үзэх нь ээ. Залуу халуун насныхаа хамаг байдаг хүч чадлаа зориулан хүн хийсэн тэр маань харин амьдралын эцэст гашуун дайсан болчих юм. Юунаас болоод ингэж эвдэрсэн бэ гэхээр тэд нар муу эхнэрийг минь далайсан газраа далд оруулж, далласан газраа ил гаргуулж байх санаатай байлаа. Муу авгай минь бас хүн болсон хойно хаанаас тэгэх билээ дээ. Гэрийн эзэгтэй хүнд чинь бас нэг жаахан эрх мэдэл байх шүү дээ. Амьтан ах дүүтэй өгөлцөж авалцах, гэр орноо тордох янзлах, нааш цааш нь болгох барих ажлыг хэн хийдэг билээ дээ.

	Гэр орноо цэвэрлэх, хоол ундаа хийх, хүүхэд шуухдаа асарч өргөх гэдэг чинь тийм амар ажил уу? Үнэндээ гэхэд манай Дханиа чинь Сообхаа, Хийраа нарын эхнэрүүд шиг тэгээд зүгээр гэрийн буг болоод суугаад байдаг хүн биш. Тэгээд болохоо байгаад л бид салсан юм даа. Салаад одоо юу болж байна, хар даа. Хэд хэдэн газар зэрэг зэрэг тогоолж, зарлага үрлэг нь л нэмэгдсэнээс өөр олигтой сайн болсон юм алга. Муу эхнэр маань дүү бэрүүдээ гэхээр бүр амиа тавьдаг байсан юм. Хөөрхий амьтан бэрүүдийнхээ хуучин муусайн салбархай хувцаснуудыг нь хамж өмсөөд л олигтой амттай хоол ундаа өөрийнхөө ам руу тэвчиж хийж чадахгүй, юу байдгийгаа л бэрүүддээ барьдаг байсан юм. Биедээ ганц гархи зүүхийг ч мэддэггүй байж. Ингэж байхад нь тэд өөрийг нь үзэхгүй болохоор тэр хүн чинь хөөрхий яая гэхэв ээ дээ. Үгүй тэгээд салцгаасан маань ч дээр болсон юм. Миний нуруун дээрээс бас л нэг ачаа хөнгөрч байгаа юм.

	Бхоолаа нэг саахуу ус хөнтөрчхөөд өгүүлрүүн: 

	— Ийм явдал ч айл болгонд байдаг шиг байна аа. Ах дүүгийн дунд байтугай аав хүүгийн хооронд ч тохирохгүй юм гарах юм. Хүн тусгүй зан гаргаад байвал би дуугүй сууж чаддаггүй хүн л дээ. Үүнээс л болоод байдаг юм. «Архи уулаа. Тамхи татлаа, Мурутай тоглолоо. Хүний үгэнд ордоггүй, хэнээс гарсан хэн бэ? Зарж үрэхээ мэддэгээс цааш олж хураахаа бас мэдэх л хэрэгтэй. Сохор зоос ч олохоо мэдэхгүй байж бас хамаагүй зарах гэнэ ээ» гээд л би түүн рүү бууж гарах нь тэр. Ялангуяа манай том хүүг яана. За тэгээд өнөөдүүл чинь зөндөө юм аваад зах руу явчихна. Хамаг юмыг нь үгүй хийчхээд буцаад ирнэ. Яачхав гэж асуух болно. Огт дуугарахгүй ээ. Харин манай бага хүү Жангий ч ганцхан дуу хуурын хойноос л үхэж явдаг хүн. Уг нь хөгжим ч нэг их муу юм биш л дээ. Ухасхийвэл л нэг муу бөмбөр цан барьж аваад л таг сууж орхино. Тэгж цаг үргэлж сууж байх юм хаа байна. Ингэж ажил төрлөө хаячхаад өдөр шөнөгүй гиюүрч суух юм хаа байх вэ. За ингэхлээр чинь өнөө л ус унд хийх, үнээ мал саах, сүү саалиа борлуулах хамаг л ажил хөгшин толгой дээр л бууна. Чамд л гэж хэлэхэд нөхөр минь, энэ жаахан хөрөнгө чинь хөгшин толгойд хар арандаг болж ёстой залгиж ч чадахгүй, гаргаж ч чадахгүй алтан загас амандаа хийсэн юм шиг болж байх юм. Чи манай охин Чуниаг мэдэх байх, бас нэг заяагүй амьтан. Чи түүнийг нэг юмтай толгой холбож байхад нь ир ээ биз дээ. Уг нь сайхан айл болсон юм. Нөхөр нь Бомбейд сүүний худалдаа хийдэг, олз омогтой ч хүн байлаа. Гэтэл хинди мусульманчуудын хатгалдааны үеэр гэдэс рүүгээ хутга шаалгуулаад баларч орхилоо. Одоо охин минь ганцаараа дүүрч явна.

	Авчраад бас нэг таарсан юмтай толгойг нь холбочих гэхээр өөрөө дургүйцээд байх юм. Ядаж тэгээд манай бэрүүд гэж хоёр сүрхий толгойнууд бий. Манайх гэдэг чинь ёстой шамбалын талбар гэж мэд. Бүр болохоо байхаар охин минь заримдаа эндээ ирэх л юм. Гэсэн ч амар заяа нэг ч үзэхгүй.

	Ийнхүү зовлон зүдүүрээ ярилцсаар явтал тэд Бхоолаагийнд хүрч ирлээ. Тэдний тосгон жижиг боловч баян. Голдуу үхэр малтай болохоороо муу ч үгүй амьдран сууна. Бхоолаа энэ тосгоныг толгойлно. Нэлээд уужуухан зайтай хашаан дотор арван хэдэн үнээ тэжээл идэн зогсоно. Голд нь арваад хүн ч өргөөд даамгүй том вандан байв. Энд тэнд бөмбөр цан өлгөөстэй харагдана. Хуучирсан хавтастай том судар дэлгээстэй харагдах нь Раамааяна бололтой. Хоёр бэр нь баас давтаж яваа харагдана. Чуниа үүдэн дээрээ ирэн тэднийг угтав. Хамраасаа зулайгаа өнгөртөл улаан шунх түрхсэн байх бөгөөд нүд нь улайсныг нь харвал уйлсан бололтой. Гоолиг нарийвтар мөч болгонд нь эрүүл чийрэг булчин зангирах нь залуугийн цогийг илтгэнэ. Дугариг нүүр, цулцгардуу хацар, хонхордуу онигор нүд, нарийхан магнай, товойсон хөх, нарийхан бэлхүүс гарган туялзах нь харахад эгдүү хүргэм. Биеийг нь бүрхэн байгаа нимгэн ягаан саарий гоолиг эрхтнүүдийг нь далдлан эс чадна.

	Тэрээр Бхоолааг хармагц үсрэн хүрч толгой дээрх сагсыг нь буулгалцав. Бхоолаа наад хоёрыгоо буулгалцаад Чуниад хандан: 

	— За хүү минь, урьдаар нэг тамхи нэрээдэх. Тэгээд жаахан уух юм хийгээд ир. Ус байхгүй бол ховоогоор аваад ир. Би татаад өгье. Чи Хоорий гуайгаа таньж байгаа биз дээ? гээд Хоорий руу хандан өгүүлрүүн: 

	— Хань бүлгүйгээр гэр орон авч явна гэдэг ч байдаггүй юм байна аа, Хоорий минь. Бяртай шар тариа ногооны үндэс, бэр хүүхэн гэр орны үндэс гэдэг ч аргагүй үнэн юм. Үнэндээ л шаргүй бол тариа ногоо яаж тарих вэ, эхнэргүй бол гэр орон яаж тохижих вэ. Хүүхдүүдийн минь эхтэй хамт л гэр орны минь өнгө үхэж орхилоо. Энэ муусайн бэрүүд гурил хавтгайлахаас өөр гэр орны ажил үйл ердөө мэдэхгүй. Амаа хөдөлгөхдөө л сурамгай. Энэ эрс, эмст залхуурахаас өөр мэдэх эрдэм алга. Эднийг гэсээр яваад л энэ бие минь дууслаа. Тэгээд үхсэн цагт энэ муусайнуудын халаглах нь ч гайгүй вий. Хүний нүүрэн дээр нэг тэгж ингэсэн болох байх. Би ч яах вэ дээ, эд нар л өөрсдөө хэцүү амьтад гарцгаах байх.

	Энэ зуур Чуниа нэг гартаа чилам, нөгөө гартаа саахуутай цийдэм барьсаар гүйж ирээд улмаар ус авчрахаар ховоо аван одлоо. Гообар хажуугаас нь «Би аваад ирье» гэж хэлээд түүний гараас ховоог нь авах гэлээ. Чуниа ховоогоо эс өгч худгийн ирмэг дээр очоод

	— Та чинь манай зочин шүү дээ. Ирсэн зочиндоо ганц балга ус өгөх хүн байдаггүй юм байна гэж хэлбэл яана гэж хэлээд инээмсэглэв.

	— Юуны чинь зочин гийчин. Бид чинь танай саахалтын улс шүү дээ.

	— Тэр нь ч тийм л дээ. Гэхдээ жилдээ ганцхан удаа үзэгдэж байгаа хөрш чинь зочин болдог шүү дээ.

	— Өдөр бүр ирээд байвал үнэ хүндээ алдах явдал бас байдаг.

	Чуниа нүдээ солив цохин инээмсэглэж өгүүлрүүн: 

	— Та олон ирж хүндээ алдана гэж зовох юм байхгүй ээ. Би таныг сардаа нэг ирж байвал цай ундаараа дайлж байя. Хагас сардаа ирж байвал тамхи тариагаараа дайлж байя. Долоо хоногтоо ирж байвал довжоо суудлаа өгч байя. Харин өдөр бүгд ирвэл хоосон байж мэдэлгүй шүү.

	— Хоосон гэхдээ л өөрийгөө нэг харуулчхаж байна биз дээ?

	— Харуулахаар барах уу. Таныг бол хүндлэн биширч байх л даа гэж хэлэх зуур Чуниагийн царай гунигаар хувирсан нь мартагдсан нэгэн зүйл санаанд нь орох шиг болов. Тэр одоо бэлэвсэн ажээ. Эхнэр хүн гэгдэж явсан үедээ тэр эр нөхрийн нөөлөг хамгаалалтын дор сэтгэл тайван амьдарч явжээ. Одоо тэгвэл түүнийг өмгөөлөн хамгаалах юу ч үгүй болжээ. Иймээс тэр өөрийн хаалгыг өөрөө бэхлэн нам суух боллоо. Хөрсөн гэрийн мухарт уйтгарлан суухдаа хааяа хааяа үүд хамраа онгойлгон гадагш харах авч харь хүний бараа үзмэгц хардан айхдаа хаалга үүдээ хаан түгждэг болжээ.

	Гообар ховоогоор дүүрэн ус татаж гаргалаа. Тэд цөмөөр ус цийдэм уун тамхи тариа татаж аваад буцах боллоо.

	Бхоолаа, — Маргааш эргэж ирээд үнээгээ аваад яваарай Гообар. Одоо тэр тэжээлээ идэж байна гэж хэлээд нэг үнээг гоцлон заалаа. 

	Гообарын нүд үнээ дээр унаж үнээний сайхныг магтах сэтгэл төрнө. Ийм сайхан үнээ байсан гэж тэр ердөө бодоогүй байжээ.

	Хоорий хорхойтсон сэтгэлээ нуун ядаж

	— За яах вэ, яарах юм юу байх вэ гэхэд Бхоолаа: 

	Чи яарахгүй ч гэсэн бид яарч байна. Үүнийг гаднаа аваачаад харж байхад чинь өнөө нэг юм санаанд чинь бас орж байх байх. 

	— Түүнийг ч би бүр санаад л явна, даадаа минь.

	— Тэгвэл Гообарыг нааш нь явуулаарай.

	Аав хүү хоёр сагснуудаа толгой дээрээ тавин буцан алхлахдаа хуримаа хийгээд эргэж яваа хос хоёр шиг баяртай байв.

	Хоорийгийн насан туршийн мөрөөдөл нь биелж байгаа юм шиг санагдана. Тэгээд ч бас үнэгүй юм шиг хямдыг нь яана гээч. Гообарт үнээнээс илүү нандин зүйл олдож сэтгэл зүрхэнд нь хайр дурлалын дөл асаагджээ. Эцгийн нүдийг хариулан эргэн харахад Чуниа үүдэн дээрээ зогссоор харагдана. Дүрэлзсэн дурлал, тачаангуйн долгио хоёр нийлэн ижилсэхдээ амархан ажгуу.

	
ДӨРӨВ

	Хоорийгийн нойр шөнөжингөө хүрсэнгүй. Өгөөмөр навчит нийм модны доор тавьсан хулсан дөрвөн хөлт дээр эргэн хөрвөж огторгуйн мандалд гялалзагч оддыг байн байн ширтэнэ. «За байз, үнээндээ нэг тусгай тэжээлийн тэвш төхөөрөх нь дээр байх аа. Одоо ч яах вэ, гадаа байлгаж болох юм. Харин өвөл дулаан байр засах хэрэгтэй болно. Гадаа байгаад байвал адаглаж хүний хараа тусчихна. Цагаан хэл ам ч хэцүү шүү. Үүнээс болж үнээ мал дэлэн хөхөө авах явдал ч бий. Үгүй дээ л зан нь хувирч ойртуулахаа байчихдаг. Ингэхлээр ер нь гадаа байлгана гэдэг буруу юм аа. Тэжээлийн тэвшийг хэн чинь гадаа засдаг байлаа. Ялангуяа Гаарандий гуай харвал ч бүр өлөн нүдээ бүлтийлгээд байх болно. Тэгээд ийм нэг хөгийн юмны төлөө хэл ам хийж явалтай биш. Гаарандий гуайн дэргэд миний дууг сонсдог ч хэн байх вэ. Аягүйрвэл би нэг юм хэлчихдэг, түүнээсээ болоод насан турш бие биеэ үзэж чадахгүй юм болж болох юм. Усанд амьдрах байж матартай дайсагналцвал балрахын цондон гэж байдаг. Ингэхлээр ер нь үнээгээ дотроо л байлгая. Жижиг ч гэсэн үүдний өрөөнд жаахан зай гаргачхаж болох байлгүй. Хэлж байгаагаар нь бол 5 сээрээс буухгүй сүү өгнө гэж байгаа. Нэгийг нь ч яах вэ, Гообар ууг, Руубаа маань сүү гэж үхэж байдаг хүүхэд, одоо дураараа л ууж байг. Хааяа хааяа хоёр гурван сээрийг эзэндээ аваачиж барина. Гаарандий гуайг ч бодох хэрэгтэй болно. Мөн Бхоолаад мөнгө олж өгөх хэрэгтэй болно. Эхнэр олох гэснээр нь эр нөхрийг далимдуулан хохироож яаж болох вэ. Хүн хүнийг ингэж итгэж байхад нь тэр итгэлийг эвдэнэ гэдэг өөдгүй хэрэг. Тэр наян рупигийнхээ үнээг надад л итгэн тавьсан хүн. Үгүй тэгээд одоо нэг ч сохор зоосгүй яана даа. Гэхдээ үнэн сэтгэлд үнэ үгүй гэж үү? Ядаж хорин тав зургаан рупи ч болсон олоод өгчихвөл Бхоолаа гуайд итгэл төрөөд явчихсан байгаа даа. Энэ тухайгаа Дханиад бүтэхээргүй юм гэж ярьж байгаад л гэнэт үнээгээ авчраад үүдэн дээрээ уячих юм шүү. Тэр бүр гайхаж орхино доо. Хэний үнээ вэ, хаанаас авчирчхав аа гээд л асууж сүйд болно доо. Янз бүрээр баахан дөнгөж байгаад л нэг хэлнэ дээ. Харин уурлачихгүй байгаа даа. Одоо ч дээрээс хишиг буудаг ганц хоёр зоосоо ч нуулгүй үүнд гаргах болно. Тэгээд ер нь хүн цөөхөн ч гэсэн мөнгө хуримтлаадахвал их зантай болохоос өгсүүлээд л гэр орны дотор ч ар тар зовлон дэгдэх болдог. Манай Гообар ч жаахан залхуу даа. Тэгсэн ч яах вэ, үнээгээ би өөрөө маллах хэрэгтэй. Залхуурч барих юм юу байх вэ. Гообарын насан дээр залхуурдаггүй хүн ч гэж хаа байх вэ. Би ч гэсэн муу хөгшин нагацынхаа өмнө хий дэмийрч л явснаас өөр юу хийдэг байлаа даа. Хөөрхий амьтан дөрвөн цагийн эргэлтэд л тэжээл цавчих, хашаа шүүрдэх, талбайд бордоо цацах гээд л борви бохисхийдэггүй байж. Тэгэхэд нь би нэг гулдайн унтаж, заримдаа сэрээхэд нь уурлан унтууцаж гэр орноос чинь зайлна гэж айлгадаг байв даа. Хүүхэд ер нь эх эцгийн бийд л амьдралдаа жаахан дураараа байдлыг эдлэхгүй бол толгой даасан хойноо санадаггүй хэрэг. Муу хөгшин минь өөд болмогц л хамаг юм толгой дээр минь бууж билээ. «Хоорий ч харин нэг сүйд хийнэ дээ» гэж тосгоноороо шуугьж байж билээ. Гэвч толгой дээрээ ачаа буусныг мэдэрч ямбаны уутаа тайлан хаяхад тосгоныхон гайхаж орхиж билээ. «Сообхаа, Хийраа хоёр тусгаарлачхаагүй бол энэ гал голомт өнөөдөр бас их өөр байх байсан билээ. Гурван анжис нэг зэрэг явуулах байсан. Гэвч цагийн эрх гэдэг яая гэхэв дээ. Одоо болоход гурван газар нэг нэг муу анжис хөдөлгөсөн болж байдаг. Дханиад минь буруу байхгүй ээ. Хөөрхий амьтан энэ гэрт орж ирсэн цагаас хойш нэг ч амар заяа үзсэнгүй. Жуузнаас буумагцаа л бүх хүндийг толгой дээрээ үүрсэн. Энэ овоохойн ажил гэсээр яваад биегүй болж яваа хүн чинь дүү бэрийг хааяа нэг хөдөл гэж хэлэхэд буруутах юм юу байх вэ. Уг нь ингэж их зүдэрч яваа хүнд эцэст нь нэг амсхийх цаг ирэх л ёстой сон. Гэвч хөөрхий амьтны хувь зохиолд нь амар заяа үзэх тавилан байгаа юм уу, үгүй юу? Анхны үед дүү нарыг минь хүн хийх гэж биеэ зовоолоо. Одоо болохоор үр хүүхдээ өсгөх гэж үхэж явна. Энэ сайхан цэвэр ариун, цайлган цагаан сэтгэлийнх нь үрээр хэдэн хүүхэд маань хүний царай харахгүй л явна. Үгүй бол ч хэдийн гуйлга гуйн тарцгаасан л даа. Хүн гэдэг ямар их муухай амьтан бэ? Өөрийнх нь төлөө амь насаа зориулж явсан хүнд эргээд насны дайсан болчих юм» гэж бодсоор Хоорий дорно зүг хартал үүр манхайтал цайж байлаа. Гообар яраглан, сэрж байгаа бололтой. Уг нь л харанхуйгаар босоод явчихна гэж энд унтсан хүн. За байз, босоод тэвшээ засдаг юм бил үү гэж бодсоноо Хоорий өөрийгөө хориглон «Болохгүй ээ, үнээгээ үүдэндээ авчиртал ийм юм хийнэ гэдэг тусгүй хэрэг. Яаж мэдэх вэ. Бхоолаа больчихсон байвал яана. Ямар нэг шалтаг заагаад өгөхгүй бол яана. Тэгвэл ч бүр тосгоны доог болж үнээ авчирна гээд явсан гэдэг шүү гэж шуугьцгаах болно. Тэгэхээр тэвш хийх гэж нэг их яараад яах вэ дээ. Уг нь залуу байхад ч ийм юмны чинь ам авсан юм шиг үзэгдэж харагдахын зуургүй хийдэг байж. Бхоолаа өөрөө гэр хөрөнгөний эзэн, гэлээ ч гэсэн нас бие гүйцсэн хүүгийн юмыг бүрэн шийдэж чадахгүй. Каамдаа Жангий хоёр нь үгүй гэчихвэл Бхоолаа санаснаараа үнээгээ надад өгч чадах бил үү дээ? Яасан ч чадахгүй» гэж бодов.

	Гэнэт Гообар цочин сэрж ухасхийн босоод нүдээ нухлан, 

	— Хөөе, үүр цайчихлаа. Та өнөө тэвшээ зассан уу, аав аа? гэж асуув.

	Хоорий Гообарын хүдэр өргөн цээжийг эцэг хүний нүдээр бахархан харж уг нь хүүд сүү шимтэй хоол унд олддог сон бол мөн ч чамбай хүн болох юм шүү гэж дотроо бодно.

	— Үгүй ээ, үгүй. Хэрэв өгөхөө байчихвал дэмий ажил болно гэж аав нь бодлоо гэхэд Гообар хөмхий зангидан: 

	— Яагаад өгдөггүй бил ээ? гэж асуув.

	— Сэтгэлд нь ямар нэг буг орчихвол...

	— Буг бай, бурхан бай тэр үнээгээ өгөх л болно доо гээд Гообар цааш юу ч дуугарсангүй, саваагаа мөрөндөө аван шууд гарч одлоо. Хоорий хойноос нь харан сэтгэлээ даран зогсох зуураа, хүүгийнхээ гэрлэлтийг түргэлэх цаг болжээ. Одоо арван зургаа хүрчихлээ. Гэсэн ч яаж хийнэ дээ, тэр мөнгө хаа явна. Дүү нар минь ангижран гарснаас л энэ гэр орон ингээд баларчихгүй юу. Хүмүүс хүүг минь үзэхээр ирэх л юм. Гэвч гэрийг минь харахтайгаа зэрэг л самсаа нь шаргалтаад буцах юм. Нэг хоёр нь зөвшөөрөх боловч нэхэх мөнгө нь даахын аргагүй юм. Хоёр гурван зууг бэрийн талд бэлэг хадаг болгон барина. Бас тэр хэртэйг зарж байж арайхийж хуримын ёс дэгийг гүйцээнэ. Тийм их мөнгө хаа явдаг байгаа юм бэ. Чимх тариа маань үтрэм дээрээ өргөгдөөд шувтрах юм. Ходоодонд хийх юм ч эс үлддэг болохоор хуримын юм хаанаас гарах билээ. Тэгж байтал Соонаа маань бас эрд гарах болчихлоо. Хүүгээ гэрлүүлэхгүй байхад ч бас яах вэ, хэн юу гэх билээ. Охиноо гаргахгүй гэртээ байлгавал ч бүр олны шившиг болох нь тэр. Тэгэхээр ер нь урьдаар охиныхоо явдлыг цэгцэлчхээд хүүгийнхийгээ боддог юм бил үү. Ийн бодож суутал гэнэт дэргэд нь нэгэн хүн ирж амар мэндийг нь мэдээд, 

	— Танайд зарчих хулс олс бий юу гэж асуухад Хоорий ч харвал бие пагдгар, царай харавтар, гэдэс бүдүүн, нүүр өргөн нүд улаан, урт хар сахал сэрвийлгэн, бүсэндээ хулсны цавчуур хавчуулсан хулсчин Даамрий өмнө нь зогсож байв. Энэ хүн жилдээ нэг удаа ирж сагс, поолуу, сандал сүлжихээр хулс олс худалдаж аваад буцдаг ажээ. Хэвтээ тэмээний аманд хий хамхуул гэх шиг юм боллоо гэж Хоорий дотроо баярлан Даамрийг дагуулан явж худалдах хулсаа үзүүлэв. Зуун хулсыг хорин таван рупигээр бодож нийтдээ тавин хулс худалдахаар болоод хоёулаа буцаж ирлээ. Хоорий түүнтэй чиламаар тамхилж цай цүү өгөх зуураа, манай хулс ч ер гучаас нааш явдаггүй юм шүү. Чи өөрийн хүн учир чамд би юу гэж үнэрхээд байх вэ. Үгүй, өнөө гэрлүүлж бараалуулаад байсан хүү чинь гаднаас эргэж ирсэн бил үү? гэж асуухад Даамрий тамхины утаанд хахан цацан өгүүлрүүн: 

	— Би ч тэр чөтгөрөөс чинь болоод сүйрч яваа хүн. Хөөрхий өнөө муу охин чинь түүнийг хүлээгээд л суугаад байдаг байлаа. Тэгсэн өнөөх новш чинь өөр нэг юмтай нөхцөн завхайраад талийгаад өгсөн. Тэгээд сүүлдээ өнөө бэр маань ч бас нэг юмтай нөхцөөд алга боллоо. Ингээд эцэст нь юу ч үгүй үлдлээ, Хоорий гуай минь.

	Би тэр охиноос дуртай юмаа л идэж ууж эдэлж зүүгээрэй. Миний нүүрийг л бүү халаагаарай гэж хэчнээн гуйсан гээч. Гэвч үг сонсох хэн байх вэ. За тэгээд санаагаар болдог сон бол, бурхан эм хүнд бүх юмыг заяаж гэм нь ганцхан сайхан зүс царайг л дутааж баймаар юм. Тэгэхгүй бол ч хүний үг захиргаанд орно гэдэг ч байдаггүй юм шив дээ. Одоо тэгээд тэр орон гэр нь балраа байлгүй гэв.

	Хоорий тэнгэр өөд нэг харснаа түүний үгийг өөгшүүлсэн байдлаар өгүүлрүүн: 

	— Манайх ч гэсэн бүх юм үрэн таран болж гүйцсээн, Даамрий минь. Чухам өөрийн үр хүүхдээс ялгалгүй энхрийлэн өсгөж өндийлгөсөн дүү нар маань эцэстээ эргээд дайсан болж босдог байна шүү. Ухаан нь одоо би чамаас авсан хэдэн рупигээ түүнтэй бас хуваалцах болно. Хөгшин ямааны насгүй байж хүнийг хуурч мэхлээд ч яах вэ гэж бодох юм. Уг нь ч зууг нь хорийн жишгээр бодож өглөө гэхэд тэд юу мэдэх вэ. Тэгэхээр харин чи миний дүүтэй ялгалгүй тул чамаас гуйхад чи тэдэнд энэ тухай битгий юм дуугараарай мэдэв үү? хэмээн Хоорий учирласан байдлаар ийн өгүүлээд миний үгийг минь хүлээж авч байна уу, үгүй юу гэсэн байдлаар Даамрийн нүүр өөд харах нь гуйлгачин хүний арга нь алдарсан царайг санагдуулна.

	Даамрий, Хоорийгийн энэхүү далд санааг өөртөө ашигтай болгох зорилгоор: 

	— Та бид хоёр, хуучин ах дүү улс болохоор бодсоноо ингэж ний нуугүй ярих сайхан байна. Ер нь эр хүн шуналаас гэж байдаг. Тэгсэн ч яах вэ, хэрэв та надад хориор өгчих юм бол би хорь биш арван таваар авсан гэж хэлж өгч болно гэхэд Хоорий дургүй нь хүрсэн байдлаар: 

	— Чи чинь галзуурав уу? Хориор ийм хулс хаанаас олдоно гэж бод оо вэ гэв. Даамрий, 

	— Энэ байтугай сайхан хулс арваар ч олдохоор байна. Хэрэв баруун тийшээ арав хорин мод хэртэй газар явбал ч зөндөө л дөө. Одоо хулс үнэ хүрэхээ байсан шүү дээ. Хотод бол ч бүр шалдаа унасан. Би уг нь тийшээ тэгж явж байсанд орвол эндээ хэд гурван рупигийн ажил хийж байвал зүгээр юм уу гэж бодсон юм гэв.

	Тэр хоёр наймаа тохирлоо. Даамрий үүргээ буулган тавьж авах хулсаа огтолж эхэллээ.

	Энэ үе бол нишингэ услалтын цаг. Хийраагийн эхнэр ховоогоо барин худаг руу явах зуураа хулс хярган байгаа Даамрийг гивлүүрийнхээ цаанаас харан: 

	— Хулс огтолдоггүй газраас хэн хулс огтлоод байгаа юм бэ гэж хашхирахад Даамрий огтлохоо түр зогсон: 

	— Би худалдаж авсан юм аа. Зууг нь арван таваар. Тэгээд огтолж байна гэж хариулав.

	Хийраагийн эхнэр орон гэрийн бүрэн эрхт эзэн ажээ. Түүнээс л болж ах дүүс ангижран салцгаасан юм санжээ. Хийраа хааяа хааяа зодож, заримдаа ч бүр хэдэн өдрөөр орноосоо өндийж чадахгүй болтол балбаж тавьдаг байж. Гэвч тэр эрх мэдлээ үл алдана. Хийраа түүнийг балбадаг байсан ч өөрөө түүнд дөрлөгдсөн шар шиг хөтлөгдөж зангаан доор нь бүжиглэнэ. Тэгэх нь байтугай заримдаа эхнэртээ өшиглүүлэн хөөгдөж ширээн доогуур зугтан ордог ч байж.

	Ховоогоо толгой дээрээсээ доош буулган: 

	— Манайх хулсаа арван таваар өгөхгүй ээ гэж шудчин зандрав.

	Даамрий ийм явдлаас болж эмэгтэй хүнтэй талхилцах нь эвгүй хэрэг гэж бодоод 

	— Та тэгвэл яваад гэрийнхээ хүнийг нааш нь явуулчих. Хар хүнтэй чинь би ярья гэв. Хийраагийн эхнэрийн нэрийг Буниа гэдэг. Хоёр хүүхэд төрүүлсэн авч юм болоогүй билээ. Уншлага засал хийлгүүлж учирсан гайг наманчлуулахыг хүсдэг боловч бор хоногоо дөнгөн ядан өнгөрөөдөг юм чинь гүрэм доромд мөнгө хаа олдох билээ. Амьдралын гачаал аргагүйдэл нь түүний занг өөрчилж нүнжиггүй ширүүн болгосон ч байж болох юм.

	Буниа давхин очиж Даамрийгийн гараас шүүрэн авч чам руу хүн явуулдаг нь юу билээ. Ярих юм байвал надтай ярь. Хулс битгий огтол гэж байна шүү гэж хашхирав. Даамрий гараа тавиулахад Буниа дахин дахин шүүрч авав. Ийм байдал мөчийн хэртэй үргэлжлэв. Эцэст Даамрий түүнийг хүчтэй гэгчээр хойш нь түлхэж орхив. Буниа газар харуулдан ойчив. Гэвч ухасхийн босож ирээд улавчаа мултлан авч Даамрийг нүүр толгой, нүд чихгүй балбаж эхлэв. Балбахын чацуугаар элдэв муухай хараал урсган чарлав. Эмэгтэй хүнийг хүчтэй түлхэн унагаасандаа Даамрий балмагдан түүний балбалтыг хүлцэн зогсохоос өөр ямар ч арга ширэг олдсонгүй.

	Буниагийн уйлан чарлахыг сонссон Хоорий гүйн ирлээ. Буниа түүнийг харахтайгаа зэрэг улам ч чанга чарлав. Даамрий Буниаг минь зодчихов уу даа гэж Хоорий бодов. Тэр Даамрийд уурласандаа өнөө ангижирч сарниснаа ч мартаж ууртай гэгчээр үсэрч очин Даамрийг нэг сайн өшиглөөд авав.

	— Үхсэн муу зовлогоо бодвол шалавхан эндээс зайл. Чиний хүүрийг зайлуулж байх хэн ч алга. Хэр ёроо мэдэж байна уу, үгүй юу? Чамд бас миний бэр хүүхдийн өөдөөс гар сарвайх эрх чадал байна аа? гэж загнав.

	Даамрий ам аван байж өөрийгөө цагаатган ярив. Улавчны цохилтын үед гэмшин дув дуугүй байсан тэр эрийн өшиглөлтөөр сүнс сүлд эргэн дуу оров. Хавдсан хоёр хацар нь нулимсаар цардагдсан ажээ. Үнэндээ тэр, хүний гэмгүй авгайг хүчирхэн балбаж байдаг тийм зэрлэг амьтан гэж үү?

	Хоорий түүний хэлсэн ярьсанд нь үл итгэн: Ил байгаа нарыг алгаар хааж болдоггүй ээ, хө. Чи яагаа ч үгүй юм бол бэр маань худал үнэн ингэж уйлж суух гэж үү? Хэдийгээр тусгаарлаж салсан гэсэн ч цус мах нэг болохоор бид нэгийгээ хэн хүнд нүд үзүүрлүүлж байж чадахгүй гэж хашхирав.

	Буниа хоолойгоо шахан паржигнуулж: 

	— Чи намайг цохиж унагаагаагүй гэж үү? Аль вэ чи сүнсээ амлаж байгаад үгүй гэж хэлээч!

	Даамрий, Буниа хоёр тулалдаж Даамрий Буниаг цохиод унагаачихсан гэнэ. Буниа Даамрийг улавчаараа цохисон гэнэ гэдэг цуу шуугиан тэрхэн зуур Хийраагийн чихэнд хүрч очлоо. Тэр бээр маажуур, малтуураа дороо хаян хэргийн тус газар луу гүйв. Тэр атигар чөргөр биетэй ч гэсэн ааш омгоороо тосгондоо цуутай хүн. Гүрээнийх нь судас гүрийж нүд нь улаанаар эргэлдсэнийг нь харвал Даамрийд биш ч гэлээ гэсэн Буниад уурласан нь ил байлаа. Үгүй ээ, тэр Даамрийтай юунаас болж хэрэлддэг бил ээ? Яах гэж ингэж нэр хөөдөж байдаг хүн бэ. Хулсчинтай хэрүүл зодоон хийнэ гэсэн чинь юу гэсэн үг вэ. Хэргийнхээ учир явдлыг доор нь гүйж ирээд надад хэлээдэхнэ биз. Тэгвэл би учрыг нь доор нь олоодохгүй юу гэж бодон Хийраа дотроо уур нь хүрч явлаа. Хийраа хэдийгээр өөрөө овилгогүй ч гэсэн Буниаг бусадтай тулалдахыг үл тэвчинэ.

	Арван таваар ч бай, ах зах хүн нь нэгэнт хэлцээ наймаа тохирсон байхад Буниа дундуур нь ордог нь ч юу билээ дээ!

	Хийраа гүйж ирэнгүүтээ Буниагийн гараас шүүрэн авч гулд татан нэг удаа өшиглөн, 

	— Муу гичий чи, нэр нүүр түймэрдэн юу хийж байгаа чинь энэ вэ? Их бага хүнтэй ингэж байна гэдэг чинь юу гэсэн үг вэ, хэл чи? гэж хашхираад дахин нэг өшиглөн, — Хүн тэнд ажил гэж ядаж байхад чи энд хэрүүл зодоон хийж усан нүдлээд сууж байхдаа зовохгүй байна уу? Газар ухаад булчих юм сан, муу новшийг гэж хашхиран загнав.

	Буниа ёолон дунгуйлдах зуураа: 

	— Хижиг томуунд хамуулж хэрээ нохойны хоол болмор. Дөрөөндөө чиргүүлэн дөрвөн мөчөө тастуулаасай гэж хараан чарлав. Эхний хараалыг нь ч Хийраа юманд тоосонгүй, харин сүүлчийнхийг нь сонсохтойгоо зэрэг тачаадав. Шүдээ зуун ухасхийж гэзэгнээс нь барьж аван толгой руу нь хэд хэд шаах зуураа, 

	— Дөрвөн мөчөө чамтай л хамт тастуулна даа. Чи намайг залгичхаад бас үр хүүхдээ өргөж өрх гэрээ хөдөлгөнө гэж санаж байна уу? гэж зандрав.

	Даамрий Буниаг өрөвдөв.

	— Хийраа гуай минь, боль боль! Хэтэрлээ. Бэр намайг зодоод базаасан юм юу байх вэ. Надаас хорсон юм алга. Бурхны өмнө бид ингэж нэг муудалцах учиртай байж, яах вэ гэж Хийрааг аргадахад Хийраа, 

	— Чи дуугүй бай, Даамрий! Бас битгий уур хүргээд байгаарай, дэмий шүү. Энэ муусайн гичийнүүд үү! Өнөөдөр чамтай хэрүүл хийж байгаа юм чинь маргааш хэнтэй яах гэж бодож байгаа бол доо. Чи сайн сэтгэлээр яах вэ гээд өнгөрөхөд бусад нь тэвчихгүй шүү дээ. Хүний гараас гардаг юм аа гэж бодоход нэр нүүр яаж түймэрдэх бил ээ, тийм үү? гэв.

	Энэ байдлыг хараад Хоорийн дургүй хүрэв. Ухасхийн Хийрааг барьж авч хойшлуулаад, 

	— Ханахгүй байна уу, чи? Сүрхий баатар болохыг чинь хорвоо үзлээ. Нэртэйгээр нь наадахыгаа тастаад залгичих гэж зандрав.

	Хийраа ахаасаа мөн жаахан эмээдэг учир шууд зөрж чадсангүй. Гараа угз татан авмаар бодогдсон боловч тийм зүрх гаргаж чадсангүй. Хий Даамрий өөд харан, 

	— Чи юу гэж зогсоод байгаа юм бэ. Тэр авах гэсэн хулсаа огтлоод аваад яв. Зууг арван таваар тохирсон юм бол түүгээрээ л болохгүй юу гэв.

	Тэнд Буниа толгой руугаа нүдэн чарлаж, 

	— Муу хар овоохойг чинь шатаана даа. Чам шиг улаан яргачинд сөгдөж суувал ёстой заяанд муу. Овоохойг чинь түймэрддэггүй бол доо гэж уйлан чарлаж дороо цовхчин сийрст хөнөгөө хаян гэрийнхээ зүг гүйхэд Хийраа хойноос нь, 

	— Чи тийшээ хаачих нь вэ? Худаг руу яв. Уур хүргэж байж цусаа уулгав аа гэж хашхирав.

	Буниа жүжгийнхээ хоёр дахь хэсгийг тоглож зүрхэлсэнгүй, тэр дороо зогтусан зогсож жаахан байж байснаа эргэж ирээд сэмхэн гэгчээр хөнөгөө аван худгийн зүг одлоо. Хийраа ч араас нь алхлав.

	Хоорий хойноос нь, 

	— Үүнээс хойш битгий ингэж бай. Охин хүнд л муу нэр нь ирдэг юм гэж сургамжлан өгүүлэв.

	Дханиа тэнд гэрийнхээ үүдэн дээрээс 

	— Чи тэнд ямар ший янгуу үзээд зогсоод байгаа юм бэ? Чиний сургаалыг сонсох хэн байна аа. Сахлаа чирсэн хөгшин зөнөг гэж загнуулж байснаа мартаа юу. Эрийн эм болсон байж бусадтай хэрүүл маргаан хийнэ. Хүний үг захиа авахгүй ээ, яана даа хөөрхий гэж дуу хадна.

	Хоорий үүдэндээ ирж Дханиаг өдсөн байдлаар, 

	— Хүн яаж зодсоныг нь би чамд үзүүлээд өгье л дөө гэхэд Дханиа: 

	— Зодуурын бурхан та ч нээрээ надад зодоо нүдээгээ үзүүлээгүй юм даа гэж хариу өчив. Хоорий: 

	— Ингэж хайрлахгүй зодсон бол ч чи эртний талийгаад өгсөн л дөө. Буниа ч харин их тэсвэртэй хүн юм аа гэвэл, Дханиа: 

	— Үгүй ер нь, нөжирсөн шархалсан нь арилахгүй болчхов гэж үү. Хийраа зоддог ч гэсэн эелдэг хүн. Чам шиг зөвхөн зодохоос өөр юм мэдэхгүй хүн гэж байдаг юм уу. Харин би л тулдаа чамтай ингэж насыг барж яваа байх аа.

	— За боль. Биеэ битгий их магт. Юм л бол уйлж дуулаад гүйгээд явчихдаг биш үү. Тэгээд хойноосоо хэдэн сараар гүйлгүүлж байж арайхийж нэг залардгаа мартчихаа юу?

	— Нээрээ чи хайртай майртайдаа л гүйдэг байсан байх. Ганц хөдөлдөг нь байхгүй хойгуур аргаа барахаараа л очдог болохоос биш.

	— Харин яагаа вэ, тэгээд чамайг үргэлж магтаж суудаг шүү дээ.

	Хуримт амьдралын өглөөгүүр хайрын сэтгэл сарнайн өнгөөр туяаран бадарч зүрхэн огторгуй амтат хайрын алтан туяагаар туяаран гэрэлтдэг. Харин үдийн хэр болоход илч дөл нь аядан намжиж үе үе хуй салхи босон тоосорч амтат хайрын алтан бүрхэвч аажим аажмаар замхран арилахад үнэнхүү дүрүүд өмнө өмнөөсөө тодрон илэрч эцсийн эцэст амарлингуйн үдэш хүрэлцэн ирэхэд сэрүүн бөгөөд дөлгөөн болж өдөржний аянд туйлдсан аянчин шиг хөгжилгүйхэн сэтгэгдлээр өнгөрсөн намтраа хүүрнэлдэцгээн авиран гарсан оргил дээрээсээ өөдөө авирч яваа сүүлчийнхээ аянчныг ажиглан суугаа мэт болдог ажээ.

	Дханиа нулимс гүйлгэнүүлэн гоморхсон дуугаар: 

	— Яв, яв. Магтан дуулагч гуай минь. Өчүүхэн буруу юм хийсний төлөө өвчүү дээр минь зайдагнагч гуай минь гэхэд Хоорий аргадсан байдлаар өгүүлрүүн: 

	— Чи намайг үргэлж л буруугаар бодож явах юм. Чи үнэмшихгүй байвал Бхоолаагаас асуу л даа. Би түүнд чамайг юу гэж ярьж байж.

	— Үгүй хар даа, Гообар үнээтэй ирж явна уу даа? гэж Дханиа асуув.

	Усан хулгана болтлоо хөлөрсөн Даамрий ирж 

	— Хоорий гуай, очоод хулсаа тоолж үз. Би маргааш тэрэгтэй ирж аваачъя гэв.

	Хоорий, тоолохын хэрэг юу байх вэ. Даамрий сайн хүн, үгүй тэгээд ганц хоёр хулс илүү дутуу байсан ч яах вэ. Өдөрт шахам ирж очиж өгөлцөж авалцаж байдаг улс чинь. Аягүй бол эзнийд асар майхан босгох гэж байна гээд дураараа хүрч ирцгээн хэдэн арваар нь огтолж дайрч аваад явдаг юм чинь гэж бодов.

	Даамрий долоон рупи байснаа гаргаж Хоорийгийн гар дээр тавив. Хоорий тоолж үзээд, 

	— Дутуу байна шүү дээ. Өшөө 2 рупи 50 байсан гэхэд Даамрий үл тэвдсэн байдлаар, 

	— Арван таваар тохироогүй бил үү? гэв.

	Хоорий, — Арван таваар биш, хориор шүү дээ.

	Даамрий, — Хийраа гуай таны нүүрэн дээр арван таван рупи гэсэн шүү дээ. Эсвэл өөрийг нь дуудах уу?

	Хоорий, — Уг нь ч хорин рупигээр тохиролцсон шүү дээ. Одоо чи дийлж. Тэгэхээр би юу гэх вэ дээ, түүгээрээ л бол. Хоёр тавыг үгүй гэхэд ядаж хоёрыг өгчих л дөө?

	Даамрий угаасаа тийм амар толгой биш. Одоо тэр юунаас айх вэ. Хоорийгийн ам нэгэнт цоожлогдсон болохоор юу ч дуугарч чадалгүй дэмий толгойгоо илэн зогсов.

	— Ийм зан гаргах чинь тусгүй л дээ, Даамрий минь. Хоёрхон рупи дарснаараа чи хаан болчихгүй шүү дээ гэж хэлэхэд 

	Даамрий, — Тэгээд чи дүүгээсээ өдийхөн мөнгө нууснаараа хаан болох юм уу? Хоёрхон рупи дээр нэрээ түймэрдэж байгаа мөртөө бас надад сургамж хайрлах санаатай. Бүтээлгээ хуу татуулан царайгаа илчлүүлмээр байна уу? гэж Даамрий эрс байдлаар хариулчхаад гарч одлоо.

	Хоорий мянга шаахайдуулсан лугаа адил нимбэгийн мод налан удтал гэмшин таг суулаа. Өмнө нь Даамрийгийн өгсөн хэдэн рупи газар тархан хэвтэнэ. Хүн хэчнээн их шуналтай болохыг тэр өнөөдөр л мэдрэв. Хэрэв түүнд Даамрий хоёр рупи өгчихсөн бол тэр зүгээр сууж байгаад 2 рупи олсон ов зальдаа хөөрөн баясаж байх байсан биз.

	Гэрээс Дханиа гарч ирээд газар хэвтэж байсан рупиг түүн авч, 

	— Мөнгөө яаж байгаа нь энэ вэ? Арав байх ёстой үгүй сэн бил үү? гэж асуухад Хоорий уруу царайлан өгүүлрүүн: 

	— Хийраа арван таваар гэчихсэн хойно би яая гэх вэ дээ.

	Дханиа, — Хийраа таваар гэнэ үү, тавиар гэнэ үү? Ямар хамаа байсан юм бэ? Бид л тэр үнээр өгөхгүй байвал барж...

	Хоорий, — Тэнд сүрхий зодоон нүдээн болж байхад, би дундуур нь юу гээд байх вэ дээ!

	Модонд авирсан жимсний хулгайч хөл алдан газар ойчихдоо өвдөхөө үл хайхран хүнд мэдэгдчих вий гэж айхдаа хувцасныхаа шороог шалавхан гөвж засдагтай адил Хоорий ялагдлаа дотроо даран өнгөрөөхийг хичээв. Ялагчийн юм бүхэн уучлалтай байдаг. Харин ялагдагчийнх цөм буруутай байдаг.

	Дханиа нөхөр лүүгээ бууж гарлаа. Түүнд Хоорийг эрхэндээ оруулж авах тийм завшаан тэр болгон олддоггүй билээ. Өнөөдөр бүх хөгжим түүний гарт орлоо. Гараа гозолзуулан байж, 

	— Яагаад болдоггүй юм бэ. Дүүгээ арван тав гэхэд чи хорьж болдоггүй нь яасан юм бэ? Хайртай дүү чинь хахаж цадаж, ээлтэй бэрийг чинь алах гэж байхад чи ухаанаа ууж дэмий зогсож байдаг чинь юу билээ хэмээн зандрав.

	Хоорий үг дуугүй мэнэрэн сууж уур нь хүрсэндээ уушги зүрх нь амаараа гарах алдан юу ч эс дуугарна. Тэр дуу шуу ч үгүй маажуураа аван талбайн зүг гарч явав. 

	Дханиа маажуурыг нь булаан авч, 

	— Одоо чинь нишингэ хамахаар явдаг өглөөн цаг уу? Үд голлочихсон байхад. Наад гар нүүрээ угаа. Хоол бэлэн болчихсон байна гэж загнахад Хоорий аман дотроо пүлэгнэн, 

	— Өлсөөгүй байна гэв.

	Дханиа гал дээр давс хийж, 

	— Нээрээ яалаа гэж өлсөх вэ. Өнөө ачтай дүү нь аманд нь өнхрүүш хийж өгдөг юм чинь. Бурхан ийм сайхан дүүг хүн бүхэнд заяахад яана даа гэхэд Хоорийгийн хилэн бадарч бүрхэвчээ дэлбэ татан: 

	— Өнөөдөр наад дөрвөн мөч чинь загатнаад байна уу? гэж хашхирав.

	Дханиа ёжилсон дуугаар, 

	— Чи л илж таалсаар байгаад ийм болгочхоогүй юу, өөр яах вэ гэж хариу өгүүлэв.

	— Чи гэртээ орно уу, үгүй юү?

	— Гэр таных, эзэн нь та. Тэгэхээр би таны оронд залардаг нь юу билээ.

	Хоорий, Дханиаг ердөө ч давж чадсангүй мухардан, егөө дэгээнүүдийг зогсоох ямар ч арга ширэг эс олов. Маажуураа сэмхэн тавьж цамцаа аван угаагуурын зүг явав. Хагас цаг хэртэй болоод эргэж ирлээ. Харин Гообар өдий болтол байдаггүй. «Золиг чинь хээр гараад унтчихсан юм бол уу? Бхоолаагийн өнөө нэг охин Чуниа нь гэртээ байгаа юм бол уу? Түүнтэй инээдэм наадам хийгээд суучихаа юм бол уу. Өчигдөр түүнтэй нэг хавиргалдаад байсан шүү. Эсвэл үнээ өгөхөө байчихаар нь наашаа явж чадахгүй гуйгаад суучихаа юм бол уу. Ганцаараа яаж хоолоо идэх билээ» гэж Хоорий дотроо бодож зогстол Дханиа, одоо юу бодоод зогсоод байгаа юм бэ? Гообар оройхон л ирэх гэж байгаа биз гэв. Дханиаг цааш их гааруулахгүйн тул Хоорий юу ч нэмж дуугарсангүй, хоолоо идчихээд модны сүүдэрт очиж хэвтлээ. Руубаа шалбуураа чирч сагсгар даахиа хийсгэсээр уйлагнан гүйж ирээд Хоорийгийн цээжин дээр сууж, 

	— Соонаа чинь үнээгээ ирэхлээр надгүйгээр ганцаараа баасыг нь давтана гээд байх юм. Соонаа бүгдийг нь давтдаг нь юу билээ. Би Соонаагаас дутах юу болсон юм бэ? Соонаа гамбир хийж чаддаг байхад би сав угааж чаддаггүй гэж үү? Соонаа ус авчирдаг байхад би ховоогоор ус татаж чаддаггүй гэж үү? Соонаа газар сарлахаар явахад би ямаа хариулахаар явдаггүй гэж үү? Тэгэхэд Соонаа чинь ганцаараа баасаа давтана гээд байх юм гэж хов мэдүүлэн өгүүлэхэд Хоорий охиныхоо гэнэн занг өхөөрдөн, 

	— Үгүй ээ, миний хүү үнээнийхээ баасыг давтана. Цаад муу Соонааг чинь үнээндээ хавьтвал хөөгөөд явуулах юм шүү гэв. Руубаа эцгийнхээ хүзүүгээр тэврэн: 

	— Би үнээгээ саана, тийм ээ?

	— Тийм ээ тийм, миний хүү саахгүй бол хэн саах вэ.

	— Тэр миний үнээ болно.

	— Тэгэлгүй яах вэ, бүгдээрээ чинийх.

	Руубаа баяр хөөр болон ялалтын сайхан мэдээг ялагдсан Соонаад хүргэхээр үсчин давхиж одов. Соонаагийн дэргэд очиж: 

	— Үнээ минийх болно. Сүүг нь би саана. Баасыг нь би давтана. Чамд юу ч олдохгүй гэж хөөрөлдөв. Соонаагийн бие турууг харахад нэлээд байргашуу боловч ухаан санаа нь хүүхэд шигээ гэнэн томоогүй ажээ. Санаа гэхэд түүнийг эд залуугийн цог хийморь нь урагш татаж хүүхдийн гэнэн нь хойш нь чангаагаад байгаа мэт. Зарим юман дээр бол дээд боловсролтой их хүмүүст ч сургамж болчихмоор цэцэн мэргэн үг гаргах мөртөө заримдаа болохоор нэг хоёрдугаар ангийн сурагчаас ч дор байх шиг. Нэлээд нуруулаг, инээд алдсан царайтай, уртавтар эрүүтэй бөгөөд үсэндээ тос, нүдэндээ түрхэц, биедээ чимэг хэрэглэн гоёж гангалахыг мэддэггүй учир хүүхдэдээ дарагдсан хөгшин авгай шиг харагдана.

	Соонаа ч толгойгоо сэжлэн хаяж: 

	— Яв, тэгвэл баас давт. Чамайг үнээгээ саагаад ирэхээр чинь би уучхаж байя гэвэл, 

	— Би сүүнийхээ бортогыг цоожилчихно л доо.

	— Би цоожийг нь эвдээд авчихгүй юу гэж хэлээд Соонаа аамын төгөл рүү босоод явчихлаа. Халуун салхины элбээнд аам шаргалтан улайж цэвцийтэл болсон байлаа. Салхины цохилтод нэг хоёр аам газар унасан байлаа. Соонаа л яана вэ, Руубаа дуурайдаг болсон хойно Соонаагийн араас даган ирсэн байв. Жишээ нь Соонаагийн хуримын тухай яриа болоход Руубаа «Та нар миний хуримын тухай яагаад ярьдаггүй юм бэ. Минийх хэзээ болох юм бэ» гэж уурлан шалгаадгаар барахгүй миний нөхөр тийм ч хүн байна. Тэр ирэхдээ тийм тийм юм авчирна. Би нөхрөө тэгж тэгж байлгаж, тэгж тэгж хооллуулна, тэгж хувцаслана гээд амаа чилтэл ганцаараа ярьж орхино.

	Орой болов. Хоорийгийн залхуу хүрсэн тул нишингэ хамахаар эс явлаа. Шарнуудынхаа онгоцонд ус тэжээлийг нь хийж өгчхөөд чиламаа нэрж хойш суулаа. Энэ хаврын ургац ч үтрэм дээрээ эзнээ олсноор барахгүй зуун рупигийн хүүтэй гурван зуугаад рупигийн өртэй хоцорлоо. Таван жилийн өмнө тэр нэг шар авахдаа Мангаруугаас 60 рупи зээлж авсан билээ. Төлсөн рупи жар гарсан боловч зээлсэн жар хэвээрээ байдаг. Өрөө дарах нь байтугай хүүгийн өмнө үл орно. Даадаадийнэ бандидаас 30 рупи авч төмс тарьсан авч тэр нь хулгайн замаар ороод зүйл дууссан. Гэтэл өнөө гуч нь энэ завсар зуу гараад талийлаа. Тамхи чүдэнзний худалдаачин Вагайгаас гэр орон сарних үед дөчин рупи аваад дүүдээ өгчихсөн байдаг. Рупи тутамд аанаагийн4 хүү өгөх байсан тул тэр одоо зуу гараад алга болсон. Түрээсний төлбөрөөс 25 рупи дутаад байдаг. Тэгж байтал одоо болох гэж байгаа Дасаахарийн баяраар бурханд цэцгийн мандал өргөх байдаг. Харин сая энэ хэдэн хулс чинь болдог цагтаа худалдагдлаа. Энэ хэдэн мөнгөөр нь л цэцгийн мандал бэлтгэхээс биш яах вэ. Үгүй харин ингэж байтал бурхан заяаж нэг үнээ гарт ороод ирэх юм биш байгаа даа. Хэрэв тэгвэл тосгон даяар шуугиан дэгдэж өнөө өр авлагатууд чинь тал талаас шавж зулгаах байх даа. За ямар ч байсан яах вэ, энэ хэдэн мөнгийг л цэцгийн мандал өргөхөд зарж орхиё. Бусад нь ч яах вэ, одоо хамгийн хэцүү хоёр чухал асуудал толгой дээр бууж ирлээ. Гообар, Соонаа хоёрын хурим. Гар хэчнээн татлаа ч гэсэн гурав дөрвөн зуугаас нааш ер буухгүй. Ийм их мөнгө хаанаас олох юм бэ. Хүнээс яаж ахиж зээлэх билээ. Урьдахыгаа цааш нь харуулж чадаагүй болохоор, арьс махаа хэчнээн таставч үүнээс мултрах заяа ер алга аа. Ингэж өр зээл, хүү торгууль нь өссөөр байгаад л нэг мэдэхэд гэр орон маань хураагдан дуудагдаж үр хүүхдээ хөтлөн гуйлга гуйн тэнэцгээх байх даа. 

	Иймэрхүү аймшигт бодлын хар үүл Хоорийг ажлынхаа чөлөөнд гаансаа сорон суух мөч болгонд хөмрөн авч зовоох бөгөөд үүнээс гарах арга замыг янз бүрээр сүвэгчлэн бодохыг эрмэлзэх боловч ухаанд юу ч эс буудаг байна. Эцэстээ мухардалд орохдоо сэтгэлээ тайтгаруулахын учир «Энэ зовлон ямар ганц миний толгой дээр ирсэн биш дээ. Нийгэм даяараа надаас ч доор байгаа юм чинь. Ухаан нь Хийраа, Сообхаа хоёрыг хар л даа. Надаас салаад эдүгээ дөнгөж гурван сар болох хугацаанд хоёулаа дөрөв, дөрвөн зуугийн өрд дарагджээ. Чингүүрийнх хоёр хоёр анжис явуулдаг боловч одоо мянга гаруйн өртэй сууж байна. Зияавань Мехтаан өр толгойтой үснээс нь давжээ. Ингэхлээр өр зээлээс мултрах хүн гэж байна уу?» хэмээн боддог байж.

	Хоорий одоо ч гэсэн ийнхүү бодолд дарагдан суутал гэнэт Соонаа, Руубаа хоёр уралдан гүйж орж ирээд, 

	— Аав аа, аав аа, ах үнээ авчирч явна. Ах үнээгээ туугаад ирж явна гэж зэрэг зэрэг хашхиралдан хэлэв.

	Уг нь Руубаа, Гообарын ирж явахыг хамгийн түрүүнд харж хэлснээрээ шан авах ёстой байсан авч Соонаа үүнийг нь хуваалцах гээд байгаа нь Руубаагийн хувьд тэвчихийн аргагүй зүйл билээ.

	— Эхлээд би харчхаад наашаа гүйсэн чинь эгч харчхаад бас наашаа гүйгээд ирж байгаа юм аа гэж Руубаа хэлэхэд Соонаа энэхүү ховыг үл зөвшөөрөн, 

	— Чи хэзээ ахыг таньсан билээ дээ. Чи нэг үнээ зугтаж явна гэсэн шүү дээ. Тэгэхээр нь би чамд ах байна гэж хэлсэн шүү дээ гэв. Тэгээд хоёулаа ахыгаа угтаж авахаар урдаас нь уралдан гүйлдэв.

	Дханиа, Хоорий хоёр ч үнээгээ уях барих бэлтгэлд оров.

	— За хө, тэвшээ бушуухан зоогоодохъё гэж Хоорийгийн хэлэхэд нүүрт нь баяр туссан Дханиа, 

	— Үгүй ээ, урьдаар поолуунд жаахан гурил нишингэ холиод зуураадах. Хөөрхий амьтан наршиж яваа байлгүй, усархаж яваа байлгүй. За чи яв, тэвшээ зоо. Би наадахыг чинь хутгаадахъя гэв.

	Хоорий, — Хаа байлаа, нэг хонх? Шалавхан олоодох. Хүзүүнд нь зүүж өгье.

	Дханиа, — Үгүй өнөө Соонаа хааччихав аа. Авгайн дэлгүүр лүү яваад жаахан хар утас аваад ирэхгүй. Үнээг минь цагаан хэл ам ширчих вий.

	Хоорий, — Ганц санаж явсан юм минь бүтдэг ямар сайхан өдөр вэ!

	Дханиа баярласнаа аль болохоор нуухыг хичээнэ. Учир нь бурхан тэнгэр хэцүү болохоор баяр туухай болж байгааг мэдэж орхивол бас базаахгүй муу юм дагуулчхаж мэднэ гэж дотроо хурдан эмээнэ. Тэр бээр тэнгэр өөд залбиран залбирна. 

	— Үнээ ирэх нь ч ирлээ. Ирсэн хойно нь л өлзийтэй байлгах болтугай, бурхан минь гэж аман дотроо үглэн гуйна. Ингэж айсан эмээсэн дүр үзүүлэн залбирал хийж байгаагаараа Дханиа санаа гэхэд атаа жөтөөний бурхныг аргадан зусардаж аюул гамшиг ирүүлэхийг нь аядуулан холтгож байгаа юм санж.

	Дханиаг ингэж сүйд болж байх зуур Гообар үнээгээ туусаар бөөн хүүхдүүдийн хамтаар хашаанд орж ирлээ. Хоорий давхин очиж үнээний хүзүүнээс зууран авлаа. Дханиа зуурч байсан гурилаа дороо хаяж хуучин саарийныхаа хар энгээс шалавхан цуу татан авч үнээний хүзүүнээс уялаа. Хоорий сүжиг бишрэл дүүрэн нүдээр үнээг ширтэх нь хувилгаан тэнгэр гэрт нь заларсан мэт ажээ. Орон гэрийг нь үнээний мөр ариутган өгөх ийм сайхан өдрийг үзэх хувь заяа мөн түүнд байжээ. Хэний ач тус болохыг хэн мэднэ.

	Дханиа агдсан байдлаар өгүүлрүүн: 

	— Юу гэж зогссон юм бэ? Үүднийхээ өрөөнд тэвшийг нь зоогоодохгүй.

	— Тэнд чинь хаа ямар зай байгаа юм бэ?

	— Зөндөө байхгүй яах юм бэ.

	— Гадаа зоочих уу даа?

	— Битгий галзуур. Чи тосгоныхныгоо мэдэхээ байчхав уу?

	— Хумсны толионы дайтай өрөөнд чинь үнээ яаж багтах юм бэ?

	— Юу ч мэдэхгүй байж юунд ингэж мэтгэж суудаг юм бэ? Энэ хорвоо чинь хор атаагаар буцалж байгааг мэдэхгүй байна уу?

	Хоорий баярлахдаа байх газраа үл олно. Энэ үнээ түүний хувьд зөвхөн шүтээн төдий биш, чухамдаа л амилсан баялгийн биелсэн дээж буюу. Тэр түүгээр хашаа байшингаа чимж хар овоохойгоо жавхлан төгс болгох гэж хүсэв. Үүдэндээ үнээ уячихсан байхыг хараад хүмүүс, энэ хэнийх вэ гэж асуухад нөгөө нь Хоорий гуайнх гэж хариулах болно. Тэгэхэд чинь нөгөөх охидын аав, ээжүүд нь сүйд болж эхэлнэ. Үүдний дотор уячихвал бас хүмүүс харж чадахгүй. Дханиа үүнийг долоон хөшгийн цаана л нууж байх санаа байх шиг байна. Үнээгээ өдөр шөнөгүй дотор агуулан гаргахгүй байх санаа байх шиг байна. Хоорий уг нь нэг гөжвөл заавал дийлж гардаг сан. Гэтэл өнөөдөр яасан юм бэ бүү мэд. Дханиагийн урд нэг ч гишгэж чадсангүй. Гообар Соонаа, Руубаа, цөмөөрөө л Хоорийгийн талд зогссон боловч Дханиа бүгдийг ялан давав. Өнөөдөр түүний үг хэл ч гэж гүйцэгдэхээ байж. Хоорий ч бүр хэлэх үггүй болов.

	Нэгэнт л үнээг жуузанд битүүлэн авчраагүйгээс цааш хүмүүс үзэхгүй хаа байх вэ. Тосгон даяар ийм онцлог хэрэг болж байхад үзэхгүй сонирхохгүй хүн гэж хаа байх билээ. Дуулсан бүхэн үнээг үзэхээр ажлаа хаян Хоорийн руу гүйцгээв. Ядаж энэ бол жирийн нутгийн нэг үнээ биш. Бхоолаагийнхаас наяар ирж байгаа юм. Хоорий наян рупи бариа өгчихлөө гэж үү? Тавь жараар авчраа байлгүй. Тосгонд ер нь тавь жар ч хүрч үнээ ирж байсан түүх байгаагүй. Харин сайн шар бол ч тавь жар байтугай заримдаа зуу ч хүрч ирдэг байсан. Тэгэхлээр үнээний төлөө тариачин хүн ийм их мөнгийг юу идэж ууж байгаад гаргах бил ээ? Яах вэ дээ, үнээтэй болсон хүн үнэнд нь хэчнээн юм тооллоо гэсэн ч хамаа юу байна. Харин үнээ нь ч үнэхээр сайхан амьтан юм гэж үзэгчид, ярилцагчдын цуваа үл тасарна. Хоорий хэзээ ч байгаагүй баярын царайгаар гүйн очиж ирсэн бүгдийг мэндлэн угтав.

	Далан нас хүрсэн Даадаадийнэ өвгөн хүртэл таяг тулан майжганаж ирээд, 

	— Аль вэ хаа байна, Хоорий минь. Ах нь ч болсон нэг хараадахъя. Сайхан амьтан гэх шив гэж хашхиран ирэв.

	Хоорий гүйж очиж амар мэндийг нь эрж хөөрсөн сэтгэлээр Бандидыг хүндлэн угтаж үүднийхээ өрөөнд дагуулан оров. Бандид үнээг жархай нүдээр ажиглан эвэр туруу, дэлэн хөх, ууц нурууг нь илж дарж үзээд буурал хөмсгөндөө дарагдсан нүдээ онигонуулан байж

	— Өөлөх барих ч юмгүй сайхан амьтан байна хүүхдүүд минь. Үр төл ч сайтай бололтой юм. Бурхны өршөөлөөр буян чинь дэлгэрчээ. Ганц тугал нь ч зуу зуугаар байлгүй гэв.

	Хоорий баярын далайд хөвөн хөөрч

	— Таны ерөөл бат орших болтугай, Даадаа минь гэж талархлаа илэрхийлэв.

	Даадаадийнэ паана зажилсан шүлсээ газар тургин өгүүлрүүн: 

	— Миний ерөөл юу байх вэ, бурхны өршөөл. Энэ бүхэн чинь эзэн тэнгэрийн хишиг байхгүй юу. Үнэ өртгийг нь өгчихсөн юм байгаа биз дээ?

	Хоорий бас нэрэлхэж эхэллээ. Их хүний өмнө эд хөрөнгөөрөө гайхуулах болсон энэ завшааныг яахин өнгөрөөж болох билээ. Цаасан малгай өмсөөд салхин хөлгөнд суусан цагт тэр бээр огторгуйд хөөрөхгүй яахин байх билээ.

	— Бхоолааг та мэднэ шүү дээ... Бүгдийг тоолуулахгүй байх уу даа? гэж даваадуулан хэлчхээд Хоорий давгүй сууж байв. Даадаадийнэ ч мэдээгүй юм шиг байсан авч уг үгэнд үнэний хувь хэр зэрэг байгааг хөгшин толгойн цахир нүд яахин андуу харах билээ.

	— Зүгээр, хүүхдүүд минь зүгээр. Бурхан өршөөх болтугай. Тугалд нь юм үлдээж өгөөд байхад үгүй гэхэд таван сээр сүү өгөөд байх юм байлгүй гэж Даадаа ярив.

	Дханиа тэндээс тосон авч, 

	— Хаанаас даа. Даадаа гуай минь. Тийм их сүү хаа байх вэ. Хижээлдэж явааг хэлэх үү. Хүрэлцэх тэжээл бидэнд байхгүйг хэлэх үү гэхэд Даадаадийнэ Дханиагийн овжин байдлыг зөвшөөрөн хүлээсэн харцаар харж битүүхэн шиг санаа авхуулан, 

	— За ер нь тэгээд гадаа байлгаж л хэрэггүй шүү дээ гэв.

	Дханиа нөхрийнхөө нүүр өөд тулган харах нь за чи дуулж байгаа биз хэмээн асууж байгаа нь илт байв. Тэгээд Даадаадийнэ өөд хандаж өгүүлрүүн: 

	— Даадаа гуай минь юу боллоо гэж гадаа уяж байх вэ. Бурхан заяадаг юм бол энэ өрөөнд чинь нэг байтугай гурав дөрвөн үнээ ч байлгаж болох зай байна.

	Бараг бүх тосгоныхон үнээ үзэхээр ирцгээлээ. Харин төрсөн хүү Хийраа Шообхаа нар нь байдаггүй. Гэвч Хоорий энэ тухайд юм бодсонгүй. Уг нь тэд хэнээс ч урьдаж үзээд баярласан бол Хоорийд их л аятай байсан. Үдэш орой болсон хойно тэр хоёр Хоорийгийн хажуугаар өнгөрцгөөсөн боловч нэг их асууж сураглаж сүйд болсонгүй. Хоорий дотроо эмээн байж: 

	— Шообхаа маань яагаад ирсэнгүй юм бол оо? Хийраа ч дуулаагүй яваа юм байлгүй гэж Дханиагаас асуухад: 

	— Хэн тэднийг юу боллоо гэж урьж залж явах юм бэ гэв.

	Хоорий, — Чи хүний үг ойлгоход яадаг хүн бэ? Хэрэлдэж мэтгэхээ л урьдаж суудаг. Бид бурхан өршөөсөн ийм сайхан өдөр толгойгоо гудайлгаж суух ёстой юм уу? Хүн гэдэг чинь садан төрлөөсөө сайн муугаа дуулж суух нь аятайгаас биш, шал өөр цусны хүмүүсээс юу дуулах гэж суух юм бэ? Бум буруутаж байлаа ч гэсэн ах дүүс чинь хэзээд л ах дүүс шүү дээ. Хөрөнгө зөөрөө дээрээ хүү таталцаж байлаа гэсэн ч цус махны барилдлагыг салгаж чадах уу? Ер нь тэр хоёрыг хоёулыг нь авчирч үзүүлэх хэрэгтэй. Үнээ мал авчирчхаад бас хэлж дуулгасангүй гээд л цаад хоёр чинь бас л муудах болно.

	Дханиа хамраа ярвайлган шантайлгаж, 

	— Миний нүүрэн дээр тэр ах дүүсээ бүү магтаж байгаарай гэдгийг би чамд олон хэлсэн шүү. Тэдний нэрийг сонсохоос л сүнс минь халих шиг болох юм. Бүхэл тосгоноороо мэдчихсэн байхад тэд нар л бас дуулаагүй байх вий. Ямар харь холд байцгаагаа биш. Тосгон даяараа ирцгээж байхад ирж болохгүйгээр тэдний хөл гар нь яацгаачихаа вэ. Манайхыг л үнээтэй болчихлоо гэж элгээ тэврэн хорсон суугаа биз. Өөр яах вэ.

	Зул хүж өргөх цаг болж Дханиа өөх тос олж ирэхээр гүцээ барьсаар гарлаа. Мөнгөтэй байсан бол ч хүүхэд гүйлгэх байсан. Байхгүй болохоор биеэр очиж ярилцан байж олж ирэх байлаа.

	Хоорий Руубаагаа дуудан өвөр дээрээ өхөөрдөн суулгаж: 

	— Түргэн гүйгээд Хийраа гаагаа нь ирж үү, үгүй юу Сообхаа аажаа нь байна уу үзээд ир. Аав хүрээд ир гэж байна гэж хэл. Ирэхгүй бол чирээд аваад ир гэхэд Руубаа дургүйцэн, үгүй жаахан аажаа намайг загнадаг юм гэв. Хоорий: 

	— Эгчийн чинь дэргэд зүгээр. Эгч бэргэн чинь чамд хайртай шүү дээ.

	— Сообхаа аажаа намайг ингэж хэлээд л уурлуулаад байдаг юм. За хэлэхээ больё.

	— Юу гэдэг юм бэ?

	— Уур хүргээд л байдаг юм.

	— Юу гэж уурлуулдаг юм бэ?

	— Би чамд хулгана авчирсан. Гэртээ аваачиж шарж ид гэдэг юм. 

	Энэ үгийг сонсмогц Хоорийгийн шар хөдлөв.

	— Тэгэхээр нь чи, “урьдаар та ид. Дараа нь би идье” гэж хэлэхэд яадаг юм бэ?

	— Ээж намайг тэднийхээр битгий очиж бай гэдэг юм.

	— Чи ээжийн хүү юу, аавын хүү юу? 

	Руубаа, эцгийн хүзүүн дээгүүр тэврэн 

	— Би ээжийнх гэж хэлээд инээд алдав.

	— Тэгвэл чи миний өврөөс буу. Өнөөдөр би чамд тавгаасаа хоол өгөхгүй гэж Хоорий уурсан хариулав. Тэднийх ганцхан цэнгийн тавагтай бөгөөд түүнд Хоорий хоол иднэ. Тэр тавагт Руубаа аавтайгаа хамт хооллодогтоо ид хөөр болдог байжээ. Тэгэхээр тэр ид хөөр барьдаг ганцхан юмаа яахин алдахыг хүсэх билээ.

	Сандран өчрүүн: 

	— За тэгвэл би таны хүү.

	— Тэгвэл чи миний үгэнд орох уу? Ээжийнхээ юу? гэхэд

	— Таны үгэнд орно оо.

	— За тэгвэл яваад Хийраа, Сообхаа хоёроо хөтлөөд ир.

	— Ээж уурлавал яана?

	— Ээжид чинь чамайг явсан гэж хэн ч хэлэхгүй.

	Руубаа үсэрч дэгдсээр Хийраагийн руу гарч одлоо. Атаархлын тор загасны томыг хамахаас биш, жижиг муусайнуудыг үл хаман чаддаг билээ. Тэгэхээр тэдний хоорондох явдал энэ хүүхдүүдийн хувьд бол инээдэм наадмын хэрэг байх ёстой билээ. Хоорий дүү нарынхаараа орж гарах нь зогссон авч Руубаа тэднийхээр өдөр шөнөгүй гүйдэг байж. Балчир хүүхдүүд хор өшөө гэж мэдэх юм юу байх вэ дээ.

	Руубаа гэрээсээ гүйн гартал Дханиа тос авсаар эргэж ирэн халз дайралдав.

	— Орой бүрийгээр хаа очих нь вэ? Гэртээ ор гэхэд Руубаа эхийгээ даваадуулах гэж оролдсон боловч давсангүй.

	— Чамайг гэртээ ор гэж байна. Чи хэний рүү явах гэсэн юм бэ? гэж Дханиа зандраад Руубаагийн гараас чирсээр гэртээ орж ирэн улмаар Хоорийд хандан, 

	— Хүүхдийг минь айл руу битгий явуулж бай гэдгийг би чамд хэлдэг шүү. Хүний гарын шүүс хүрсэн байх юм бол би чамтай л ярина шүү. Тийм их санаж дурсаад л байгаа юм бол өөрөө явах чинь яасан юм бэ? Хэлүүлж талуулж ханаагүй л байна уу? гэв.

	Тэвш зоон гараа шаварт хутган зогсож байсан Хоорий юу ч мэдээгүй царай гарган, 

	— За чи чинь юу болчхов? Эргүү солиотой юм шиг үргэлж ингэж салхидаж байвал яадаг юм бэ? гэв.

	Дханиа зулынхаа цөгцөнд тос хийх ёстой байсан авч хэрүүлийн үгэнд хошуу дүрэх гээд саатан зогсож орхив. Руубаа ч хэдийн дотогш гүйгээд орчхов.

	Шөнө нэлээд орой болсон хойно сая тэвшээ зоож гүйцэв. Өвс усаар дүүргэв. Үнээ ч хэдийнээ хэвтэж амарсан байв. Үлгэрлэвээс гэртээ ирсэн бэр хүүхэд шиг л харагдана. Тэр орой Хоорий, Гообар хоёр гамбираа ч бүрэн идэж чадсангүй талыг нь авчирч үнээндээ өгсөн боловч тэр нь үнэрлэсэн ч үгүй. Адгуус хүртэл хүний өөрийн гэдгийг мэддэг юм чинь арга байж үү дээ.

	Хоорий гадаа орон дээрээ суун тамхиа нэг хоёр угзрах зуураа дүү нарынхаа тухай ийн бодно: 

	— Ямар ч байсан өнөөдөр шиг ийм сайхан өлзий буянтай өдөр дүү нартаа муу юм бодож болохгүй ээ. Тэд нараас тусгаарлаад болохгүй юм болсон юм надад юу байгаа юм бэ? Дайсан болоод байсан юм алга. Үнээ маань уг нь гурван жилийн өмнө ирсэн сэн бол бид бүгдээрээ адилхан эзэгнэх байсан. Үнээ маань маргаашаас эхлэн сүү хайрлаж эхэлнэ. Тэгэхээр тэднийхэндээ сүүнээсээ явуулж болохгүй гэж үү? Тараг яагаад өгч болдоггүй юм бэ бололгүй яах вэ. Тэд нар маань надад муу юм боддог ч бай, үгүй ч бай, ямар хамаа байна. Би л бодохгүй байвал барж. Өөрийн хийсэн өөртөө зөв гэж байдаг.

	Хоорий сууж байсан дөрвөн хөлтөө мод түшүүлэн босгож тавьчхаад Хийраагийнх руу шууд босон алхлав. Сообхаагийнх ч тэнд байдаг. Дөхөж очоод харвал тэр хоёр үүдэн дээрээ зэрэгцэн хэвтчихээд юм ярилцаж байгаа харагдав. Тас харанхуй байсан учир Хоорийг үзэцгээж эс чадна. Хоорий зогтусан дороо зогсож тэдний яриаг чагнаж эхлэв. Өөрийнхөө тухай ярьж байгааг сонсохдоо зугтаад явчихдаг хүн гэж бараг байдаггүй билээ.

	Хийраа, — За чи харж байгаа биз дээ. Хамт нэг доор байхад өнчин ишиг ч хүчрэхгүй юм шиг царай алддаг байсан мөртөө харин ам тусгаарлаад авахаараа тугалтай үнээ авчраад уядаг байна шүү. Ингэж төрсөн дүү нараа идэж түсхийж байгааг нь харж байна уу? гэхэд Сообхаа: 

	— Хийраа минь та арай буруугаар ухаж байх шиг байна. Ах минь хөөрхий, сохор зоос ч үлдээлгүй хуваагаагүй сэн биш бил үү? Биднээс нууж авч хоцорсон мөнгөөрөө үнээ авлаа гэж би л хэлж чадахгүй.

	— Чи хэлнэ үү, байна уу? Ямар хамаа байна. Энэ чинь үйл үргүй биднээс л нууж авч хоцорсон мөнгө нь гарч ирж байгаа нь энэ.

	— Хүнийг хилсдүүлнэ гэдэг муухай шүү дээ.

	— Тэгвэл ийм их мөнгө хаанаасаа гаргаад ирэх билээ. Тэнгэрээс хур буучихлаа гэх үү? Бид түүнд байдгийн дайтай газраасаа түүний авдгийн л хэртэй ургац авч байна. Тэгээд л байхад бидэнд хүүрээ бүтээчих ч даавуу олдохгүй, түүнд тугалтай үнээ авчих мөнгө яагаад гардаг билээ.

	— Зээлж хуйлсаар л аваа байлгүй.

	— Бхоолаа чинь тэгж зээлж хуйлдаг толгой сон бил үү?

	— За ямар ч байсан даа, их л сайхан амьтан байна билээ. Гообарыг авчирч явах замд нь би харсан.

	— Хулгайн юм чинь хоол болохоос хор болно доо. Бурхны тааллаар тэр үнээ тийм олон хоног амьдрахгүй байлгүй.

	Хоорий цааш удаан чагнаж эс чадлаа. Өнгөрсөн мууг мартаж өөриймсөг сайхан сэтгэлээр дүү нар дээрээ хүрч очлоо. Гэвч тэдний үг ярианы егөө дэгээ нь Хоорийгийн зүрх сэтгэлийг хүйт оргиулан хайрч, өдөж хатгах өөр сөөрөг үг нь тэвчиж суухад хэцүү байлаа. Эд нартай ер нь яриад явахад яадаг юм бэ гэж нэг бодож шар нь хөдөлж ирснээ биеэ барьж дуугүй болов. Угаасаа л үнэн цагаан нүгэл хилэнцгүй юм чинь яах вэ дээ. Бурхны өмнө хийсэн гэмгүйгээс цааш хэн юу гэж байсан ч ямар пад байгаа юм бэ? гэж бодон Хоорий гэрийн зүг босон алхлав. Гэртээ ирэн дөрвөн хөлт дээрээ тамхиа сорон баахан суув. Саяын хор шүүс мөч ирэх тусам судас шөрмөсөөр нь жирэлзэн гүйж бүх биеийг нь агзайлгана. Унтах гэж оролдовч нойр нь эс хүрнэ. Аргаа барахдаа шарнуудынхаа дэргэд очиж тэднээ баахан илж таалж зогсох авч хор шар нь улам ч оволзоно.

	Тамхиа дахин дахин нэрэх авч татах дур ч эс хүрнэ. Хоронд довтлогдсон зүрх нь архинд маллагдсан бие шиг салганан чичирнэ. Гэртээ ороход Соонаа эхийнхээ дээгүүр тээн хэвтсэн байх бөгөөд харин хар бүрийгээр унтаж авдаг Руубаа үнээний дэргэд суусан илж таалж суулаа. Хоорий үнээгээ тайлж аваад хаалга руу хөтлөв. Тэр бээр үнээг эргүүлэн аваачиж өгье гэж шийджээ.

	Ийм бузар нэр авч энэ муу үнээг гэртээ байлгаад яах вэ, хэрэг алга гэж боджээ.

	Дханиа, — Шөнө болсон хойно наадахыгаа хааш нь аваачихна вэ гэвэл

	Хоорий хаалга руу хэд алхсанаа эргэж харав.

	— Бхоолаагийнх руу. Эргүүлээд өгчихье.

	Дханиа ухасхийн босож урд нь хүрч ирэн зогсоод гайхан харав.

	— Яагаад буцаах болчих оо вэ? Буцааж өгөхийн төлөө авчирсан юм уу?

	— Тийм ээ, үүнийг буцаах нь л зүйтэй болох нь ээ.

	— Яагаад, юу болчих оо вэ? Авна гэж авчирчхаад буцаадаг нь юу билээ. Эсвэл Бхоолаа мөнгөө нэхээд байна уу?

	— Үгүй ээ. Бхоолаа хэзээ энд ирсэн юм бэ?

	— Тэгээд юу болчих оо вэ?

	— Чамд асуух ямар хэрэг байна.

	Дханиа ухасхийн хүзүүвчийг шүүрэн авч, 

	— Чи л тэр айдаг дүү нараасаа айж, унадаг хөлд нь унаж бай. Би үхсэн ч айхгүй. Бидний өөдрөг явахыг хараад өр зүрх нь хорсогчид хорсож л сууг.

	— Чимээгүйхэн шиг яриач дээ, Дханиа минь. Хүн амьтан дуулчихвал шөнө орой болсон хойно хэрүүл зодоон хийж байна гэж санана шүү дээ. Би юу юу дуулж ирснийг чи даан ч мэдэхгүй байна. Би дүү нараасаа тусгаарлахдаа тэднийгээ залилж мөнгө хөрөнгө дарж хоцроод түүнийгээ гаргаж байна гэнэ.

	— Хийраа л тэгж байгаа байлгүй гэхэд

	— Бүхий л тосгоноороо шуугьж байхад Хийраад муу нэр өгөх гээд яах вэ.

	— Бүхий л тосгоноороо биш ээ. Хийраа л тэгж байгааг нь би мэдэж байна. Эцэг чинь үхэхдээ та нарт хөрөнгө мөнгө юу үлдээлээ дээе Би одоо очиж тэд нараас асууна. Муусайн цуснуудын төлөө би яаж амиа тавьж явлаа. Өсгөж өндийлгөе гэж яаж нэг насаа үрлээ. Харин тэгэхэд эцэст нь залилагч мэхлэгч гэдэг нэр дуулна гэнэ ээ. Нэгийгээ үзнэ дээ. Харин чи энэ үнээг гадагш нь гаргасан байв аа, тэгвэл дэмий шүү. Мөнгө авч хоцорчээ гэнэ үү, хөрөнгө дарж авчээ гэнэ үү, ердөө ч хамаа алга. Атга будаа ч авч хоцроогүй нь үнэн юм газар. Хийраа ч бай, Сообхаа ч бай, хорвоо даяараа ч бай юу л гэвэл хэлж байг. Хоёр хоёр асманыг гэрлүүлэх гэж, хогшил мөнгө хураах гэж мах арьсаа тастаж авсан л улс бид. Өөр бидэнд хийсэн гэм байхгүй гэв.

	Дханиа Хоорийгийн гараас угз татан авч үнээг эргүүлэн аваачиж уяад гадагш гарахаар алхав. Хоорий түүнийг барьж авах гэсэн авч чадалгүй алдлаа. Гудамжинд гарч түүнтэй зууралдан олны нүдний булай болохоос эмээж толгойгоо тэврэн нам суулаа. Дханиагийн ууртай галзууг мэднэ. Нэг уурлавал тун ч хэцүү. Яаж цохиж зодсон ч дуулна гэж ер байхгүй. Хийраа ч гэсэн тийм амар толгой биш. Булчингийнхаа хүчийг л үзүүлж байхдаа ер сийхгүй хүн билээ.

	Хоорий өөрийгөө хараан зэмлэж «Би л гэж нэг тэнэг толгой эдний хооронд түймэр тавьчихлаа. Дуулснаа дотроо шингээж чадсан бол хаанаас ингэж хэрүүл шуугиан дэгдэх вэ» гэж бодон суутал гэнэт Дханиагийн цахираа дуу хадлаа. Тэгтэл тургих чимээ сонсогдов. Хоорий тэвдэн Гообарын орон дээр гүйж очвол байдаггүй. Үгүй ээ, энэ бас хааччихдаг юм бэ гэж уурлав. Учраа олж ядан дороо эргэлдэв. Тийшээ очих хэцүү боллоо. Ярих санаатай байсан юм бол өөрөө л ярина биз. Гэртээ очиж эхнэрээ явуулдаг чинь юу билээ гэж Хийраа над руу буух байх гэж тэр дотроо бодов.

	Орилоон чимээ улам улам ширүүсэв. Тосгоноороо сэрж орхив. Юу болов, гал гар аа юу, хаа юу болж байна? гэж хүмүүс энд тэндээс хашхиралдан гүйлдэх нь сонстов.

	Хоорий нэлээд удтал биеэ барьж суулаа. Эцэст тэсэж үл чадлаа. «Муу гичий айлд хэрэлдэх гэж давхиж очдог нь юу вэ. Гэртээ бол хэнийгээ яаж хэлж юу юу хийж сууна ямар хамаа байна. Улаан нүүрэн дээр л хэлээгүй үгийг үгэнд бодож хөөцөлдөхийн хэрэг юу байна» гэж дотроо бачимдан бодож зогсов. Хоорий угаасаа хэрүүл шуугианаас л холхон явахыг хичээдэг хүн. Хоорондоо хов маргаан хийж байсанд орвол хэлсэн үгийг тэвчиж сонсчхоод дуугүй гүйж явж байсан нь дээр гэж тэр бээр бодно. Маргаан зодоон хийнэ гэдэг чинь наанадаж л цагдаа цэрэг цугларч, барьж тавих юм болдог булай муухай хэрэг. За тэгээд цаашилбал шүүх хуулийн үүд татсаар явтал ажил ахуй ч бүр алдагдаж гүйцнэ. Хоорий тэнд очоод яах юм билээ. Хийрааг ямар барьж авч хүчрэх биш. Харин Дханиагаа л нэг хүчирч мэдэлгүй. Бие биесээ муу сайнаар дуудалцах ч одоо хаашдаа өнгөрч. Цагдаа-түшмэл л ирчихгүй бол боллоо гэж бодов. Хоорий явж очив. Хийраагийн хашааны гаднаас түр чагнан зогсох нь тулалдаанд орохын өмнө ангийнхаа байлдааны бэлтгэлийг ажиглан хянаж байгаа цэргийн дарга шиг ажгуу. Харвал тэнд хорь гучаад хүн цугларчихсан байв. Тэдний дотор бандид Даадаадийнэ, Лаал Батээвшварий, Дооноо Таагурь зэрэг тосгоны хамаг л эрхтэн дархтан харагдаж байв. Дханиагийн саарий сагсганан дэрвэлзэж олхиогүй муухай харааж загнах нь олон түмний дургүйг хүргэж байв. Ууртаа болоод хэлж ярьж байгаагийнх нь муухайг яана. Хүн бүхэн зэвүүцнэ. Дханиагийн хашхиран чарлаж өгүүлэх нь: 

	— Чиний нүд биднийг харахаараа яах гэж ингэж хорсож байдаг юм бэ? Биднийг үзэхээрээ өр чинь юунд ингэж ярагдаж байдаг юм бэ? Өсгөж бойжуулж өдий болгосны минь шан энэ үү? Бид үгүй бол гуйлга гуйн тэнэх байснаа мэдэж байна уу?

	Хийраад түүний хэлсэн үг хэтэрхий хатуу санагдаж «Өв хөрөнгийг нь хурааж идчихээд эзэн хүнийг нь асрахгүй юм бол хорвоод нүүрээ хаа хийх байсан юм бэ» гэж бодно.

	Хийраа, — Чиний бидэнд тус болсныг чинь би мэдэхгүй. Чиний гэрт нохой шиг л байж хоолны чинь хогийг далд оруулж, ажлын чинь мууг нугалж, аль нялх балчир цагаасаа хүний адаг болж хийморь цог гэж юу байдгийг мэдэлгүй өдий хүрсэн улс. Аргал түлш хамахаас өгсүүлээд аль байдаг ажлыг чинь хоёр нарны хооронд борви бохиролгүй гүйцээх гэж зүтгэж явахад чи алганыхаа чинээ тосгүй хар гамбираа хараал ерөөлгүй өгч байсан удаа бий юу? Чам шиг муухай шуламсын гарт атгагдан энэ амьдралаа сүйтгэсэндээ бид харамсах юм гэвэл

	Дханиагийн уур улам шатаж: 

	— Чи наад ам хэлээ тат. Улаан хоолойгоо суга татуулав. Шуламс гэдэг чинь ёстой чиний эхнэр чинь дээ. Чам шиг толгой цусдаж, тогоо цоолж хорлон бусниулагч хаа байна гэхэд хажуугаас нь Даадаадийнэ 

	— Ийм тусгүй юм ярьцгааж байгаад яах вэ, Дханиа минь. Эм хүний нэг онцлог бол эв түнжинг хичээдэгтээ байдаг юм. Ингэж загнана гэдэг чинь муухай хэрэг гэж хориглов.

	Лаал Батээшварий түүний үгийг дэмжин,

	— Хүн чинь үг хэлээ ойлголцдог юм. Хараал ерөөлөөр яах вэ. Чи эднийг өсгөж өндийлгөсөн нь үнэн боловч өв хөрөнгө нь бас та нарын гар дээрээ дуусаа биз дээ гэв.

	Эд нар бүр тосгоноороо над руу нүд үзүүрлэх санаа байна гэж Дханиа дотроо бодож дөрвөн зүгт хэрүүл хөгжөөхийн тулд өдөж, — Хөндлөнгөөс юу вэ, Лаал? Би та нарыг бүгдийг нь мэдэж байна. Энэ тосгонд харин хэдэн жил амьдрахдаа нэг бүрийн чинь судсыг барихгүй юу хийж байх билээ. Та нарын хотонд чинь цэцэг ургаж хоймроос чинь наран гараг гэж хашхирав.

	Дуулаарий авгай гал дээр шар тос нэмж, 

	— Мөн ярьдаг эм гарах нь ээ. Нөхөд минь, Хоорий л тулдаа хорвоог үүнтэй барж байгаа юм шүү. Өөр хүн бол ч үүр цайлгадаггүй ээ гэж олны дунд тод сонстохоор ярив.

	Уг нь Хийраа энэхэн үе дээр жаахан биеэ бариад дуугүй байгаад өгсөн бол хэрэг явдал намдаад явчих байсан юм. Гэтэл тэр Дханиад хараалгуулж дайруулсандаа биеэ барьж чадсангүй. Мөн бусад хүмүүс түүнийг өмөөрөнгүй байгааг хараад бас нэлээд омойтов. Хоолойгоо бархируулан байж, 

	— Босгоноос минь зайл, муу шуламс. Үгүй бол чамтай ул тавгаараа ярилцаж, үс гэзгийг чинь гарт чинь бариулаад буцаана шүү. Ингэж хэрүүл хараал хэлж суухдаа зовохгүй байна уу? гэж сүржин байдлаар хашхирав.

	Байдал гэнэт эргэв. Хоорийгийн уур дарь дээр цог тавьсан мэт дүрэлзэн бадарч урагш орж ирлээ.

	— Боль, чи Хийраа! Дуугүй бай. Чамайг сонсохоороо боллоо. Энэ миний эхнэр. Энэ бид хоёр үхэвч нэг, сэхэвч нэг болсон улс. Чи үүний өмнөөс дуугүй байж болдоггүй чинь яасан юм бэ? гэж Хийраа руу буухад тал бүрээс Хийрааг буруушаан хашхиралдав. Даадаагийнэ түүнийг ичдэггүй залуу гэж зэмлэв. Батээшварий, Чингүүрсинг, Дулаарий нар түүнийг балмад, хэрцгий, хүний ачийг боддоггүй тусгүй хүн гэх зэргээр зэмлэн шаагихад Хийраа шалчийн буув. Харин тэгсэн Дханиа бүр улам шатаж эхлэв. Хоорий л аргаа баран байдаг байдлаараа биеэ барьж зогсов. Тосгоныхон түүний эсрэг болох төлөвтэйг ухааран биеэ татаж авсан нь өлзийтэй болно гэж Хийраа дотроо уур нь багтаж ядан байсан авч таг дуугүй болов.

	Дханиа улам ч омойтож Хоорий руу асаж, 

	— Чи муу чихээ тавиад сонсож бай. Чи “дүү нар минь” гэж үргэлж үхэж байл уу? Тэгэхэд тэр сайхан дүү нар чинь чамайг нэг зөв нүдээр харж байна уу? Ул тавхайнаасаа өөр юм чи бидэнд хүртээж байна уу? гэж агсрав.

	Хоорий, — Чи энэ дэмий бавтнадгаа болино уу, үгүй юу? Гэр лүүгээ дуугүй явна уу, үгүй юу? гэж зандрав.

	Дханиа газар сөхрөн унаж, 

	— Би үүнийг улаа долоолгохыг нь харж байж явна. Аль вэ, Хоорий чи хаа байна? Үүнийг яахыг нь харж ав гэж уйлагнан чарлав.

	Дханиагийн ийн гуниглал нь цог үлээж дөл болгодогтой адил Хоорийгийн хилэнг бадраав. Хийраа мухардаж хойш ухрав. Буниа ч гараас нь чирч гэр лүүгээ зүтгэв. Тэгтэл Дханиа гэнэт охин бар шиг үсрэн очиж Хийрааг газар унатал нь цохиод, 

	— Чи хаачих нь вэ. Май цохь! Май өшиглө! Чиний тэр долоолгох улыг чинь харъя гэж хашхирав.

	Хоорий гүйн очиж гараас нь чирч гулдарсаар гэрийн зүг авч одлоо.

	
ТАВ

	Гообар үхэрчнийд хүрч очлоо. Өнөөдөр тэр бээр Чуниатай нүүр хагаран нэлээд ярилцлаа. Үнээгээ аваад буцахад Чуниа түүнтэй замын дунд ортол цуг явлаа. Сайн танихгүй эмэгтэй хүнтэй хээр замд ганцаараа ингэж явна гэдэг зовмоор байсан авч үнээг ганцаараа авч явна гэдэг бас тийм ч амар биш байлаа. Чуниа нэлээд явж байгаад Гообарыг зөөлөн нүдээр ширтэж, 

	— Та одоо дахиж ирэх үү? гэж асуув.

	Өчигдөрхөн Гообар томоогүй жаалхан хүүхэд байлаа. Тосгонд байдаг бүх охид түүнд эгчмэд санагддаг байж, тэгэхээр эгч нартайгаа ийм тийм юм яахин ярьж суух билээ. Эгч нар нь үе үе өдөх сөдөх юм гаргадаг байсан авч тэр зовонгуйран гэнэн цайлган байдлаар тэгж ингээд өнгөрөөдөг байж. Зөвхөн өнөөдрөөс л түүний сэтгэлд залуугийн цэцэг соёо хатгаж эхэлсэн тул үр жимс нь боловсрон гүйцээгүй байхад залуу насны сээхэлзүүрхэн занг яахин гаргаж эвлүүлж чадах билээ. Өдий болтол сэргээгдээгүй явсан Гообарын залуугийн гал дөлийг өнөөдөр Чуниагийн таалагдсан сэтгэл хатган босгож арван зургаан насных нь ааг залийг ундраав. Нойрсон байсан идрийн ааг нь бяцхан навчны сэржигнэх дуунд цочин сэрж зүүрмэглэн байсан анчин араатан шиг сэртхийн бослоо.

	Гообар эрээ цээргүйхэн байдлаар юм олдмоор шиг газраас гуйлгачин хүн тийм амархан салаад явчхаж чаддаг бил үү? гэхэд Чуниа нүднийхээ булангаар харж, 

	— Та чинь тэгвэл салхи л хаанаас үлээнэ вэ, тэр зүг рүү л аяндаа бөмбөрч явах хүн үү? гэж асуув.

	Гообарын судас лугшин дохиж бүх бие нь бадайран балмагдав.

	— Өлссөн гуйлгачныг өршөөн энэрч байх хэрэгтэй гэхэд Чуниа далай руу лавшран шумбаж, хорь гучин хашаа дамжсан ч ходоод гэдсээ дүүргэхийг мэддэггүй тийм гуйлгачныг хайрлаж энэрэх ч хэцүү байх. Ийм гуйлгачин ч замаас аван дүүрэн дайралдах юм байна шүү дээ. Зарим нь ч бүр ерөөж өгөхийн төлөөнөө юм авч байгаа юм шиг байх юм. Хоосон ерөөлөөр хүн яах вэ дээ.

	Гообар угаас нүүр хагарч хүнтэй эсэн бусын зүйл ярьж үзээгүй тул Чуниагийн хэлж байгаа үгийн цаад санааг нь эс ойлгов. Чуниа бол Гообарыг бодвол нэлээд догширсон толгой билээ. Тэр хар багаасаа айл хунараар хэсэн сүү тараг худалдан эсэн бусын хүнтэй уулзаж учирч явжээ. Хадмынд очоод ч гэсэн иймэрхүү ажил хийж байж. Одоо ч гэсэн тараг сүүгээ зарсаар яваа ажээ. Нэг хоёр мөнгө олохын хажуугаар нэг хэсэг хүнтэй инээдэм наадам хийнэ. Харин тэгэхдээ тэр хэн хүссэн хүний таалалд өөрийгөө дуранд нь тавьж байсан удаагүй билээ. Амьдрал үхлээ зориулан аль байдгийгаа тушааж чадах тийм л тааллыг тэр бээр хүсэн мөрөөдөж явдаг байжээ. Тэр зөвхөн галт хорхойн гэрэл төдийхнийг биш гандашгүй мөнх зулын гэрлийг хүсдэг байж. Тэр чухамдаа хэн нэгэн хүсэл тачаалын эрвээхэйд тоослогдох тийм бэлэн хялбар цэцэг биш байв.

	Гообарын сэтгэл нэг л ер бусын байдлаар сэргэжээ.

	Уг нь ходоод дүүргэчих ганц газар олдвол ч гуйлгачин хүн өөр хашаа руу өнгийж явах хэрэг юу байх вэ дээ гэв.

	Яасан ч гэнэн цагаан сэтгэлтэй амьтан бэ. Хэлснийг минь ердөө ойлгохгүй юм гэж Чуниа дотроо өрөвдөн бодож өгүүлрүүн

	— Гуйлгачин хүн нэг газраас ханаж цадах юм гэж хаа байх вэ. Харин түүнд ханаж цадтал нь олдох юм гэвэл хараал доромжлол л байдаг байх. Хүн хүслийнхээ дээдийг олж авъя гэвэл хүртсэн хувиндаа байдаг бүхнээ зориулах хэрэгтэй.

	— Надад тэгж зориулаад байх юм юу байх вэ Чуниа минь.

	— Чамд юу ч байхгүй гэж үү? Миний бодоход ямар ч бумтанд байхгүй тийм нэг сайхан юм чамд байна гэж би үзэж байна. Чи үүгээрээ над мэтийг гуйхгүйгээр худалдаад авчхаж чадах билээ.

	Гообар гайхаж хоцорсон нүдээр түүн рүү ширтэв. Чуниа цааш нь үргэлжлүүлэн, 

	— Ямар үнээр авахаа мэдэж байна уу? Энэ амархан. Чи зөвхөн л минийх болоод л байж байх хэрэгтэй. Харин тэгээд өөр бусдын өмнө очиж гар сунгахыг чинь харвал тэр доор чинь л хөөгөөд гаргах болно гэв.

	Шөнийн харанхуйд учир зүггүй тэмтчин явж байгаад олох гэсэн юмтайгаа гэнэт дайралдчихаж байгаа юм шиг Гообарт санагдав. Айх баярлах хоёр зэрэгцэн жихүүдэс хүрэх шиг болов. «Үгүй ээ, яаж болох вэ, Чуниатай нийллээ гэхэд хаана байх билээ. Гэртээ аваачиж яасан ч болохгүй. Эд нар адаглаж ах дүүсээрээ энэ дотроо хэрүүл цуугиантай байдгийг хэлэх үү. За тэгээд хавь ойрт багтахгүй яриан шуугиан болно. Зарим нэг нь атаархан хорсоно. Ээж ч үүнийг гэртээ шагайлгахгүй нь бүр мэдээж» гэж Гообар дотроо бодсоноо «Үгүй, эмэгтэй үүнийг айхгүй байхад эрэгтэй мөртөө би айж хулчийдаг нь юу билээ. Яавал чиг яаг. Тусдаа л байна биз. Чуниа шиг сайхан хүүхэн энэ хавьд хаа байгаа юм бэ. Яриа хөөрөөнийх нь ухаалгийг нь хар даа. Над шиг өөдгүй амьтныг тоож байгаа сэтгэлийг нь бодох хэрэгтэй. Юу л болбол болог. Тосгоныхон хавьтуулдаггүй юм гэхэд ертөнц дээр ганцхан энэ тосгон байгаа биш. Болохгүй бол энэ муу тосгоныг хаясан ч яадаг юм бэ. Даадаадийнэ гуайг хар. Нэг ширчний охин гэртээ авчирчхаад л байлгаад байна. Даадаадийнэ нь хий шүдээ зуугаад л хоцорлоо. Даадаадийнэ муу болсон юм юу байна. Хэв ёсоо бариад л хоцорлоо. Одоо ч гэсэн тэр шүтлэг шүтээнээ шүтээд л, иддэг хоолоо идэж, хийдэг ажлаа хийгээд л хуучин янзаараа амьдарч байна. Хэн ч түүнийг яасан юм алга. Эр эм хоёулаа хамт суун хоол ундаа идээд л байж байна. Бас Чингүүр гуайг хар. Нэг брахман эмэгтэй гэртээ байлгаад л байна. Юу ч болсон юм алга. Тосгоноороо түүнийг яаж хүлээж хүндэлдэг байлаа. Одоо мөн тэр чигээрээ байна. Харин ч илүүдсэн үү гэхээс дутах юм алга. Урьд ажил хийгээд тэнэж явсан Чингүүр өнөөдөр бүр ч том амьтан болчихсон додийж явна. Газрын эзний ивээлээр барахгүй эрхтэн дархтан болчихсон байж байна. Ингэхлээр удам угсаа, зэрэг ёс гэдэг чинь хамаа алга» гээд цааш нь «Үгүй ээ, харин энэ Чуниа чинь л намайг хий хоосон сониучилж байгаа юм биш биз дээ. Тэгэхлээр урьдаар үүнийг л сайн мэдэж авах хэрэгтэй» гэж бодов.

	— Чуниа минь, чи зүгээр тоглоом тохуу хийж байна уу? Үнэнээсээ ярьж байна уу? Чамайг үнэн ярьж байгаа бол би чинийх болно л доо.

	— Чи минийх болчхож чадах юм гэж үү? Яаж үнэмших билээ?

	— Чи үнэнийг минь мэдье гэж бодож байна уу? Тэгвэл мэдүүлж өгч болно.

	— Амь насаа зориулна гэдгийг ойлгож байна уу?

	— Сайн ойлгохгүй байна. Харин чи ойлгуулаад өг л дөө?

	— Амь насаа зориулна гэдэг чинь ямар ч байсан хамтран зүтгэж насыг барна гэсэн үг. Хоёр сэтгэл л тохиролцсон байвал, аав ээж, ах дүү, орчлон хорвоо юу гэж байсан ч үл хэрэгсэн барилцсан гараа үл тавилцан насыг барна гэсэн үг. Амаараа амиа тавигсад байдаг юм. Тэд эрвээхэйн адил гангалан ирчхээд шүүсийг нь сорж авчхаад зугтан оддог юм. Чи тэдэн лүгээ адил битгий л зугтан одоорой доо.

	Гообар нэг гартаа үнээгээ хөтөлж нөгөөгөөрөө Чуниагийн гараас барин алхлахад тогтой утаснаас чимхсэн мэт жир жир хийх шиг болж бүхий л бие үл үзэгдэх хүчин зүйлээс жихүүн оргиж чичирнэ. Хэчнээн зөөлхөн, хэчнээн гижигдэм, хэчнээн ч уяхан налархай юм бэ.

	Чуниа гарыг нь зайлуулсангүй. Энэхүү хүрэлт түүнд нэг их шинэ хачин юм биш байлаа. Хэсэг зуур чимээгүй явсны дараа нэлээд нухацтайхан дуугаар, 

	— Өнөөдөр гараас минь ингэж барьснаа битгий мартаарай даа, Гообар минь.

	— Хэзээ ч мартахгүй ээ, Чуниа минь. Эцсийн амьсгаа тасартал мартахгүй гэвэл, 

	— Бараг бүх хүмүүс л ингэж ярьдаг юм шүү дээ, Гообар минь. Энэ байтугай сайхан үгээр ярьдаг ч бий. Сэтгэлд чинь болмооргүй санагдаж байгаа бол шулуухан хэлэх хэрэгтэй. Би өөрийгөө бага дээр нь татаж авъя. Тусгүй санагдаж байгаа бол сэтгэлийг чинь зовоохын нэмэр. Тэгсэнд орвол зүгээр инээж наадаад гэмгүй сайхан явж байсан нь дээр. Би ойрдоо зах руу сүүгээ авч явдаг болсон. Элдвээр оролдож савартаа оруулахыг хүсэгч зарим нэг эрх ямба, эд хөрөнгөтэй хүмүүс тааралдаж л байх юм. Зарим нэг нь зүрхэн дээрээ гараа тавьж байгаад л «Чуниа минь, зүрхийг минь бүү зовоогооч» гээд л ярьж гарах нь тэр. Зарим нэг нь сэтгэл уяраам гоё сайхан үг хөвүүлж гарна. Зарим нэг нь ч бүр ухаан алдталаа хайрлан дурлаж байгаа юм шиг талимаарч гөлөрсөн нүдээр ширтэхийг нь яана. Бас тэгж байтал мөнгө сан үзүүлдэг хүн ч гарна. Гоёл чимгээр ч хорхойлж үзнэ. Цөмөөрөө л хэдэн төрөлдөө миний боол болж явах юм ярина. Гэсэн ч би тэдний судсыг юу андах билээ. Тэд бүгдээрээ шүүс сорон нисэгч эрвээхэйнүүд. Би хааяа зарим нэгээр нь тохуу хийж нүдээ ирмэн инээмсэглэдэг юм. Тэд намайг илжиг болгодог юм. Би тэднийг сарлаг болгодог юм. Намайг үхэхэд нулимс унагаах хүн тэдний дунд нэг ч байхгүй. Би ч гэсэн тэднийг үхэхэд, муусайн юмс үхэж далд орж, болж гэж хэлэх болно. Би насан турш амьдрах хүнтэйгээ л нийлнэ гэж боддог юм. Жаргах зовох, ядрах зүдрэхээ хамт л эдэлж явах хүн хэрэгтэй, хавьтсан ойртсонтойгоо самбаганаж явъя гэж боддоггүй юм. Би муу хэр нь өнгө мөнгө, эдлэл чимгийн гуйлгачин биш ээ. Бие биеийгээ л гэх үнэн сайхан сэтгэлтэй хүн олж нийлээсэй гэж бодож явдаг юм. Их хачин улс ч бас байх юм. Би нэг бандидынд өдөрт л хагас сээр сүү хүргэж өгдөг юм. Дух цохондоо зандан үртэс түрхсэн барьсныг нь харвал ч тун сүрхий хүн гэмээр. Нэг өдөр эхнэр нь нэг тийшээ юманд явсан байлаа. Би тэрийг нь мэдсэнгүй. Урьдынх шигээ л сүүгээ аваад орж очлоо. Ороод л «Бэргээн, хөөе бэргээн» гэж дуудлаа. Ямар ч хариу байдаггүй. Тэгж байтал бандид гуай гарч ирээд шууд хаалгаа түгжээд унадаг байна. Энэ хүн биш болох нь гэдгийг би ойлголоо. Тэгээд уурлаж, 

	— Та чинь хаалга үүдээ түгжээд юу болчхов оо? Бэргэн хааччихсан юм бэ? Чимээ сураггүй байх гэж асуув. 

	Бандид, — Тэр айл хэсэх гээд явсаан гэж хэлээд над руу сүрхий наалдаад ирдэг байна шүү. Тэгэхээр нь би, 

	— Та сүү авах юм бол шалавхан ав. Үгүй бол би явлаа гэсэн чинь өнөөх чинь улам наалдаж ирээд, 

	— Чи өнөөдөр явна гэж санахгүй ээ, Чуниа минь. Өдөр бүр зүрхэнд минь хутга шаачхаад арилж өгдөг бол өнөөдөр ч гараас минь чи гарахгүй бий гэдэг байна. Миний бүх бие агзасхийж оройны үс маань босоод ирлээ шүү.

	Гообарын эгдүү уур нь хүрч, 

	— Муу бузар торойг үзэгдсэн газар нь өрлөж булах юм сан. Чи надад заагаад өгөөрэй гэв.

	— Чи урьдаар бүрэн сонс л доо, Гообар минь. Би иймэрхүү юмсын нүүрийг эргүүлэхтэйгээ шүү дээ. Тэгсэн чинь зүрх минь зүгээр түг түг цохиод эхэллээ шүү. Энэ муухай бузар новшийг яаж чадъя даа байз гэж би дотроо бодлоо. Чарлаж орилоод ч яах вэ, ямар хүн амьтан дуулах юм биш. Гэвч биед л гар хүрээд ирвэл савтай сүүгээрээ улаан нүүрэн дундуур нь аваад хаячих юм шүү гэж шийдлээ. Яах вэ, дөрөв, таван сээр сүү л асгарна биз. Гэхдээ яах вэ, энэ муу, санамж аваг гэж бодлоо.

	Би зүрхээ чангалан биеэ барьж, 

	— Ийм муухай юмтай бүү ороолд, бандид гуай минь. Би нэг ядарсан муу үхэрчний охин байна. Харин яах вэ, эцэг хүний ороор сахлыг чинь эвтэйхэн зулгаагаад өгч болно. Таны ариун хөлгөн судруудад чинь бусдын бэр хүүхнүүдийг гэр орондоо түгжиж аваад бузарлаж бай гэж бичигдээгүй байх. Ийм бузар юм хийх гэж та наад дух толгойндоо ихэс дээдсийн тэмдэг түрхсэн гэж үү? гэж асуув. Тэгтэл өнөөх чинь алгаа хавсран миний хөлд унаж, 

	— Хүний сэтгэлийг нэг бодчиход чамд муудах юм юу байх вэ, Чуниа минь. Хааяа хааяа ядарсан дорой амьтдыг энэрч бай л даа. Үгүй бол бурхан чамаас «Би чамд ийм сайхан царай зүс заяасан байхад чи түүгээрээ ганц бандидыг нэг баярлуулчихад яасан юм бэ?» гэж асуун хилэгнэхэд чи хэлэх үг байхгүй шүү дээ. Би бурхны авралаар энэ хорвоод хувь заяатан болж төрсөн болохоор надад өдөр бүгд эд мөнгөний өглөг, хур мэт цутгаж байдаг юм. Тэгэхээр чи өнөөдөр сайхан царайныхаа өглөгийг надад нэг удаа барьчих л даа гэв. 

	Би яах нь вэ гэж бодоод, 

	— Тэгвэл надад тавин рупи өг гэлээ. Тэгсэн өнөөх чинь цаашаа гүйж ороод удах түдэх ч үгүй арав аравтын таван дэвсгэр барьсаар гарч ирээд миний гар дээр тавилаа шүү. Би мөнгийг нь газар авч шидчихээд буцаад алхлаа. Тэгтэл гараас минь бариад авлаа. Тэгэхээр нь би өнөө зэхэж байсан саваараа нүүрэн дундуур нь аваад тавьчихлаа. Толгойноосоо хөлөө хүртэл сүүнд цайтал будагдлаа. Чанга ч цохигдов. Толгойгоо тэврэн ёолон доош суув. Одоо яаж ч чадахаа байсныг нь мэдээд би нуруу руу нь хоёр сайн өшиглөж аваад эргээд зугтчихсан шүү.

	Гообар, — Чи бүр болгоод тавьж. Тэр муу бандидыг сүүгээр угаагаад орхисон юм биз дээ. Өнөө түрхсэн тэмдэг нь ч бүр балраа биз хөөрхий. Харин сахлаа зулгаалгасангүй юу? гэж хэлээд Гообар таг таг хөхрөв.

	— Маргааш нь би тэднийд дахиад очсон. Бандид гуай толгойгоо цагаан юмаар ороон суудал руугаа шигдэн таг хэвтсэн байв. Би дэргэд нь очоод, 

	— Таны өчигдрийн үйл гавьяаг нээгээд тавьчих уу, бандид гуай, гэхэд тэр бээр юу ч хэлж чадахгүй алгаа хавсран залбирав.

	— За тэгвэл хаясан цэрээ долоо. Тэгвэл би илчлэхээ больё гэхэд бандид толгойгоо доош гудайн, 

	— Одоо миний нэр хүнд нэгэнт чиний гарт орж. Чи яавал яах л хэрэг. Эхнэр минь мэдчихвэл энэ толгойг авахаас нааш салахгүй гэдгийг бодоорой гэхэд нь бас ч өрөвдөж билээ гэж Чуниаг ярихад Гообар: 

	— Чи тусгүй байна. Эхнэрт нь очоод хэлчихгүй. Тийм бузар амьтныг юуг нь өрөвдсөн юм бэ. Чи маргааш түүнийгээ заагаад өгөөрэй. Тэгээд дараа эмчилгээ хэр зэрэг болсныг нь бас хараарай гэв.

	Чуниа Гообар өөд харж: 

	— Чи түүнтэй үзэлцэх гээд амжихгүй. Тэр чинь үнэ өртөггүй хоолонд буйлчихсан тун сүрхий бүдүүн амьтан байхгүй юу гэхэд Гообар өөрийгөө бассан явдалд жаахан аазгай хөдөлж, 

	— Түүний бүдүүн тарган нь ямар хамаатай юм бэ. Би туранхай чөргөр ч гэсэн яс минь ган. Харахгүй юу, өдөрт гурван зуун саваа гөвдөөд байхад харьдаггүй яс. Хэрэв би түүнтэй адилхан өдөр тутам сүү залгиж байдаг бол цээжээрээ ийм л ханхар хүн болох ёстой билээ гээд мөрөө тэлэн үзүүлэв.

	Чуниа, тусгүй ч юм хэлчхэв үү дээ гэж гэмшсэн байдлаар, 

	— За тэгвэл би түүнийг чамд нэг үзүүлнэ ээ. Гэвч хорвоо гэдэг ийм болчихсон хойно чи алиныг нь засах вэ дээ. Мэдэхгүй, энэ эрчүүлийн зан ааш ямар ч янзтай болчихсон юм бэ. Их л хачин болчихсон байх юм. Өөдтэйхөн залуу юм харахтайгаа зэрэг л бүр хачин болцгоочих юм. Тэгээд одоо чиг, аль л муу юмыг хийдэг хүнийг сүрхий хүн гэдэг бол оо шив дээ. Харин тэгэхлээр би өөрийгөө гоё сайхан гэж байгаа юм биш шүү гэвэл: 

	— Чи юу? Чи тийм ядарсан биш ээ. Миний хувьд бол ч чи надад их л аятайхан харагдах юм. Ёстой л толгой дээрээ гаргаад залчихмаар харагдах юм.

	Чуниа, Гообарын ар луу аяархан нударч, 

	— За боль доо. Бас хүмүүстэй адилхан нялганах нь уу? Би өөрийгөө ямар болохоо нэг муу мэднэ шүү дээ. Энэ хүмүүс чинь дайралдсан нэгтэйгээ жаахан завхайраад авъя гэхээс өөр юм боддог гэж үү? Нүдээрээ үзэж, чихээрээ сонсож байхад ч өнөөгийн энэ баячуулын гэр орны дотор мөн ч хачин юм их байдаг шиг байна аа. Манай хадмын байсан гудамд Гобадуу гэдэг нэг кашмир айл байлаа. Гэрийн эзэн нэг их том хүн. Тэднийх өдөрт тав, зургаан сээр сүү авна. Гурван охинтой. Барагцаалбал хорь, хорин тавын орчим л настай байцгаасан байх. Нэг нэгнээсээ дутахгүй царайлаг. Гурвуулаа дээд сургуульд байсан. Нэг нь бас бага сургуульд багшилдаг ч байсан байх. Сардаа гурван зуугаад рупи олдог юм гэсэн. Цөмөөрөө ятга, төгөлдөр баян хуур хөгжим тоглоцгоож бүжиг хийнэ, дуу дуулцгаана. Тэд хүнтэй суудаггүй байсан. Чухам тэд хүн тоодоггүй байсан юм уу, хүн тэднийг тоодоггүй байсан юм уу, бүү мэд. Би улаан цайм том охиноос нь асуухад тэр бээр

	— Бид ийм өвчинтэй ороолдохгүй ээ гэж хэлээд хөхөрсөн боловч, цаанаа бас нэлээд юм бодож байх шиг билээ. Тэд хэдэн залуус тэднийг эргүүлдээд байх шиг байдаг юм. Том нь бүр эр хүн шиг костюм, пиджак өмсчхөөд эрчүүлийн хамт мориор зугаалан оддог юм. Хот даяар тэднийг мэдэхгүй хүн гэж байхгүй. Гобадуу гуай хий дэмий толгой гудайлган царай барайлган сууна. Заримдаа загнаж хэлж байгаа харагддаг юм. Гэвч тэд нар нь цочсон шинжгүйгээр, 

	— Та бидний хэрэгт оролцох хэрэг байна уу? Бид өөрсдийнхөө толгойг өөрсдөө мэднэ шүү дээ. Тэгэхээр хийх гэснээ хийх л болно гэж хэлнэ. Хөөрхий хөгшин дуугүй хоцрохоос өөр юу гэхэв дээ. Түүнд зодож цохих нь байтугай хэлж дуугарах эрхгүй юм чинь. Үгүй тэгээд Гообар минь, их хүмүүсийн явдлыг хэн мэдэх вэ. Тэдний хийсэн бүхэн нь зөв болчихдог. Ах дүү, засаг заслалаас айх юм ч алга. Өдөр ирэх тутам зан төрх, сэтгэл санаа нь яаж хувиран өөрчлөгдөж байдгийг над мэтийн юм ойлгох ч үгүй юм. Заримдаа ч хүн адгуус малаас ч дор болчихсон юм уу даа гэж санамаар байх юм. За тэгээд хүнийг муу хэлээд ч яах вэ, Гообар минь. Өөрийн бодол өөртөө зөв гэж байдаг. Жишээ нь зарим хүн махан хоол идсэнийхээ дараа амныхаа амтыг засахын тулд амттан зөрж таалдаг байхад зарим нь тэгдэггүй билээ. Манай хоёр бэргэнийг хар л даа. Хоёр ах минь ямар хүнээс дутах нүд амгүй улс биш дээ. Арван залуугийн дунд ч сайхан улс. Гэвч бэргэнүүдэд минь таалагддаггүй юм байх. Тэдэнд бол алтан бугуйвч хийлгүүлж, торгон саарийг урд нь овоолж өдөр бүр амттанаар дайлж суух тийм л хүн хэрэгтэй. Уг нь ч алтан бугуйвч, амтат хоолонд дургүй хүн гэж хаа байх вэ. Гэхдээ үүний төлөө нэрээ шарж гүйх хэрэг юу байна. Миний хувьд бол ч олдсон хүртсэн юмаа эвтэйхэн идэж эдэлчхээд л насыг барвал боллоо. Зарим эрэгтэйчүүд дэндүү бялхалзаж байгаад эхнэрээ эвдчихдэг ч явдал бий. Тэгээд бас эрэгтэйчүүд ч илүү дэлүү юм харж ийш тийш гүйвэл эмэгтэйчүүд ч тэгэх болно. Хэрэв эрэгтэйчүүл бусад эмийн хойноос гүйдэг бол эмэгтэйчүүд ч бас гүйх болно. Эрэгтэйчүүлийн завхай зайдан явдал эмэгтэйчүүдэд их л муухай санагддаг юм гэдгийг ойлгох хэрэгтэй. Хэрэв чи энэ тэртэй наалдаад байх юм бол би ч гэсэн санаагаараа хийх болно шүү гэж би нөхөртөө шууд хэлдэг байсан. Зарим эрчүүл өөрөө санаснаа хийчхээд харин эхнэрээ болохоор айлган сүрдүүлж эрхэндээ байлгана гэж боддог нь тусгүй хэрэг. Эр нь илэн далангүй хийдэг байхад эм нь нууж хавчаад хийх л болно гэв.

	Чуниагийн ингэж ярих нь Гообарт цоо шинэ ертөнцийн үг байсан тул тэр ихэд сонирхон анхааралтай сонслоо. Анхаарсандаа болоод заримдаа хөлөө зөөхөө ч мартчихсан зогсож байлаа. Чуниа түүнийг анхандаа өнгө зүсээрээ дурлуулсан, өнөөдөр тэр мэдэж үзсэн зүйл, мэргэн цэцэн яриагаараа татаж орхилоо. Ийм царайлаг ухаалаг, хүнч чанартай хүнтэй нийлж орхивол ч болох нь тэр. Үүнд ёстой засаг засал, ах дүү саднаас айх эмээх юм юу байх вэ гэж Гообар дотроо бодов.

	Гэнэт Чуниа хоёр алгаараа цээжээ даран хэлээ гаргаж дуу алдан, 

	— Хүүш танайд ирчихлээ. Чи намайг буц гэж түрүүний хэлэхгүй яасан юм бэ гэж хэлээд буцан алхав.

	Гообар, — Манайхаар ороод гар л даа. Ээж чамайг үзэг гэж гуйхад Чуниа нүдээ бүлтийлгэн, 

	— Би танайд ийм янзаар орохгүй. Би хэдийдээ ийм хол явчхав аа? Одоо хоёулаа хэзээ уулзах вэ? Манай тэнд өнөө үдэш нэг цуглаан болно. Чи очихгүй юу? Би чамтай тэнд уулзъя гэв.

	— Уулзахгүй бол?

	— Тэгвэл буцаад л явчихгүй юу.

	— Тэгвэл би очихгүй ээ.

	— Оч л доо.

	— Чи тэгвэл уулзана гэж ам өг!

	— Би ам өгдөггүй ээ.

	— Тэгвэл би ч очдоггүй.

	— Надаас болоод уу? гэж асуугаад Чуниа хуруугаа гозойлгон дохиод явж одлоо. Анхны шахам энэ уулзалтаар энэ хоёр бие биедээ уньж туних болчхов. Энэ заавал ирнэ, ирэхгүй байж чадахгүй гэдгийг Чуниа ойлгов. Гообар ч тэр заавал уулзана, уулзахгүй байж чадахгүй гэдгийг сайн мэдэж байв.

	Гообар үнээгээ туусаар орж ирэх нь диваажингийн орноос буун ирж байгаа дар эхийн адил ажгуу.

	
ЗУРГАА

	Намрын эхэн сарын нозоорсон бүгчим орой борооны хэдэн дусал унасан нь зам гудмыг сэрүү татуулан хөгжөөнө. Байшингийн дөрвөн талаар цэцгийн бут, жимсний төгөл сацарлан ганхаж өрөөн дотор цахилгаан сэнс эргэлдэн хүнгэнэнэ. Раая Саахавынх хувьдаа жижигхэн цахилгаан станцтай билээ. Эзний шадрууд шар өнгийн хувцас өмссөн хөх тарбана5 маяглан ороож хүмүүсийн дундуур сүр бадруулан алхална. Улаан цамц салхалзуулан, шар алчуур толгойдоо зангидсан зарц шивэгчид гүйж зочид гийчдийг угтаж хүлээхээс өгсүүлээд хамаг ажлыг гүйцэтгэнэ. Энэ үед нэгэн тэрэг гол хаалганы өмнө ирж зогслоо. Түүнээс гурван ихэс цувран буулаа. Чисчүү цамц өмсөж улавч угласан нэгэн ихэс байх бөгөөд нэрийг нь бандид Онгаарнаать гэнэ. Энэ хүн «Цахилгаан» гэдэг өдрийн сонины эрхлэгч бөгөөд нийт даяар түүнийг бараг андахгүй билээ. Костюмтай гарч ирсэн хоёр дахь хүнийг шяамбихаарий Данкаа гэнэ. Данкаа өмгөөлөгч мэргэжилтэй боловч нэгэн даатгалын банканд ажилладаг нь өмгөөлөгч хүнээс ч илүү орлоготой байдаг аж. Торгон хантааз, бачуу нарийхан өмдтэй, гурав дахийг ноён Б. Мехтаа гэдэг. Их сургуулийн гүн ухааны багш хүн. Энэ гурав Раая Саахав гуайн дотно түншүүд бөгөөд намар сарын баярт уригдсан улс билээ. Өнөөдөр энд ойр хавийн их бага хүмүүс цөм цугларч ёслолын өргөл барихаар ирцгээжээ. Орой энд галын тахилга болж дараа нь зочдыг дайлах ажээ. Хоорий таван рупи өргөлд барив. Мөн өөрийгөө Чанагаа хааны цэцэрлэгчийн дүрээр гаргах гэж сарнай цэцгээр хантааз малгай хийж өмсөөд өвдгөө өнгөртөл урт цэцгийн эрих зүүж өрөөсөн гартаа хадуур барин дух хацартаа энгэсэг будаг түрхэж олны дунд сүр бадруулан алхлах нь санаа гэхэд энэ баяр ёслолыг эрийн цог залиар сэргээж буй мэт ажгуу.

	Раая Саахав гуай гийчин зочноо угтан авлаа. Раая өөрөө гуургардуу өндөр биетэй зальжин байрын өргөн дух, цагаан царайтай бөгөөд шаравтар торгон нөмрөг хүлхэлзүүлэн намируулна.

	Бандид Онгаарнаать, — Ямар ший жүжиг тоглуулах гэж байгаа вэ дээ? Би ч ийм л юманд дуртай хүн шүү дээ гэж асуувал, Раая гуай гурван зочноо олбогийнхоо өмнө сандал тавьж суулгаад өгүүлрүүн: 

	— Урьдаар галын тахилга болно. Тэгээд дараа нь нэг жижигхэн инээдмийн юм тоглуулна. Энэ удаа ший жүжиг гэж нэг их олигтой юм олдож өгсөнгүй. Нэг олдохоороо тав, зургаан цагаар тоглоод ч барагдахгүй байх юм. Эсвэл үзэгч хүн учрыг нь ойлгоход хэцүү шал дэмий зүйл ч байх юм. Тэгэхээр нь би өөрөө нэг жижигхэн инээдмийн янзтай юм бичээд тавиулж орхисон. Барагцаалбал хоёр цаг хэртэй л болох байх гэв.

	Онгаарнаать, Раая гуайн юм бичээд зохиочихсон гэдэгт инээд нь хүрэх шиг болж “харанхуй газрын зулын гэрэл их гэх шиг юм болж байх шив дээ” гэж дотроо бодон үл тоох царай гаргав.

	Ноён Данкаа голсон царайгаа ил гаргахгүй юм шүү гэж бодсон боловч энэ тухайд өөрийнхөө саналаа хэлэх нь зүйтэй гэж үзээд;

	— Жүжиг, жүжигчин нь олигтой бол сайн болж болно доо. Сайнаас сайн жүжиг тааруухан жүжигчний гараар орохтойгоо зэрэг тусгүй болчихдог юм. Манай тайзан дээр мэргэжлийн жүжигчид гарч иртэл жүжгийн урлаг манайд хөгжих ч хол байна даа. Өнгөрсөн чуулган дээр таны энэ талаар тавьсан асуудал ер нь сайн болсон шүү. Бусад гишүүд даан ч тань шиг ярьж чадаагүй юм гэж ярив.

	Гүн ухааны багш ноён Мехтаа, Данкаагийн энэхүү хоосон магтаалыг эс тэвчин эсэргүүцэх гэж бодсон авч битүүхэн шиг оролдох нь зүйтэй гэж үзлээ. Тэр олон жилийн турш зүтгэж байж бүтээсэн нэг номоо саяхан хэвлүүлсэн билээ. Уг нь өөрөө үүнийгээ нэлээд шуугиулах юм болно байх гэж бодсон авч чухамдаа үүнийх нь тухайд ганц зүйл бичигдээгүйд урам нь нэлээд хугарсан ажээ. Тэр бээр өгүүлрүүн: 

	— Нөхөр минь ийм хоосон юм ярьж суугаад яах вэ. Би хоосон асуудлаар хөөцөлдөх дургүй. Амьдрал бодит нэгэн зарчмын дагууд явдаг байгаасай гэж хүсдэг юм. Та нар аман дээрээ бол тариачны сайн сайхныг мөрөөдөж тэдэнд аль болохоор хишиг хүртээхийг хүсэж суудгаар барахгүй газрын эздийг нийгэмд учирсан гай гэж үзээд эднийг л үгүй хийх хэрэгтэй хэмээн номлож байдаг биз дээ. Тэгсэн мөртөө та нар чинь өөрсдөө эдгээр мянга түмэн газрын эздийн нэг нь шүү дээ. Үнэхээр та нар тариачдад өв хишиг өгөх хэрэгтэй гэж үздэг юм бол урьдаар өөрсдөө өгч эхлэхэд яадаг юм бэ. Ядарсан зовсон амьтдад тэтгэвэр тусламж олгоё, газраа түрээслэх эрх мэдэлтэй болгоё, хөлс хүчгүй ажилд дайчлахыг болиулъя, бэлчээрийнх нь газрыг тусгаарлан салгаж өгье гээд л аман дээрээ хашхирахдаа бол та нар яг л эв хамтчууд шиг байдаг мөртөө амьдрал дээрээ үүнийгээ эсэргүүцсэн эзэд ноёд хэвээрээ байгаад байх нь их өрөвдмөөр сонин харагдах юм гэлээ. 

	Энэ үгийг сонсоод Раая Саахав сэтгэлээ гонсойлгон, өмгөөлөгч ноён духаа үрчийлгэн, эрхлэгч гуай царайгаа барайлган сууна. Тэд үнэхээр аман дээрээ болохоор нийгэм журам гэж хашхирагчдын нэг мөн боловч амьдрал дээрээ хөрөнгөт ёсоор амьдарцгаадаг улс.

	Данкаа хэлэх үгээ ядахдаа Раая гуайг хий хоосон өмгөөлөн, хэрэв бүх газрын эзэд цөмөөрөө Раая гуай шиг л тариачидтайгаа тэгж сайхан харьцдаг бол ийм тийм асуудал ер гарахгүй байх ёстой билээ гэхэд Мехтаа алхныхаа аагаар цохилтоо лавшруулан: 

	— Раая гуайн тариачидтайгаа намуу зөөлөн харьцдагийг ч би мэдэж байна. Гэхдээ үүнд ямар нэг хувийн давхар сонирхол байна уу, үгүй юү гэдэгт асуудлын гол нь байгаа юм. Зөөлөн галын хоол амттай байдаг. Хор идэж үхсэнээс чихэр идэж үхэх нь дээр гэсэн үг байдаг. Тэгэхээр бид юуны өмнө өөрсдийгөө эв хамтчууд юм уу, үгүй юм уу гэдгээ л сайн ойлгох хэрэгтэй. Мөн юм бол мөнөө үнэхээр үзүүлэх хэрэгтэй, үгүй юм бол хоосон чалчиж байхын хэрэг юун. Би хуурамч амьдралыг үзэн ядна. Ухаан нь, мах идэх сайхан гэж санавал идэх л хэрэгтэй. Муухай гэж санавал байх л хэрэгтэй. Харин ойлгохыгоо ойлгочхоод идэхийгээ нуучихвал л тусгүй юм болно. Ийм амьтдыг бид бэртэгчинд үзэхээс өөр аргагүй хэмээн өгүүлэв.

	Раая Саахав хурал хуйд суусаар байгаад үг хэлэнд мэргэн цэцэн бөгөөд дайрч давшлах зүхэл доромжлолыг тэвчин өнгөрөөж сурсан хүн билээ. Зальжин байдлаар тээнэгэлзсэн дүр үзүүлэн хариу өгүүлрүүн: 

	— Таны санаа яах аргагүй зөв, Мехтаа гуай. Би таны энэхүү шулуун шударга ёсыг чинь хэчнээн их хүндэтгэж явдгийг минь та ойлгодог байх. Харин тэгэхдээ та, ямар нэгэн жуулчлалын адилаар бодол сэтгэхүйн жуулчлал ч гэсэн зохих хэмжээний байр эзлэх бөгөөд нэг байраа хагас орхин нөгөө рүү орж болдоггүй гэдгийг л мартчихсан шиг байна. Хүн төрөлхтний амьдралын түүх чинь үүний л ил тод баримт байгаа юм. Би бол өөрөө бурхан тэнгэр хаантай, газрын эзэн сайдтай ийм л ахуйн дотор төрж бойжсон хүн. Миний бурхан болсон эцэг минь хуртай гантай ямар ч жилд болов тариачин олноосоо хураах түрээсний хагасыг бүхлээр нь хүртэл хасдаг тийм их нинжин сэтгэлтэй хүн байсныг хүмүүс андахгүй билээ. Өөрийн сангаасаа тариа будаа гаргаж ядарсан зүдэрсэн хүмүүсийг хооллодог ч байсан. Өөрийн гоёл чимгээ зарж өрөөлийн охины хуримд ч тусалдаг байсан. Хүмүүс түүнийг өөрсдийн эзэн гэж санаж явсан цагтаа л бурхан тэнгэрийн адилаар л шүтэж явах болно. Олон түмнээ асран хайрлахыг тэр өөрийн шашин ёс гэж үздэг байсан юм. Эрх дархаараа далимдуулан эмтэрхий зоосны торгуулийг ч хүнд оноож яваагүй билээ. Би ийм л орчинд өсөж торнисон хүн. Гэхдээ харин одоогоор сэтгэлийн ариун маань ажил үйлээсээ түрүүлчхээд байгаа юм. Тэгэхээр тариачдад үнэнхүү эрх жаргал гардуулаагүй байж хоосон сэтгэлийн эрх жаргал тунхаглах нь ашиггүй хэрэг гэдгийг би ойлгодог болсон юм. Ингэж ойлгож байгаадаа ч би баярлаж явдаг юм. Тэгээд хувиа хичээсэн сэтгэлийг нэг хоёр хүн өөрийнхөө дураар өөрөөсөө арилгачхаж чадахгүй. Би өөрөө хэчнээн сайхан сэтгэл гаргаж явдаг ч гэсэн хувиа хичээсэн бузар сэтгэлээ хаяж чадахгүй ээ. Та нар бодохдоо шийдвэргүй хулчгар гэх байх. Гэвч энэ нэг хүний санааны зоргоор болдог юм биш. Энэ чинь нийгэмтэй холбоотой асуудал. Тэгэхлээр хүмүүсийг хувиа хичээсэн сэтгэлээс засаг төрийн хүчээр л салган ариутгаж болно гэж би боддог юм. Бусдын хүч хөлсийг сорон бүдүүрэн таргалах эрх хэнд ч байх ёсгүй гэдгийг би зөвшөөрөн хүлээдэг. Үнэндээ бусдаар тэжээлгэн амьдрах шиг булай муухай юм байхгүй. Амьд амьтай л юм бол ажил хийж өөрийгөө тэжээх ёстой. Цөөнх хэсэг нь шалиглан зугаалж, олонх нь шүүслэгдэн зовж байдаг тийм нийгэм хэзээ ч төвшин жаргалтай байхгүй ээ. Хөрөнгө боловсролын ялгах цайз эвдэрч алга болсон цагт л нийгэм, нийгэм болно. Нэг хэсэгт нь хоногийн хоол чухаг байхад нөгөө хэсэг нь үрэх хийх газраа олж ядан наргиж сууна гэдэг чинь үнэхээрийн инээдэмтэй, үнэхээрийн ичгэвтэртэй хэрэг. Нийгмээрээ ийм байгаа болохоор баячуул бид нар ямар их шалиг самуун, ямар их бузар булай, ичгүүр сонжуургүй болчихсоныг би сайн мэдэж байна. Зөвхөн энэ муу талуудыг нь хараад би үүнийг эсэргүүцэж байгаа юм биш ээ. Би угаасаа хэчнээн их хувиа хичээгч байлаа ч гэсэн энэ бүх бузар явдлыг даган баясагч биш гэдгээ хэзээ ч хэлнэ.

	Газрын эзэд бид өөрсдийн сүр жавхланг хадгалж байхын тулд биднийг өмгөөлөн хамгаалж байдаг засаг түшмэлийг бялдуучлан гүйж, бэлэг хадаг барьж байх хэрэгтэй болдог. Тэгэхгүй бол эрсүү дэрсүүд, бэрд харамч гэж үзэгдэн тэдний дургүйг хүргэхэд хүрнэ. Ингэхлээр тэдний өмнө бялхалзаж цалгилж байхын тулд хөрөнгө мөнгө хэрэгтэй болно. Энэ хөрөнгө мөнгийг хаанаасаа олох билээ гэхээр сүнс сүлдээ түймэрдэн тариачин түмнийг мөлжин сорж олдог билээ. Бид гэдэг улс чинь өчүүхэн сэргэлтийн бяцхан долгионоос үнхэлцгээ хагартал чичирч түшмэл цагдаагийн өмнө ивээл хамгаалал хайн элдэв шалдрын бэлэг сэлт барьсаар хүрнэ. Тэгэхгүй бол бидэнд өөртөө итгэх итгэл ч алга, эрслэн гаргах эр чадал ч алга. Чухмыг хэлэхэд бид гэдэг чинь халбаган сүүгээр тэжээгдсэн хүүхэд шиг нярай, үнэн гэдгээс ангижирсан, гаднаас нь харвал өнгө зүс нь малилзсан дотроо гэвэл өөрийн гэсэн шим шүүсгүй хатсан амьтад даа.

	Мехтаа алгаа ташин шогширч, 

	— Таны хэлээд байгаа энэ ухааны чинь тал нь ч болсон тархиндаа байсан бол доо... Та, бүхнийг ингэж зөв ойлгодог мөртөө юу ч хийж чаддаггүй нь харамсалтай юм даа гэхэд Онгаарнаать 

	— Ганц түлээ гал болдоггүй гэдгийг мэдэх үү, ноён Мехтаа? Бид цаг төрийн аясыг дагах хэрэгтэй, дагуулах ч ёстой. Муу юманд дэм тусын хэрэг байдаггүй, харин сайн юманд бол хэрэгтэй. Жишээ нь та яалаа гэж сардаа найман зуун рупи дээрэмдэж байна вэ? Тэгэхэд түм буман ах дүүс чинь наймхан рупигээр амь зогоож ядаж байна. Үүнийгээ та юу гэж ойлгож байна? гэж асуув.

	Раая Саахав өнгөн дээрээ харамсаж өөр цаанаа баясан баярлаж: 

	— Бид энд нийгмийн асуудал ярилцаж байхад нэгчилсэн хүнийг авч ярилцах хэрэггүй байх аа, эрхлэгч гуай? гэвэл ноён Мехтаа мөн л хүйтэн байдлаар, 

	— Зүгээр, зүгээр. Би үүнд юм бодохгүй. Нийгэм гэдэг чинь нэгчилсэн хүнээс бүрддэг болохоор хүнийг мартвал юун тухай ярилцах билээ. Та нар надад итгэж болно гэв.

	Эрхлэгч гайхсан дуугаар, 

	— Өө, та чинь тэгвэл одоогийн байдлыг дэмжигч болж байна уу? гэж асуухад

	— Ертөнцөд дээр доор гэж хэзээд байх ёстой бөгөөд байлгах ч хэрэгтэй. Үүнийг арилгах гэж оролдвол хүний нийгэм сүйрэхэд хүрнэ гэж Мехтаа хэлээд чимээгүй болов.

	Барилдааны ам угтуул өөрчлөгдөж эхлэв. Раая Саахав тавцангийн ирмэг дээр зогсож хоцров. Эрхлэгч тулалдааны талбар луу үсрэн орж ирлээ.

	— Та, 20-р зууны үед ч гэсэн дээр доорын ялгаа байна гэдгийг зөвшөөрч байгаа юм биз дээ? гэж асуухад, 

	— Тийм ээ, зөвшөөрч байна. Бүр бүрэн зөвшөөрч байна. Таны дэмжлэг тэр санаа бол ямар нэг шинэ зүйл огтхон ч биш. Тэр чинь хүний сэтгэлд эхийн хайр гэдэг үүссэн цагаас л эхлэн үүсэж хөгжсөн хэрэг. Будда, христос, муслим зэрэг янз бүрийн олон шашин ёс цөмөөрөө тэгш ёсыг сурталчилдаг байсан билээ. Грек, Ром, Сирихний соён гийгүүлэгчид цөм үүнийг туршин шалгаж үзсэн юм. Гэвч тэд материалист байж чадаагүйгээс хэзээ ч тууштай байж чадаагүй юм.

	— Таны наад үг чинь харин их гайхмаар үг байна даа.

	— Гайхна гэдэг чинь мэдэхгүй гэдгийн нөгөө нэр нь шүү дээ.

	— Тэгвэл та энэ тухайгаа нэг юм бичиж орхи л доо. Би тэрийг чинь их таашаах байх.

	— Болно оо. Мөнгө л сайн тавих юм бол татгалзах юм алга.

	— Хэрэв та олон түмний сэтгэлийг л дээрэмдэж чадвал олох мөнгө чинь чамлагдахгүй байлгүй.

	— Та бид хоёрын хооронд мөн ч их зөрөө байна даа. Би санасан бодсоноороо л явдаг бол таны боддог чинь нэг янз, хийдэг чинь бас нэг өөр янз, тийм ээ? Та эд хөрөнгийг өөрийнхөө санаснаар элдэв заль цохио хэрэглэж байгаад амархан шиг хуваан тараачхаж болно. Харин тэгвэл ухаан санаа, зан заншил, өнгө үзэсгэлэн, хүч чадлыг тэгшитгэн хуваана аа гэвэл одоодоо таны хэрээс хэтэрсэн ажил болно байх. Дээд доодын ялгавар зөвхөн эд баялгаар хэмжигддэггүй ээ. Их их эд уурсын тэнгэрүүд гуйлгачин даяанчийн өмнө өвдөг сөхрөн мөргөж байхыг би олонтоо үзсээн. Та ч үз ээ байх. Эрэлхэг хүчит хаад ч гэсэн ухаан төгөлдөр хатдын өмнө толгой мэхийн сөгддөг байж. Эд бүгд чинь нийгмийн сонин үзэгдлүүд биш гэж үү? Та оросын жишээг аваад үз л дээ. Тэнд жирийн ажилчин хүн төрийн жолоодогч болсон байна. Ингэхлээр хурц оюун ухаан гэдэг эртнээс нааш бүхнийг номхруулан захирч ирсэн бөгөөд одоо ч гэсэн номхруулсаар байна. Цаашдаа ч гэсэн номхруулж байх нь зайлшгүй.

	Гаднаас тавагт паана орж ирлээ. Раая Саахав зочдод паана барих зуураа өгүүлрүүн, 

	— Хэрэв хүний оюун ухаан амиа хичээсэн байдлаас чөлөөлөгдөх юм бол түүний ноёрхлыг зөвшөөрөн хүлээхэд буруудах юм байхгүй. Үүнийг нийгэм даяараа хүндэтгэх хэрэгтэй. Жишээ нь даяанч номчдын өмнө бид бүхэн толгой бөхийн хүндэтгэдгийн учир бол тэдэнд хувиа хичээсэн сэтгэл бага байдагт билээ. Бид зөв оюун ухааны атгад эрх мэдэл, жолоо цулбуураа бариулан түүнийг хүндэтгэн дагаж болно. Харин эд баялгаа бариулж яасан ч болохгүй. Яагаад тэр вэ гэвэл оюун ухаанд захирагдсан эрх дарх сүр хүчин бол тэр оюун ухааныг хадгалсан бие цогцсынхоо хамт өөд болдог бол харин түүнд атгуулсан эд баялаг үгүй болдоггүйгээр барахгүй харин цаашдаа хорын үндэс болон хоцордог байна. Оюун ухаангүйгээр ямар ч нийгэм хөдлөхгүй. Тэгэхээр өнөөдөр бид оюун ухаанд шигдсэн эд хөрөнгөний шуналын шалзыг л түүж хаяхад зориг хүчээ тавин ажиллах хэрэгтэй. 

	Хоёр дахь тэрэг гадаа ирж зогсоход дотроос нь чихрийн үйлдвэрийн ерөнхий захирал, банкны эзэн ноён Канна хоёр, хатагтайн хамт буулаа. Раая, Саахав хоёр хатагтайг түшин буулгав. Торгон саарий намируулан гүн бөгөөд бодол төгс байдал царайдаа илтгэсэн нэг нь Каннагийн эхнэр Кааминий Канна бөгөөд, өндөр өсгийтэй туфли дээр чөчгөнөн тогтож, инээд алдсан царай гарган байгаа нөгөөх нь хатан Маалдий ажээ. Хатан Маалдий Англид эмчийн сургууль хийгээд ирсэн бөгөөд одоо дадлага суух ажил идхэн яваа хүн. Зусар бялдуучдын ордноор өнгө тал нэлээд ихтэй, орчин цагийн шалгарсан дүрүүдийн нэг ажээ. Намуу алхаатай боловч хэрэгтэй цагт үсэрч цовхорч ч чадна. Хулгаж хулчганахын нэрийг ч үл мэднэ. Хээнцэрлэж дэгжирхэхдээ мэргэн, бэлэн зэлэн үгтэй, эрэгтэй хүний сэтгэлийн зүйг таггүй мэддэг, цэнгэл зугааг амьдралын үндэс гэж ойлгодог, бусдыг дурлуулах, уурлуулах урлагт мэргэн цэцэн, «амь сүлд байгаа газар өнгө үзэмж байх л хэрэгтэй, зүрх сэтгэл байгаа газар зан харилцаа байх л хэрэгтэй, харин юу юуны тухгүй сэтгэл зүрхээр хөөрнө гэдэг бол хүсэл эрмэлзлээ залгина гэсэн үг» гэж үздэг хүн ажээ.

	Маалдий, ноён Мехтаатай гар барилцах зуураа, 

	— Үнэндээ гэхэд таны царайг харахад л гүн ухааны хүн гэдэг чинь мэдэгдэж байна шүү. Та шинэ номдоо оюун анхдагч гэж үзэгчдийг тасалж хаясан байх шиг билээ. Уншиж тантай маргамаар юмнууд ч харагдаж байсан юм сан. Танаас ганцхан юм асуухад гүн ухаантанд өрөвчхөн сэтгэл яагаад алга болчихдог юм бэ?

	Гэрлээгүй ганц биеийг хэлэх үү. Залуу охид, даан ялангуяа хээнцэр гангачуулаас бүр сүрдэж үхдэгийг хэлэх үү. Мехтаа бүр тэвдэн цухалдав. Тэр хэдийгээр эрэгтэйчүүлийн мандалд чадлынхаа хэрээр жиргэж чаддаг авч эмэгтэй хүнтэй нүүр тулаад ирэхлээрээ эв зүйгээ эс олон хэл ам нь гацаж ухаан санаагаа цоожлуулчихсан мэт, эмэгтэй хүнтэй эвсэг боловсон харьцах арга ухааныг ч үл олно.

	Ноён Канна хажуугаас нь, 

	— Гүн ухаантны царай гэж тийм их онцгой юм байх нь ээ, хатагтай минь? гэж асуухад Маалдий Мехтаагийн нүүр өөд зөөлнөөр харж, 

	— Ноён Мехтаа, таныг муу юм бодохгүй бол би хэлээд өгчих үү? гэв.

	Канна бол хатан Маалдийг даган баясгагчдын нэг бөгөөд түүнийг хаа явсан газар сүүл шиг чиргүүлдэж, сүүдэр шиг дагаж, хэдгэнийн адил эргэлдэн хүнгэнэгч хүн билээ. Тэр бээр Маалдийгаас илүү их ярьж, Маалдий түүн рүү бусдаас илүү их харж байгаасай гэж хүсэж явдаг билээ. Канна нүдээ ирмэн, гүн ухаантны нэг онцлог нь ямар ч юманд муу санадаггүйд байдаг биз дээ гэхэд Маалдий: 

	— За тэгвэл сонсож бай. Гүн ухаантан хүнийг гүн бодолдоо автагдсан үед нь харвал яг л үхчихсэн юм шиг байдаг. Ухаан нь тань руу харж байгаа юм шиг мөртөө чухамдаа харсан юм юу ч байдаггүй. Таны үгийг сонсож байгаа юм шиг мөртөө сонссон юмгүй л сууж байдаг бөгөөд оюун санаа нь огторгуйн хоосонд хөвөн нисэж явдаг юм.

	Бүх хүмүүс нирхийтэл хөхрөлдөв. Гагцхүү ноён Мехтаа л газарт шаагдсан мэт доош шигдэнэ.

	Маалдий цааш үргэлжлүүлэн 

	— Оксфордын их сургуульд манай гүн ухааны багш «Ганьганц» гэдэг нэг ноён байж билээ гэхэд завсраас нь Канна: 

	— Юу гэнэ ээ? Ямар хачин нэртэй юм бэ? гэж асуув.

	Маалдий: 

	— Тийм ээ. Тэр гэрлээгүй хүн байсан юм.

	Канна: 

	— Манай Мехтаа ч гэсэн гэрлээгүй шүү дээ.

	— Тийм ээ. Энэ өвчнөөр чинь гүн ухаантнууд л өвчилдөг юм шиг байна гэж хэлээд Маалдийгийн инээхэд Мехтаа сая цэг сэхээ орж, 

	— Та ч гэсэн ийм өвчтөнүүдэд баригддаг эм биш бил үү? гэж асуув.

	— Тийм ээ. Тэгэхдээ эдгээр хүмүүс гэрлэнэ бараална гэхээс үхтлээ айн зугтдаг авч би аль нэгэн гүн ухаантныг л олж сууна гэж бодож явдаг юм. Манай тэр багш Ганьганц хүүхэн хүн харахлаараа гэртээ ороод нуугдаад суучихдаг хүн байсан. Харин тэгэхдээ хэд хэдэн эмэгтэй шавьтай байсан юм. Хэрэв тэдний аль нэг нь түүн дээр ямар нэг юм асуухаар очвол дэргэдээ бар ирвэс хүрээд ирж байгаа юм шиг л айдаг байсан. Бид түүнийг тэгэхээс тэгэх гэж зөндөө оролддог сон. Харин хөөрхий, цагаан сэтгэлтэй амьтан байсан юм. Хэдэн мянгаар нь олдог атлаа ганцхан хувцаснаас ердөө салахгүй. Ганц бэлэвсэн эгчтэй юм гэсэн. Тэр нь л гэр орныг нь янзалж барьж байдаг юм гэнэ билээ. Ноён Ганьганцад хоол унд хийнэ гэхийн зовлон байдаггүй. Зөвхөн л олохын төлөө хамаг цагаа зориулж өрөөндөө өөрийгөө түгжин уншиж бичээд л нам суучихна. Хоолны цаг болоход эгч нь дотор хаалгаар нь сэмхэн орж ирээд номыг нь хааж тавихад тэр бээр сая хоолны цаг болсныг мэднэ. Шөнө орой болоход эгч нь тасалгааны нь гэрлийг унтраачихна. Нэг өдөр эгч нь номыг нь хаах гэсэн боловч тэр номоо хоёр гараараа таг дарсан гэнэ. Эгч нь номыг нь булааж авах гэж оролдоод болохгүй болохоор дугуйтай сандлыг нь түрж хоолны өрөөнд оруулсан гэдэг.

	Раая Саахав: 

	— Харин манай Мехтаа бол ч хөгжил хөдөлгөөтэй нийцэрхэг хүн шүү. Тийм бэртэгчнүүдээс нэлээд хол гарах байх аа гэвэл, 

	Маалдий: 

	— Тэгвэл Мехтаа гуай чинь гүн ухаантан биш болох нь ээ. Хувийн шаналангаар толгойгоо дүүргэж орхивол хорвоогийн зовлонг толгойдоо багтаагаад жаргалтай байж чадах уу даа?

	Тэнд эрхлэгч Онгаарнаать хатан Кааминийтэй хөрөнгө баялгийнхаа тухай ноцтой яриа эхэлсэн байлаа.

	— За тэгээд эрхлэгч хүний ажил амьдрал гэдэг чинь эх дуусгавар байхгүй бөөн гай гэж ойлгох хэрэгтэй, авхай минь. Ингэж ярихад хүмүүс үнэн учрыг нь ойлгож өрөвдөхийн оронд чихээ таглан ярвайна. Би заримдаа өөртөө ч хэрэг болсон юмгүй, өрөөлд ч тус болсон юмгүй байх юм. Энэ хүмүүсийн бодлоор бол шорон оронд орж бай, эдлэн хөрөнгөө хураалгаж бай, хамаа байхгүй, сонин сэтгүүлийн эрхлэгч хүн хөдөлгөөн бүхний түрүүнд явж байх үүрэгтэй гэж үздэг. Тэгсэн мөртөө хүнд хэцүү байдлыг минь хэн ч анхаарч үл үзнэ. Хийвэл ч их юм байна. Эрдэм ухаан, урлаг соёлыг ч дэлгэрүүлж болно. Гэвч сэтгүүлч бидэнд чөлөөтэй амьдрах эрх алга. Бас ингэхэд та ч гэсэн ойрдоо яагаад юм бичиж ирүүлэхээ байсан бил ээ? Танд үйлчлэх ёстой өчүүхэн хувь заяаг минь юунд ингэж талаар болгож байна вэ? хэмээн өгүүлэв.

	Хатан Кааминий юм бичих сонирхолтой байдаг байснаас эрхлэгч үе үе тэднийхээр очдог байж. Гэвч сүүлийн үед гэр орны ажил төрөлд автагдчихаад юу ч бичиж чадахаа байсан ажээ. Үнэнийг хэлэхэд эрхлэгч л өөрөө түүнийг янз бүрээр өргөн хөхиүлж байж юм бичдэг найрагч болгосноос биш чухамдаа түүнд чадал хүч гээд байх юм юу байх билээ.

	— Юм санагдахгүй юм чинь юу бичих билээ дээ. Харин та Маалдийг юм бичиж байгаач гэж асуусан уу, үгүй юу? гэвэл, 

	Эрхлэгч үзэн ядсан царай гарган өгүүлрүүн: 

	— Түүний цагийн үнийг над мэтийнх хүч хүрэхгүй ээ, Кааминий минь. Бичдэг хүн гэдэг чинь зүрх сэтгэлдээ өрөвдөх, хайрлах, үнэн санааны бяцхан ч болсон амьсгалтай байдаг юм. Хөрөнгө мөнгө, зугаа цэнгэлийг амьдралын ид хав болгосон ийм улс чинь юм бичдэг юм биш ээ гэхэд, Кааминий егөөдсөн утгатайгаар: 

	— Хэрэв мэргэд, та энэ хүмүүсээр цөөхөн ч гэсэн хэдэн мөр бичүүлж сэтгүүлдээ гаргаж чадвал танай сэтгүүлийн нэр хүнд хувь дахин өсөж Лаканау хотод таны сэтгүүлийг худалдаж авдаггүй тийм хүн гэж үгүй болно доо гэв.

	— Хэрэв би хөрөнгө баялгийг тэгж их биширч явсан бол өнөөдөр ийм янзтай байхгүй байсаан. Надад мөнгө хөрөнгө цуглуулах урлагийг сурчих бололцоо байсан шүү дээ. Одоо ч гэсэн хүсэх юм бол түм бумаар нь цуглуулчхаж болох байна. Угаасаа би эд баялгийг юм гэж тоодоггүй юм. Энэ амьдралыг хаашдаа л бичиг зохиолын замд зориулсан юм чинь үүгээрээ л дүүргэх хэрэгтэй гэж боддог.

	— Та тэгж сониноо худалдаж мөнгө олохыг боддоггүй юм бол адаглаж миний нэрийг сэтгүүл авагчдынхаа нэрсийн жагсаалтад оруулчхаарай даа?

	— Таны нэрийг авагчдын жагсаалд биш аврагчдын нэрсэнд бичнэ.

	— Аврагчдынхаа жагсаалтад их, бага бүх хатагтайнуудын нэрсийг биччих л дээ. Тэгээд тэднийг жаахан зулгуйдаадахвал сэтгүүл чинь ашигтай байж чадна.

	— Миний их бага хатагтайнууд чинь та л шүү дээ. Та л байхад надад өөр ямар ч хатны хэрэг алга. Зөөлөн сэтгэлтэй, ухаалаг хүн л миний хатагтай болно. Зусардана зулгуйдна гэхээс миний ой гутаад байдаг юм.

	Кааминий нүдээ ирмэн: 

	— Тэгдэг мөртөө харин та намайг зулгуйдаад байгаа юм биш биз дээ, эрхлэгч гуай минь? гэвэл, эрхлэгч царайгаа төв байдалтай болгож итгэл төгс байдлаар, 

	— Энэ зулгуйдалт биш ээ, ахай минь. Үнэн голоос минь гарч байгаа үг гэв.

	Раая Саахав тэндээс: 

	— Эрхлэгч гуай, наашханаа суучих. Хатан Маалдий тантай жаахан юм ярья гэж байна гэж дуудав.

	Эрхлэгч гуайн саяын ихэрхэг байдал тэр дороо сэмрэн арилж уяхан зөөлний суварга болон өмнө нь ирж зогсов. 

	Маалдий түүн рүү тал өгсөн нүдээр харж: 

	— Ертөнцөд миний ганцхан их айдаг юм сэтгүүлч сурвалжлагч нар байдаг юм гэж би сая эд нарт ярьж суусан билээ. Та нар чинь дураа хүрвэл ганцхан өдөр л хорвоог үзгээрээ эргүүлээд хаячихна шүү дээ. Надад мужийн ерөнхий нарийн бичгийн дарга «Би энэ Онгаарнаатийг л шоронд хийж чадвал өөрийгөө хувь заяатайд тооцох болно» гэж ярьж байсан нь одоо харин санагдаж байна гэв.

	Онгаарнаатийн сахал нь сөрвийн босож, нүд нь эргэлдээд явчихлаа. Уг нь их л дөлгөөн даруу зантай хүн шиг харагдсан авч тулалдааны бөмбөр сонсохтойгоо зэрэг эр зориг нь бадран босдог байна. Тэр бээр эрс ширүүн дуугаар, 

	— Үүнийг хэлсэнд тань баярлалаа. Ядаж тэдний аманд нэр минь тоогдон орж байгаа бахтай хэрэг байна. Онгаарнаать энэ мэтийн сүрдүүлгээс айдаг нь биш. Амьдралын минь аян эцэс болсон цагт л үзэг минь амралтаа авах байх. Онгаарнаать шударга биш явдал, дураар дургих асуудлыг үндэс ёзоороор нь ухан гаргах ам тангараг авсан юм гэж та харин даргадаа хэлээдхээрэй гэв.

	Хатан Маалдий улам цаашлуулан, 

	— Харин таны санааг би ойлгохгүй юм. Зүй зохистойхон байж эрхтэн дархтан ивээл хайрыг авч болмоор байхад та юунд тэдэнтэй ингэж өр өшиглөлцөж байдаг юм бэ? Хэрэв та маажих малтах гал дөлөө ялимгүйхэн жаахан багасгах юм бол би танд засгийн газрын зүгээс зөндөө их дэмжлэгийг үзүүлж чадна. Та одоо энэ олон түмнийг ойлгож мэдээ биз дээ. Тэднийг хэчнээн ч уриалан дуудаад, тэднийг хэчнээн ч зусардан хөөргөөд, тэдэнд хэчнээн ч зовлон жаргалаа тоочоод эцэст нь ямар үр дүн гарч байна? Та харин одоогоос эхлэн энэ эрхтэн дархтнуудыг жаахан зусардан долигоноод үз л дээ. Ингээд гурав дахь сар дээрээ хөнгөн тэргэнд сууж чадахгүй, засаг дайллагад уригдахгүй бол намайг чадах чинээгээр харааж зүхээрэй. Тэгээд ирэхэд одоо таныг тоохгүй байгаа өнгө зүсээр ялган гадуурхагчид чинь таны хаалган дээр эргэлдэх болно гэхэд Онгаарнаать бардам байдлаар, 

	— Үүнийг чинь би хийж чаддаггүй юм, хатагтай минь. Би өөрийнхөө санаа зоригийг үхтлээ өндөрт өргөн ариун байлгах болно. Эд хөрөнгийн бишрэлтнүүд замаас аван захаар дүүрэн олдоно. Би бол бодол зарчмын шүтлэгтэн хүн гэв.

	— Үүнийг чинь би бие тоох өвчин гэж үздэг юм.

	— Юу гэж үзэх нь таны дур шүү дээ.

	— Та эд баялгийг үнэхээр тоодоггүй юм биз дээ?

	— Үхэж байсан ч үгүй.

	— Тэгвэл та сэтгүүлдээ гадаад таваарын зарлал юунд ингэж их гаргаж байдаг юм бэ? Би ямар ч сэтгүүлд гадаадын ийм их зарлал байхыг ер олж үзээгүй юм. Та ярьж байгаагаараа бол бодол зарчмын их хүн бололтой юм. Гэвч хувийн ашгийн төлөө улс орныхоо баялгийг гадаадын таваараар солин гадагш гаргана гэж зарлаж байхдаа сэтгэл санаа чинь өчүүхэн ч зовохгүй юм уу? Та энэ муухай ажлаа өмгөөлөн хамгаалах ямар ч үг гаргаж чадахгүй байх аа.

	Онгаарнаать үнэндээ хариу юу ч дуугарч чадсангүй. Бүлх залгисан мэт таг болчхов. Раая Саахав хажуугаас нь сэтгэлийг нь засаж, 

	— Тэгээд та яах хэрэгтэй гэж үзэж байгаа юм бэ дээ, Маалдий минь? Эндээс нь ч цохиод, тэндээс нь ч дэлсээд байвал энэ сэтгүүлийн чинь ажил яаж хөдлөх байна даа? гэж асуув.

	Хатан Маалдий өрөвдөнө гэдгийг сураагүй ажээ: 

	— Хөдлөхгүй бол хааж л орхихгүй юу. Явуулж байгаа нь энэ гээд гадаад таваарын зарлал хийж суух ямар эрх байна? Хэрэв бүр явуулахаас өөр аргагүй юм бол ингэж л зарчим гэж хоосон донгодож байхаа болих хэрэгтэй. Би зарчим, ёс гэж хоосон чалчсан сэтгүүл сониныг харахаас л дургүй хүрч чүдэнз хавираад хаячихмаар санагддаг юм. Ажил, ам хоёр нь зөрж байгаа хүн ямар ч л байсан зарчимч, онолч хүн биш гэв.

	Энэ үг Мехтаад уухайн тас болж царайд нь инээд тусаад явчхав. Саяхан тэр бээр энэ асуудлыг батлах гэж оролдож байсан билээ. Энэ чинь зүгээр нэг дэрвэгэнэсэн эрвээхэй биш бас үүнд чинь бодол сэтгэхүйн жаахан хүчин байх нь байна шүү гэж тэр бээр Маалдийгийн тухай эргэцүүлэн бодож, 

	— Үүнийг чинь л би сая ярьж байсан шүү дээ. Ажил ам хоёр л эс нийлбэл арчаагүй бөгөөд хортой юм болдог гэж өгүүлбэл, хатан Маалдий мишээсэн царай гарган, 

	— Тэгвэл энэ тухайд та бид хоёрын санаа ижил юм байна. Тэгэхээр би одоо гүн ухаантан болох цайллагаа хийчхэж болох нь шив дээ гэв.

	Хажуугаас нь Каннагийн хэл нь загатнаж, — Тэртэй тэргүй, таны мөч болгон чинь гүн ухааны далайд чөлөөтэй сэлж чаддаг шүү дээ гэхэд Маалдий жолоогоо татан: 

	— Тийм ээ, та ч гэсэн гүн ухааны далайд сэлдэг байх аа. Та нэлээд эртнээс эхлээд гүн ухааныхаа далайд аялаа биз дээ? Харин тэгээд та яагаад ингэж энэ том банк, компаниудын эзэн болчихсон юм бэ? Онолоо л хөөцөлдөж явахгүй гэвэл, Раая Саахав Каннаг өмөөрөн, 

	— Гүн ухаантан хүн бол ямагт үгээгүй даржин хүн байх ёстой гэж та үздэг юм биш биз дээ? гэж Маалдийгаас асуув.

	— Хэрэв гүн ухаантан хүн сэтгэл санаагаа эд агуурсын шаналанд бариулчихвал яаж гүн ухаантан байх билээ?

	— Тийм юм бол ноён Мехтаа ч гэсэн гүн ухаантан биш болж байх шив дээ?

	Энэ үг Мехтааг тулалдаанд дуудав. Тэр бээр: 

	— Би гүн ухаантан болох гэж хэзээ ч тэмцээгүй шүү дээ, Раая гуай. Харин төмөрчний багажаар алтчин юу ч хийж чадахгүй гэж л би ойлгодог юм. Та арай аамын мод ургадаг нөхцөлд далын мод ургуулах гэж боддог юм биш биз дээ? Миний хувьд бол хөрөнгө мөнгө бол зөвхөн амьдралыг хангах хэрэглүүр төдийхөн болохоос хурааж хуримтлуулж зоорилж ихэсгээд байх зүйл биш ээ. Би илүү их баялаг хөрөнгөнд дургүй. Харин амьдралын хэрэгцээ хангах зүйл бол зайлшгүй хэрэгтэй гэж боддог гэв.

	Онгаарнаать өөрийгөө нийгэм журамч хүн гэж тунхагладаг атлаа хөрөнгө зооринд дургүй хүнийг үзэж чаддаггүй хүн билээ.

	— Таны энэ үгийг дуулчихвал энэ ажилчид чинь хэрэгцээ бололцоог хангах мянган рупиг сард өгч байхгүй бол ажиллахгүй гэх байх шүү гэвэл, 

	— Ажилчингүйгээр ажил явдаггүйгээс цааш тэд тэгж шаардах ч болно. Та өгөх ч болно. Таны хэлж байгаагаар бол танай ажлыг хийх хямд үнэтэй ажилчин олдвол та түрүүчийнхийг нь халж хаячхаад муу хэлээд сууж байх хүн шив дээ? гэхээр, 

	— Тэгэлгүй яах вэ, хэрэв энэ ажилчдад жаахан эрх мэдэл олгоодохвол архи, хүүхэн хоёрыг бүх юмны дээгүүр тавин гүн ухаантан шиг чалчиж суухаасаа буцахгүй улс шүү.

	Мехтаа, Онгаарнаать руу нэлээд харж байгаад, 

	— Үүнд жигшээд баймаар юм юу байгаа билээ? гэвэл, 

	— Амьдралд хүүхэн тийм их хэрэгтэй юм бол та өөрөө өдий болтол гэрлэж бараалахгүй юу хийсэн юм бэ?

	Мехтаа түгдэрсэн шинжгүйгээр, 

	— Яагаад вэ гэвэл залуу насны үед ганц биеийн чөлөөт амьдралаар хэсэг явах нь сэтгэхүйн хөгжилд саад тотгор бага байдаг юм. Харин гэр бүлийн амьдралд хар багаасаа ороолдох нь ухаан бодол болон амьдралыг хязгаартай торон дотор хорьдог байх гэж ойлгосноос л ийм болсон юм. Түүнээс хүүхэн хүнээс жигшсэндээ биш билээ гэхэд Канна түүний үгийг дэмжин авч, 

	— Үзэж дуулаагүй юмтай гэнэт холбогдон хүлэгдэнэ гэдэг ч ёстой л хэцүү ёс байж. Харин одоо бол ч чөлөөт дурлалаар холбогддог болж байх шив дээ? гэв.

	Маалдий Каннагийн үгийг өлгөн авч: 

	— За тэгвэл Кааминий гуай минь, та энэ хүнийг чөлөөлөхдөө бэлтгэх хэрэгтэй болж байгаа юм биш биз гэхэд Канна: 

	— Үгүй салах сарних тухай хууль батлагдах гэж байгаа шүү дээ гэвэл, 

	— Тэгвэл энэ хуулийн анхны амтыг та авах юм болж байна уу? гэж хэлээд Маалдий инээв.

	Энэ яриаг сонсон суусан Кааминий хорссон харцаар Маалдийг ширвэх нь “Канна та хоёрын энэ яриа надад пад алга” гэж байгаа мэт.

	Маалдий Мехтаа руу хандаж, 

	— Та энэ тухайд юу бодож байна даа, Мехтаа гуай минь? гэж асуухад Мехтаа гүн бодолд оров. Тэр ямар нэгэн зүйл дээр саналаа хэлэхдээ санаа гэхэд бүхий л сүнс сүлдээ түүнд тавьчихаж байгаа юм шиг болдог хүн билээ.

	— Хуримыг би нийгмийн тохиролцоо гэж үздэг юм. Тэгэхээр түүнийг дураараа эвдэн бусниулах эрх эрэгтэй эмэгтэй хэнд нь ч байхгүй. Тийм ээ, харин тохиролцооноос өмнө та сул чөлөөтэй байж болно. Тохиролцсоны дараа бол гараа хумхиулсан гэж мэдэх хэрэгтэй гэвэл, 

	— Тэгвэл та салах сарних явдлыг эсэргүүцэж байгаа хэрэг үү?

	— Яриагүй тийм.

	— Тэгвэл өнөөх чөлөөт амьдралын чинь онол юу болох бил ээ?

	— Энэ бол зөвхөн гэрлэх бараалахаас өмнөх үеийн асуудал байгаа юм. Угаасаа гэрлэхийг хүсдэггүй хүнд ч бас хамаарч болно.

	— Сэтгэхүйгээ хөгжүүлэхийг хүн бүхэн хүсдэг мөртөө бас хуримлаад байдаг чинь ямар учиртай болж байна вэ?

	— Юунд тэгдэг юм бэ гэвэл хүн бүхэн чөлөөт хөгжлийг хүсэх боловч хайр сэтгэлийн зангилаанаас толгойгоо мулталж чадах хүн тун ч ховорхон байдаг юм.

	— Та тэгээд хуримт амьдрал, ганц биеийн амьдрал хоёрын алийг нь дээр гэж үздэг вэ?

	— Нийгмийн сонирхлоос үзвэл хуримт амьдралыг, нэг ч хүний хувиас бол ганц биеийн амьдралыг дээр гэж үздэг.

	Оройхон болж гал тахилгын үйлдэл болох дөхөөд ирлээ. Арваас нэг хүртэл гал тахилга, нэгээс гурав хүртэл үзвэр инээдмийн хөтөлбөртэй байлаа. Гадаа хоол ундны бэлтгэл ид явагдаж байлаа. Зочдын байрыг хүн тус бүрд тохируулан засжээ. Каннагийнханд хоёр өрөө бэлтгэжээ. Ирсэн зочид тус тусынхаа өрөөнд орж хувцас хунараа сольж өмсчхөөд эргэж зоогийн өрөөнд цугларцгаав. Энд арьс махаар үл ялгаварлан зүсэн бүрийн овог ястнууд зоог хүртэхээр хамтран сууцгаалаа. Гагцхүү эрхлэгч Онгаарнаать л бүхнээс ангидаа цагаан хоол зооглохоор өрөөндөө явж орлоо. Мөн Кааминий толгой өвдсөн гээд зоогт орсонгүй. Зоогийн ширээнд суусан зочдын тоо хорин тав зургаагаас доошгүй байлаа. Тэнд архи, махнаас өгсүүлээд юм бүхэн байна. Үүнд зориулан Раая гуай сайн чанарын архи нэлээдийг татуулсан билээ. Захиалга өгөхдөө янз бүрийн нэр зааж байсан авч харин ирсэн нь ганц нэг төрлийн байв. Шарсан, жигнэсэн тахиа, галуу, ямаа, гөрөөс, тогосын махаар хийсэн янз бүрийн сайхан хоол байсан тул хэн юу дуртайгаа сонгох боломжтой байв.

	Манж зоог эхлэхэд хатан Маалдий, 

	— Эрхлэгч гуай маань хаа оччихсон бэ? Хүн явуулж дуудуулаач, Раая гуай? гэж асуухад Раая, 

	— Тэр чинь вишнү шүтлэгтэй хүн байхгүй юу. Тэгэхээр энд авчирч хөөрхий амьтны шашин ёсыг бузарлаад яах вэ. Тэр чинь их ёс нямбатай хүн.

	— За ямар хамаа байсан юм бэ. Хүн явуулж авчруул л даа. Ядаж хөгжөөнтэй байхгүй юу гэж хэлээд хүмүүсийн дунд руу харж байснаа, 

	— Өө та ирчихсэн юм уу, Мирзаа Куршээд гуай минь. Юун сайн юм бэ. Та л явж тэр хүнийг авчир. Ер нь таныг чадах эсэхийг чинь нэг үзээдэхье гэв.

	Мирзаа Куршээд бол хавтгай цагаан царайтай, өтгөн хүрэн сахалтай, цэнхэр хөх нүдтэй, тарган цатгалан биетэй хүн. Торгон шарвааг дээр даавуун хантааз өмсөж бүрх малгай тавьжээ. Сонгуульд нэр нь дэвшигдэж хэд гурван санал ч бас авчихдаг хүн. Хатуу мусульман бөгөөд Хазад хоёр гурван ч удаа яваад ирсэн. Архи дарс ч мөн уучихна, «Бурхны зарлигийг л дагахгүйгээс цааш буян ном хийж байна гэж насаа үрэхийн хэрэг юу байна» гэж ярьдаг аж. Нэлээдгүй хэлэмгий доломгой, үгэнцэр. Урьд Басарээд гэрээ хариуцагчаар ажиллаж байгаад нэлээд хэдэн түмээр мөнгө олдог байж. Тэгтэл гай болж нэг англи ноёны эхнэртэй нөхцөөд түүнээсээ болж зарга зайнд тулж шорон оронд явдгийн даваан дээр аврагдаж хорин дөрвөн цагийн дотор нутгаасаа гарахаар заагдсан билээ. Жаахан байсан хөрөнгө зөөрөө цөмийг нь тэндээ орхиж тавьхан мянган рупи аваад ум хумгүй зугтсан билээ. Тэгэхэд түүний нэг төлөөлөгч Бомбейд суудаг байж. Тэр түүн дээрээ очиж түүнтэйгээ тооцоо нийлүүлэн унжсан санжсанаар нь амьдарч болно гэж бодож байжээ. Тэгвэл өнөөх төлөөлөгч нь түүнийг бас хөөрхөн дөнгөж тавин мянгыг нь ч тонгороод тавьчихжээ. Горьдлого тасраад тэндээсээ Лаканауд ирсэн гэнэ. Замдаа галт тэргэн дотор бас нэг сүрхий амьтантай учирч өнөөдөх нь түүнд цаасан малгай өмсүүлж сайхан үг хэлж байгаад цаг, бөгж болон байсан жаахан мөнгийг нь цөмийг нь нисгээд авчихжээ. Тэгээд хөөрхий амьтан Лаканауд мөрөнд угласан муу хувцаснаасаа өөр юу ч үгүй иржээ. Раая Саахав түүний хуучны түнш юм санж. Тэгээд Раая болон бусад нөхдийн дэмжлэгтэйгээр гутлын нэг дэлгүүр нээжээ. Одоо харин тэр нь Лаканаугийн хамгийн их гүйлгээтэй дэлгүүр болжээ. Өдөрт дөрөв таван зуугаас доошгүй гутал гүйнэ. Мөн хүмүүсийн дунд нэр хүнд олж нэг том мусульманыг сонгуульд ч ялж зөвлөлийн бүрэлдэхүүнд орсон ажээ. Тэр бээр суудал дээрээсээ 

	— Яаж болох вэ, хатан Маалдий минь. Би хэн хүний шашин ёсыг эвдэхийг үл хүснэ. Харин та л өөрөө явмаар юм. Түүнийг авчраад согтоогоод тавьчихвал мөн ч их хөгжөөнтэй юм болно доо. Та нэг ид шидээ үзүүлэх юм биш үү? гэвэл, тал талаас зэрэг шуугилдан, — Тийм, ёстой тийм. Хатан Маалдий өнөөдөр ид шидээ үзүүлэх хэрэгтэй. Юуны төлөө Мирзааг түрүүлэн уриалан дуудлаа гэж хашхиралдав.

	Маалдий цөмийг нь дуугүй болсон хойно, 

	— Та нар тэгээд шан мөрийг тавих юм уу даа? гэв.

	— Тавилгүй яах вэ, зуун рупигийн даалин.

	— Юу зуун рупи. Зуухан рупигийн төлөө түмний шашин ёсыг эвдэх гэж үү?

	— Тэгвэл хэдийг авмаар байна?

	— Нэг мянга. Нэг зоос ч дутуу байж болохгүй.

	— Болно доо, өгч болно.

	— За тэгвэл урьдаар мөнгөө авчраад Мехтаа гуайн гар дээр тавьж орхи гэж Маалдий хэлэв.

	Мирзаа тэр дороо зуутын дэвсгэр хармаанаасаа гарган даллаж, 

	— За нөхөд өө, энэ бол эрэгтэй бидний нэр төртэй холбоотой хэрэг болж байна. Хэрэв бид Маалдийгийн амыг хааж чадахгүй бол ердөө нүүр хийх газаргүй болно. Хэрэв би энд мөнгөтэй сэн бол Маалдийгийн харах болгонд нь бум бумыг тавимаар байна. Эрт цагт нэг яруу найрагч хайртынхаа хацар дээрх хар мэнгэнд нь Самарканд, Бокара мужуудаа өргөн барьж байсныг та бүхэн мэднэ. Өнөөдөр та нарын эр хүний жудаг чинь шалгалтад орж. Тэгэхлээр одоо хэнд юу байгаагаа гарган тавьцгаах хэрэгтэй. Бурхан тэнгэр, нэр алдар, үр хүүхдээ бодоход үүнээс ухарч болохгүй. Энэ чинь ч уг нь түмээр үзсэн ч зүгээр үзмэр шүү. Лаканаугийн нэг үзэсгэлэнт хатан хатуу бэрх санваартанд ид шидээ гаргахыг үзэцгээе л дээ гээд Мирзаа босож хүн бүрийн өвөр хармаа нэгжин гарав. Эхлээд Канна гуайнхыг үзэхэд дөнгөж таван рупи гарав. 

	Мирзаа доогтойхон дуугаар, 

	— Аа яа, Канна ноён гуай минь юу болж байна. Хоосон сүрээс цаашгүй юм болж байна уу, үгүй юу? Өчнөөн том том компанийн эзэн байх. Түм бумаар нь олдог гэх. Тэгэхэд хармаандаа тавхан рупитэй байх гэж, ээ бурхан минь. Аль вэ, Мехтаа гуай хаа байна? Та шалавхан яваач. Кааминий гуайгаас дор хаяж зуун рупиг гаргуулаад аваад ир гэвэл, Канна дургүйцсэн байдлаар, 

	— Түүнд ганц байсан ч байхгүй. Ингэж нэгжлэг явж мөнгө татна гэж хэн мэдэх билээ гэв.

	— За яах вэ, та тэгвэл дуугүй харж бай. Бид хувь заяагаа туршаад үзье.

	— Тэгвэл би өөрөө яваад асуугаад ирье л дээ?

	— Юу хийх вэ. Та зүгээр нам сууж бай. Мехтаа гуай яваад л гүн ухаан, сэтгэлийн зүйчийнхээ чадлыг үзүүлээд ир.

	Мехтаа нэлээд халсхийсэн царай зүс нь инээд алдан малилзсан байв. Тэр ухасхийн Кааминийгийн өрөө рүү гарч одлоо. Таван минутын дараа уруу царайлан орж ирлээ.

	— Ээ чааваас, хоосон гараад ирэв үү? гэж Мирзаа асуухад хажуугаас нь Раая гуай, 

	— Гэлэнгийн гэр дэх хулгана хүртэл ухаантай байдаг шүү дээ гэж хэлээд таг таг инээв.

	— Та бурхны авралаар их хувь заяатай хүн юм аа, Канна гуай гэж Мирзаа ёжтойхон хэлэв. Тэгвэл Мехтаа тачигнатал хөхөрч хармаанаасаа зуу зуутын таван дэвсгэр гарган дээш барив.

	Мирзаа ухасхийн Мехтааг хүзүүгээр нь тэврэн авлаа. Тал талд шуугиад дэгдэж, 

	— Аа-х бүр дөнгөж орхиж. Мехтаа чинь зөвхөн нэг гүн ухаантан төдий биш бас их хэцүү хүн байна шүү гэж зэрэг зэрэг шуугилдав.

	Мирзаа рупиг хацартаа нааж, 

	— Мехтаа ах минь, би өнөөдрөөс эхлэн таны шавь болъё. Та ямар илбэ тарни хэрэглэснээ надад зааж өг гэхэд Мехтаа бардам байдлаар цээжээ түхийлгэн нүдээ том болгон эргэлдүүлж өгүүлрүүн: 

	— Үүнд нэг их юм болоод байх юм юу байх вэ. Сүйд болоод байх юм ер байхгүй. Би очоод л “орох уу?” гэлээ. “Мехтаа гуай юу? Ор ор” гэж байна. Би яваад орлоо. Тэнд хүмүүс хөзөр тоглож байна. Тэр бөгж ч ёстой мянгаас нааш яасан ч олдохгүй эд ээ гэж яриа эхлээд танд мөнгө байгаа бол тавхан зууг өгчхөөд тэр бөгжийг нь авчихгүй юу? Ийм аз завшаан ер олдохгүй шүү. Хатан Маалдий мөрийнд унаад өгөх мөнгөгүй болохоороо хуруунд байсан бөгжөө мултлан, одоо мөнгөтэй хүн байвал үүнийг таван зуугаар ав гэж байна. Та тэр бөгжийг нь лав үз ээ байлгүй. Хүмүүст тийм бэлэн зэлэн мөнгө яаж байв гэж бодоод тэр тэгж бардам хэлж байх шиг байна гэж ярьсан чинь л Кааминий гуай инээд алдан түргэн гэгчээр түрийвчээ уудлан энэ тавыг гаргаж өгөөд, “би гэрээсээ хоосон гадагш гардаггүй юм. Юмыг яаж мэдэх вэ, ямар ч юм дайр аа билээ?” гэж ярьдаг байна шүү гэв.

	Ноён Канна хорссон дуугаар: 

	— Ийм л сүрхий хүн байсан юм бол их сургуулийн захирал болчихгүй өдий болтол юу хийж явсан юм бэ? гэхэд Мирзаа улам шарх дээр нь давс нухаж, 

	— За гол чинь гонсойгоод байхаар тийм их мөнгө биш л байна. Ганцхан өдрийн чинь орлого шүү дээ. Нэг өдөр л ажилдаа очиж чадалгүй өвчтэй хэвтчихэж гэж бодчихгүй юу. Тэгээд ядаж энэ мөнгө чинь хатан Маалдийгийн чинь гарт орох гэж байна шүү дээ. Хатан Маалдий чинь таны зүрх дотрын чинь юм биз дээ гэв.

	Маалдий, — Мирзаа гуай минь, хашааны дотроо тангаралцах муухай шүү гэж сануулан зэмлэхэд Мирзаа, 

	— За тэгвэл больё, дар эх минь, гэж хэлээд эрхий хуруугаа дээш гозойлгов.

	Данкаа гуайг нэгжлээ. Дөнгөж арван рупи гарлаа. Мехтаагийн хармаанд зөвхөн тавин байсаа байв. Бусад хүмүүс нэг нь нэг, хоёр нь хоёр рупи гаргав. Тоолж үзсэн чинь гурван зуу дутлаа. Үүнийг нь Раая Саахав өгөөмөр сэтгэл гаргаж өгөв.

	Эрхлэгч Онгаарнаать сүү, жимс цохиж, чилсэн нуруугаа тэнийлгэхээр дээш өндийтөл Раая Саахав гаднаас орж ирээд, 

	— Таныг хатан Маалдий орж ирэхгүй юу гэж байна? гэхэд Онгаарнаать 

	— Хатан Маалдий намайг ирээч гэж байна гэж үү? Их баярлалаа гээд Раая гуайн хамт танхимд хүрч ирлээ.

	Тэнд зарц зөөгч нар ширээ сандал засацгаан гүйлдэж байв. Маалдий ухасхийн босож эрхлэгчийг угтаж авав.

	Эрхлэгч даруу байдал үзүүлэн 

	— Зүгээр, зүгээр та өөрөө суу, би яах вэ. Зоволтгүй гэв.

	Маалдий гүнээ хүндэтгэж байгаа байдал үзүүлэн, 

	— Танд ч зоволтгүй зүгээр юм шиг л санагдаж байх шиг байна. Миний хувьд бол би таныг хүндэтгэснээрээ их нэр алдрыг олж авах болно гэж бодож байна. Та их даруу сайхан хүн болоод өөрийгөө үргэлж өчүүхэнд үзэж сүр жавхлантай хүн гэдгээ хайхрахгүй байх юм. Гэвч энд цугларсан энэ олон түмэн таны улс төр ба уран зохиолд оруулсан тэр гайхамшигт хувь нэмрийг чинь сайн мэдэцгээж байна. Та энэ талбар дээр ямар их гайхамшигт үйл бүтээснийг чинь хүмүүс одоохондоо бүрэн ойлгоогүй байгаа ч гэсэн ойлгох цаг удахгүй ирнэ. Тэр цагт хот бүгдэд таны нэрэмжит гудамжнууд буй болж, цэнгэлдэх хүрээлэнгүүд хотын танхимуудад таны хөрөг зураг тавигдах болно гэдгийг би баттай хэлж байна. Одоо ч гэсэн зарим хүмүүсийн дотор гарч байгаа бяцхан сэхээрэлтүүд нь таны агуу их хөдөлмөрийн гэгээн туяа мөн. Одоо орон даяар таны сургаалыг дагагчид улам улам олширч байгааг сонсохдоо та тааламжтай байгаа байлгүй. Тэд, таны тосгоныг өөрчлөх гэсэн төлөвлөгөө хөдөлгөөнд чинь гар бие оролцохын төлөө зориг төгөлдөр байцгаана. Тэдний ганцхан мөрөөдөн хүсэж байгаа зүйл бол тосгоныг өөрчлөх нэг холбоо байгуулж түүнийгээ танаар удирдуулан залуурдуулаасай гэдэг явдал мөн гэж ярив.

	Дээд хүмүүсээр ингэж хүндлүүлж байгаа нь Онгаарнаатийн амьдралд анх удаа тохиолдож байгаа хэрэг ажээ. Тэр байн байн олны хурал цуглааныг удирдан үг хэлж баяр хүргүүлж явсан удаатай боловч боловсролт нийгэмд тоогдож байсан удаагүй билээ. Тэр боловсролт давхаргатан ер ам нийлдэггүй байж, тиймээс ч хурал цуглаан дээр хэлсэн үг, сэтгүүл сониндоо бичсэн зүйлийн дотор тэднийг бузар явдалтан, шуналт сэтгэлтэн гэж элдвээр муучлан тоочилж байдаг билээ. Үзэг нь хурц, үг нь хатуу боловч үнэн байдлаас салангид амандаа орсныг бурж суудаг учраас хүмүүс түүнийг хагархай хэнгэрэг хэмээн тоож үзэхээ байжээ. Гэтэл тэр өнөөдөр боловсролт нийгмийн өмнө энэ их хүндэтгэлтэй тулгарав. Өнөөх эрх чөлөөт Бхааратын (Энэтхэг) урт ташуурт ширүүн эрхлэгч ч хаа байх вэ. «Өнөөдөр лав бурхад түүнийг өршөөлт харцаар харж байх шиг байна. Үнэн явдал ул мөртэй гэж ришүүдийн сургадаг үнэн ажээ» гэж Онгаарнаать дотроо бодоод Маалдийд баярласнаа илтгэн өгүүлрүүн: 

	— Хатагтай минь, та намайг ингэж их сүйд болгоод яах нь вэ. Миний ганцхан бодож явдаг юм маань олон түмний тусын тулд л энэ биеийг зориулчихъя гэж хичээдэг билээ. Надад үзүүлж байгаа энэ их хүндлэл бол зөвхөн миний зургаан хөл зовлогод минь зориулагдаж байгаа юм биш харин миний бүх амьдралаа зориулсан зарчимч зорилгод минь ирж байгаа зүйл гэж би үзэж байна. Харин та нар тэр тэргүүнийхээ тушаалыг надаас өөр нэг олигтойхон хүнд л өгөхийг бодоорой. Намайг ямар ч албан тушаалд дургүй гэдгийг та мэднэ шүү дээ. Би угаасаа олон түмний зарц хүн чинь цаашдаа зарагдаж байхыг л хүснэ гэвэл, Хатан Маалдий: 

	— Одоогоор таны хүслийг ямартай ч байсан хүлээж авах арга алга, бандид гуай минь. Та тэргүүний суудалд арга буюу суух л болно. Танаас өөр нөлөөтэй чадалтай хүн энэ хавьд ердөө ч алга. Үзэг нь хурц, үг нь мэргэн хүнийг нөлөөгүй хүн гэж яахин үзэж болох билээ. Нөлөө чадлыг хөрөнгө баялгийн хүчээр олж авдаг байсан тэр цаг нэгэнт өнгөрсөн шүү дээ. Одоо чинь таных шиг хурц оюун ухаанаар л юм бүтдэг болж. Та энэ найдварыг хүлээн зөвшөөрч, тэр тушаалыг заавал эзэлнэ байх аа. Харин таны туслагчаар чинь би болж болох юм. Энэ холбоог байгуулахад эдүгээ нэг мянган рупигийн тусламж бэлэн цугларчхаад байна. Цаашдаа бүхэл хот тосгоноороо орох төлөвтэй байгаа учир хэдэн бумаар ч орлого олж болох боломжтой байна гэлээ.

	Онгаарнаать энэхүү хөөргөлтөд согтон зүрх сэтгэлд нь дэвэлтийн амьсгаа төрж эхэлсэн боловч буурьтай суурьтай байдал үзүүлэхийг оролдон, 

	— Маалдий гуай, та тэгэхээр энэ ажлыг их хариуцлагатай зүйл гэж ойлгох хэрэгтэй. Үүнийг хийхэд их цаг гаргах хэрэгтэй болно. Миний хувьд би тэр холбооны чинь дарга дорго нь болдоггүй юм гэхэд түүний төв ордноор нь хамгийн түрүүнд ирж очиж байдаг хүний нэг байх болно гэв.

	Мирзаа ташуур өгөн, 

	— Таны аюултай дайсан ч гэсэн таныг энэ үүргийг хэнээс ч дутахгүй биелүүлж чадна гэдгийг хүлээн зөвшөөрөх болно гэж ярив.

	Энэхүү «архи» Онгаарнаатийн зүрхэнд зохих нөлөөгөө үзүүлэн байгааг анзааран ойлгож Маалдий улам их итгэлтэй шинж үзүүлэн өгүүлрүүн: 

	— Тийм ээ, хэрэв бид энэ ажлын чухлыг эс ойлговол энэ холбоог байгуулж ч чадахгүй дарга тэргүүлэгч нь ч болж чадахгүй. Бид хувийн ашгаа хичээж мөнгө хөрөнгө олохыг бодвол энэхүү холбооны дарга тэргүүлэгчээр баян хөрөнгөтэй улсыг тавьчхаад олон түмэнд үйлчилж буй нэр хүлээгээд сууж байж болох л байна. Ингэх нь бидний зорилго биш ээ. Бидний чин үнэн ганцхан зорилго бол энгийн олон түмэнд үнэнчээр үйлчлэх явдал мөн. Тэгээд энэ чухал хэргийг гүйцэтгэхэд хамгийн гол зэвсэг маань таны сэтгүүл байх болно. Тэгэхээр бид, үүнийг маш түргэн хугацаанд хот тосгон бүхэнд хүргэн тарааж түүнийг захиалан авагчдын тоог дор хаяж хорин мянгад хүртэл нэмэгдүүлэх нь зүйтэй гэж байна. Муж бүхний чуулга дарга, район бүрийн тэргүүнүүд бидний сайн түнш найзууд байна. Зарим нь ч энд морилон ирцгээсэн байна. Хэрэв тэд тус бүрдээ тав таван зуун хувийг авах юм бол наад зах нь хорин тав зургаан мянган хувиар уг сэтгүүлийг хэвлэх болно оо. Мөн Раая Саахав, Мирзаа Саахав нарын зөвлөж байгаагаар тосгон бүр албан хэрэгцээнд зориулан «Цахилгаан» сэтгүүлийг заавал захиалж байх ба жил бүр сэтгүүлийн газарт тусламжийн мөнгө нийлүүлж байх тухай хуулийн төслийг Зөвлөлийн хуралд оруулах нь зүйтэй байна. Ийм төсөл оруулбал батлагдана гэдэгт ч би итгэл төгс байна.

	Онгаарнаать яриандаа нэлээд халж эхлэв.

	— Хэрэв холбоогоо байгуулж чадах юм бол бид амбан ноёны дэргэд бие төлөөлөгчөө суулгаж ч болно шүү дээ гэхэд Мирзаа, 

	— Яриа юу байх вэ гэв.

	Онгаарнаать: 

	— Тосгоныг өөд татахын төлөө тэмцэж байгаа цорын ганц хэвлэл «Цахилгаан»-ыг хавчиж байгаа явдал бол засгийн нэр төрд муу хэрэг гэдгийг түүнд ойлгуулах хэрэгтэй юм шүү.

	Мирзаа: 

	— Тэгэлгүй яах вэ.

	Онгаарнаать: 

	— Би бардамнаж байгаа ч юм биш. Бардамнах цаг ч болоогүй байна. Тэгэхдээ үнэнийг хэлэхэд хөдөө орон нутгийг сэхээрүүлэхэд «Цахилгаан» маань хэчнээн их зүйлийг бүтээлээ...

	Мехтаа таслан авч, 

	— Үгүй ээ, эрхэм гуай минь. Энэ зөвхөн бүтээл төдийхөн биш. Хатамжлал тэсвэрийн дуурайл гэх ёстой гэв.

	Онгаарнаать: 

	— Тийм тийм, ноён Мехтаа минь, таны ингэж хэлсэн явдалд их баярлалаа. Үнэхээр тэгж нэрлэвэл зохино. Үнэнийг хэлэхэд «Цахилгаан»-ы хийсэн хатамжлал бол зөвхөн нэг муж төдийгүй энэ улсын түүхэнд урьд хожид гараагүй зүйл мөн гэхэд, 

	Мирзаа, — Яриа юу байх вэ, үнэхээр тийм шүү.

	Хатан Маалдий түлхэлтээ дахин нэг лавлуулж, 

	— Мөн манай холбооноос Зөвлөлд нэг хүн байх ёстой билээ. Тэр суудал одоо эзэнгүй байж байна. Үүн дээр таныг л дэвшүүлэн суулгах нь зүйтэй гэж бид шийдээд байна. Гагцхүү таны л зөвшөөрөл хэрэгтэй байна. Бусад бүх ажлыг бид цэгцэлчихсэн юм. Танд зардал мөнгө гаргах, суртал ухуулга хийх зэргийн яршиг түвэг болохгүй гэвэл, Онгаарнаатийн нүд улам дүрэлзэн бардам бөгөөд даруу байдал үзүүлж, 

	— Би нэгэнт та нарын төлөө энэ биеийг зориулсан хойно яахыг та нар л мэдэх хэрэг гэв.

	Маалдий: 

	— Бид таныг ингэж хэлэх ч байгаа гэж горьдож байсан юм. Бид өдий болтлоо хуурамч бурхдын өмнө духаа цоортол мөргөсөн авч ашиг олсон юм юу ч алга. Таны агуу их зүрхэнд бидний замыг гэрэлтүүлэгч үнэнч багшийн шинж чанар байгааг бид одоо л олж мэдлээ. Ийм их өлзий буян дэлгэрсэн өнөөдрийн сайхан баярт өдөр бид нэг сэтгэл, нэг амиар өөрсдийн дотор байгаа өөдгүй муу их зан, урагшгүй муу зожиг байдлаа үүрд орхих хэрэгтэй байна. Өнөөдрөөс цааш бидний дотор дээд, доод гаралтан гэж байх ёсгүй хинди, мусульман ч гэж ялгарах үзэлгүй, ихэс доордос ч гэж ялгагдах учиргүй байх хэрэгтэй. Цөм нэг манцуйнд өлгийдүүлж, нэг тогооноос хоол идэж өссөн нэг эхийн хүүхдүүд шиг байх ёстой. Ялгах гадуурхах үзэлд идэгдэж амиа хичээн, хуучнаа баримтлагч хүмүүсийн тулд манай чуулганд байр байх ёсгүй. Онгаарнаать мэтийн агуу их хүмүүсээр удирдуулсан чуулгын дотор дээд доод гарал үүсэл, идэх уухын ямар нэгэн ялгавар байж болохгүй ээ. Хэрэв гарал үүсэл ялгахгүйгээр эвтэй зүйтэй байхад итгэдэггүй хүн байвал шалавхан эндээс гарч явах хэрэгтэй гэвэл, Раая Саахав гайхасхийсэн байдлаар: 

	— Миний бодлоор бол хүмүүс эвтэй зүйтэй байна гэсэн чинь иддэг уудаг ёс горимоо ч хүртэл нэг болгоно гэсэн биш байх аа. Жишээ нь би архи ууж чаддаггүй байхад энэ чуулгад байх эрхгүй болж байна уу? гэж асуухад Малдий эрс шулуун дуугаар, 

	— Тэр яриагүй ээ. Тусдаа л байх хэрэгтэй болно. Та энэ чуулгад байхыг л хүсвэл ямар нэг ялгавар гаргахгүй байх ёстой гэв.

	— Манай чуулга тэргүүн гуай өөрөө идэх нэгдэлд итгэл тавьдаггүй юм биш биз дээ? гэж Мехтаа гайхсан байдлаар асуухад Онгаарнаатийн царай зэврэн шаргалтаж «Энэ муу новш чинь яагаад ингээд муу ёрын хэнгэрэг дэлдээд унав аа. Хаанахын муу тийрэн бэ? Оршигдсон хүүрийг онгичоод унадаг чинь. Одоо яах билээ. Муу цус чинь байдаг аз заяаг минь зүүдэн лугаа адил хоосон болчихно уу» гэж дотроо бодон сандарч эхлэв.

	Тэгтэл хажуугаас нь Маалдий, Мехтаагийн нүүр өөд юу гэнэ вэ гэсэн байдлаар харж, 

	— Та үндэсгүй юм бодож байх шиг байна, Мехтаа гуай минь. Улс түмнийхээ нэгдэлд хатуу биширдэг, өгөөмөр уудам сэтгэлтэй, уран яруу найрагч ийм их хүнд тиймэрхүү ялгаварлан зожгирох үзэл байна гэж та яаж санана вэ. Үүнд эргэлзэнэ гэдэг чинь энэ хүний улс эх оронч ариун үзлийг нь доромжилж байгаа хэрэг байх аа гэж хариулахад Онгаарнаатийн царай тавиран уужирч баярын туяа магнайд нь тусаад явчхав.

	Маалдий цааш үргэлжлүүлэн

	— Түүгээр ч барахгүй, нөхөр Мехтаа та энэ хүний эр зоригийг нь доромжилж байх шив дээ. Тийм ээ, заримдаа ч хөгийн эр байдаг. Харин манай чуулга дарга бол тийм хөгийн хүн биш ээ. Жишээ нь заримдаа цэвэрхэн сайхан хүүхний гараас ганцхан жүнз архи авчхаад ууж чадахгүй гээд маяглаад байдаг өөдгүй эр хааяа байж л байдаг. Тийм эрийг бид ямар эр гэх юм бэ. Эмэгтэй хүний гараас юм уухгүй байгаа явдал бол эх хүнийг доромжилж байгаа хэрэг. Сайхан хүүхнүүдийн дөлгөөн харцанд зүрхээ нэвт шаалгуулах хүслэн эр хүн бүхэнд байдаг ёс жамтай билээ. Гоо сайханчуудын харцны төлөө үхэх сэхэхийгээ үзэж байдаг нь голдуу сайн эрчүүлийн л эрэлхэг явдал билээ. За та нар харж бай. Аль вэ нэг шилийг хундагатай аваад ир, шалавла. Ерөөсөө ямар нэг юманд эргэлзэнэ гэдэг чинь төрийн эсрэг үймээнээс ч дутахгүй их аюултай зүйл байдаг юм. Тэгэхээр манай удирдагчийн тухайд эргэлзэн төөрөлдөгчид байгаа бол энэ сайхан завшааныг ашиглаад нүдэн дээр нь үзүүлээд өгье. За энэ түрүүчийн хундагыг бид чуулга тэргүүнийхээ сайн сайхны төлөө тогтоож орхиё гэж хэлээд урдаа өрөөтэй байгаа архинаас нэг хундагыг бялхуулан хийж Онгаарнаатид сүр бадруулан өргөн барих зуураа үнэхээрийн итгэл хүндэтгэлээр Онгаарнаатийг хүндэлж байгаа юм шиг илбийн хүчит харцаар өөдөөс нь дуниаруулан ширтэв.

	«Бүхий л бодол, үйл цагийн эрхэнд байдаг билээ. Жишээ нь чи өнөөдөр ядуу даржин бай. Хажуугаараа тоос татуулан өнгөрч байгаа баяны тэргийг хараад хойноос нь чулуугаар хэмх цохичихмоор санагддаг байсан ч сэтгэлийн чинь мухарт өөрөө ч болсон ийм тэрэгтэй байх юм сан гэсэн шунал хоргодон байдаг биш бил үү? Цаг төрийн аяс гэдэг чинь хууль ёс гэсэн үг. Бусад юм юу ч биш. Манайхан уг нь эцэг өвгөдөөсөө авхуулан ууж согтуурч байсангүй. Үгүй ээ тэгэхдээ, эцэг өвгөдөд минь ууж идэж байх тийм аятай таатай нөхцөл бололцоо хаа юу байв гэж. Тэд бүхий л насаа судар номоор өнгөрөөж байсан юм чинь. Архи ч тэдэнд хаанаас олдох байсан билээ. Уугаад ч хаа явах байсан бэ. Түүгээр ч барахгүй тэд маань галт тэргэнд суудаггүй улс байж. Хоносон ус уудаггүй, англи хэл сурахыг бузар гэж үздэг байсан амьтад. Тэгвэл одоогийн цаг төр чинь тэр үеийн юм үгүй болжээ. Цагийн аясаар хөдлөхгүй бол орхигдон гээгдэх болж байна. Ийм их ухаантай эмэгтэйн зөөлөн цагаан гараас хор ч байсан авч тогтоох л хэрэгтэй. Ийм явдлын төлөө их их хаад ч гэсэн амь насаа бусниулан явсан удаатай. Тэгэхээр би үүнийг эргүүлж буцааж яасан ч болохгүй ээ». Онгаарнаать дотроо эргэцүүлэн нэлээд бодлоо.

	Тэр бээр хундагыг ч ёсорхуу байдлаар хүлээн авч доошоо тонгойж байгаад ганцхан амьсгаагаар зориг гарган балгаж орхив. Тэгээд хүмүүс рүү бардам байдлаар харах нь “та нар хар аа биз. Одоо надад итгэв үү, намайг нэг өөдгүй бандид гэж бодоцгоож байв уу, одоо намайг зожиг тасархай гэж хэлэх зүрх байна уу?” гэж байгаа мэт ажээ.

	Хаагдаж байсан юм зад үсрэх шиг болж хүмүүс нирхийтэл инээж тасалгаа дүүрэн хашхираан шуугиан дэгдлээ. «О-яа, оо-яа» Маалдийг хараач ярих арга байхгүй. Бүр чадаж байна. Бүр үзүүлээд тавилаа. Эвдэж тавилаа. Давсны хуулийг зөрчин гарч, шашны цайзыг дэлбэ цохилоо. Нямбын бортогыг зад цохиж ширээг хэмх цохив гэж зэрэг зэрэг ам амандаа хашхиралдав.

	Балгасан архи хоолойгоор давмагц Онгаарнаатийн үг хэл оргилон ундрав. Инээд алдсан царай гаргаж, 

	— Би шашин ёсныхоо титмийг хатан Маалдийгийн зөөлөн цагаан гарт бүрэн тушаалаа. Тэр үүнийг минь зохистойгоор хамгаалж чадна гэдэгт би итгэж байна. Энэ мэтийн бадам лянхуан өлмийд мянган шашныг өргөсөн ч яах вэ гэж хашхирав.

	Өрөө нирхийсэн инээдмээр дахин цуурайтав. Онгаарнаатийн царай чинэрэн бадайрч нүд нь жартайн онийж дахин нэг хундага дүүргэж аваад, 

	— Үүнийг хатан Маалдийгийнхаа сайн сайхны төлөө ууцгаая, нөхөд өө! гэж зарлав.

	Хүмүүс хувь хувийнхаа хундагыг хоослов. Энэ үед Мирзаа цэцгийн нэгэн хэлхээ авчирч эрхлэгчийн хүзүүнд углан өгч, 

	— Хүндэт нөхөд өө, өчүүхэн би өөрийнхөө бишрэм энэ их хүндээ зориулан сая нэг бяцхан шүлэг холбосон билээ. Хэрэв та нарыг зөвшөөрвөл би одоо уншъя гэв.

	— Тэг тэг, бололгүй яах вэ гэж тал бүрээс зэрэг зэрэг хашхиралдав.

	Онгаарнаать хэдийгээр өдөр бүхэн панг (согтоогч навч) зажилдаг байсан авч архи ууж байгаа нь анх удаа билээ. Пангийн согтоолт бол зүүдэн лугаа адил алгуур тархи толгойг үүлэн бүрхэвч мэт бүрхэгдүүлэн мансууруулах боловч бодох бодол, санах санаа хэвээр үлдэж, үг хэлээр уран цэцэн, ухаан бодлоор хурц сэргэлэн болсон юм шиг болгодог билээ. Гэтэл өнөөдрийн энэхүү архин согтоолт бол дээр нь барын адил үсрэн гарч нам дардаг байна. Тэр юм ярих гээд дуугарах авч ярих гэж бодсоноос нь өөр үг хэлэгдчихээд болж өгдөггүй. Бодох санах нь ч бүр арилж өгөв. Юу ярьж, юу хийж байгаагаа ч мэдэх юмгүй боллоо. Энэ бол өнөөх пангийн нь амтат зүүд биш, юм шал өөр болж харагддаг ухаан санааны эргүүлэг ажээ.

	Ийм шүлэг уншуулж байх нь тусгүй гэдэг бодол түүний санаанд яаж буусан юм бэ, бүү мэд. Тэр бээр ширээ шаан босож ирээд: 

	— Үгүй, яасан ч болохгүй. Энд хэний ч тухай ямар ч шүлэг зохиол уншиж болохгүй, яасан ч болохгүй. Би чуулга даргын хувиар та нарт хэлж байна. Надад энэ чуулгыг чинь тараах эрх ч байна. Дураа хүрвэл одоо тараачхаж чадна. Хэн ч намайг яах ч үгүй. Би чуулга дарга байна. Өөр хэн ч дарга болж чадахгүй гэж хашхирав.

	Мирзаа хоёр алгаа хавсран наманчилж, 

	— Эзэнтэн минь, энэ шүлэгт чинь таныг л магтаж ерөөгөө байлгүй гэв.

	Эрхлэгч жонийсон улаан нүд гарган өгүүлрүүн: 

	— Чи намайг яах гэж магтаад байгаа юм бэ? Яах гэж, хэл? Яах гэж намайг магтах болчих оо вэ? Би хэн нэгний зарц биш. Хэн нэгэн хүнээс хишиг ерөөл горьдогч биш, би эрхлэгч хүн. Би «Цахилгаан» сэтгүүлийн эрхлэгч хүн. Үүнийг чинь бүх хүмүүс мэдээд магтаад байгаа юм. Чам муугаар магтуулахгүй, тархи минь... Ээ бурхан тэнгэр минь, бид харин чамайг магтан дуулах болно. Чиний дэргэд бид юу ч биш, бүхний зарц. Бид чиний өлмийн тоос. Харин дар эх бол бидний тэнгэр, бидний хамаг сахиус, биднийг тэтгэгч... гэж хэлэнгүүт тэр бээр Маалдийгийн өлмийд сөхрөн мөргөх гээд доошоо бөхийх гэснээ шалан дээр нүүрээрээ пидхийтэл унаж орхив. Мирзаа түүнийг барьж аваад хажуугийн сандлыг нь зайчлан тэр доор нь газар дээр хэвтүүлэв. Тэгээд чихэн дээр нь амаа тавин, 

	— Ээ бурхан минь, зарлиг буулгавал таны гашуудлын цуваа хөдлөхөд бэлэн болов гэж хашхирав.

	Раая Саахав, — Маргааш наадах чинь босоод хэчнээн их уурлах бол доо. Та нарыг ч сэтгүүлдээ нэг нэгээр чинь болгож тавина даа. Дотор чинь юм бодогдтол авч хаяна биз дээ. Бичихдээ хэнтэй ч зүйрлэшгүй ширүүн, өрөвдөх сэтгэлгүй догшин хайрхан аж. Уг нь ийм тэнэг хүн тийм цэцэн бичдэг нь бас их сонин юм шүү гэлээ. 

	Хэсэг хүмүүс эрхлэгчийг өргөн аваачиж өрөөнд нь хэвтүүлж орхив. Гадаа асарт гал тахилга болж байв. Эдгээр хүмүүсийг гал тахилгад морилохыг залж хэд хэдэн хүн орж ирсэн билээ. Эцэст арайхийж гарахаар завдан байтал гэнэт нэг Афган хүн орж ирлээ. Тунгалаг цагаан царайтай, өтгөн хар сахалтай, өндөр цэх нуруутай, өргөн ханхгар цээжтэй, гялалзсан хурц нүдтэй, уужуу урт цамцтай, халхгар том шалбууртай, саан тоногт бүстэй, толгойдоо алчуур зангидан мөрнөөсөө ширэн даалин унжуулж, нуруундаа буу үүрч, ташаандаа сэлэм зүүсэн энэ сүртэй амьтан хаанаас гарч ирснийг бүү мэд, хахирган чанга дуугаар: 

	— Дуулж бай. Хэн ч эндээс бүү хөдөл. Манай хүмүүсийг танай эндхийн сардаарууд дайрч хамаг юмыг нь дээрэмдсэн байна. Тэр юмыг минь гаргаж өгцгөө. Сохор зоосны юм ч үлдээлгүй гаргаж өгцгөө. Хаа байна, тэр сардаар чинь, түүнийгээ дуудаж ирүүл гэж өгүүлэв.

	Раая Саахав урагш ялгаран гарч омогтойгоор, 

	— Юун дээрэмчин, яасны чинь дээрэмчин? Энэ дээрэм хулгай гэдэг чинь та нарын л ажил болохоос биш, энд тэгж бие биеийгээ тонон дээрэмддэг хүн алга. Ярих гээд байгаа юм бол тодорхойхон ярь. Юун хэрэг, хаа болсон юм бэ? гэж асуув. Афган нүдээ бүлтийлгэн бууныхаа бөгсөөр газар балбан хашхирсан нь: 

	— Чи юун дээрэмчин, яасан дээрэмчин гэж хэнэг ч үгүй асууна гэлээ гэнэ ээ. Чи дээрэмдсэн. Чиний хүмүүс дээрэмдсэн. Бидний хорин таван хүмүүс мянган рупитэй гэр орондоо буцаж явах замд та нар уулгалан дээрэмдчихээд сүүлд нь болохоор юуны чинь, яасны чинь дээрэм гэж байна гэнэ ээ.

	Ямар дээрэмчин байсныг нь би одоохон үзүүлээд өгье л дөө. Манай хүмүүс одоо ороод ирнэ. Та нарыг дээрэмдэж ор хариугаа авна даа. Та нарын хэн нь ч юу ч хийж чадахаасаа өнгөрсөн гэж мэд.

	Канна, Афганы ууртай догшноос нь ухаан алдаж гараад явчихъя гэж бодоод сэмхэн боссон боловч Афган ширүүнээр зандарч: 

	— Чи юу гэж боссон юм бэ? Хаачих нь вэ, чи? Хэнийг ч бүү хөдөл гэж байна шүү би. Үгүй бол та нарыг цөмийг чинь хяргаад хаячихна гэж мэдээрэй. Цөмийг чинь буудна. Биднийг та нар яахаасаа ч өнгөрсөн. Бид та нарын тэр цагдаагаас чинь ч айхгүй. Тэр муу цагдаа чинь бидний барааг хараад л ухаан алдана. Бидэнд бас өөрсдийн элч холбоо бий. Би зурвас бичиж элчээрээ Лаад Саахавт чинь явуулна. Би эндээс хэнийг ч гаргахгүй. Та нар бидний мянган рупиг аваагүй гэж үү? Мөнгийг минь гаргаж өгөхгүй бол амьд үлдэнэ гэж бүү санаарай. Та нар хүний юмыг дээрэмдэж авчхаад ингэж архидаж наргиж байдаг улс вий?

	Маалдий нүдийг нь хариулж байгаад явчихъя гэж оролдсон авч Афган түүний өмнө үсрэн очиж өгүүлрүүн: 

	— Чи энэ танхайчуулаасаа бидний юмыг гаргуулж өгнө үү, үгүй юү? Үгүй бод чамайг ордондоо аваачиж галаа тахина даа. Чи одоохон эд нараасаа мянган рупиг минь гаргуулж аль. Эсвэл бид чамайг авч явлаа. Чамайг ер нь яасан ч орхихгүй. Харин чамайг гоё сайханд чинь болоод хороохгүй байж болох байх. Бидний хорин таван хүн одоо энд байцгааж байна. Энэ хавьд гэвэл бидний тав зургаан зуун хүн ажиллаж байна. Бид биеэ даасан нэг овгийн улс. Бидний овог угсаанд арван мянга гаруй цэрэг эрс бий. Бид Кабулын эмиртэй ч тулж чаддаг улс. Английн засаг бидэнд жил тутам хорин мянгын тусламж өгдөг. Хэрэв та нар бидний мөнгийг шалавхан гаргаж өгөхгүй бол тосгоноор чинь хүйс тэмтэрнэ. Та нарын зугаа цэнгэлийг таслах нь байтугай цусыг чинь юүлэхдээ ч хулчийх юм алга. Цусыг чинь урсгаад өгье дөө.

	Найрлаж шуугьж байсан хүмүүс гэнэт гай гамшигт хучигдлаа. Маалдийгийн өнөөх мэргэн түргэн ч замхарч өгөв. Каннагийн өвдөг саг саг чичирнэ. Цохиулж алуулахаасаа үхтлээ айсан хөөрхий тэд хоёр давхар ордонд таг хашигдав. Шат өөд мацах нь ч шор өөд авирах мэт бэрх болов. Раая Саахавт тосгоны эзний хувьд эзэрхүү байдал байснаас «энэ муу яах гээд байгаа юм бэ» гэж бодоод босож ирсэн атлаа бууны ам хараад бажгадав. Жаахан л эсэргүүцвэл бууны ам мялаахаар болов. Ядаж Афганчуудын бууны мэргэнийг нь яана. Хэрэв түүний гарт буу байхгүй байсан сан бол ч Раая тэдэнтэй үзэлцээд авахаасаа буцахгүй байв. Хамгийн хэцүү нь л энэ муу дайсан хэнийг ч хөдөлгөдөггүй. Хөдөлгөж гаргадаг сан бол тосгоноороо амь амьсгаа нийлүүлж байгаад энэ муусайнуудыг хүй цохиод явуулахгүй юу.

	Эцэст тэр бээр яавал ч яаг гэж зоригоо чангалан: 

	— Бид хулгай дээрэм хийгээгүй гэдгээ танд хэлж байна. Би эндхийн зөвлөлийн гишүүн байна. Энэ эмэгтэй Лаканау хотын алдарт эмч байна. Энд энэ хавийн бүхий л нэртэй, төртэй шулуун шударга улс нь цугларсан байж байна. Танай хүмүүс дээрэмдэгсдийг бид ер мэдсэн юм алга. Танай хүмүүсийг ямар улс дээрэмдсэн юм бэ? Та энэ тухайгаа явж очоод цагдаагийн газарт мэдэгдэхгүй юу? гэв.

	Афган дороо газар дэвслэн мөрнөөсөө буугаа мултлан авч өмнөө барин хашхирсан нь: 

	— Чи битгий донгосоод бай. Зөвлөлийн гишүүнийг чинь бид энэ хөлөөрөө гишгэж байсан улс гээд газар дэвслэн үзүүлэв. — Бидний гарт чадал, зүрхэнд минь зориг байна. Биднийг тэнгэрээс өөр айлгах юм байхгүй гээд Раая руу зааж, — Чиний толгойг одоо хяргаад үзүүлээд өгье л дөө гэв.

	Өөрийн зүг рүү бууны амны онгоронз шиг хоёр ам чиглэснийг хараад Раая Саахав доошоо ширээтэй зэрэгцэн навтайв. Энэ чинь харин сүрхий гайтай учирлаа даа.

	Та нар бидний мөнгийг дээрэмдсэн гэдгээс өөр юм дуугардаггүй. Үг сонсдоггүй, юу ч ойлгодоггүй, хэн хэнийг ч оруулж гаргадаггүй, аюултай зэрлэг амьтны гарт орлоо доо. Зарц боол, цагдаа харуулууд галын тахилгын дээр улайрцгаагаад тэнд нам болцгоочхож. Уваагүй эзний урагшгүй зарц нарын залхуу хойргыг нь яана. Арав дахин дуудахаас нааш дуугарах гэж ер байхгүй. Хэн нь ч санаагаараа нэг ороод ирэхгүй шүү. Одоо ч бүр тэгээд тэнд бүр сайхан юм болох шиг боллоо. Гал тахилга тэдний хувьд зөвхөн нэг зугаа цэнгэлийн юм биш бурхан тахилгын нь дээд үйл болж байгаа хэрэг. Ядаж тэднээс ганц хүн наашаа ороод ирвэл цагдаа харуулд хэл мэдээ залгуулж нүд ирмэхийн зуур л энэ муусайн Афганчуудыг зад цохин хөөж гаргаад сахал амыг нь нэг нэгээр нь зулгааж хаях үгүй юу. Энэ муусайнуудын омогтойг нь яана. Эд ер нь үхэхээсээ айж амьдрахдаа баярладаг улс биш. Шулуудчихсан толгойнууд байгаа юм гэж Раая дотроо бачимдан бодож зогсов.

	Мирзаа гайхаш нь тасарсан байдалтай «Юу ч гэхэв дээ. Санаанд ч орох юм алга. Би ядаж өнөөдөр муу гар буугаа гэртээ хаячхаад ирж. Авчирсан бол амттай юм болох байж» гэж дотроо бодон зогсоно.

	Канна уйлах гэж байгаа царай гарган, 

	— Хэдэн мөнгө өгөөд л энэ аюултай амьтнаас амьд мэнд салахыг бодъё, та минь! гэхэд Раая, Маалдийн зүг харж: 

	— Та юу бодож байна? гэж асуув.

	Маалдий: — Бодох юм алга. Та нар ч ёстой тус алга. Намайг ямар муухайгаар доромжлогдож байгааг харсаар байгаад л та нар мөн дуугүй суугаад л байх улс юм. Хорин хэдэн эрс байж ганц муу тэнэг Афганаар намайг ингэж доромжлуулж суух гэж дээ. Та нарт чинь хор шар гэж ер байхгүй болчихсон улс уу? Та нар аминдаа тийм их хайртай амьтад уу? Нэг нь ч гадаа үсэрч гараад чимээ гаргачих зориг алга уу? Та нар үүн рүү зэрэг дайрч бууг нь булаагаад авчхаж чадахгүй гэж үү? Буудна л биз, яах вэ буудаг. Сайн л бол нэг хоёр хүн дайрагдана биз. Ингэж доромжлогдож байхаар амиа өгөхөд яадаг юм гэв.

	Маалдийгийн хэлж байгаагаар энэ аюулд амиа үйчихийг хүсэх хүн тэд нар дотор даанч байсангүй. Хэрэв энэ афгантай эсэргүүцэн аль нэгийгээ гаргах гэж оролдох юм бол энэ уур нь бадарсандаа гохоо тав арав дараад л бид бүгдийг арчаад тавьчихна. Энэ өөрөө яах вэ дээ. Сайн л бол цаазаар авхуулна биз. Тэгтэл ч бас санасны зоргоор тийм амархан баригдаж туугдаа ч бил үү. Энэ хүн цаанаа бас нэг том овгоор дэмжигдэн байгаа болохоор үүнийг цаазаар авахад хүрвэл засаг төрийн ч асуудал болж хувирахад хүрнэ. Дээд байгууллагын захирамж чиглэл гарах хэрэгтэй болно. Тэгээд улс төрийн чанартай асуудалд үнэн худлыг тэр болгон хэн нарийн ялгадаг билээ. Гол нь л ерөнхий шугам барьдаг шүү дээ. Бидэн дээр харин урвуу зарга босгогдож цагдаа шүүхийн маань буруутан болголоо гэхэд ер гайхах юмгүй билээ. Бид хэчнээн хөгжил хөөртэйгөөр наргиж байлаа. Өдийд жүжиг үзэн инээж хөөрч суух ёстой байхгүй юу. Тэгтэл энэ муухай тийрэн орж ирээд хамаг юмыг гай гамшигт оруулчихлаа. Нэг хоёрыг нь цусыг үзэхээс нааш энэ буг салж өгөх шинжгүй ээ.

	Канна Маалдийд гомдол гарган өгүүлрүүн: 

	— Хатагтай минь, амь насаа хайрлах нь алдас нүгэл хийж байна гэж та биднийг зэмлэж байгаа юм уу? Хорхой шавж хүртэл аминдаа хайртай байдаг байхад хүний төрлийг олсон бид амь насаа хайрлахад ичих зовох юм юу байна. Хүний амь насыг ингэж өчүүхэнд бодож байгаад чинь харин гомдмоор байна. Ганцхан мянган рупигийн асуудал байна шүү дээ. Та саяынхаа хурааж авсан мянгыг өгчхөөд хүний амийг аврах сэтгэл алга уу? Харин та өөрөө л өөрийгөө доромжилж байна. Бид яах вэ дээ, бидэнд ямар ч гэм алга гэв.

	— Нөхөр Афган, харин та энэ хатагтайн биед л гар хүрсэн байвал бид үхэхээс айхгүй тэмцэнэ шүү. Чамтай ер нь нэгийгээ үзэх болно. Адилхан хүн байж чамаас айхдаа юу болсон юм бэ гэж Раая Саахав ууртайгаар хашхирав.

	Мирзаа учраа олохгүй байгаа байдлаар толгой сэгсрэн: 

	— Раая гуай та, энэ хүмүүсийн зан төрхийг мэдэхгүй байгаа юм биш биз. Эд нар чинь нэг л галлавал хэнийг ч үлдээхгүй мэргэн улс шүү гэв.

	Хөөрхий амьтан ноён Данкаа, болох гэж байгаа сонгуулийн талаар бэл талаа засаж авах санаатай энд ирсэн хүн билээ. Тав арван мянгын эзэн олгочхоод буцах гэж горьджээ. Тэгтэл харин ийм сүрхий гайд учирдаг байжээ. Тэр бээр өгүүлрүүн: 

	— Хамгийн амархан арга л Канна гуайн хэлдэг шүү дээ. Үнэндээ л ганцхан мянгын асуудал байна. Бэлэн мөнгө байхад ингэж шаналж суухын хэрэг юү байна.

	Маалдий, Данкаа руу хорсол дүүрэн харцаар ширтэж, 

	— Та нарыг ийм үхсэн аймхай амьтад гэдгийг чинь би ер мэдсэнгүй гэв.

	Данкаа: 

	— Би ч гэсэн таныг, мөнгөнд ийм их шуналтай хүн гэдгийг чинь огтоосоо мэдсэнгүй. Ядаж тэр нь зүгээр орж ирсэн мөнгө шүү.

	Маалдий: 

	— Та нар энгийн эмэгтэйг ингэж доромжилж байгаа юм чинь эхнэрүүдээ бол ч бүр алж тавьдаг байх аа.

	Данкаа: 

	— Та ч гэсэн мөнгөнөөс болж хар хүнээ хайрмал хийхээсээ буцахгүй хүн шиг байна.

	Эд хүмүүсийн талхилцахыг Афган удтал чагнан харж харж, 

	— За дуугүй байцгаа? Би та нарыг зөндөө хүлээж зогслоо. Ингэж удахад та нар ямар ч шийд гаргах шинж алга. Би цааш нь хүлээж чадахгүй гээд хармаанаасаа шүгэл гарган, — Би одоо та нарт ганцхан минутын хугацаа өгье. Хэрэв рупиг минь гаргаж өгөхгүй бол дохио өгч нөхдөө дуудлаа. Өөр ярих юм алга гэж хашхирах мөртөө тэр бээр Маалдий өөд тачаангуйн цог бадарсан нүдээр ширтэж, 

	— Зүрх минь, чи бидний хамт яв. Бид чиний төлөө бүхнийг хийнэ. Чиний төлөө амиа өгөхөд ч бэлэн байна. Олон амьтад чамд сээтэн хаяж байсан авч үнэн сэтгэлээсээ чамд дурлаж байгаагүй байлгүй. Үнэн хайр дурлал гэдэг юу болохыг би чамд үзүүлэх болно. Чиний зангаагаар бид цээж рүүгээ илд шаахад ч бэлэн байна гэв.

	Мирзаа арга нь алдарсан дуугаар, 

	— Иш-ш, дар эх минь, бурхны төлөө энэ муухай сүгд тэр хэдэн рупигээ өгчхөөч дээ гэв. 

	Канна гараа хавсран залбирч, 

	— Биднийгээ өршөөн хайрлаач дээ, Маалдий минь гэж гуйв.

	Раая Саахав хажуугаас нь эрс шуудхан дуугаар, 

	— Битгий өг. Өнөөдөр юу болбол ч болог. Нэг бол бид үхнэ, эсвэл энэ муусайн яргачдад үүрд мартагдахгүй хичээл болно гэж зоригтойгоор хорив.

	Данкаа, Раая Саахавыг зэмлэн, 

	— Баавгайн ичээ рүү тавьж орно гэдэг чинь баатар хүний үйл биш харин балай амьтны тэнэг явдал гэв.

	Маалдий, Афганы тачаалт нүдийг ажиглан харж одоо үүнийг нь ашиглаж болно гэж сэтгээд харьцах аргаа өөрчлөхөөр шийдэв. Афганы зэрлэг зүрх Маалдийд дурлан унаж шалчийн зөөлөрч байгаа нь илт болов. Дурлалын хүч хүнийг яаж хайлуулдгийг Маалдий сайн гадарлах билээ. 

	Маалдий, Афганы өмнөөс маяглуухан алхалж очоод, — Чамд эндээс рупи олдохгүй байх аа гэхэд Афган гараа урагш нь сарвайн, 

	— Тэгвэл чамайг аваад явна даа гэв.

	Маалдий: 

	— Чи ийм олон хүний дундаас намайг яаж авч явж чадах вэ дээ?

	Афган: 

	— Би чамайг энэ хэдийн дундаас байтугай мянга түмэн хүний дундаас ч аваад явчхаж чадна.

	Маалдий: 

	— Тэгж байж чи амиараа тоглох нь ээ дээ.

	Афган: 

	— Би үнэнч амрагийн төлөө мөчөө нэг нэгээр нь таслуулсан ч хулчийх юм алга гэж хэлээд Маалдийгийн гараас барьж аван өөр лүүгээ татав.

	Тэгтэл Хоорий гаднаас орж ирлээ. Тэр бээр хаан Чанагаагийн цэцэрлэгч болон гараад өнөөдөр тариачдын элгийг хөштөл нь инээлгүүлсэн бөгөөд «Эзэн минь өдий болтол яагаад ирэхгүй байна. Намайг үүргээ хэр зэрэг гүйцэтгэж байгааг ирж үзэхгүй яасан юм бол оо. Зочдоо дагуулаад ирвэл тэд нар нь ч намайг үзэж гайхах сан байгаа» гэж бодоод жаахан чөлөө зав гармагц эзнээ аваачихаар гүйж ирж байгаа нь энэ ажээ. Гэвч эндхийн байдлыг хараад мэл гайхан таг зогсов. Бүх хүмүүс шон шиг таг гозойн, саг саг чичирцгээн Афганы зүг айж эмээсэн харцаар бүлтийн ширтэцгээсэн байв. Афган Маалдийг өөр лүүгээ татсаар байв. Хоорий байдлыг харж учрыг гадарлав. Тэгтэл ч Раая Саахав, 

	— Хоорий минь, цааш гүй. Цагдаа дууд, түргэн гүй гэж хашхирав.

	Хоорий эргэн гүйх гэтэл Афган урдуур нь буугаа хөндөлдүүлэн барьж, 

	— Чи хаачихна вэ, муу гахай? Тэгж байж буудуулчхав гэж сүртэйгээр хашхирав.

	Хоорий хөдөө тосгоны бүдүүн бараг хүн. Цагдаагийн улаан малгайг харахтайгаа зэрэг сүнсээ гартал айдаг хүн. Гэхдээ тийм их аймхай хүн үү гэвэл бас тийм ч аймхай хүн биш. Хэрсэн бухын өмнөөс хүрз барин давшилдаг хүн. Зодох, зодуулах хоёулыг нь мэднэ. Гэхдээ цагдаагийн өмнө гараа гинжлүүлэн зогсох вий гэхээс үнэхээр эмээнэ. Гараа хүлүүлэн яаж тэнэх билээ. Хээл хахууль өгье гэхэд мөнгө хаанаас олох билээ. Үр хүүхдээ хэнд орхиод явах билээ гэж боддог байж. Харин одоо эзэн турхирч байхад хэнээс айх билээ. Ийм үед тэр үхлийн аманд үсэрч ороход ч яах вэ.

	Хоорий ухасхийн Афиганыг бүсэлхийгээр нь тэврэн авч нохой мордон зүтгэв. Афган дөрвөн мөчөөрөө тэрийн газар пидхийтэл унав. Хоорий цээжин дээр нь мордож, сахлаас нь атгаж аваад дугтартал, сахал нь тэр чигээрээ гарт нь хүрээд ирэв. Тэгтэл Афган толгойнхоо боодлыг хуу татан авч дээшээ өндийн босож ирэв.

	Хоорий нэг харснаа, 

	— Үгүй ээ, энэ чинь ноён Мехтаа юу даа, ээ чааваас даа гэж дуу алдав.

	Хүмүүс Мехтааг тал бүрээс нь тойрон шавав. Зарим нь хүзүүгээр нь тэвэрч, зарим нь нуруу руу алгадав. Мехтаагийн царайд инээд ч алга, ихэрхэг байдал ч байхгүй ер нь юу ч болоогүй юм шиг, мэдээ ч үгүй зогсож байв.

	Маалдий уурласан дүр үзүүлэн, 

	— Та энэ муухай юм хаанаас сурсан юм бэ. Одоо болтол дотор минь пал палхийж байна гэхэд Мехтаа инээмсэглэн 

	— Энэ ихсийн үнэн чанарыг нь нэг үзээд авъя гэж бодсон юм. Дургүй нь хүрч уурласан хүн байвал уучлаарай гэв.

	
ДОЛОО

	Дотор иймэрхүү үзэгдэл болж байх хооронд гадаа гал тахилга дуусаж, ший янгуу тоглохоор бэлэн болоод байлаа. Харин хүндэт зочдод түүнийг үзэх сонирхол байсангүй. Гагцхүү ноён Мехтаа очиж дуустал нь сонирхож нам суув. Хүмүүс их сонирхлоо. Хооронд нь алга байн байн ташиж «дахиад нэг хэлээч, дахиад нэг» гэж хашхиралдан жүжигчдийн урам зоригийг улам бадраана. Раая Саахав энэ жүжигтээ хөдөөгийн нэг заргач хүнийг шогчилсон боловч үнэн чанартаа эмгэнэлт золгүй явдлуудыг үзүүлсэн байлаа. Гол баатар нь хууль дүрэм дурссан, сүртэй сүржин ярьсан нэг хүн гарна. Тэр авгайгаа хоол оройтуулсан гэж зарга сэдэж байгаагаар эхэлнэ. Тэгээд л өмгөөлөгчийн хээл хахуульд дуртай гэрч этгээдийн заль цохио, мэдүүлэг өчлөгийн үед нэг нь нөгөөгөө маллаж байгаа байдлууд нь үзэгчдийн инээдмийг барж байлаа. Хамгийн инээдэмтэй хэсэг нь өмгөөлөгчөөс гэрч болох хүмүүстээ мэдүүлэх өчгийг нь зааж өгч байгаа үзэгдлийн хэсэг байлаа. Гэрчүүд нь зааж өгснийг нь юм л бол мартчихаж байгаа, өмгөөлөгчийн уурлаж уцаарлах, мөн гол баатраас гэрч болох хүмүүстээ тосгоны яриа хэллэгийг хэлж зааж байгаа, тэгээд гэрчүүд нь өчлөг дээрээ очоод өнөөх зааж өгснийг нь мартан будилж хооронд нь хутгах зэрэг нь маш их хошин байлаа. Жүжиг бодит хувьтай, ихэд сэтгэл хөдөлгөм боллоо. Иймээс ч Мехтаа үзэж байх зуураа үе үе суудлаасаа үсрэн босож байснаар барахгүй жүжиг дууссаны дараагаар гол баатрын хүзүүгээр тэврэн авч үнсээд бүх бүжигчдэд нэг нэг медаль өгөхөөр амлалаа. Раая Саахавт бишрэх сэтгэл төрөв. Раая Саахав хөшигний араас бөмбөрийн дохиогоор жүжигчдийг удирдаж байв. 

	Мехтаа гүйж очин хүзүүгээр нь тэврэн авч, 

	— Таны үзэг ийм их хурц байсны чинь би ердөө мэддэггүй байж гэж сэтгэлийнхээ хөдөлгөөнийг илтгэн баяр хүргэв.

	Маргааш өглөөний ундны дараагаар анд явах төлөвлөгөөтэй байв. Голын шугуйд очиж хоол унд хийж идэцгээн ус цасанд орж наргиж зугаалж байгаад орой гэр гэр лүүгээ буцацгаах нь хөдөө нутгийн амьдралыг амтлах завшаан байлаа. Онцгой ажилтай нэг нь уучлал гуйн салах ёс гүйцэтгээд гэртээ буцацгаалаа. Харин Раая Саахавын их дотно андууд нь энд тунан үлдэв. Хатан Каннагийн толгой өвдөж байсан тул явж эс чадлаа. Эрхлэгч Онгаарнаать өчигдрийн хуйвалдаанд хорсон шатаж тэдний эсрэг нэг цуврал шүүмжлэл гаргах бодолд автагдан сууна. «Эд чухам цөмөөрөө тунарч нийлсэн танхайчуул мөн. Эд нар бусдын хүч хөрөнгийг дээрэмдэн талж ярвайн явахаас өөр юу хийж байна? Ертөнцөд юу болж байгааг ч мэдэх юм алга. Хажуу хаяанд нь хэн үхэж, хэн зовж байгааг хайхрах ч юм эдэнд алга. Эдэнд өөрсдийн нь энэхүү зугаа цэнгэл нь л ганцхан хийдэг эрхэлдэг ажил нь мөн. Энэ Мехтаа юу! Их сургуулийн профессор гэчхээд л сагсууран тэнэж явдаг амьтан. Хүн бүхнийг өөртэйгөө адилхан бодож амьдралаа бүрэн төгс байлгах хэрэгтэй гэж чалчиж явдаг хүн. Охидынхоо хуримыг яаж хийлгэдэг бил ээ, өвчтэй эхнэрээ яаж эмчлүүлдэг бил ээ, гэр орныхоо түрээс төлбөрийг хаанаас юм олж төлдөг билээ гэж бусад хүн шиг түүнд зовох юм юу ч алга. Түүнийг бүрэн дүүрэн болгох нь байтугай төгс баян байлгах бүрэн бололцоо, бүрэн эрх байна. Түүнийгээ тэр бүхий л хорвоо тийм байгаа юм шиг бодож байна. Тэгсэн мөртөө бас асман бух оргичхоод бусдын тариа руу хошуу шургуулан хэсдэгийг нь яана. За чи яах вэ, ингэж л яв. Хувьсгал болоход нүд чинь нээгдэх вий. Хөөе нөхөөр, талбай дээр очиж газар хагал гэж дуудах үед чи амьдрал чинь төгс бүрэн байж үү, үгүй юү гэдгээ ойлгох вий. Энэ муу өлөгчин Маалдийг хар. Далан таван жалгын ус шавхаад ч ханаж цадахаа мэддэггүй, тогтсон нийлсэн хань нөхөртэй болдоггүй золбиширч явдаг хүн. «Хурим хийж амьдралаа торонд оруулахгүй ээ. Торон дахь амьдрал ер хөгжиж дэлгэрдэггүй гэнэн хорвоог ашиглан идэж, хор хонзонгүй зугаалах замаар амьдралыг амжилттай явуулах хэрэгтэй. Амьдрал дахь бүх хашилт торыг эвдэх хэрэгтэй. Шашин төрийг шатаах хэрэгтэй, амьдралд үүрэг дүүрэг гэж байхын хэрэггүй, тэгвэл л хүний амьдрал жаргалтай байх болно. Эцэг эхтэйгээ бүү ороолд, тэднийгээ аргалж сур, хурим мурим гэдэг юм бүү хий. Энэ чинь амьдралын чинь хашилт, хүүхэдтэй болбол бас нэг торонд уналаа гэж мэд, алба татварын хавчилт гэдэг чинь засаг төрийн гай. Үүнийг үгүй хийхийн төлөө үүнтэй үзэлцэж болдоггүй яасан юм бэ? Энэ бүхий л гай хавчилтыг эвдэж хаявал амьдрал чинь сая л цэнгэл жаргалтай болно. Дээсийг могой болгож зодуул, дөрвөн зуун хорь6 ч болж үз. Амьд могой авч явах хэрэг юу байна. Тэр чинь чамайг хатгана. Үүнээс холхон яв. За ингэвэл амьдрал чинь бүрэн төгс байж чадна, гэж ярьж солиорч суудаг гичий байгаа юм» гэх зэргээр Онгаарнаать хүмүүсийн тухайд нэг бүрчлэн бодож суув.

	Найман цагт ангийн хэсэг хөдлөх боллоо. Канна гуай анд ер явж үзээгүй бөгөөд бууны дуунаас зүрх алдан чичирдэг билээ. Хатан Маалдийг давгүй явна гэж байхыг хараад нэрэлхэхдээ явахгүй гэж хэлж чадаагүй ажээ. Ноён Данкаа өдий болтол сонгуулийн тухайд яриа дэлгэж амжаагүй тул лав тийшээ явбал яриа сэдэх завшаан олдож магадгүй гэж дотроо горилж явахаар болжээ. Раая Саахав нутгийнхаа энэ хэсгээр ойрдоо яваагүй учир тэндхийн зун зуншлага, байдал төрх ямар байгааг нэг үзэх хүсэлтэй байлаа. Энэ нутгаар хааяа хааяа явахдаа эв зүйтэй ч өнгөрдөг үе бий. Хамгаалал дагуул хөврүүлэн сүржин догшин ч явдаг бий. Мирза Куршээд шинэ газар орон үзнэ гэхээс баяр хөөр болсноос гадна зоригтой самбаатайгаа ч нэг үзүүлээдхэж юу эс үү гэж горьджээ. 

	Маалдийгийн хувьд бол ан гөрөө гэж нэг их сүйд болох нь ч юу байх вэ, харин жаахан зугаалах л юм бодно. Тэгэхээр чухамдаа эдний дотроос үнэхээр ан гөрөө хийнэ гэж хүсэж яваа хүн бол гагцхүү Мехтаа л байлаа. 

	Раая Саахав хоол хүнсний зүйл авч галч, тогооч дагуулан явах хүсэлтэй байлаа. Гэвч үүнийг нь Мехтаа эсэргүүцэв.

	Канна: 

	— Тэгээд хаа хооллох юм бэ? Өлсөж үхэх хэрэг үү?

	Мехтаа: 

	— Юу гэж өлсөж үхдэг бил ээ? Харин тэгэхдээ өнөөдөр бид хамаг байдгаа хийцгээх болно. Бид зарц тогоочгүйгээр амьдарч чадах эсэхээ ядаж нэг үзээд авах хэрэгтэй. Маалдий тогоолно, бид зооглоно. Хөдөөгөөс түлш түлээ олдоно. Идэх юмаа агнаад олчихно.

	Маалдий эсэргүүцэн: 

	— Уучлаарай, таны өчигдөр оройн атгасан бугуй чинь одоо болтол өвдөөд байна гэв.

	— Та зөвхөн хийхийг нь л заагаад өгөөрэй. Бид хийхийг нь хийгээд өгнө.

	Мирзаа Куршээ: 

	— Та нар цэцэг навчаа зулгаан цэнгэж зугаалж байгаарай. Би бүх юмыг тань янзлаад өгөмз. Үүнд ядаад байх юм байхгүй. Хээр очоод тогоо шанага олдоно гэдэг ч дэмий хэрэг. Харин олсон юмаа шарлаа, буллаа, идлээ, цадлаа. Тэгээд л сүүдэрт орж аваад л хурхирлаа, гүйцээ.

	Мирзаагийн хэлснийг цөм зөвшөөрлөө. Хоёр тэрэг хөдөллөө. Нэгийг нь Маалдий, нөгөөг нь Раая өөрөө барив, харин тав зургаан бээр хэртэй яваад уултай залгалаа. Хоёр талаар өндөр өндөр уулын хярууд хошууран орж ирлээ. Зам ч энхэл донхолтой болоод явчихлаа. Нэлээд өгссөөр нэг даваагаар давж гол руу уруудан орлоо. Алсад харагдах голын эрэг гулдайн хэвтэх өвчтөний адил бараантан хүглийнэ. Хөвөөнд тулж очин сүүдэрт хоёр тэрэг зогсоход хүмүүс цувран буулаа. Хоёр хоёроороо хэсэг болон явцгааж ан хийгээд арван хоёр цагт тэндээ эргэж цугларахаар ярилцан тохиролцов. Маалдий, Мехтаан хамт явахаар бэлэн болов. Канна аль аль ч үгүй болон хоцров. Бодож ирсэн хэрэг нь эс бүтлээ. Хэрэв Маалдий зөвшөөрдөг сөн бол аваад л явмаар санагдав. Эцэст Раая Саахавын хамт явах боллоо. Гурван хэсэг тус тусын сонгосон зүг рүү явцгаалаа.

	Хад бартаатай зөргөөр Мехтаагийн хойноос явсны дараа Маалдий, 

	— Чи яасан зогсдоггүй хүн бэ. Амьсгаа авах жаахан зав өг л дөө? гэхэд Мехтаа инээмсэглэн: 

	— Ганц ч бээр яваагүй байж эцчихлээ гэж үү? гэвэл, 

	— Эцээ ч үгүй л дээ. Тэгэхдээ жаахан амарч явах нь зүгээр шүү дээ.

	— Гарт юм ортол амарна гэж ярихгүй ээ гэвэл, 

	— Би ямар ан хийх гэж ирсэн биш дээ.

	Мехтаа тоомсоргүйхэн байдал үзүүлэн, 

	— Тийм үү? Ээ золиг би мэдсэнгүй. Тэгээд юу хийх гэж ирсэн юм бэ?

	— Би чамд юу гэж хэлэх вэ дээ.

	Гөрөөсний нэгэн сүрэг идшилж байгаа харагдав. Хоёул нэг хадны ард шалавхан орж нуугдан хэвтэв. Мехтаа хараалж хараалж байгаад дарав, алдаж орхилоо. Сүрэг бут үсрэн зугтаж алга болов.

	Маалдий: 

	— Одоо яах вэ?

	Мехтаа: 

	— Яах вэ, явна даа, өөр юм олдох байлгүй.

	Хоёулаа цааш хэсэг зуур чимээгүй алхлав. Маалдий дороо зогсож, 

	— Ямар муухай халуун юм бэ? Аль вэ нааш ирээч. Энэ модны доор сууя гэхэд Мехтаа, 

	— Суух болоогүй ээ. Суумаар байвал чи суу л даа. Би үгүй.

	— Үнэнийг хэлэхэд, чи их хатуу сэтгэлтэй хүн юм аа даа?

	— Ан олоогүй байж яаж сууж болох вэ гэвэл, 

	— Чамайг дагасан хүн ч үхэх юм байна даа. Мехтаа, чи өчигдөр орой намайг юунд тэгж их тарчилгасан юм бэ? Би чамд мөн их уур хүрсэн шүү. Чи надад хэлсэн юмаа санаж байна уу? Чи юу гэл ээ? «Зүрх минь надтай хамт явах болно» гэл үү? Би чамайг тийм сүрхий хүн болчихно гэж ердөө бодоогүй шүү. Чи тэгээд ярь л даа? Үнэндээ чи намайг аваад явчих байсан уу?

	Мехтаа ямар ч хариу дуугарсангүй. Дуулаагүй юм шиг зогсож байв. Хоёулаа цааш нэлээд явлаа. Үдийн нарны илчийг хэлэх үү, уулын замын бартаатайг хэлэх үү. Маалдий цуцан хөлөрч дороо суулаа.

	Мехтаа эргэн харснаа, 

	— За тэгвэл чи эндээ амраад сууж бай. Би яваад ирье.

	— Чи тэгээд ганцаарыг минь орхиод явах гэж үү?

	— Чи өөрийгөө хамгаалчихтайгаа байгаа биз дээ.

	— Чи яаж мэдээв?

	— Эрчүүлийн нөмөр нөөлөгт царай алдахгүй, тэдэнтэй мөр зэрэгцэн биеэ авч явдаг чинь орчин үеийн охидын онцлог биз дээ?

	— Чи их сүрхий философич юм аа, Мехтаа, тийм үү?

	Өмнөхөн нь модон дээр нэг тогос сууж байлаа. Мехтаа онилж байгаад нэг дарлаа. Тогос нисээд явчхав.

	Маалдий баярлан: 

	— Еэ гялай, еэ гялай. Миний хараал хүрчхэж гэхэд Мехтаа буугаа мөрөндөө авах зуураа, 

	— Чи надад биш өөртөө хараал хийжээ. Юм алагдсан бол чамд ядаж арван минутын амралт олдох байсан юм. Одоо тэгээд алаагүйгээс цааш яах вэ. Шалавхан бос, явъя гэв.

	Маалдий Мехтаагийн гараас барин босох зуураа, 

	— Философич хүн лав өрөвдөх сэтгэл байдаггүй байх аа. Чиний гэрлээгүй чинь сайн болсон юм. Гэрлэсэн бол бас нэг хөөрхий амьтны үр сүйд болох байж. Би чамайг одоо тавиарай май. Чи намайг яасан ч хаяж явж чадахгүй гэв.

	Мехтаа гараа угз татан тавиулаад цааш алхлав.

	Маалдий нүдээ талимааруулан харж өгүүлрүүн: 

	— Чамайг битгий яваач гэж байна шүү дээ? Үгүй бол би энэ хад мөргөж үхлээ шүү. 

	Мехтаа хурдлан алхлав. Маалдий суусаар хоцорсон боловч хориод алхам холдсоны дараа хойноос нь дуртай дургүйхэн алхав. Ганцаар амрах нь түүнд амт шимт алга байв. Хойноос нь гүйцэж ирээд, 

	— Би чамайг ийм мал гэж ер санасангүй гэв.

	— Би гөрөөс алахаараа чамд арьсыг нь өгнө шүү.

	— Арьсаар чинь яах юм бэ. Би одоо чамтай дуугарахгүй.

	— Өөрсдөө хоосон оччихоод бусдын агнасан юм руу хошуугаа шааж суух ичгэвтэр байдаг юм.

	Тэд ахин нэг голд тулж ирлээ. Голын дундах чулуу араатан амьтны араа соёо шиг арзайн дорсойж түргэн урсгалт ус цохилон хөөрч солонгорох нь үзэсгэлэнтэй бөгөөд алс огторгуйгаас гийчлэн ирсэн нарны илч тэрхүү сэрүүн урсгалд шумбан зугаалах нь харахад сэтгэлд аятай.

	Маалдий баярлан хөөрч, 

	— Еэ ашгүй, одоо буцахаас яах вэ гэв.

	— Яалаа гэж буцдаг бил ээ? Туулаад гарахгүй юу. Харин одоо энд чинь л ан бий дээ.

	— Энэ хүчтэй урсгалд чинь, явчихна шүү дээ.

	— Мэдэлгүй ээ, тэгэхлээр чи эндээ хүлээж бай. Би гарч явчхаад ирье.

	— За тэг, чи яв. Би аминаасаа уйдаагүй байна.

	Мехтаа ус руу орж гишгэм бүрээ шалган шалган урагшлав. Урагшлах тутам ус гүнзгийрч цээжинд нь тулж ирлээ.

	Маалдий сэтгэл нь зовж байж явахдаа сандран босож, 

	— Наад ус чинь их гүнзгий байна аа, хүлээж бай. Би хойноос чинь очъё гэж хашхирав.

	— Юу хийх вэ, байг. Чи халираад явчихна. Урсгал их хүчтэй байна.

	— Хамаагүй ээ, би очлоо. Цаашаа битгий яв, мэдэв үү?

	Маалдий хормогчоо өөд нь шууж ус руу орлоо. Арваадхан алхам яваад ус бэлхүүсэнд нь тулж очлоо. Мехтаа айж хоёр гараараа буцах дохио өгч, 

	— Чи наашаа битгий яв, Маалдий. Энд далд орохоор ус байна гэж хашхирав.

	Маалдий урагш алхах зуураа, 

	— Яадаг юм бэ. Чи намайг харсаар байгаад алах гэж бодож байгаа юм байлгүй гэж хариулав.

	Аюулхайнд нь ус тулж очлоо. Урсгалын хүчинд хөл алдаж байгаа юм шиг найгаж эхэллээ. Мехтаа буцахаас өөр аргагүй болж эргэж ирэн Маалдийгийн өрөөсөн гараас барьж авлаа.

	Маалдий согтонги нүдээр Мехтаагийн өөдөөс ширтэн, 

	— Би чам шиг хатуу зүрхтэй хүн ердөө үзээгүй. Ёстой чулуу юм аа. За яах вэ, хэчнээн л зовоовол зовоо. Би нэг бодож болох вий гэж ярьж яваад гэнэт халтираад явчих шиг боллоо. Мехтаа буугаа мөрөвчилж түүнийг тэвэрч аваад сэтгэлийг нь засаж, 

	— Чи энд байж болохгүй. Би чамайг хүзүүн дээрээ мордуулаад аваад гаръя мэдэв үү гэхэд Маалдий хөмсгөө атируулан хөдөлгөж, 

	— Үүнийг заавал гатлах ямар хэрэгтэй юм бэ? гэж асуув.

	Мехтаа хариу юу ч дуугарсангүй. Маалдийг хоёр гараараа өргөн авч мөрөн дээрээ тавив.

	Маалдий баярлаж байгаагаа нуун, 

	— Хүн үзчих вий дээ гэхэд

	— Үзчихвэл тусгүй юм болох байх даа гэж хариу өгүүлэв. Цааш нэг хоёр алхсаны дараа Маалдий түгдэрсхийсэн хоолойгоор, 

	— Намайг энэ усанд унаад үхчихвэл чи харамсах уу, үгүй юу? Чи ч үгүй байх аа даа гэвэл, 

	Мехтаа: 

	— Чи намайг хүн биш гэж бодож байна аа даа гэж гомдосхийсэн маягаар хариу өгүүлэв.

	— Тийм ээ, би тэгж бодож байсан юм. Юуг нь нуух вэ.

	— Чи үнэнээсээ ярьж байна уу, Маалдий?

	— Чи юу гэж бодож байна?

	— Би юу? Дараа хэлнэ ээ.

	Ус Мехтаагийн хүзүүгээр татлаа. Энэ янзаараа бол нэг алхам урагшилбал толгой далд орохоор байлаа. Маалдийн зүрх түг түг цохилон, 

	— Мехтаа минь бурхны төлөө чи урагшаа битгий яваач дээ. Үгүй бол би ус руу үсэрч орлоо шүү. 

	Аюул тулгараад ирэх үед Маалдийгийн өнөө инээдэм доог хийж суудаг бурхан нь санаанд нь орж иржээ. Тэгтэл харин ус гүехэн болж ирлээ. 

	Маалдий баярлан, — Одоо намайг буулгачхаач дээ гэхэд

	— Үгүй ээ үгүй, чи дуугүй сууж бай. Ахиад ямар нэг цүнхэл дайралдаж мэднэ.

	— Чи намайг ямар их амиа боддог нөхөр вэ гэж бодож байгаа байх даа.

	— Чи үнэхээр тэгж байгаа бол намайг шагнах хэрэгтэй. 

	Маалдийгийн зүрхэнд гижигдэс хүрээд явчихлаа. 

	— Чи ямар шан авах дуртай юм бэ гэж, 

	— Ямар саад байх, их юм байхгүй ээ. Би ганцхан юм л хүснэ, юу вэ гэвэл, чи үүнээс хойш энэ мэт ямар нэг аюултай байдалтай тулгарах юм бол намайг л дуудаж байгаарай. Ердөө л энэ байна.

	Эрэгт тулж ирлээ. Маалдий элсэн дээр гарч хормогчийнхоо усыг базаж гар нүүрээ угаах зуур саяын сонссон үг өөрийн нь хүсэлтэй хөл нийлүүлэн бүжиглэх шиг санагдан дүрслэгдэнэ. Энэ дүрслэлдээ хөөрөн баярлаж: 

	— Энэ өдрийг чинь санаж явъя даа гэхэд Мехтаа, 

	— Чи мөн их айж байв аа? гэж асуув.

	Маалдий: 

	— Эхлээд ч айж байсан л даа. Гэвч сүүлдээ чамайг хоёр биеэ хамгаалж чадах юм гэдэгт итгэсэн. 

	Мехтаа урамшсан байдлаар Маалдий өөд харахад царайд нь хүнд хүчрийг үүрч гарсан гэрэл тод байлаа.

	Мехтаа: 

	— Чиний ингэж үнэлж байгааг чинь сонсоод хэчнээн их баярлаж байгааг минь ойлгож байна уу, Маалдий минь?

	Маалдий: 

	— Чи хэзээ ойлгуулж байлаа. Уг нь чи л намайг энэ харанхуй ойд ганцаарыг минь авч гарч ир ээ биз дээ. Одоо тэгээд буцахдаа яана даа. Энэ муухай усыг дахин яаж гатална. Чи юунд ийм аюултай юманд амиа тавьж явдаг хүн бэ? Хэрэв би чамтай хамт амьдрах юм бол нэг ч өдөр таарахгүй байх аа.

	Мехтаа инээмсэглэв. Юу хэлэх гээд байгааг нь сайн ойлгож байлаа.

	— Чи намайг дайсан гэж ойлгож байгаа юм биз дээ? Хэрэв би чамд сэтгэлтэй болчихлоо гэхэд чи надтай суух уу?

	Маалдий: 

	— Ийм хэдэр ярдаг юмтай чинь хэн суудаг юм бэ. Өдөр шөнөгүй шатаж үхэхийн нэмэр гэж хэлээд зөөлөн харцаар харах нь “би чамайг ойлголгүй яах вэ дээ. Чи тийм тэнэг хүн биш шүү дээ” гэж байгаа нь илт байлаа.

	Мехтаа нухацтайхан байдлаар: 

	— Чи үнэн ярьж байна, Маалдий минь. Би ямар ч хүнийг сайхан байлгаж чадахгүй хүн. Харин надад ямар ч эмэгтэй хөндий дурлалын занга хаяж чадахгүй. Би муу хэр нь хүнийг голд нь ортол таньж чаддаг юм. Тэгээд эцэст нь очоод шалайчихдаг юм гэж ярих үгсийн яг үнэнд нь Маалдий итгэж харин айх шиг болов.

	— Та тэгээд ямар дурлалыг таалдаг юм бэ? гэж Маалдийгийн асуухад Мехтаа, 

	— Би үнэн сэтгэлийн дурлалыг л таална. Амныхыг бол үгүй ээ. Миний хувьд бол өнгө зүс, мэргэн түргэн гэдэг чинь зохих хэмжээндээ л үнэлэгдэхээс биш бүхнийг шийдвэрлэх гоц зүйл мэт санагддаггүй. Надад бол биет тэжээл болоод байх бага шиг аятайхан хоол хэрэгтэйгээс биш илүү их амталсан нарийн хоол хэрэггүй.

	Маалдий уруулаа доош нь цорвойлгон санаа алдсанаа, 

	— Та тэгвэл хэнтэй ч зүйрлэшгүй хэцүү хатуу хүн байна даа. Та миний тухайд юу гэж бодож явдаг вэ?

	Мехтаа ёжтойхон нэг инээмсэглэв. 

	— Чи бол ухаантай сэргэлэн, мэргэн түргэн, өрөвч зөөлөн, цайлган, томоогүй, хэцүү хатуу, зориг самбаатай, бүхнийг хийж чадах хүн. Харин тэгэхдээ ганцхан дурлаж л чадахгүй хүн гэж хариулахад Маалдий суман харцаар ширтэн байж: 

	— Чи худал хэлж байна, шал худал. Чи эмэгтэй хүнийг голд нь ортол танина гэдэг чинь худал байна.

	Тэр хоёр ийн ярилцсаар гол хөвөөлөн алхаллаа. Арван хоёр хэдийн өнгөрчээ. Гэвч Маалдийд амрах ч дур байсангүй, буцах ч хүсэл байсангүй. Өнөөдрийн энэ яриа түүнд цоо шинэ сэтгэгдлийг төрүүлэв. Тэр бээр хэчнээн олон эрдэмтэн мэргэд ихэс дээдсийг ганц инээд, ганц харц, ганцхан үгээрээ л илжиг болгож тавьсан билээ. Энэ мэтийн дарин туурган дээр амьдралын дээврийг тавьж болохгүй гэж тэр ямагт санаж явдаг байж. Тэгвэл өнөөдөр түүнд хүрзээр цог хутгаад тавьсан ч дэлбэрч хотойхыг мэдэхгүй тийм бат бөх бөгөөд чулуу шиг суурь олдож сэтгэл санааг нь дагуулан татаж эхлэв.

	Буу тасхийгээд явчихлаа. Нэгэн сойр гол дээгүүр нисэн өнгөрч явсныг Мехтаа буудан унагалаа. Шувуу сумархсандаа нэлээд нисэж байгаад яг гол дотор унаж хөвлөө.

	— Одоо...

	— Би одоохон яваад аваад ирье. Энэ хаачих вэ гэж хэлэнгүүт Мехтаа элсэн дээр гүйн гарч буугаа тавьж орхиод ус руу үсрэн орж урсгал даган сэлэв. Хагас бээр хэртэй хөвсөн боловч барьж авч эс чадна. Шувуу үхсэн боловч нисэж байгаа юм шиг зугтана. Гэнэт эрэг дээр байсан нэгэн овоохойноос нэг эмэгтэй гарч ирээд хөвж яваа шувууг харангуутаа хормогчоо гуяндаа тултал шууж орхиод ус руу тавьж орлоо. Нүд ирмэхийн зуур шувууг гүйцэн барьж аваад Мехтаад үзүүлэн өргөж, 

	— Та одоо уснаас гарагтун, ах гуай минь. Таны шувуу энэ байна гэж хашхирав.

	Мехтаа залуу эмэгтэйн хөнгөн шалмаг, эрмэг зоригтойг хараад гайхах сэтгэл төрөв. Тэр эргийн зүг сэлж хоёр минутын дараа эмэгтэйн дэргэд хүрч очлоо.

	Эмэгтэйн бие нь бов бор, хувцас нь хэртэй бөгөөд навсархай, биед нь байгаа гоёл чимэг гэвэл зөвхөн гартаа хийсэн хоёр мөнгөн бугуйвч. Үс гэзэг нь бөөн бөөнөөр хонгорцоглосон, нүүрэн хэсгийн эрхтэнд нь аятайхан юм гэж хэлэх зүйл огт алга ажээ. Гэвч эрүүл тунгалаг ус агаараар илбүүлэн атар байгалийн өвөрт өсөн торнисон хар яшил шиг гялалзсан хар өнгө, шахсан бяслаг шиг тэвхийн чивхэрсэн бие эрхтнүүд нь үнэнхүү залуугийн цог залийг илтгэн бадрааж ёстой л шаасан гадас, шахсан бяслаг лугаа адил эрүүл саруул харагдах бөгөөд чийрэг залуу биеийн омог бардам дүр мөн ажээ. Түүний энэхүү эрүүл чийрэг, эрмэг зоримгийг хараад Мехтаагийн бие, сэтгэлд ч хүч чадал ороод явчих шиг боллоо.

	Мехтаа түүнд баярласнаа илтгээд, 

	— Та ч яаж ийхийн зуургүй хүрдэг шүү. Үгүй бол би ер нь хэчнээн ч хол явах байсан, бүү мэд гэж ярихад эмэгтэйн царайд баярын туяа татаж, 

	— Би таныг сэлж явахыг хараад л гүйсэн юм л даа. Та энд ан хийхээр ирсэн байлгүй.

	— Тийм ээ, уг нь ч ан хийхээр л ирсэн юм. Тэгээд хагас өдөржингөө яваад дайралдаж байгаа юм нь энэ.

	— Хэрэв та ирвэс алж чаддаг бол гүйцийг нь зааж өгч болно. Шөнө бүр үүгээр усанд орж ирдэг юм. Заримдаа өдөр ч гүйж явдаг гэж яриад жаахан түгдэрсхийснээ доош харж байгаад, 

	— Харин арьсыг нь бидэнд өгөх болно. Та манайд очихгүй юу? Тэнд модны сайхан сүүдэр бий. Энэ наранд хэдий болтол зогсох билээ. Хувцас тань бүр норчхож. 

	Мехтаа, охины биеийг барьж наалдсан нойтон хормогч руу харж: 

	— Өөрийн чинь хувцас ч шал норчихсон байна шүү дээ гэхэд эмэгтэй үл хайхарсан байдлаар, 

	— Өө бид яах вэ. Бид нар чинь өдөр бүрийн нар, бороонд цохиулж зэрлэг улс байхгүй юу. Танд л хэцүү байгаа байх гэж даруухан байдлаар өгүүлэв. Эмэгтэйн харьцаа хэчнээн даруу зөөлөн шулуун цайлган болох нь Мехтаагийн сэтгэлд таалагдаж байв.

	— Чи арьсаар яадаг юм бэ?

	— Манай Даадаа зах дээр аваачиж худалддаг юм. Ер нь бидний ажил энэ шүү дээ.

	— Хэрэв энд үдийн халуун өнгөрөөвөл чи, бидэнд хоол өгөх үү?

	Эмэгтэй зовсхийсэн байдлаар өгүүлрүүн, 

	— Таны идчихмээр юм манайд даан ч байхгүй байх аа даа. Эрдэнэ шишийн гамбир идвэл бий. Шувуугаар чинь зутан хийж өгч болно. Харин яаж хийлгэхийгээ та өөрөө хэлж өгөөрэй. Жаахан сүү ч бий. Манай үнээ эртээд нэг ирвэст ээрүүлээд. Тэгсэн ч эврээрээ айлгаад хөөчихсөн. Түүнээс хойш ирвэс түүнээс айдаг болчихсон юм.

	— Харин тэгэхдээ би ганцаараа биш шүү дээ. Бас нэг авгай хамт яваа.

	— Танай гэрийн хүн үү?

	— Үгүй ээ, манай гэрийн хүн биш. Зүгээр таньдаг хүн.

	— Тэгвэл би гүйж очоод аваад ирэх үү? Та эндээ сүүдэрт сууж бай.

	— Юу хийх вэ, юу хийх вэ. Би дуудаад ирье.

	— Та ядарчихсан байлгүй. Хотын хүн болохоор ойд ховорхон ирдэг байлгүй. Бид чинь ойн зэрлэг улс байхгүй юу, голын эрэг дээр байгаа юу?

	Мехтаагийн хариу өгүүлэх зуургүй өнөөх чинь хийсээд алга болов. Тэгэхээр нь өгсөсхийж очоод модны сүүдэрт сууж авлаа. Ийм уужим чөлөөт ахуйн дотор амьдарна гэдэг сэтгэлд хэчнээн зохистой бөгөөд сайхан бэ. Өмнүүр нь хөшиглөсөн уул нурууд гүн ухааны үндсэн асуудлууд шиг гэтэлж давшгүйгээр давхраатан цэнхэртэж мэдлэг тааврыг зүйл бүрээр өргөтгөн тэлж, сэтгэхүйн дотор мэдлэгийн гэрлийг ноцоон асаах мэт. Холын нэг өндөрлөг дээр бяцхан сүм гялалзах нь эрдмийн хүршгүй оргил мэт санагдах бөгөөд ганцаардан байгааг нь бодвол холыг зорин аялах шувуудын өртөөлөн амрах цэгхэн төдий буюу.

	Мехтаагийн бодож суутал өнөөх эмэгтэй Маалдийг дагуулсаар хүрч ирлээ. Хоёр эмэгтэйг зэрэгцүүлэн харвал нэг нь нар салхинд цоморлогоо сая дэлгэж байгаа ойн ганган цэцэг шиг, нөгөөх нь нарны илчинд цохигдож үрчийн хатмагласан гудамжны лянхуа шиг ажээ. Маалдий ярвагар байдлаар, 

	— Эндэх модны сүүдэр танд их таалагдаж байна уу? Энд нэг нь өлсөж үхэх гэж явахад гэж асуув.

	Өнөөх эмэгтэй хоёр том зэс тайлуу сугандаа хавчуулан ирээд: 

	— Та нар эндээ суузнаж байгаарай. Би гүйж очоод ус аваад ирье, тэгээд галлана. Та нар надаас жигшихгүй бол нүд ирмэхийн зуурт л та нарт сайхан өнхрүүш хийгээд өгчихнө. Үгүй бол та нар өөрснөө хийгээд идсэн ч болно. Харин арвайн гурил л манайд байхгүй. Яваад авчирчихмаар газар ойр хавь ч байхгүй гэв.

	Маалдий Мехтаа руу уурлаж: 

	— Чи энд ирээд яагаад таг сууж орхив оо? гэхэд Мехтаа, 

	— Ганц өдөр ч гэсэн энэ амьдралын амтыг хүртэнэ гэдэг чинь аштай юу. Чи, тэр эрдэнэ шишийн гамбир гэдэг чинь ямар сайхан юм байдаг гэж санана гээд улам уурлуулав.

	— Би тэр эрдэнэ шишийн чинь гамбирыг идэж чаддаггүй юм. Идлээ ч гэсэн шингэхгүй. Би өнөөдөр чамтай яах гэж хамт гарав даа. Замын турш нэг ч зогсолгүй гүйлгүүлчхээд одоо болоход ийм заваан юман дотор авчраад хаячихдаг.

	Мехтаа бүх хувцсаа тайлж тавьчхаад зөвхөн ганц дан хөх шалбууртайгаа сууж байв. Мехтаа эмэгтэйн гараас хоёр савыг нь шүүрч аваад худаг руу ус авахаар явав. Тэр биеийнхээ эрүүл мэндэд сайн гэж гүн ухааны хүнд хэцүү хичээл хийж байсан үедээ ч биеийн хөдөлмөрийг хийдэг байж. Хоёр сав гартаа барин алхлахыг нь харвал бие хаа тарган цатгалан, цээж өргөн ханхгар, булчин шөрмөст гуя нь эртний грекийн үлгэрийн баатруудыг санагдуулж эрийн чанарыг нь илтгэн байлаа. Эмэгтэй түүний ус татахыг биширсэн байдлаар харж зогсоно. Одоо тэр охин Мехтааг зөвхөн дотно байдлаар харах биш итгэсэн харцаар харна. Худаг нэлээд гүн бөгөөд барагцаалбал долоо найман алд бололтой. Хэдийгээр өглөө бүр дасгал хийдэг авч дүүрэн хөнөгтэй усыг татаж гарна гэдэг тийм ч амаргүй байв. Сульдаж, байгааг хараад эмэгтэй гүйж очин татуургыг аван, 

	— Та одоо татаад яах вэ. Очоод дөрвөн хөлт7 дээр сууж бай. Би усаа аваад очъё гэв.

	Мехтаа эр хүн гэсэн нэрээ хадгалахын тулд татуургыг дахин авч хүч гарган хоёр дахь савыг түргэн хугацаанд татаж гаргаад улмаар хоёулыг нь өргөж аваачаад овоохойн нь үүдэн тус газар тавьж өгөв. Эмэгтэй шалавхан гэгчээр гал ноцоогоод сойрын өд сөдийг зулгаан хуйхалж хутгаар гэдсийг нь хагалж гал дээр эргүүлж тойруулан барина. Галын нөгөө тал руу гүц шургуулан сүү хийж тавив. Маалдий хөмсөг зангидан ор луу ярвайн харж зогсох нь мэс заслын ширээн дээр дахин гаргах гэж байгаа өвчтөн мэт харагдана. Мехтаа овоохойн үүдэнд очиж эмэгтэйн, гэрийн ажилд түргэн шалмагийг нь таашаасан сэтгэлээр харж байснаа, 

	— Надад хиймээр юм юу байна? гэж асуув.

	Эмэгтэй ёжилсон байдлаар, 

	— Танд энд хийх юм байхгүй ээ. Харин та хатагтайнхаа дэргэд очоод зугаацуулан сууж бай. Хөөрхий амьтан бас өлсөж байгаа юм шиг байна. Сүү хөөрөхөөр уулгаарай мэдэв үү? гэж хариу өгүүлэв. Тэр нэг хөнөгөөс гурил гаргаж зуурав. Мехтаа түүний ажилд боловсорсныг нь харж гайхна. Охин ч байн байн түүнийг нүднийхээ булангаар харж урдах ажлаа шамдана.

	Маалдий: 

	— Чи тэнд юу хийгээд зогсоод байгаа юм бэ? Миний толгой өвдөөд байхад. Өрөөсөн талын тархи бүр хагараад уначих гээд байгаа юм шиг тун ч хэцүү байна гэж дуудав.

	Мехтаа эргэж ирэв. 

	— Наранд цохиулчихаа байлгүй.

	— Намайг ингэж амьдаар минь алах гэж авчирсныг чинь би даан ч мэдсэнгүй.

	— Чамд толгойн эм байхгүй юу?

	— Би ямар өвчтөн үзэх гэж яваа эмч биш дээ. Уг нь ч нэг эмийн хайрцаг бий л дээ. Юман дотор хоцорчхож. Ёо ёо, толгой хагарах нь.

	Мехтаа хажууд нь суугаад аяархан гэгчээр толгойг нь барьж өгөв. Маалдий ямбархуу нүдээ анин хэвтэнэ. 

	Эмэгтэй тэдний дэргэд хүрч ирлээ. Гар сарвуу нь гурилд хутгалдсан, үс гэзэг нь тал тал руугаа унжсан, утаанаас болж нулимс гоожин нүд нь улайсан, усан хулгана болтлоо хөлөрч, хувцас нь биедээ наалдаж товойсон хоёр хөх илхэн харагдах нь эгдүүтэй байв. Маалдийг нүдээ анин хэвтэж байгааг хараад санаа нь зовсон дуугаар 

	— Авгайн бие яагаа вэ? гэж асуув.

	Мехтаа: — Толгой нь их өвдөж байна гэнэ.

	— Бүгдээрээ юү, тал нь уу?

	— Тал нь юм байх аа.

	— Баруун тал нь уу, зүүн тал нь уу?

	— Зүүн тал нь.

	— Би одоохон гүйгээд нэг эм аваад ирье. Нүдээд түрхмэгц зүгээр болчихдог юм.

	— Чи энэ их хурц наранд хаа одох нь вэ?

	Охин дуулсан ч үгүй гялсхийн үсэрч уул руу далд орлоо. Хориод минутын дараа алсын нэг өндөрлөг өөд авирч байгаа нь холоос харахад яг л нэг хүүхэлдэй шиг санагдана. «Энэ уулын хүмүүс хүнийг хүлээж хүндлэхдээ ямар их сайхан санаа тавьж байна вэ. Энэ их цоргисон хурц нар, нэвт үлээсэн халуун салхинд тэр тэнгэрт тулам өндөр оргил өөд авирч байдаг» гэж Мехтаа дотроо бодон бишрэх сэтгэл төрнө.

	Маалдий нүдээ нээн хараад, 

	— Өнөө хар чинь хааччихсан бэ? Замын хар шиг ёстой муухай амьтан шүү. Түүнийг гүйлгээч. Раая Саахавыг тэрэгтэйгээ хүрээд ир гэж хэлүүл. Энэ муухай наранд чинь үхэх нь байна гэж үглэхэд Мехтаа, 

	— Эм авчрахаар явсан. Тэр нь тал толгойн өвчнийг их амархан дардаг гэнэ.

	— Тэдний эм тэдэндээ л эм болдог байгаа даа. Надад хэрэг байхгүй. Чи ч энэ охинд бүр унаж гүйцээ шив дээ. Яасан ичдэггүй юм бэ? Сүнс ямар бол бурхан тийм гэдэг ч аргагүй юм.

	Мехтаа хатуу зөөлөн үгийг ер тоодоггүй хүн. Хариу өгүүлрүүн, 

	— Түүнд ч бас сайхан юмс бий шүү. Хэрэв чамд тэд бүхэн байдаг бол чи ёстой лусын дагина болно доо.

	— Түүний сайхан түүндээ л биз. Надад дагина болох хүсэл алга.

	— Би яваад ирье. Харин тэгээд тэрэг энд ирж чадах юм бол уу?

	— Тэр харыгаа явуулж болохгүй яасан юм бэ?

	— Тэр чинь эм авчрахаар явсан шүү дээ. Тэгээд бас хоол хийнэ.

	— Та чинь өнөөдөр эдний зочин болсон хэрэг үү? Тэгээд шөнө бас эндээ унтах юм байгаа биз дээ. Шөнө ч ан сайн олдоно доо.

	Мехтаа энэ дайралтад дургүйцэн, 

	— Энэ охиныг харахаас үнэхээр хайр хүрэх юм. Тэгэхдээ би үүнд тачаадсандаа хайрлаж байгаа юм биш ээ. Би үүнд тачаадах юм бол нүдээ сох хатгах болно. Энэ муухай хурц нар, энэ их халуун салхинд хэчнээн дотно найзынхаа төлөө би яасан ч ийм өндөр уул өөд авирч байхгүй. Биднийг цаг зуурын зочин гэдгийг тэр мэдэж байна. Тэгэхэд бидний төлөө яаж үйлчилж байгааг харж байгаа биз дээ. Тэр биднийг баян тарганд минь зусардаж байгаа юм биш ээ. Тэр ямар ч ядуу хүний төлөө гэсэн энэ сэтгэлээрээ хандах хүн. Бид бол ертөнцийн хайр сэтгэл, учрал холбооны тухай зөвхөн цаасан дээр сайхан зохиол бичиж чадна. Харин энэ охин бол хайр халамж, хүлээл хүндлэл гэдэг юу болохыг хоосон үг төдийхнөөр биш ажил хэргээрээ үзүүлж чадаж байна. Хэлж суухаас хийж гүйцээнэ гэдэг хамаагүй хэцүү гэдгийг чи ч ойлгоно шүү дээ. Иймээс л би энэ охинд хайр хүрээд байгаа юм.

	Маалдий ёжтойхон байдлаар, 

	— За за боллоо. Түүний чинь тэр чигээрээ биелсэн дагина гэдгийг чинь би ойлголоо. Дэлэн хөх нь сэрийж, хонго бөгс нь тонтойгоод ёстой л дагинын бүх шинж төрх нь бүрдсэн хүн шүү гэв. Мехтаа охиныг өмгөөлөн тэсэж ядахдаа ухасхийн босож хатсан хувцсаа өмсөөд буугаа мөрөвчлөн явахаар зэхэв.

	Маалдий шуухитнан өгүүлрүүн, 

	— Намайг ганцаарыг минь орхиод явж болохгүй шүү.

	— Тэгээд хэн явах гэж?

	— Яагаа вэ, дагина чинь.

	Мехтаа аль аль ч үгүй гайхан зогсов. Эрэгтэй хүн эмэгтэй хүний торонд аль хэр амархан оосорлогддогийг тэр өнөөдөр л амьдралдаа анх удаа ойлгож мэдлээ.

	Өнөө эмэгтэй аахилж уухилсаар гартаа хэсэг сарвагар өвс барьсаар гүйж ирлээ. Мехтаа явах гэж байгааг хараад, 

	— Би өнөө үндсийг чинь олоод ирсэн шүү. Одоохон нүдээд зуураад өгье. Та харин хаашаа явах гэж байгаа юм бэ? Мах болчихоо байлгүй. Би одоохон хэдэн гамбир хайраадахъя. Ганц хоёрыг ч болов идчих. Авгай ч яах вэ, сүү ууг. Тэгээд сэрүү орохоор явцгаана биз гэж хэлээд шуудхан ирж Мехтаагийн хантаазны товчийг тайлахад Мехтаа ямар ч эсэргүүцэл хийж чадсангүй, харин дотроо энэ цайлган сэтгэлт охины өлмийг болдог сон бол үнсээд авах юм сан гэж бодож зогсов.

	Маалдий: — Наад эм тангаа тавьчих. Харин тэр доор голын эрэг дээр бидний тэрэг зогсож байгаа. Тэнд манайхан бий, түргэн гүйж очоод тэргээ энд авчир гэж хэлээдэх гэж захирангуй байдлаар өгүүлэв.

	Охин урамгүйнхнээр Мехтаагийн нүүр өөд харав. Хэчнээн зовж явж энэ өвсийг олж ирлээ. Тэгэхэд түүнийг үл тоож байгаа нь даан ч урам гутам. Тэр үндэс тус болсон болоогүй ямар хамаа байна, ядаж хөөрхий амьтны сэтгэлийг бодож жаахан ч болов түрхсэн бол муудах юм юу байх сан билээ.

	Охин өвсөө газар тавьж, 

	— Таныг таалбал би урьдаар гал унтарчихаас өмнө гамбир хайраад өгье. Ах гуай идэг. Та ч сүүгээ уугаад амарч бай. Тэр хооронд чинь би гүйгээд машиныг чинь дуудаад ирье.

	Эмэгтэй овоохойдоо орж галаа унгасган сэргээв. Мах жаахан түлэгдсэнээс биш сайхан болчихсон байв.

	Охин яах ийхийн зуургүй гамбир хайраад тавьчихав. Сүү ч халуун байв. Хөргөсхийж байгаад нэг сияанд хийж Маалдийн өмнө аваачиж барив. Маалдий аягыг нь хараад ярвайсан боловч тавьж эс чадлаа. Мехтаа овоохойн өмнө завилан сууж нэг тавагт мах хийж аваад хэзээ хэзээний юм шиг гамбиртай холин цохиж гарлаа. Эмэгтэй дэргэд нь зогсож дэвүүрээр салхи өгч байв.

	Маалдий: — Наадахдаа хоолноос нь өг, үгүй бол наадахын чинь сүнс нь хоргодоод машин руу явж өгөх шинжгүй гэв. Эмэгтэй Маалдийгийн царай өөд эгдүү нь хүрсэн харцаар ширтэн харах нь энэ ер нь яах гээд байгаа амьтан бэ. Надаар ер нь яалгах гээд байгаа юм бэ гэж дургүй нь хүрч байгаа нь илхэн байв. Тэр бээр Маалдийгийн царайд өвдөж ядарсан хүний номой байдал, баярлаж талархсан хүний зөөлөн харц олж харахын оронд харин эзэрхэг хатны зэвүүн царайг харж голоосоо дургүй нь хүрч эхэллээ. Хөдөө нутгийн бүдүүлэг ч гэлээ гэсэн хүний санааг ойлгохтойгоо билээ. Өгүүлрүүн: 

	— Би хэн хүний зарц биш шүү дээ, авгай минь. Таны ярвагар ихэмсэг чинь тэр ордон харшдаа л байдаг юм байгаа биз. Би танаас юм гуйж очоо ч бил үү. Би тэрэг лүү чинь явж чадашгүй ээ.

	Маалдийн уур шатаад явчихлаа. 

	— Уухай, чи бас урдаас минь хамар шуух санаа байна уу! Чи хэний газар дээр гол залгаж байгаа хүн бэ?

	— Раая Саахав гуайн.

	— Тэгвэл чамд тэр Раая гуайн чинь ташуурын амтыг үзүүлээд өгье л дөө.

	— Намайг ташуурдуулснаараа таны бах тав ханах юм бол ташуурдуул даа. Над мэтийн хөдөөгийн нэг ядуу эмэгтэйг залхаан цээрлүүлэх цэрэг эр явуулдаг хатан нь та арай биш байх аа.

	Мехтаа ганц хоёр үмх хоол идэх гэж суутал Маалдийгийн ийн ярих сонсогдов. Тэр бээр хоолоо дороо хаяж гараа арччихаад, 

	— Энэ муугаар яах вэ. Би яваад ирье гэв.

	Маалдий босоод ирлээ. 

	— Энэ мууг заавал явуулах болно доо гэж хашхиралдахад Мехтаа англиар, 

	— Чи үүнийг доромжилсноор чамд сайн юм олдохгүй шүү дээ гэв.

	Маалдий Мехтаа руу асаж өгүүлрүүн, 

	— Ямар байлаа ч гэсэн хөдөөгийн энэ муу эмийг таалдаг эр гэж бас байна аа! Энэ хотын эр намайг тоож надаар юм хийлгэх гээд байна гэж бодоод наад хар нь хөлөө хугалчих алдан дээш доош гүйгээд л, та хоёр мөн таарч байна даа. Тэгээд үүндээ бас тэнгэрийн дагина гэж нэр өгчхөөд байгаа шүү. Чамд эр хүний чанар өчүүхэн төдий ч алга. Чи ер нь зүрх сэтгэл, ажил үйлээрээ бас л нэг зэрлэг байна шүү дээ.

	Мехтаа юун төлөө гүн ухааны мэргэжилтэй билээ. Маалдийгийн дотор юу бодогдож байгааг сайн мэдэж байлаа. Атаархлын ийм тод жишээг тэр үүний урьд ер үзээгүй билээ. Маалдийгийн зөөлөн эвлэг даруу, хөгжил хөөртэй зан чанарын нь хажуугаар бас ийм их хорсол атаархлын дөл нуугдан байсныг Мехтаа өнөөдөр олж мэдлээ.

	Мехтаа: — Юу ч гэсэн би түүнийг явуулахгүй. Энэ эмэгтэйн хүний сайхан сэтгэл, хүлээж хүндэлж байгаа ач тусыг нь ийм хүний чанаргүй байдлаар хариулж сүнс сүлдээ түймэрдэж болохгүй.

	Мехтаагийн ярианы өнгө чин хатуу байсан тул Маалдий цааш юу ч дуугарч чадсангүй. Дуугүй босож явахаар бэлтгэв. Тэгээд Мехтаад хандаж, 

	— За тэгвэл би явлаа. Та үүнийхээ өлмийд мөргөчхөөд хойноос ирэх юм байгаа биз гэв.

	Маалдийг хэдэн алхам холдсоны дараа Мехтаа эмэгтэйн дэргэд очиж, 

	— За одоо би явъя даа, дүү минь. Чиний энэхүү ач тус, аваал занг чинь би хэзээ ч мартахгүй ээ гэхэд салах ёс гүйцэтгээд хоолой нь зангиран дуугарч чадсангүй овоохой руугаа гүйж орлоо.

	 

	* * *

	 

	Раая Саахав, Каннаа хоёр хоёр дахь хэсэг болон гарч билээ. Раая Саахав өнөө л торгон хүлхгэр цамц, зузаан нөмрөгтэйгөө яваа ажээ. Харин Каннаа өнөөдрийн анд зориулан тусгай хувцас хийлгэн өмссөн нь түүндээ бие нь баригдсан шинжтэй эвгүй харагдана. Каннаа ойр хавийнхантайгаа хамтран ан гөрөөнд явах зав боломж муухан байдаг тул ийм явдалд заншаагүй билээ. Каннаа нуруу туруу сайтай, горигордуу тариан шаргал царайтай, том алаг нүдтэй, нүүрээрээ цэцгийн цоохортой, үг ярианд овжин хүн ажээ. Тэд нэлээд хэсэг явсны дараа өчигдрөөс хойш сэтгэл зүрхэнд нь дигваранз шиг шигдэн хорсгоод байгаа Мехтаагийн тухай яриагаар Каннаа өдөж: 

	— Энэ Мехтаа ер нь их хачин хүн байна шүү. Надад нэг л үл бүтэх этгээд шиг л харагдаад байх юм гэж яриа эхлэв.

	Раая, Мехтааг магтаж явдаг бөгөөд үнэнч томоотой шулуун шударга хүн гэж үзэж явдаг билээ. Гэвч Каннаатай авалцаж өгөөтэй аваатай байдаг болохоор эрс эсэргүүцэл тавьсангүй эвлэрэнгүй харьцаж: 

	— Би ч түүнийг зөвхөн зугаа цэнгэлийн хань гэж ойлгодог юм шүү. Би түүнтэй ер нь маргаж барьж үзээгүй. Маргая гэсэн ч тийм цэцэн цэлмэг үг хаанаас олох билээ. Амьдралын талбар дээр хөл бүрэн тавиагүй байж түүний тухай онол гаргах гээд байгаа хүнийг харахаас миний инээд хүрээд байдаг юм. Сард мянган рупи авч хармаагаа нэг дүүргэж аваад л эхнэр хүүхэд ч гэж бодох юмгүй баяр зугаа ч гэж хөөцөлдөх юмгүй зөвхөн л гүн ухаан, гүн ухаан гээд л амьдралаа үрж суудаг хүн. Ийм хүнтэй чинь юу ч ярьж байх билээ дээ гэвэл, 

	— Зан аашаар муу хүн гэж би дуулсан, үнэн үү?

	— Ямар нэг юмыг хайхардаггүй хүнийг чинь сайн зантай гэж хэн хэлэх билээ. Нийгмийн дунд амьдарч байж нийгмийн ёс горим, үүргээ биелүүлэх явцад л хүний зан чанар тодордог шүү дээ.

	— Маалдий юунд нь болоод түүнд тийм сүрхий юм болоод байдаг юм бэ?

	— Тэр зөвхөн л чамайг хорсгох гэж тэгж явдаг байлгүй.

	— Би юу гэж хорсох вэ дээ. Би түүнийг чинь нэг хүүхэлдэйгээс цааш боддоггүй юм шүү.

	— За, мэдэхгүй юм шиг битгий ингэж ярь даа, Каннаа минь. Чи, Маалдий гэхээр л бүр сүнсээ тавьчихдаг шүү дээ.

	— Тэгж яривал та ч өөрөө дөө.

	— Би чинь л ёстой түүнийг чинь хүүхэлдэй гэж үздэг хүн дээ. Таны хувьд ч тэр амьд шүтээн чинь байх аа гэвэл инээх юм болоогүй байхад Каннаа ха-ха гэж худлаа хөхрөн, 

	— Үгүй тэгээд аяга ус залгилаад амрах заяа олддог юм бол ч муу юм байхгүй шүү гэхэд Раая Саахав бас хоосон таг таг хөхөрч, 

	— Та тэр эмэгтэйг ойлгоогүй л байгаа юм байна. Таныг царайчлаад л хойноос нь гүйгээд байвал тэр чинь улам зугтаад л байх болно. Харин зугтаагаад л байвал хойноос чинь гүйгээд байх вий.

	— Тэгвэл тэр, тань руу гүйгээд л байсан хэрэг үү?

	— Над руу юу? Би тэр уянгын нийгмээс чинь бүр гадна нь явдаг хүн шүү дээ, Каннаа минь. Би энэ нутгийг л нэг янзлах гэж бодсоор яваад бүтээсэн юмгүй хүч чадал, оюун ухаанаа дэмий үрж гүйцэж яваа хүн. Харин манайхан гэвэл зарим нь эргэл мөргөлийн хойноос, зарим нь эхнэр хүүхдийн хойноос хөөцөлдчихсөн улс байдаг юм. Тэгээд эцэст нь эд бүхний хишиг зоогийг би л бас бэлтгэж суудаг. Зарим нь найр хурим зугаа цэнгэлээсээ болон замарч явааг та мэдэж байгаа байх. Байдаг ийдгээ үрэн таран хийгээд л өр ширэнд унаж, авсан бол өгөхөө мэддэггүй, нэр төр гэж хөөрхий болчихсон өрөвдөлтэй улс явах юм байна шүү. Ингэж амьдарсанд орвол ч, миний бодоход үхсэн нь дээр юм. Харин мэдэхгүй, би л яаж эс ийм замаар орчихсон юм бэ. Намайг чөлөөлөх хөдөлгөөнд оролцон орон шоронд орж ядарч зүдэрч явахад ч гэсэн эд нар мөн л зугаа цэнгэл найр хуримаа хөөцөлдөж явсан улс. Би хэчнээн түмэн рупигийн шийтгэл торгуультай гарсан гээч. Одоо болтол шувтарч гүйцээгүй л байна. Тэгэхдээ би үүндээ гутардаггүй юм. Харин бахархаж явдаг юм. Эх нутаг, элгэн олон түмнийхээ төлөө үйл үл хийж, бие үл зардаг тийм хүнийг би сайн хүн гэж үздэггүй ээ. Ядарсан тариачдын цусыг сорж өөрийн болоод гэр орныхоо цэнгэл зугааг хангаж суух нь тийм сайхан хэрэг үү? Яая ч гэх вэ дээ. Өсөж төрсөн нийгмээ хэчнээн ч жигшлээ гэсэн өөрийн шуналт сэтгэлээсээ хагацан үл чадаж эцсийн бүлэгт нэрээ бүтэн авч гаръя, нийгэм олны цусыг урсгаад ч яах вэ гэдэг мухардсан сэтгэлд автагдан энэ нийгмийнхээ ээрүүлийн дугуйд өдөр шөнөгүй талхигдан суух юм даа. Ийм хүн чинь хатан Маалдий байтугай түүнээс дор юмны хойноос гүйж чадна гэж үү дээ. Гүйлээ ч гэсэн балрахаас өөр юм олохгүй. Харин тэгэхдээ хааяа хамт наргиж цэнгэж байж болно. Энэ бол өөр хэрэг.

	Ноён Каннаа ч гэсэн зоригтой бөгөөд тэмцлийн түрүүнд явдаг хүн. Хоёр ч удаа орон шоронд ороод авсан боловч дарагдаагүй толгой. Тэгэхдээ европ хувцас өмсөж, франц архи уух дуртай. Завшаан тохиолдож байсан үед том том ажил ч сэдэж явсан эр. Шоронгийн «А» ангид байсан хэр нь «Б» ангийн хоолыг хэрэглэж байсан ходоод. Харин одоохондоо хэрэг төвөгт ороогүй шиг хэр тааваараа байж байгаа хүн. Энэ нь ч бас аргагүй. Тулалдаанд орох тэрэгний гол тослогдсон байх хэрэгтэй билээ. Та ч тэвчээр тэсвэртэйн хувьд даяанч болчхож чадах хүн. 

	Би ч бүр байдаггүй л дээ. Харин миний бодлоор бол хүүхэнд дурлаж хойноос нь сайн хөөцөлдөж чаддаггүй хүн эх нутаг, элгэн олондоо бас дурлаж тэднийхээ төлөө тэмцэн гүйж чадахгүй байх аа гэвэл

	Раая инээмсэглэн, 

	— Та харин одоо над руу чимээ өгч эхлэв үү?

	— Чимээ биш ээ, энэ үндэстэй үг шүү.

	— Лав уу?

	— Та зүрхээ л чагнаад үзвэл мэднэ дээ.

	— Би чагнаж үзсээн. Танд үнэнийг хэлэхэд тэнд чинь муу юмс бий боловч харин шалиг самууны л чимээ огт байхгүй юм билээ.

	— Би тэгвэл таныг өрөвдөж байна. Ийм байгаа явдал чинь л таны бүхий л зовлон гансрал, гутрал шаналлын чинь үндэс болж байгаа юм. За би ч эцэстээ яаж балардаг байлаа гэсэн ч энэ жүжгийг тоглож байгаад л учраа олно гэж боддог юм. Зарим авгайчуул, чам муугаар яах юм бэ гэж доог тохуу хийж байдаг л юм, би тэгсэн ч шантардаггүй. Ээ дээ, эдний зан барилыг аваагүй цагт хараалж ононо гэдэг ч чухаг хэрэг дээ.

	— Гэвч Мехтаа таны толгой дээгүүр хэнгэрэг дэлдэнэ гэдгийг та нэг ойлгох вий.

	Нэг гур, хэдэн зүрийн хамтаар идшилэн гарч ирлээ. Гур нь том эвэртэй тас хар зүсмийн байв. Раая буугаа онилов. Тэгтэл Каннаа хажуугаас нь хориглон, 

	— Юунд нүгэл үйлдэх гэж байна вэ, хонгор минь? Хөөрхий, гэмгүй амьтан тэнд идшилж явна, яах вэ идшилэг. Нар их хурц байна, буцъя. Нэг сүүдэртэйхэн газар очиж сууя. Тантай жаахан юм яримаар байна гэв.

	Раая галлав, гэвч гөрөөс зугтан одов. 

	— Аа золиг, аманд орж ирсэн сайхан юм алдаж орхилоо гэхэд Каннаа тавласан дуугаар: 

	— Нэг хилэнцээс аврагдаж дээ гээд цааш үргэлжлүүлэн, ингэхэд танайд нишингэ байдаг сан бил үү? гэж асуухад, 

	— Зөндөө.

	— Тэгвэл манай чихрийн заводтой компанидахад яадаг юм бэ? Манай хувь ч дороо борлочихдог юм. Та ихийгээ байг гэхэд ядаж ганц мянгын хувь худалдаж аваад үз л дээ.

	— Санаа байсан ч тийм их мөнгө хаанаас олох вэ дээ.

	— Ийм их нэр цуутай газрын эзэн хүн, танд бас мөнгө дутна аа? Манай хувь бол тавин мянгаар үнэлэгддэг юм. Харин танд бол хорин таван мянгаар эхлэн өгч болно.

	— Үгүй ээ, би хэлж байна шүү дээ. Надад үнэхээр мөнгө алга.

	— Мөнгө хэрэгтэй бол надаас ав л даа. Манай банк чинь таны л юм гэсэн үг. Ингэхэд та чинь ер нь амь нас, хогшил хөрөнгөө даатгасан бил үү? Сард нэг хоёр зуун рупи өгөөд байхад танд тийм хүнд биш. Тэгээд эцэст нь нэг авах болохоороо дөч - тавин мянгаар нь авна шүү дээ. Үр хүүхдийнхээ төлөө та үүнээс сайн өв хадгалж чадахгүй. Манай даатгалын дүрэм журамтай танилцаарай. Бид харилцан ашгийг бүрэн хангах үндсэн дээр л ажлаа зохион байгуулдаг юм. Захиргаа болон ажилчдын зарлагаас гадна ашгийн нэг ч зоос хэний ч хувийн хармаанд ордог ёсгүй. Ийм журмаар компанийн ажил хэрхэн ямар байдалтай явж байгааг хараад та гайхах байх. Таныг нэг хувь нийлүүлээд үзэхгүй юу гэж би зөвлөх гэж байна. Өнөөдрийн энэ саятнууд маань цөм л энэ хувь нийлүүлэх замаар явж хөлжсөн улс. Одоогийн байдлаар хөвөн, сахар, буудай, каучукийн ханш л бат тогтвортой байх шив дээ. Ийм юмаар дуртай цагтаа хөрөнгөжиж болохоор байна. Хувь нийлүүлэх ажил ч гэмтэй нь гэмтэй. Гэхдээ учрыг нь мэдэхгүй хүмүүс шороо үмхдэгээс биш ухаантай, боловсролтой, холыг харж чаддаг хүнд бол их ашигтай ажил л даа. Захын ханшны өгсөлт бууралт гэдэг чинь гэв гэнэтийн нэг өдрийн юм биш. Түүнд ч бас ухаан бий. Тэгэхээр та үүнийг нэг сайн анзааргатайхан хийгээд үзвэл ямар болохыг нь мэдээд авах вий гэлээ.

	Раая Саахав хувь нийлүүлэх ажилд итгэл сүжиг муутай хүн. Нэг хоёр ч удаа үүний гашуун амтыг мөн амсаад авсан билээ. Харин Каннааг ажилдаа сүрхий өөдөлж яваа хүн гэдгийг мэдэх юм. Аравхан жилийн өмнө тэр банкны жирийн нэг ажилтан байсан бол өнөөдөр эрх мэдэл, эд баялаг, эр зоригоороо хотод нэлээд нэр гарч яваа хүн. Ийм учраас Раая Саахав Каннаагийн зөвлөгөөг бас дэмийд үзэж болохооргүй байлаа. Энэ тухайд тэр Каннаагийн зөвлөгөөр ажиллаад үзэхэд муудах юм үгүй л байх. Иймд Раая энэ сайхан завшааныг хоосон алдахгүйг хичээж энэ тухайд түүнээс нэлээд зүйлийн учир явдлыг асууж авлаа. Тэднийг ийнхүү яриа дэлгэн байтал сагстай юм толгой дээрээ тавьсан нэг хүн гэнэт тэдний хажуугаар гарч ирлээ. Сагс нь янз бүрийн цэцэг, навч мөчир ишээр дүүргэжээ.

	Каннаа: — Хөөе, юу авч яваа юм бэ? гэж дуудаж асуув. Хөдөөгийн бололтой тэр хүн хирдхийн цочин дайчилгаанд баригдчих вий гэж айсан нь илт ажээ. 

	— Юу ч биш ээ, эзэн минь, зүгээр л өвс авч явна гэж хариулав.

	— Юу хийдэг юм бэ? Наадахаар чинь?

	— Зардаг юм аа, эзэнтэн минь. Эм танд ордог юм.

	— Наад дотор чинь ямар ямар цэцэг навч байгаа юм бэ? Тоочоодох гэвэл: 

	Тэр хүн бүгдийг нь дэлгэн газар тавьж үзүүлэв. Ойн хүмүүс зулгаан түүж хот дахь эмийн худалдаанд аваачиж нэг хоёр аанаагаар худалддаг туйплан, нохойн хошуу, сам өвс, баавгай цэцэг, хонхон цэцэг, хумсан үр, согтуу өвс, зэрлэг цэцэг навчуудаар дүүрэн байв. Тэр, нэг бүрчлэн үзүүлэхийн чацуугаар тультраадуу хэлээр юунд яаж хэрэглэдгийг нь тайлбарлан ярина.

	— Та хар л даа. Жишээ нь энэ туйплан байна. Үүнээс нэг тунг уухад халуурах бүлээрэх, ханиалгах, хатгах, зүрх чичрэх, пологтох зэрэг өвчин дороо зүгээр болно гэж мэд. Энэ татуурын үр байна. Энэ бол үе мөч шархирах, гүйж хөшихөд сайн...

	Каннаа үнийг нь асуухад тэр найман аанаа гэлээ. Каннаа нэг рупи авч шидээд тэргэнд хүргэж өг гэж зарлиг буулгав. Хэлснээс нь хувь илүү мөнгө өгсөнд тэр ухаангүй баярлаж сагстай юмаа өргөж тэрэг рүү тавран одлоо.

	Раая Саахав: — Та энэ өвс ногоогоор яах нь вэ?

	Каннаа инээмсэглэн, 

	— Алтыг нь шахаж гаргахгүй юу. Намайг хувилахуйн ухааны хүн гэдгийг та лав мэдэхгүй байлгүй гэв.

	— Тэгвэл хонгор минь энэ тарниа надад зааж өгөөрэй.

	— Болно, болно. Дуртай зөвшөөрнө. Харин хамгийн урьдаар л хагас кило танзуур авчирч бариад л надад шавь орох хэрэгтэй. Үгүй тэгээд ярихад би энэ тухайд олон хүнтэй танил юм. Үндэс цэцэгт үнэхээр таньцтай хүн олон бий. Ийм цэцэг навч тэдэнд аваачиж өгнө гэдэг чинь тэд нарт мартагдахгүй их ач болно. Тэгэхлээр нэг рупигээр арав хорин ухаантныг баярлуулна гэдэг тийм ч муу юм биш. Бага чулуугаар их чулуу доргионо гэдэг шүү дээ.

	Раая сонирхсон байдлаар асууруун: 

	— Гэвч энэ ургамлуудыг та яаж таньдаг юм бэ?

	Каннаа хөхөрч, 

	— Раая Саахав минь, та бас их гэнэн хүн юм аа. Одоо үед чинь ургамал таньдаг хүнгүй болчихсон юм. Хэн санаснаараа л дуртай нэр өгч болно. Итгэлээр эмнэгдэхээс биш эмээр эмнэгддэггүй. Хүмүүсийн тархинд итгэл сүжиг гэж нэг сохор юм байна шүү. Тэгэх нь байтугай ургамлын мэргэжилтэй гэгдэж байгаа хүмүүс чинь ч ургамлуудыг хооронд нь сайн ялгаж чаддаггүй юм шүү дээ. Та манай Саваамийжийг үзсэн үү? Тэр тэднийг хөөрхөн ёжилж дөнгөнө. Дараа очихоор чинь би таныг түүнтэй танилцуулна аа. Түүнийг ирснээс хойш түүнтэй уулзах гэсэн хүн манайхаар ер тасрахгүй юм. Тэр Гималайн ууланд даяан хийж их олон жил суусан хүн. Тэр бээр үнэн гэдэг юу болохыг жаахан гадарласан хүн. Өдөрт ганцхан удаа л сүү ууна. Та түүнтэй заавал уулзаарай. Тэр таныг хармагцаа л таны өнгөрсөн, одоо, ирээдүйг толинд харсан юм шиг л дор нь хэлээд тавьчихна. Тэгээд харин тийм сүрхий хүн мөртөө сахил санваар, тарни ном, гүрэм дором, сүжиг бишрэл гэдгийг ойшоож үздэггүй нь их хачин юм шүү. «Хуучин ёс зарчмынхаа хүлгийг тайлцгаа. Бурхан болно гэж бодож явдгаа боль» гэж шууд хэлнэ шүү.

	Хүн эд хөрөнгөний гачаал зовлонд орохоороо ертөнцөөс нүүр буруулан зэлүүд газар бараадан ганцаар сууж нямба сахил хийх хүсэлтэй болдог байх. Харин ертөнцийн энэ үй олон хэрэгтэй, хэрэггүй ёс горим бол хүний нийгмийн чөлөөт хөгжилд саад тотгор болдог нь яриагүй үнэн. Тэгэхээр үүнээс хүн жигшиж болно. Харин тэгэхдээ сахил ёсыг сахихгүйгээр хуучны ёс зарчмын хүлээнээс гарч болохгүй байх аа гэж Раая дотроо бодоод, тэр нямба сахилыг ойшоодоггүй мөртөө, 

	— Хээр сууж яаж нямба хийсэн болж байна даа? гэж асуувал, 

	Каннаа: — Нямба, даяан хоёр чинь өөр хэрэг шүү дээ. Хүн амьдрахын төлөө амиа тасартал ажилд зүтгэх хэрэгтэй. Сэтгэж бодох, эрх чөлөөтэй байх хэрэгтэй гэдэг нь түүний сургаалын үндэс юм билээ гэвэл би энэ сэтгэн бодохуйн эрх чөлөө гэдгийг чинь ойлгохгүй байна.

	— Үүнийг чинь би ч ойлгодоггүй юм. Та харин уулзахаараа түүнээс асуугаарай. Хайр бол амьдралын үндэс гээд тэр үүнийгээ батлахын тулд их гоё үлгэр домог зөндөө ярина.

	— Маалдийг уулзуулсан уу?

	— Мань хүн ч өөрөө дуртай байна билээ. Маалдий юунд түүнтэй...

	Өгүүлбэрээ дуусгаагүй байтал өмнөхөн ширэнгэн дотор нь шад падхийсэн сүртэй чимээ гарахад Каннаа айхдаа Раая Саахавын араар тавьж орлоо. Ширэнгээс нэг ирвэс гарч ирээд аажуухнаар тэдний зүг алхаллаа.

	Раая буугаа шүүрэн авч хараалж эхэлтэл Канваа хажуугаас нь: 

	— Та яах гэж байна вэ? Түүнийг оролдоод шал дэмий шүү. Тэгсхийгээд буцах байлгүй гэхэд Раая: 

	— Буцаагаад яах юм бэ? Энд нь л дунгуйлдуулахгүй юу.

	— Тэгвэл би урьдаар холдоодохъё. Би ер нь амьтныг алахдаа дургүй.

	— Тэгээд юунд энд ирсэн юм бэ?

	— Гай л байхгүй юу. Өөр яах вэ? 

	Раая буугаа доош нь тавьж, 

	— Хайран сайхан юм гаргачихлаа. Ийм сайхан юм хаанаас олдох билээ.

	— Раая минь, би энд чинь байж чадашгүй. Их аюултай газар байна.

	— Нэг л агнахгүй бол болохгүй дээ. Хоосон буцна гэдэг чинь ичгэвтрийн муухай юм байхгүй юу.

	— Та ач болж тэргэнд минь л нэг хүргээд аль. Тэгээд ирвэсээ агнадаг санж уу, юугаа агнадаг санж дураараа бол.

	— Та их аймтгай хүн юм аа даа, Канна гуай, тийм үү?

	— Ямар ч ашиггүйгээр амиа аюулд барьж өгнө гэдэг чинь эртэй, ухаантай хэрэг биш.

	— За тэгвэл та буцаж бай.

	— Ганцаараа юу?

	— Замд чинь айх юм байхгүй ээ.

	— Үгүй ээ, тантай л хамт явна.

	Раая Саахав аргадаж ядсан боловч Каннаа ер болж өгсөнгүй. Айснаасаа болоод царай нь цонхийн шаргалтаж одоо тэр ширэнгэн дотроос нэг бяцхан хэрэм гараад ирсэн ч чарлан туухайлж босон харайхаар болчихсон, өвдөг нь саг саг чичирч, хөлс нь чийхарчихсан байлаа. Раая Саахав аргаа бараад хамт буцах болов.

	Тэр хоёр доошоо бууж нэлээд явсны хойно Каннаа сая дуу орж, 

	— Чи ч ер айдаггүй тун сүрхий амьтан юм аа. Тэгэхдээ аюулын аманд толгойгоо хийнэ гэдэг ч ухаантай хэрэг биш дээ гэвэл, 

	— Та ч нэг муу ирвэс харахтайгаа зэрэг л үнхэлцэг чинь хагарчих шахдаг хөгийн эр юм аа.

	— Ан гөрөө гэдгийг чинь хүн, адгуус шиг хээр тэнэж явах үедээ л хийж явсан шүү дээ. Тэр үеийг бодвол хүн төрөлхтөн чинь маш их соёлжсон байна.

	— Би таныг хатан Маалдийд чинь ярья аа.

	— Яах вэ дээ. Нүгэл хилэнц хийхгүй байна гэдэгт чинь ичмээр юм юу байх вэ.

	— Өө, та чинь нүгэл хилэнц хийдэггүйгээ үзүүлэх гэж энд ирсэн болж байна уу?

	— Тийм ээ. Энэ бол миний энэрэнгүй их сэтгэлийн гэрч мөн. Та харин Будда, Шанкар нарын нэр барьж сүр бадруулан суудаг атлаа ингэж амьтны амь хороож суудаг чинь үнэн шударга ёс биш байна даа. 

	— Надад бол ичих зовох юм алга гэж хариу өгүүлэв.

	Хоёулаа нэлээд дуугүй алхсанаа Каннаа, 

	— Тэгээд та хэзээ манайхаар очих вэ? Хэрэв та бололцоотой бол тэр даатгал, акцынхаа тухай өргөдөл надад бичээд өгчих, надад өргөдөл бичдэг маягтууд яваа шүү.

	Раая: — Жаахан бодъё доо.

	Каннаа: — Үүнд бодоод байх юм юу байх вэ гэлээ.

	 

	* * *

	 

	Гурав дахь хэсэг нь Мирзаа Куршээд, Данкаа ноён хоёр байлаа. Ноён Мирзаагийн хувьд бол өнгөрсөн ба ирээдүйн асуудал хоосон дэмий зүйл бөгөөд гагцхүү одоо гэдэгт л тэр итгэнэ. Тэр өнгөрсөндөө гэмшиж, ирээдүйдээ зовохыг мэддэггүй хүн. Зөвхөн өмнөө тулгараад ирсэн өнөөгийн асуудалд л хамаг амь сүнсээ тавьдаг ажээ. Тэр анд найзуудынхаа дунд алаг бяруу шиг номхон мөртөө чуулга зөвлөлийн газарт арслан бар шиг догшин загнадаг хүн. Асуудлын хойноос нэг хөөцөлдвөл салахаа үл мэднэ. Ууртай шартай гэдэг ч яриагүй. Номхон хүнд бол наманчлаад л байна. Догшин хүнд бол ханцуй шамлаад л яргаад байна. Алдаж онохоо ч ер бодох юм байхгүй. Шүлэг холбох, архи уухдаа дуртай. Хүүхэн хүнийг зөвхөн зугаа гэж санана. 

	Ноён Данкаа ч бөөн заль цохионы эзэн. Хогшил хураах, хэрэг шийдэх, хавх тавих, хоолой базах, сүүл шарваж молиго үмхүүлэхдээ сургуулийг нь төгссөн хүн. Элсэн манханд онгоц сэлүүлж, элгэн хаданд жимс ургуулж болно гэж залж байхдаа тоохгүй толгой. Баячуудаас мөнгө салгах шинэ компани нээх, сонгуулийн үеэр кандидат дэвшүүлэн мөнгө цохих эд бүхэн түүний мэргэжлийн ажил мөн. Энэ дотроосоо сонгуулийн үеэр л аз нь нэлээд гозолздог юм гэдэг. Ялах кандидатыг сонгон дэвшүүлж төлөөний ажлыг сайн хийснээрээ нэлээд хэдэн мянгыг богино хугацаанд олж амжина. Конгресс намыг хүчтэй байхад түүний кандидатуудын төлөө ажилладаг байсан Даряа нь нийгэм журамт намынхан хүчтэй болоод ирэхэд хинди чуулгын өмнөөс ажиллаж эхэлсэн. Тэрхүү эргэлт хөрвөлтийн үед түүнд туслах хүн ховор байлаа. Гэвч хотын бүхий л түшмэл захирч, баячууд найз түншүүд нь байсан учраас хүмүүс хэдийгээр дотроо түүний бодлогод итгэлгүй байсан боловч түүний өөдөөс илээр ч хэлж чадалгүй байж байгаад дагасан билээ.

	Мирзаа Куршээд алчуураа гарган духныхаа хөлсийг арчин, 

	— Өнөөдөр ч ан хиймээр өдөр биш байна. Уг нь найрагчдын чуулга л дэглэж байгууштай өдөр байна гэхэд Данкаа зөвшөөрсөн байдлаар 

	— Ёстой л тэгж байгууштай өдөр байна. Тэр цэцэрлэгт л хийж байдаг байж гэв.

	Хэсэг дуугүй байснаа Данкаа яриа дэлгэн, 

	— Одоогийн сонгуульд том том хүн гарч ирэх янзтай. Тэгэхээр танд хэцүү л болох байх даа гэхэд Мирзаа, 

	— Энэ сонгуульд би дэвшигдэхгүй. 

	Данкаа, 

	— Яагаад бил ээ? 

	Мирзаа, 

	— Үнэ хөлсгүй хэн тэгж чалчиж суудаг юм бэ. Ашиг юу байна? Надад одоогийн энэ ардчилал гэдэгт ер итгэл сүжиг алга. Баахан л ажил хэдэн сарын хэрүүл тийм ээ. Харин нүдэнд нь шороо цацчихдаг цаг ч мөн. Ингэж бие биеийнхээ өр лүү өшиглөлцөж байсанд орвол ч хинди ч бай, англи ч бай нэг л захирагчтай байвал болох юм. Тэгвэл хэрүүл маргаан байхгүй сэтгэл амар байна даа. Нэг моторт хүчээ нэгтгэсэн бух тэрэг вагоныг хэдэн мянган бээр чирч чаддаг байхад эв санаа нь нийлээгүй хэдэн мянган хүн ч тэр вагоныг тийм хурдан тэгж хол чирч чадахгүй. Надад бүх булай нь ойлгогдож байгаа учир энэ зөвлөл гэдгээс чинь бүр дур гутаж гүйцэж. Хүч хүрдэгсэн бол ч энэ зөвлөлд гал ноцоогоод тавьчихмаар байна. Бидний нэрлэж байгаа энэ ардчилал гэдэг чинь зөвхөн том том худалдаачин, газрын эздийн л хуйвалдсан хаанчлал байгаа юм. Өөр юу ч байхгүй. Сонгуульд хэн мөнгөтэй нэг нь дураараа ялж байна. Мөнгөний хүчээр тэд бүх юмыг өөрсдийнхөө төлөө бэлхэн болгож байна. Том том бандидууд, их их санваартнууд, нэртэй нэртэй зохиолчид, илтгэгчид уг ёс нь бол өөрсдийн оюун ухаан, үзэг харандаагаа олон түмний тусын тулд үйлчлүүлэх ёстой атлаа өнөөдөр тэд цөм алтны бурхдын уланд толгойгоо цоортол үрж сууна. Тэгэхээр би энэ сонгуульд ойртох ч үгүй. Харин ардчиллын чинь эсрэг ухуулан сурталчлах ажил хийх болно.

	Мирзаа цааш нь Коран судраас эш татан байж эртний хаад одоогийн сайдуудыг зэрэгцүүлэн ярив. Эртний хаадын сүр жавхлан их өндөр байж. Өнөөдрийн бид тэднийг үзэн ядах бөгөөд тэднийг гэхээс нүднээс хилэнгийн оч бадрах юм. Харин ч тэгэхэд тэр хаад чинь ном хувилах, бөс даавуу нэхүүлэх, хүүхдийг сургах зэрэг зарим ажилд мөнгө хөрөнгө зардаг байж. Тэгвэл өнөөдрийн энэ сайд түшмэлийг хар даа. Тав зургаа, долоо найман мянгаар нь сард авчхаад олон түмний төлөө хийж байгаа юм юу байна? Энэ чинь ардчилал уу? Үгүй ээ, дээрэм.

	Энэ хооронд гөрөөсний нэгэн сүрэг бэлчин гарч ирлээ. Мирзаагийн царай ангийн хорхойгоор баясав. Буугаа авч дарлаа. Нэг харавтар гур унаадахлаа. 

	— Уначихлаа шүү гэж хашхираад Мирзаа ухаан жолоогүй босон харайж яг хүүхэд шиг тонгочин цовхорч алгаа ташин давхив.

	Хажуугийн нэг модон дээрээс гишүү унагааж байсан хүн модноосоо буун харайж Мирзаагийн хамт давхилаа. Гурын чихалзуур луу нь сум орсон тул дороо нам уналаа.

	Модчин гурыг өрөвдсөн нүдээр харж: 

	— Ээ зайлуул даа. Уг нь ч тарган амьтан санж. Лав дөч тавин кило байх аа. Таныг таалбал би өргөж аваачаад өгөх үү? гэхэд Мирзаа юу ч дуугарсангүй. Нүд нь бүлтгэнэн тийчилж байгаа гөрөөс рүү гөлрөн харж, 

	— Энэ амьтан хөөрхий сая хэдхэн мөчийн өмнө амьд идшилж явсан билээ. Навчны өчүүхэн чичрэх чимээгээр чихээ сортойлгон үсчин дэгдэж сураггүй болдоггүй сэн биш бил үү? Ижил олон нөхөд, үр янзаганыхаа хамтаар байгалиас заяасан өвс ногоог идшилэн яваагүй сэн бил үү? Тэгэхэд одоо таг чимээгүй гулдайн сунажээ. Арьсыг нь өвчсөн ч, үе мөчөөр нь салгасан ч мэдэх юм алга. Дураараа тонгочин амьд явсан үеийн өнөөх сайхан гоо үзэсгэлэн, тэр их баяр хөөр нь одоо энэ үхсэн цогцост байна уу? Хэчнээн гоолиг биетэй, хэчнээн хөөрхөн нүдтэй, хэчнээн сэтгэл татам сайхан амьтан байлаа даа. Үүний дэгдэн цойлох нь хэчнээн бахтай билээ. Уужим байгалийн дунд эрх дураараа идшилэн явж билээ. Тэгэхэд одоо!

	Модчин: — Хаа хүргэх вэ, эзэнтэн минь? Надад хоёр гуравхан зоос л өгчхөөрэй.

	Мирзаа гэнэт сэрсэн юм шиг дээш харж, 

	— За аваад яв. Хаашаа явах гэж байна, чи? гэж асуув.

	— Та л хаашаа гэнэ...

	— Үгүй ээ, чи дуртай зүг рүүгээ аваад яв. Би чамд өгч байгаа юм.

	Модчин Мирзаагийн нүүр өөд гайхсан маягтай харах нь чихэндээ итгэхгүй байгаа бололтой.

	— Хаанаас даа эзэн минь. Таны агнасан юмыг би авах гэж үү? гэж лавлуулан асуув.

	— За за, би чамайг дуугүй аваад яв гэж байна шүү. Танайх хаана вэ, хол уу?

	— Хагас бээрийн хэртэй байх аа, эзэнтэн минь.

	— Тэгвэл би чамтай хамт танайд очно. Хүүхдүүд чинь аль хэр баярлахыг чинь харна.

	— Яаж болох вэ, эзэнтэн минь. Та ийм халуунд тийм их холоос ирж агнасан юмыг чинь би яаж авч болох бил ээ?

	— За шалавла. Наадахыгаа дуугүй өргө. Чи их сайхан санаатай хүн байна, би мэдлээ. 

	Модчин айн айн хулчганаж үе үе Мирзаагийн нүүр өөд яах бол гэсэн харцаар харж өргөх нь энэ эзэн уурлаад л буулгаад авчих байх даа гэсэн хардлагатай байгаа нь ил байв. Тэгснээ гэнэт гөрөөсөө газарт эргүүлэн тавьж, 

	— Би одоо л ойлголоо. Үүний чинь та өөрөө буруушаагаагүй юм байлгүй гэхэд Мирзаа инээмсэглэн: 

	— За яах вэ, чи их сайн ойлгож, түргэн аваад гэр лүүгээ яв гэв.

	Мирзаа сүжиг бишрэлд нэг их автагдаагүй хүн бөгөөд сүүлийн арван жилд бол өргөл мөргөл нэг ч хийгээгүй хүн билээ. Хоёр сард ганцхан удаа мацаг барьдаг бөгөөд мах, цагаан хоол аль алиныг нь иднэ. Энэ хүмүүс чинь мах иддэггүй хайрхнууд болоод ингэж байгаа юм байна шүү гэж модчин дотроо шийдэн бодож явсан боловч түүнийгээ мэдэгдэхгүйг хичээв. Модчин гурыг хүзүүн дээр тавьж аваад хулчганасан байдлаар гэрийн зүг нэг хоёрхон алхлав.

	Данкаа өдий болтол учраа олохгүй өнөөх модныхоо ёроолд зогсож байлаа. Халуун наранд тийшээ тэгж явах төвөгтэй санагдаж тэдний тэнд юу болоод байгааг ойлгон ядаж зогстол модчин гурыг үүрч аваад өөр зүг рүү явж өглөө. Тэгэхээр нь гайхан Мирзаа дээр очин, 

	— Тэр хүн тийшээ хаачихна вэ? Замаа андуурч байгаа юм биш биз дээ? гэж асуув.

	Мирзаа гэм хийсэн хүүхэд шиг царай гарган инээмсэглэж өгүүлрүүн: 

	— Би агнасан ангаа энэ муу ядуу амьтанд өгчихлөө. Одоо хойноос нь тэднийд очих гэж байна, та очих уу?

	— Та ухаантай байна уу, үгүй юу? гэж Данкаа гайхаж асуув.

	— Сайн хэлж чадахгүй байна. Би өөрөө ч мэдэхгүй байна.

	— Ангаа яагаад хүнд өгч байгаа юм бэ?

	— Яагаад гэвэл тэр түүнийг авснаараа та бид хоёроос илүү их баярлах юм.

	Данкаа уурсаж, 

	— Эцэг чинь, тэгвэл буцъя. Ганц сайхан хоол хийж иднэ гэж санаж байсан чинь харин бүр хүнд өгөөд явуулчихдаг байна шүү. Раая Саахав, Мехтаа нар нэг юмтай ирэх байлгүй. ...За энэ ч яах вэ, зовох юм алга. Харин би тантай сонгуулийн тухай жаахан юм ярих гэсэн юм. Та өөрөө нэрээ дэвшүүлэхгүй гэж байгаа бол ч яах вэ. Албадах юм алга. Харин тэгэхдээ бид дэвшигдэх гэж үхтлээ хүсэж байгаа хүмүүсийн гараас мөнгийг нь салгаж авах нь чухал байна. Тэр мөнгийг салгаж авахад их амархан байна. Үүний тулд би танаас энэ дэвшигдэхгүй гэдэг санаагаа л хэнд ч битгий задруул гэдгийг л эрхэм болгон гуйж байна. Таны тэр дэвшдэг тойргоос чинь тантай өрсөлдөн Кхваажа Жамаал Тахир дэвшигдэх гэж байна. Тэгэхдээ түүний ганцхан айдаг юм нь таныг л дахин дэвшигдчихвэл балрах нь тэр гэж ухаан алдаж байна. Хэрэв таныг дэвших юм бол тэр өөрийгөө баллана гэдгээ сайн мэдэж байна. Тэгэхдээ та түүнд суудлаа сайн дураараа тавьж өгч байна гэж ойлгуулах юм бол тэр санал худалдаж авахаар хаашдаа зарах бүх мөнгөө танд шууд өгчихдөө их дуртай байх хүн. Тэгэхээр хэрэв бид үүн дээр маш хянамгай сайн ажиллах юм бол нэг өдөр л рупиг арав, хорин мянгаар нь олж авч болох байна. Харин тэгэхдээ энэ ажлыг хийхэд та оролцоод танд түвэг болоод байх юм ердөө байхгүй ээ. Таны үүрэг бол зөвхөн санаагаа нуугаад л түүнд суудлаа найр тавин өгч байгаа царай үзүүлээд л сууж байх хэрэгтэй. Бусад бүх ажил явдлыг нь би гүйцэтгэж чадна гэж ярив. Мирзаа үүнийг сонсоод дотор сэтгэлд нь шуналын дөл өрвөлзөж эхэлсэн боловч түүнийгээ нуун далдалж, 

	— Би таны энэ санааг чинь их муухай явдал гэж үзэж байна гэв.

	Данкаа энэ үгийг өчүүхэн ч муу юманд эс бодож, 

	— Та намайг хэчнээн л бол төчнөөнөөр буруушааж болно. Харин аманд орсон алтыг буруушаагаад өөрөө л хохирно байх даа гэв.

	— Би ийм алтыг чинь хохиролд бодохгүй ээ.

	— Таны шашин ёс чинь хэзээ ийм юмнаас жигшдэг байлаа?

	— Дээрмийн юмыг хохирол гэж үзэхэд шашин төр ямар хамаа байна.

	— Тэгвэл энэ асуудал дээр та олигтой шийдтэй юм ярихгүй шив дээ.

	— Тийм ээ, ярихгүй.

	— За тэгвэл энэ асуудлыг орхиё. Танд нэг даатгалын компанийн захирал болохдоо дургүйцэх юм бий юу? Тэр компанидаа нэг ч зоос оруулахын хэрэг байхгүй. Зөвхөн л нэрээ өгвөл болох нь тэр.

	— Үгүй ээ, би үүнийг чинь ч зөвшөөрөхгүй. Би урдах олон дарга захирал, толгой тэргүүнийхээ тушаал болон хураасан хөрөнгө зөөрөө яая гэж байна. Хөрөнгө мөнгөөр ямар ч их ямба жаргал, нэр хүндийг олж авч болно. Гэхдээ хөрөнгө мөнгө хүнийг хэчнээн их омог бардам, шалиг завхай, балмад хэрцгий болгодгийг та ч гэсэн мөн гадарлана байх аа гэж Мирзаагийн ярихад Данкаа цааш олон юм ярьж зүрхэлсэнгүй. Мирзаагийн хүч нөлөөг ашиглаадах гэсэн горьдлого шал буун унав.

	Мөнгө хөрөнгийг мөхөшгүй хүч гэж боддог Данкаа хөрөнгө мөнгөнд бялууртлаа цадсан Мирзаа мэт хүнтэй яриа үл тохирлоо.

	Энэ завсар гур үүрсэн модчин холдоод өгсөн байлаа. Мирзаа араас алхав. Тарган бүдүүн Данкаа бол хаягдаж, 

	— Хөөе, Мирзаа минь, ямар их түргэн явдаг юм бэ? Жаахан аяар яваач! гэж хойноос нь хашхирав. Мирзаа явангуут, 

	— Хүнд ачаа үүрсэн энэ ядуу амьтан ингэж хурдан явж байхад зөвхөн зовлогоо тээсэн чи бид хоёр түүн шиг явчхаж яагаад чаддаггүй юм бэ? гэв.

	Модчин нэг удаагаа модон дээр гөрөөсөө тавин түр амран зогсов.

	Мирзаа гүйцэж очоод, 

	— Ядарч байна уу? гэж асуухад модчин царай өгсөн байдал үзүүлэн, — Их хүнд байна шүү, засаг минь гэж хариу өгүүлэв.

	— Мирзаа, аваад ир. Би жаахан өргөөд явъя.

	Модчин ялдамхнаар инээмсэглэв. Өндөр чацархаг, тарган цатгалан Мирзаагийн үгэнд намхан пагдгар хорчгор туранхай тэр хүний инээх нь нэг ёсондоо Мирзаад ташуур болов.

	Мирзаа: — Юу гэж инээгээ вэ? Намайг даахгүй гэж бодож байна уу?

	— Засаг минь, та нар дээд хүмүүс шүү дээ. Юм өргөж тээнэ гэдэг чинь бид мэтийн доод хүмүүсийн ажил байхгүй юу.

	— Би чамаас илүү бяртай.

	— Тэгсэн ч юу хийх вэ, эзэн минь. 

	Мирзаа эрийн чадлаа басамжлуулахгүйг хичээж ухасхийн гөрөөсийг мөрөн дээрээ авч тавиад давгүй алхлав. Гэвч дөнгөж тавиадхан алхам явсны дараа хүзүү нь хөшиж, хөл нь найгаж, нүд нь харанхуйлж эхлэв. Шүдээ зуун ахин хориод алхам явав. «Ямар их хүнд новш вэ. Шил дүүргээд тавьчихсан шиг. Данкаагийн хүзүүн дээр тавьж жаахан инээдэм хийх юм сан. Тулам шиг тарган амьтан чинь их инээдэмтэй байх байх» гэж дотроо бодох авч, өнөө өргөөд явчихна гээд сүр бадруулсан хүн чинь тавиадхан алхаад таг шүү гэж энэ хүн бодох биз гэж бас дотроо нэрэлхэн юу юугүй буулгахаас эмээнэ. Тэгтэл хажуугаас нь модчин бас явуулж, 

	— Пөөх эзэн минь, та чинь ер нь сүрхий хүн юм. Хөнгөхөн байгаа биз гэхэд Мирзаад хөнгөн болоод явчих шиг санагдав.

	— Чиний аваад явсны дайтай газар л авч явна даа.

	— Хэдэн өдөржин хүзүү чинь хөндүүрлэх байх даа, эзэн минь.

	— Чи намайг, нэг хөөсөн мантуу шиг санаж байна уу?

	— Хаанаас даа, эзэн минь. Юу гэж тэгж санах билээ. Та ч их гүжирмэг хүн юм. Та урдах хадан дээрээ буулгачихгүй юу.

	— Би ахиад нэг ийм газар аваад явчихтайгаа байна шүү.

	— Гэсэн ч та юм үүрчхээд би дэргэд нь сул явж байна гэдэг муухай юм.

	Мирзаа хадан дээр гөрөөсөө буулгав. Данкаа ч гүйцээд ирэв.

	Мирзаа Данкааг өдсөн байдлаар харж, 

	— Та одоо жаахан аваад явна байх аа, эрхэм гуай гэхэд өмгөөлөгч Данкаа үл тоомсорлосон царай гаргаж, 

	— Уучлаарай надад, барилдах угтуул алга байна гэв.

	— Тийм ч ухаан алдмаар хүнд юм биш шүү.

	— Болъё доо, ямар ч байсан.

	— Хэрэв та үүнийг ганцхан зуун алхам аваад явчихвал би таны юу гэснийг чинь хийх ам андгай өгье.

	— Чи бас намайг хөөргөж байж урхиндаа оруулах санаа байна уу?

	— Би урхи тавьж байгаа юм биш ээ, эрхэм минь. Үнэхээр л та үүнийг зуун алхам өргөөд явчхаж чадвал би далласан газар чинь гарч ирж, далайсан газар чинь далд орж, саяын чинь хүсэж байсан дарга тэргүүн болохоос өгсүүлээд санаагаа нуух хүртэл бүхнийг чинь биелүүлэх болно. Би харин нөхөртөө өгсөн ам тангаргаа ямар ч байсан биелүүлдэг хүн шүү.

	Данкаагийн хорхой хөдлөөд явчихлаа. Мирзааг хэлсэн үгэндээ бат зогсож чаддаг хүн гэдгийг тэр сайн мэднэ. Мирзаа ийм хол газар авч явчхаад ядарсан шинжгүй байхад энэ гөрөөс тийм их хүнд биш байх. Харин татгалзвал аманд орсон хишгийг хэлээр түлхэж мэднэ. Энэ ямар их өндөр уул биш. Хоёр гурван өдөртөө л бие хөндүүрлэнэ биз. Хармаанд мөнгө орж байвал жаахан өвдөх ч гайгүй хэрэг гэж дотроо бодов.

	— Харин яг зуун алхам шүү?

	— Тийм ээ, тийм яг зуун алхам, би тоолоод явна.

	— Харин хэтрүүлж болохгүй шүү!

	— Хэтрүүлбэл шийтгээрэй.

	Данкаа шаахайныхаа уяаг чангалж пиджакаа тайлан модчинд бариулан өмдөө өөд нь шууж, хөлсөө арчих зуураа гөрөөс рүү харах нь занган доор хүзүүгээ тавих гэж байгаа мэт. Тэгээд, гөрөөсийг өргөн аваад хүзүүн дээрээ тавих гэлээ. Хоёр гурав ахиулж байж хүзүүн дээрээ гаргасан авч толгойгоо дээш өндийлгөж чадсангүй ээ. Доош бөхийн амьсгаадаж гөрөөсийг газар унагаах шахсан боловч Мирзаа түшин авч урагш нь явуулав. Данкаа намаг дотор яваа юм шиг хөлөө урагш нь тавьж ядна. Мирзаа түшин дэмжиж урагшлуулах зуураа, 

	— Их сайн, манай арслан, их сайн байна гэв.

	Данкаа урагш шүд зуун нэг хоёр алхсан боловч нуруу нь хугарчих алдан өвдөнө. Мирзаа, 

	— Ээ дээ, болж байна даа. Ялах нь байна шүү гэж хөөргөв.

	Данкаа дахин хоёр алхам урагшлав. Нүд нь бүлтэрчих алдана.

	— Болж байна, болж байна. Хүчээ гарга, найз минь. Зуун алхам гэдэг чинь бас дэндэх шиг боллоо. Тавин алхам л яв.

	Өмгөөлөгч хэцүү байдалд оров. Тэр амьгүй гөрөөс барын адил нуруун дээр нь наалдаж цус шүүсийг нь сорж байгаа мэт санагдана. Биеийн хүч чадал үгээ хэлж эхэллээ. Гагцхүү шуналын хүч чадал л төмөр багана лугаа адил тэрхүү хүнд дээврийг түшин тогтооно. Нэгээс авхуулаад хорин таван мянгыг ч олж авах даваа юм сан. Эцэст шуналын багана ч үгээ хэлж эхэллээ. Нүд нь харанхуйлан толгой нь эргэж гөрөөсөө хүзүүн дээрээ авсан чигээрээ хатуу газар пидхийн ойчлоо.

	Мирзаа бушуухан дээш нь өргөж авч алчуураар салхи өгөн нуруун дээр нь алгадах зуураа, 

	— Хүч гаргах нь ч зөндөө хүч гаргалаа л даа. Гэсэн ч хувь заяа чинь дутлаа гэв. 

	Данкаа хүндээр амьсгаадан, 

	— Та ч өнөөдөр намайг бүр аллаа. Дал наян килоос буухгүй муу гахай байна. 

	Мирзаа тогтуухан инээмсэглэн, 

	— Тэгсэн ч хонгор минь, би үүнийг чинь үүрээд хол газар явчихсан юм шүү дээ. 

	Данкаа зусардсан дуугаар, 

	— Би таны зарлигийг биелүүлэх гэж зүтгэснийг та үз ээ биз дээ. Тэгэхээр одоо амлалтаа биелүүлэх юм байгаа биз? гэхэд, 

	— Та хэлсэндээ хүрээгүй шүү дээ.

	— Амиа гартал оролдлоо шүү дээ.

	Модчин гөрөөсийг өргөн авч одлоо. Та нар тав арайхан алхам авч явсан нь ахиж дөхсөн юм алга. Би ядарсан турсан ч гэсэн та нараас хоцрохгүй нь мэдээж гэдгийг үзүүлэх гэж байгаа мэт.

	Тэд нэг жижигхэн горхинд тулж ирлээ. Цаад эрэг дээр нь тав зургаан овоохойноос бүрдсэн нэг жижиг гацаа байх бөгөөд хэд хэдэн хүүхэд модны сүүдэрт тоглож байгаа харагдав. Модчиныг хармагц хүүхдүүд угтан гүйцгээж зэрэг зэрэг “Хэн алсан бэ? аав аа? Яаж алав? Хаанаас алав? Яаж буудав? Хаана нь онов? Зүрийг нь онохгүй, яагаад гурыг нь оночхов?” гэж асууцгаав. Модчин тийм тийм гэж хариулж явсаар модны сүүдэрт хүрч гөрөөсөө буулган хоёр ихэст суух юм авчрахаар овоохой руугаа гүйлээ. Дөрвөн хүүхэд гөрөөсийг тойрон зогсож маргаж эхэлсэн бөгөөд бас бусдын бололтой хүүхдүүдийг хажиглан хөөцгөөнө. Хамгийн бяцхан хүү, 

	— Энэ манайх гэхэд түүний эгч бололтой арван дөрөв, таван насны орчим нэг охин, 

	— Дуу, энэ цэргүүд чамайг барьж авна шүү гэж зандрав.

	Мирзаа жаал хүүг оролдож, 

	— Энэ танайх биш манай юм гэхэд жаал гөрөөсөн дээр ухасхийн мордож, 

	— Манай аав авчирсан шүү дээ гэв. Эгч хажуугаас нь, 

	— Тэгдэггүй юм. Тийм ээ, энэ таных гэж энэ ахад хэлдэг юм гэж үг зааж өгөв.

	Хүүхдүүдийн эх нь ямаандаа модноос навч буулган өгч байлаа. Хоёр танихгүй ихэс морилон ирж байгааг хараад бушуухан гивлүүрээ доош буулган авч, өмссөн саарийнхаа хиртэж хуучирсан, урагдаж салбарснаас зовж ичнэ. Ийм хувцастай хүний өмнө яаж очих бил ээ? Очихгүй гээд яана вэ? Хоол цай өгөх хэрэгтэй болно гэж дотроо бодон зогсов.

	Үд болох дөхөж байлаа. Мирзаа үдийг тэнд өнгөрөөхөөр шийдэв. Ойролцоох зах руу хүн явуулж архи, тос, гурил авчруулж гөрөөснийхөө махыг болгож тосгоны бүх хүмүүст хоол өгөв. Их бага, эрэгтэй эмэгтэйгүй зоог хүртэж баярлалдав. Эрэгтэйчүүд нь архи уун согтоцгоож дуу хуур болон үдэш болтол наргив. Мирзаа хүүхэдтэй нь хүүхэд, хөгшидтэй нь хөгшин, залуутай нь залуу, архичинтай нь архичин болж наргилаа. Хугас өдрийн дотор тэр бээр тосгоныхонтой нэг нутгийн ах дүү нар шиг дотно болов. Хүүхдүүдийн зарим нь түүн дээр асаж, зарим нь түүний отгот малгайг нь толгой дээрээ тавин, зарим нь бууг нь мөрөвчилж, ихэрхэг байдлаар алхах бөгөөд зарим нь цагийг нь авч бугуйндаа хийнэ. Мирзаа өөрөө нутгийн архи зөндөө ууж тосгоныхонтой хамт хоолой нийлүүлэн дуулж найган ганхана.

	Нар жаргахын үед хоёр ихэс тэндээс хөдлөхөд тосгоныхон эр эмгүй тэдэнтэй хамтран тосгоноос холдтол гаргаж өгөв. Зарим нь уйлж дуулж байв. Түүнээс өмнө ямар ч анчин тэднийг тэгж дайлж байсан удаагүй учир энэ бол тэдний амьдралд хувь заяаны том асуудал байлаа. Энэ лав нэг их том эзэн хаан байх. Үгүй бол ийм их далай шиг сэтгэлтэй хүн хаа байх вэ. Ийм хүнийг дахин яаж үзэх вэ гэж хоорондоо ярилцана.

	Нэлээд явсны дараа Мирзаа эргэн харж, 

	— Хөөрхий амьтад хэчнээн их баярлана вэ. Амьдралд минь ийм бололцоо өдөр бүгд олддог сон бол доо... Өнөөдөр их сайхан өдөр боллоо гэвэл, Данкаа зэвүүцсэн байдлаар: 

	— Таны хувьд ч сайхан юм байгаа. Надад бол ч шал дэмий боллоо, ямар ч учиргүй юм. Өдөржин ой хээр самнаж юу ч үгүй буцдаг байна шүү гэхэд Мирзаа эрсхэнээр, 

	— Надад тан шиг гуньж гутах юм алга.

	Тэднийг буцаж ирэхэд нөгөөх хоёр бүлэг аль эрт ирчихсэн байлаа. Мехтаа уруу царайлсан, Маалдий хуншгардуухан хол очиж суусан байв. Ямар нэг шинэ юм гарсан бололтой. Раая Саахав, Каннаа хоёр өлссөн учир дуу шуу ч үгүй таг сууцгаана. Данкаа ч гэсэн Мирзаад чадуулсандаа гунигтай явна. Мирзаа л ганцаараа ер бишийн баяр хөөртэй байв.

	
НАЙМ

	Үнээ ирсэн цагаас хойш Хоорийгийн гэр орны амьдралд нэлээд өөрчлөлт гарлаа. Дханиагийн бардамнах нь хэвийн хэмжээнээсээ бүр хэтрэв. Ярьдаг хөөрдөг нь л үнээ, тугал боллоо.

	Хур тэжээлээ барж эхэллээ. Нишингийн ёроолоор ургасан өвс зэгсхэн хамж түүж үхэр малаа тэжээж байв. Хүмүүсийн хоёр нүд өдөр шөнөгүй тэнгэр өөд ширтэж хур хайрлахын хүсэл ерөөл тавина. Зуны дунд сар өнгөрч байгаа хэр нь дусах юм юу ч байдаггүй.

	Гэнэт нэг өглөө бөөн үүл гарч үер цутгалаа. Тариачид баяр хөөр болон анжсаа аван үрээ булахаар гарах гэж байтал Раая Саахавын төлөө түшмэл ирж урьдах түрээсээ төлж дуусгахаас нааш хэнийг ч талбайд гаргахгүй гэж тунхагласан нь тариачдын толгой дээр аянга буусан мэт болов. Урьд нь ингэдэггүй сэн. Энэ жил яаж байгаа нь энэ вэ? Ямар энэ хүмүүс чинь тосгоноо орхиод явчих гэж байгаа биш дээ. Газар хагалахгүй бол мөнгө хаанаас олж өгөх билээ. Газраас өөр шим хишгээ хүртээх юм юу байх билээ. Тариачид нийлцгээн төлөө түшмэлийн өмнө очиж уйлж унжилдав. Төлөө түшмэлийн нэрийг бандид Ноокераам гэнэ. Хүнээр тийм ч муу хүн биш сэн. Эзний зарлиг тэгж буусан юм бол уу даа. Эртээдхэн Раая Саахав энэрэнгүй сэтгэл, шашин ёсныхоо тухайд Хоорийд юу юу гэж ярьж байлаа. Тэгэхэд өнөөдөр муусайн хамжлагуудынхаа толгой дээр яаж цахиур хагалж байгаа нь энэ вэ? Хоорий эзэнтэй очиж уулзахаар нэг завдсанаа нэгэнт төлөө түшмэлдээ л ингэж зарлиг буулгасан юм бол уулзаад ч ямар тус байх вэ. Түрүүнд дуугарсан хөхөөний ам хөлдөнө гэх шиг бусад хүн юм дуугарахгүй байхад би ганцаараа түрүүлж хошуу цорвойгоод ч яах вэ. Бүхэнд ирсэн гай болохоос биш ганц надад ирсэн юм биш гэж бодоод больжээ.

	Тариачдын дотор үймээн шуугиан дэгдэж мөнгө хүүлэгчид рүү давхилдацгаав. Энэ жил тосгонд толгой мөнгөтэй нь Мангаруу билээ. Тэр олсны худалдаанаас олборыг дээд хэмжээгээр олсон бөгөөд буудай, маалингаас ч мундахгүй ихийг хожсон билээ. Мөн бандид Даадаадийнэ, Дулаарий авгай нар ч зээл хуйл өгөх юмтай билээ. Хамгийн том банк нь Чингүүрсинг ажээ. Тэр хотын нэг том банктай хөл цэгтэй бөгөөд дороо хэд хэдэн хүн ажилладаг ойр хавийн тосгоныхонтой дээгүүр хэмжээний өгөө аваатай байдаг хүн билээ. Эднээс гадна бичсэн барьсан гэрээ баталгаагүйгээр хоёр гурван хувийн хүүтэйгээр хэд гурван мөнгө зээлдэг хүн бас хэд хэд бий билээ. Тосгонд ер нь арав, хорин рупитэй хүн л мөнгө хүүлэгч болдог тийм нэг хүүлэх зээлэхийн заншил тогтжээ. Нэг цагт Хоорий ч мөнгө хүүлэн зээлэгч байсан удаатай. Иймээс ч одоо болтол зарим хүмүүс Хоорийд заавал мөнгө байх ёстой. Түүний зээлж хуйлж байсан мөнгө нь ах дүүс салж бутарч байсан үед ч гараагүй. Хоорий ямар аян буян гэж хийдэг биш. Тэгэхээр тэр мөнгө хаачсан байх вэ? Гутлын ул эллээ ч гэсэн зулаг нь үлддэг шүү дээ гэж боддог байжээ. Амь амиа аргалсаар нэлээд хэдэн хүн мөнгөтэй боллоо. Зарим нь рупи тутмын зургаан байсаа, зарим нь арван хоёрын хүүтэйгээр мөнгө зээлцгээв. Хоорийд Чингүүрээс өөр очмоор хүн даан ч байсангүй. Юу гэвэл бусдад нь урьдах өрөө төлж амжаагүй байж яаж дахин очиж гуйх нүүр байх билээ. Чингүүр маш хатуу гэрээ бичдэг бөгөөд түүнээс гадна өгсний шан, ангийн хүү, албан баталгааны мөнгө зэргийг тус тусад нь гаргаж авдаг тул бараг рупиг рупигийн хүүгээр өгдөг ажээ. Хорин тавын зарлагатайгаар нэг гэрээ бичиж далхан рупи авах жишээтэй ажээ. Гэвч энэ хэцүү үед очихгүй гээд яах билээ. Аргагүйн эрхэнд л орж очих боллоо.

	Чингүүр шилмүүсээр шүдээ цэвэрлэж суулаа. Пагдгар, тарган хөх царайтай, унжуу хамар, урт сахалтай, яг л алиа салбадай шиг хүн ажээ. Үргэлж инээмсэглэж явна. Энэ тосгонд хүргэн орсон бөгөөд эрэгтэйчүүдээр нь хадам аав, ах, эмэгтэйчүүдээр нь хадам эх, эгчээ хийж явдаг хүн билээ. Хүмүүстэй тоглоом тохуу их хийнэ. Гудамжаар явж байхад нь хүүхдүүд хажуугаас нь дуудаж «Бандид гуай, өлмийд чинь мөргөе. Ерөөл хайрлаж айлд» гэхэд Чингүүр тэдэнд «Нүд чинь сохор. Хөл чинь хугар. Гэр чинь шат» гэж ерөөдөг боловч хүүхдүүд үгийг нь юман дайтай тоож үзэхээ байсан билээ. Гэвч Чингүүр өгөө аваан дээр болохоороо маш хатуу ам бөгөөд зээлийн сохор зоос ч үл орхидог ажээ.

	Хоорий амар мэндийг нь мэдээд өөрийнхөө зовлон зүдүүрийг нэг нэггүй тоочлоо. Чингүүр инээмсэглэн, 

	— Ингэхэд таны хуучин мөнгө чинь хаачсан бэ? гэж асуув.

	— Иш-ш мөнгө байгаа сан бол эзэн минь юунд ингэж мөнгө хүүлэгчдэд улаан хоолойгоо хэрчүүлж суух вэ. Хүү төлж сууна гэдэг чинь тийм сайхан юм уу?

	— Хүү төлж байсан ч хамаагүй. Зоорилсон мөнгөө л гаргахгүй байх юм шүү гэж боддог юм биш биз дээ?

	— Юуны чинь зоорилсон мөнгө, ноён минь? Хоолгүй хонож байж бас мөнгө зоорилох, мөн таарлаа даа. Одоо тэгээд ядаж үр хүүхэд өсөөд ирлээ. Хүүгээ гэрлүүлж амжаагүй байхад охины асуудал босох боллоо. Мөнгө байдаг сан бол түүний, чинь юу хийж зоорилж суух билээ.

	Чингүүр тэдний авсан үнээнд шүлсээ залгиж суугаа хүн билээ. Үнээг таван сээрээс доошгүй сүү өгдөг, бие бялдар, үр төл сайтай гэдгийг мэднэ. Хоорийг ямар нэг аргаар урхиндаа оруулж аваад тэр үнээг нь салгаад авчих юм хуна гэж тэр боддог болсон нь өнөөдөр аятай завшаан гарч ирлээ.

	— За нөхөр минь чамд юм байхгүй гэдгийг чинь би өнөөдөр л ойлголоо. Тэгэхээр өөрт чинь хэдэн юм л хэрэгтэй байна вэ, хамаагүй надаас ав л даа. Уг нь чамд ашигтайг нь бодвол чи чимэг гоёлхон юу байдаг юм бэ ямар нэг юм тавьчхаад л мөнгө авбал зүгээр юм. Түүнээс биш зээллэгийн журмаар авах гэвэл баталгаа бичихээс авхуулаад л хүү, шагнал гээд л зөндөө мөнгө орох болно шүү дээ.

	Хоорий тавьчихмаар юм юу ч байхгүй үнэн учраа тоочив. Үнэндээ тэднийд Дханиагийн бугуйн дахь хоёр хөнгөн цагаан бугуйвчнаас өөр гоёл чимгийн юм гэх оройн даавуу ч байхгүй билээ.

	Чингүүр өрөвдсөн өнгөөр царайгаа будаж, 

	— За тэгвэл нэг л арга байна. Та тэр авчирсан үнээгээ зарчих. Тэгвэл хэн хэндээ шулуухан байхгүй юу. Эцэст нь төлбөр ялбар гэж зовох юмгүй амар. Өөр хүн ямар л үнэ хэлдэг юм бэ, би түүнээс нь дутаахгүй үнэ өгч чадна. Чи түүнийгээ дурлаж байж л авчраа байлгүй. Зарж үрэхдээ дургүй л байлгүй, гэхдээ гай гамшгаас мултарна гэдэг чинь их юм шүү дээ гэж ятгав.

	Хоорий эхлээд энэ асуудал дээр хөх инээд нь хүрч энэ тухай эргэцүүлэн бодсон ч үгүй. Гэвч Чингүүр түүнийг дээш доош нь янз бүрээр ятган хөдөлгөж мөн мөнгө зээлэгчийн хэцүү хатуу байдгийг ний нуугүй ярьж ухуулсаар байгаад эцэст нь Хоорийг нээрээ ч яадаг юм билээ гэсэн бодолд оруулаад авлаа. «Чингүүр гуай ч үнэн л юм ярьж байна. Нээрээ л гарт мөнгөтэй болсон цагт дараа өөр нэг үнээ олж авч болох юм. Гучин рупигийн цаас сараачиж байж хорин тавхан рупи олно. Тэгээд тэр нь гурав дөрөвхөн жилийн дараа зуу гараад алга болно. Урьдах байдлаасаа аваад үзсэн ч өр зээл гэдэг чинь нэг л морилоод ирвэл буцахыгаа мэддэггүй гийчин билээ гэж Хоорий дотроо бодлоо.

	— Би хариад гэрийнхэнтэйгээ ярья даа. Тэгээд танд эргэж ирээд хэлье.

	— Юуг нь ярьж бариад байх вэ. Рупи зээлнэ ээ гэдэг чинь, өөрийн болон үр хүүхдийнхээ амьдралыг зээлдэн сүйд хийхээс өөр ямар ч өөдтэй юм байхгүй гэдгийг л тэд нартаа хэлэхгүй юу.

	— Би таны хэлж байгааг ойлгож байна, Чингүүр гуай минь. Би одоохон эргээд ирнэ.

	Гэртээ ирээд энэ асуудлыг тавимагц гэрээр нь дүүрэн уйлаан шуугиан боллоо. Дханиа газар тэнгэргүй чарлаж хоёр охин газар толгойгоороо шаан хашхиралдаж “үнээгээ бид яасан ч өгөхгүй, мөнгө хаанаас л яаж олдог юм бэ, ол” гэж ам амандаа дургүйцэв. Соонаа үнээгээ зарсанд орвол зарагддаг юм бол намайг зарчих гэлээ. Үнээнээс илүү амин чухал юм тэдэнд өнөөдөр юу ч байсангүй. Хоёр охин нь бүр амиа тавина. Руубаа үргэлж түүний дэргэд байх бөгөөд түүндээ тэжээл өгөлгүйгээр өөрөө ганц ч үмх хоол идэж үл чадна. Үнээ нь ч тэдний гарыг илбэн долоож тэд нар луу ямагт тэмүүлж байна. Тугал нь ч хэчнээн хөөрхөн. Түүнд нь Мадрүү гэдэг нэр өгчихжээ. Үнээ хэн рүү нь илүү их тэмүүлдэг болох тухай хоёр охин үргэлж маргах боловч одоо болтол сайн шийдвэрлэж чадаагүй билээ.

	Хоорий цааш нааш нь ухуулсаар байж эцэст Дханиаг арайхийж өөртөө дагуулан авч чадлаа. Нэг нөхрийн үнээг гуйж байж авчхаад цааш нь дамжуулан зарна гэдэг чинь муухай л хэрэг. Гэхдээ гай гамшиг тулгараад ирсэн үед хэн хүн л шашин ёс гэж сахиж суулаа, одоо яая гэхэв. Гообар л онцгой их дургүйцсэнгүй. Тэр ойрдоо ийм асуудлын тухай бодох нь байтугай өөр нэг юмны бодолд гүн автагдан явжээ. Тэгээд тэд шөнө, хоёр охиноо унтсан хойгуур үнээгээ Чингүүрт аваачиж зарахаар шийдлээ.

	Өдөр арайхийж өнгөрч үдэш орой боллоо. Хоёр охин найм цохихтой зэрэг хоол ундаа идэж аваад унтаж авлаа. Гообар энэ гашуун явдлаас зугтсан нэртэй аян шалтаг болон алга болж өглөө. Үнээгээ явахыг яаж харах бил ээ, нулимсаа барихад хэцүү. Хоорий ч гэсэн гаднаа зоригтой байсан атлаа сэтгэл ихэд зовуурилан донсолно. Дараа хойно нь тавин рупи ч болсон авахаар одоо хорин таван рупи зээлчихдэг тийм нинжин сэтгэлтэй хүн энэ хорвоод байдаггүй юм байх даа. Тэр үнээнийхээ өмнөөс очиж харахад үнээний нь нүд нулимсаар бүрхсэн юм шиг харагдаж «Дөрөвхөн өдрийн хугацаанд чи надаас уйдчихлаа гэж үү? Чи насандаа намайг наймаалахгүй гэж байгаагүй бил үү? Би чамайг ирснээсээ хойш ер зовоогоогүй шүү дээ. Хатуу хүтүү юу л өгснийг чинь идчихээд сэтгэл хангалуун байж байгаа шүү дээ, тийм биз дээ?» гэж хэлж байгаа юм шиг санагдав.

	Дханиа: — Хүүхдүүд унтчихлаа, одоо наадахыгаа аваад явах юм бол аваад явахгүй юу. Юу хийгээд зогсоод байгаа юм бэ? Зарах л гээд байгаа юм бол зарж л бай.

	Хоорий чичиргэнэсэн хоолойгоор, 

	— Гар минь хөдөлж өгөхгүй байна, Дханиа минь. Өөдөөс нь ч эгц харахын арга алга. Больё, зүгээр зээлийн журмаар л юм олохыг бодъё. Бурхан өршөөвөл болох л байлгүй. Гурав дөрвөн зуу ч хүрч байсан одоо яая гэхэв. Уг нь нишингэ маань л нэг ургаадахвал болох юм сан гэхэд Дханиа өрөвдсөн харцаар харж, 

	— Тэгнэ ээ, би чамд болохгүй гэж хэлээгүй юү. Өчнөөн юм болж явж олж ирсэн ганц үнээгээ зарж яаж болох билээ. Маргааш явж зээлээр юм олж ир. Бусдыг нь төлж байтал бас нэг арга олдох байлгүй гэв.

	Дотор маш их бүгчим халуун байв. Навч ч чичрэх салхигүй тэнгэр дүнсийн бүрхсэн авч бороо орох шинжгүй байлаа. Хоорий үнээгээ гадагш гаргаж уялаа.

	Дханиа: — Чи хаа авч явах нь вэ? гэж араас нь хашхирахад Хоорий, 

	— Гадаа сэрүүнд уя, тааваараа жаахан амраадхаг. Амьд амьтан байна хөөрхий гэрт их халууцаж байгаа байлгүй гэж хэлэв. Үнээгээ бөхөлж уячхаад Хоорий дүү Шообхаагийнх руугаа явлаа. Шообхаа сүүлийн хэдэн сар өвчинд ээрэгдэж, эм тан ч гэж базаасан юм олж авч чадахгүй яваа хүн. Идэх уух ч юмгүй болчхоод аргаа барахдаа зориг гаргаж ажилд явдаг болохоор биеийн байдал нь өдрөөс өдөрт улам муудаж байлаа. Шообхаа харин нэлээд тэвчээртэй хүн бөгөөд хэрүүл маргаанаас холхон явахыг хичээдэг хүн ажээ. Ажлын хойноос зүтгэхдээ сайн. Хоорий тэр хоёр хоорондоо сайн. Тэр хоёрын дунд мөнгө төгрөгийн тухай яриа эхлэв. Хаана ч гэсэн Раая Саахавын энэхүү шинэ зарлиг жиг жуг ярианы сэдэв болж байлаа.

	Арван нэгэн цаг дөхөж байхад Хоорий эргэж ирлээ. Хашаандаа орж иртэл үнээний нь хажууд нэг хүн бүртгэнэж харагдав.

	— Хэн бэ? гэж асуухад Хийраа, 

	— Би байна, ах минь. Гал авах гэж ирэв хэмээн хариу өгүүлэв.

	Хоорий дуугаар нь дүүгээ мөн болохыг танив. Тосгонд гал авчих өөр айл ч бий л юм сан. Хаанаас ч авч болно. Хийраа өөрийнх гэж дотночлон гал авах гэж ирсэн гэж үү. Уг нь Хоорийнхоос олон айл гал авах гэж ирдэг нь үнэн.

	Харин тэгвэл Хийраагийн ирсэн зорилго өөр билээ. Тэр нэг өдрийн тулааны дараа л тэр, нэг юм бодож эхэлсэн билээ. Хийраа дотуур тамиргүй хүн гэж үү, ууртай болохоос цагаан сэтгэлтэй хүн юм гэж үү!

	Хоорий хайр дүүрэн дуугаар дүүдээ хандаж, 

	— Миний дүү тамхи татах уу, би аваад ирье гэж асуув.

	— Юу хийх вэ, даадаа минь. Надад ч тамхи бий.

	— Шообхаагийн бие өнөөдөр их муу байна.

	— Ямар ч эм тан уухгүй болохоор яаж өөдтэй байх билээ. Ядаж түүнд учирсан доктор ч гэж цөмөөрөө нэг таарсан юм. Тэдний лха тэнгэр нь хаяж гүйцсэн юм шиг байна аа. Тэгэхээр яая гэхэв дээ.

	Хоорийгийн сэтгэл зовно: 

	— Тийм ээ. Энэ талаар л хэцүү байна. Хүнээ сайн танихгүй юм. Тэгээд өвчтэй хүнд ч хүн бүхэн оточ болдог болохоор доо. Чи санаж байна уу, үгүй юу? Чи тээр жил өнөө хүндээр өвчлөхдөө эмээ ууж өгдөггүй барьж аваад цацчихдаг байж билээ. Бэргэн чинь хоёр гарыг чинь барьж авч хумьж байгаад л ам руу чинь цутгадаг байж билээ. Тэгэхэд чи их хараадаг сан.

	— Тийм байх аа, даадаа, би мартчихаж. Та тэгж байгаагүй бол би тантай хэрэлдэж зөрөлцөхдөө халгаад байх юм юу байх вэ гэж хэлэхдээ Хийраагийн дууны өнгө нэг л биш нь илт байлаа.

	Хоорий: — Дүү минь, амьдралд хэрэлдэх зөрөлдөх юм байлгүй яах вэ. Үүнээс сайн муу бодох юм юу байх вэ. Нэг гэр оронд амьдарч байгаа улсад хэрэлдэх зодолдох юм зөндөө гаралгүй яах вэ. Тэгээд харин тус тусдаа байгаад байхлаар бас бие биеийгээ үгүйлж санаад байх юм.

	Ийн ярилцаж тамхи татан сууцгааж байгаад Хийраа гэр лүүгээ явлаа. Хоорий хоолоо идэхээр дотогш орлоо.

	Дханиа уурлан: — Үгүй цаад Гообараа үзэв үү? Өдий орой болтол хаагуур тэнэж явдаг хүн бэ? Би бас нэг гадарлаад л байна. Бхоолаагийн тэр нэг завхай хүүхэнтэй хөөцөлдөөд байх шиг байна.

	Энэ үг Хоорийгийн чихэнд аягүй дуулдав. Гообар ийм явдал яаж мэдэх билээ гэж бодон итгэсэнгүй.

	— Чамд хэн хэлэв? гэж асуухад Дханиа, 

	— Чи л мэдэхгүй байгаа байх. Газар сайгүй ярьж байхад... Хэцүү л байна даа хөөрхий, таарч тохирох л юм байх даа. Энэ нь дөнгөж насанд хүрэхтэй үгүйтээ байгаа нялх амьтан байдаг. Тэр нь гэж далан оймс элээчихсэн догширсон толгой байдаг. Үүнийгээ цаадах нь хөөрхөн дамарлаад л байх шиг байна. Тэр бүр надад амиа тавьж байна гэж наадах нь ойлгож байх шиг байна. Ямар нэг юм болчихоос нь өмнө ярьж хэлбэл дээр юм даа.

	Энэ үг Хоорийд харин аятай сонстов. Чуниаг харсан ч, дуулсан ч тийм ч муу охин биш. Харин суулгачихад ч яах вэ. Ийм хямдхан олз олдох уу даа гэж дотроо бодов.

	Дханиад энэ асуудал бол нүдний баг мэт санагдав. Чуниаг ямар ч байсан энэ гэрт оруулахгүй. Гообар дураараа болох юм бол түүнийгээ аваад л явдаг замаараа явна биз гэж бодно.

	Хоорий: — Тэгээд Гообар аваад ирчихвэл яах юм бэ?

	Дханиа: — Тэгвэл энэ хоёр охинд чинь л хавьтах хүнгүй болно доо. Чамтай уулзаж учирдаг, танайд орж гардаг хүн овог удам дотор чинь үгүй л болно доо, өөр яах вэ.

	— Энэ ямар падтай юм бэ?

	— Сүүлд нь л падтай, падгүйг нь харна даа.

	Гэнэт Гообар гаднаас гүйж орж ирлээ. Сандарч тэвдсэн дуугаар, 

	— Даадаа минь, үнээ яаж орхио вэ? Юманд дайруулчихаа юу? Жигтэйхэн байх чинь гэж асуув.

	Хоорий тавагтай хоолоо урагш нь чулуудаж ухасхийн гарах зуураа, 

	— Чи юун ёргүй юм яриад унав. Би сая дэргэд нь байж байгаад орж ирээд байна. Зүгээр л хэвтэж байсан гэж хашхирав.

	Гурвуулаа дэн барьсаар гарч ирлээ. Үнээний амнаас хөөс цахарч нүд нь гөлийчихсөн байлаа. Гэдэс нь хэнгэрэг шиг дүүрч тэжээлээ хөлөөрөө ийш тийш нь тараагаад хаячихсан байв. Дханиа толгой руугаа шаан хашхирав. Хоорий Даадаагийнх руу гүйв. Мал эмнэлэг ганц хүн нь энэ тосгон даяар тэр билээ. Тэр унтах гэж байв. Тосгоныхон удаж түдсэн ч үгүй цугларч орхив. Үнээнд хэн нэг нь ямар нэг юм идүүлчихсэн нь ил болов. Хор л өгчихсөн янзтай. Гэвч үнээнд хор өгчих хүн энэ тосгонд хэн байх билээ. Тосгонд ийм юм гарч байсан түүхгүй. Гаднаас хэн нэг хүн энэ тосгонд ирээгүй байдаг. Тэр л болов уу гэж сэжиглэмээр Хоорийтой өштэй хүн байхгүй. Хийраад л хэдэн үг хэлсэн билээ. Гэхдээ энэ бол ах дүүгийн хоорондох жаахан талхилцаа шүү дээ. Тэгтэл хүмүүсийн дундаас хамгийн их харамсаж байгаа нь Хийраа байдаг. Хар муу яргачныг олдсон газарт нь цусыг нь ууна даа. Хүн хэчнээн юу боллоо гэхэд ийм муухай бузар ажил хийдэг ээ гэж тэр бээр ам шүд зуун загнаж байлаа.

	Шөнө дүл болтол хүмүүс бөөгнөрөн ирж Хоорийгийн харамсалтай харамслаа хуваалцаж яргачныг хараацгаав. Хэрэв тэр үед тэр яргачин мэдэгдсэн бол ч амьд гарах эцэсгүй байлаа. Урьд нь ийм юм гарч байсан бол үнээ малаа гадаа байлгах хэн байх билээ. Үхэр малаа гадаа байлгаад байхад ийм асуудал ер гардаггүй энэ тосгонд одоо бас нэг шинэ аюул гарч ирлээ. Ямар сайхан үнээ байлаа. Тав, зургаан сээрээс буухгүй сүү өгнө. Үр төл ч сайтай. Ирээд удаагүй байхад ийм аянга бууна гэж байх уу даа. Хүмүүс таран одоход Дханиа Хоорий руугаа бууж гарлаа. Үнээ аваад гарахад чинь би чамд хэчнээн юу гэлээ. Боль оо, гадаа битгий уя гэж хэлээ хөштөл гуйгаагүй бил үү, тэгэхэд даан ч болоогүй юм. Юу ч болоо бил ээ, бидний хувь учир мөхөс шүү гээд хэлж ядахад, дотор халуун байна аа, гадаа жаахан сэрүүцүүлье гэж зөрөөд байл уу? Тэгээд одоо бүрмөсөн сэрүүцүүлж аваад сэтгэл чинь амрав уу. Адаглаж Чингүүр гуайг авъя гэхэд нь тэр доор нь аваачаад өгчихсөн бол нэг гай ч цааш харж байсан бол аштай юу. Хармын чинь сэтгэл хараар туурч байгаа чинь энэ дээ. Бүр нэг ингэх гээд ухаанд нь ухна ишиг үхээд байсан юм. Өчнөөн өдөр дотор байлгаад л халуун сэрүүнд болоод байсан юм чинь өнөөдөр л болохоо байчхаж гэнэ. Хүүхдүүдэд хүртэл номхон, тэвш онгоцоо хүртэл цэвэрхэн байлгадаг ямар сайхан амьтан байлаа. Өөдтэй юм дэргэд нь заяахын аргагүй бүр нэг үйлс нь харласан амьтан... гэж үглэн уйлав.

	Гообар, хоёр охид нь уурлаж уйлж унтав. Хоорий ч хэвтэв. Дханиа усны лүү толгой руу нь тавихаар ирэхэд Хоорий шивнэн, 

	— Чиний дотор ямар үг тогтох биш дээ. Дуулсан юмаа л хагархай хэнгэрэг шиг шуурч явдаг хүн гэхэд Дханиа, 

	— Чиний юу гэснийг нь би хэнд хэлж задруулаад нэрийг чинь хөөдчих өө вэ? гэв.

	— Чи ер нь сэжиглэж байгаа хүн байна уу?

	— Хэнийг сэжиглэх билээ. Гаднын л хүн байгаа байх.

	— Чи хүнд хэлэхгүй биз?

	— Би хэзээ хэлдэг байсан юм бэ?

	— Харин хүнд хэлсэн байвал ална шүү.

	— Намайг алаад өөрөө л хэцүүдэх байх даа. Над шиг ингэж бүх насаараа чиний гэрт үхэр, шар шиг зүтгэдэг хүн ч надаас өөр чамд мөн олдох вий. Тэгээд чухам үхсэн хойно хүүрэн дээр минь уйлах хүн байгаа юм уу, үгүй юу? Миний ямар байсныг нулимс гаргах үедээ л ойлгох вий.

	— Би Хийрааг л сэжиглээд байна.

	— Юу-у! Энэ чинь одоо юу гэх нь вэ та минь! Хөөрхий амьтан, аман дээрээ л болохоос биш ачир дээрээ тийм муу амьтан биш.

	— Би үзсэн юм чинь.

	— Үзсээн? Хэзээ?

	— Би Шообхаагийнхаас буцаж ирэхэд тэр үнээний дэргэд ганцаараа зогсож байсан юм. Хэн бэ гэж асуусан чинь би Хийраа байна, гал аваачих гэж ирсэн юм гэж хэлсэн юм. Тэгээд надтай жаахан ярьж тамхи татаж суугаад явсан билээ. Түүнийг явахаар нь орж ирээд сууж байтал Гообар хашхирч орж ирсэн нь тэр. Тэгэхээр одоо бодоход би үнээгээ гадаа уячхаад Шообхаагийн руу явсан хойгуур тэр хүрч ирж юм өгчхөөд тэгээд намайг эргэж ирэхэд үхсэн үгүйг нь үзэх гэж ирчхээд дайралдсан болохоос зайлахгүй ээ.

	Дханиа уртаар нэг сүүрс алдсанаа, 

	— Төрсөн ахынхаа амыг барихаас буцахгүй тийм дүү байх гэж үү? Хаа-я Хийраа ийм муухай санаатай гэж үү? Би тийм бузар амьтныг арчлан өсгөж хүн хийсэн гэж үү?

	— За яв, унт. Хэнд ч ярьж болохгүй шүү. 

	Дханиа дуу чангарч, 

	— Чамайг, муу бузрыг, өглөө цагдаад чирч аваачиж өгдөггүй бол хэний хүү болох бол доо. Энэ яргачин тэгвэл үнэхээр дүү чинь болох нь. Энэ чинь ах дүү улсын ажил мөн үү? Хүнд ийм дүү байдаг юм уу? Дайсан, ёстой дайсан, дайсныг дарахад нүгэл байхгүй. Харин орхиход нүгэлтэй гэхэд Хоорий зандран, 

	— Хашхираад байвал дэмий болно гэж би хэлж байна шүү, Дханиа гэв.

	Дханиа улам шатаж, 

	— Дэмий гэнэ ээ? Дэмий байна уу, үгүй юу гэдгийг чинь үзүүлнэ дээ. Бузар хар нүгэлтийг шоронгийн хадаас болгож тавьтал орхихгүй дээ. Гурван жилээр суулгана даа. Гурван жилээр. Дараа нь тэр бас үнээ алсан нүглээ наманчлах болно. Буян ном хийлгүүлэхээс нааш бузар гайгаа цагаатгуулж чадахгүй. Чи харин гэрч болох болно шүү.

	Ийн шатаж шатаж Дханиа өрөөндөө орлоо. Хоорий гадаа хэвтэх зуураа, би юу гэж үүнд хэлэв дээ. Өөртөө шингээчхэж чадахгүй байж бас Дханиаг шингээчихнэ гэж бодож хэлдэг нь ч юу бил ээ, хар тэнэг чинь. Одоо энэ ч хэрэг босгохоор шийдлээ л дээ. Нэг л тэгнэ гэвэл үүнд ямар ч юм тус байх биш. Би өнөөдөр муухай их алдаанууд хийлээ дээ гэж гэмшин бодов.

	Эргэн тойрон тас харанхуй чив чимээгүйгээр дүнсийнэ. Хоёр шарын хонх хааяа хааяа чан чан дуугарна. Арваад алхмын зайнд үхсэн үнээний хүүр хэвтэж Хоорий орон дээрээ урван хөрвөн гэмшин зовуурилна.

	
ЕС

	Хар өглөөгүүр Хоорийгийн гэрт бөөн үймээн шуугиан дэгдлээ. Хоорий Дханиаг зодож, Дханиа түүнийг хараан зүхнэ. Хоёр охин нь эцгийнхээ гараас зууран хашхирч Гообар эхээ өмгөөлөн тэр хоёрын дундуур хэрж эцгийн гарыг барьж аван хойшлуулна. Дханиагийн амнаас урсан гарах хараал зүхэл нь Хоорийгийн нударга зангидалт, хөлийн өшиглөлтийг байнга уриалан дуудаж байлаа. Уурын мунхгаар хүчний их оргилон гарчээ. Тосгон даяар хөл үймээн болж тэднийг ятган болиулах нэрийдлээр хүмүүс энэхүү үзмэрийг үзэхээр цугларчээ. Шообхаа ч таягаа тулан майжганасаар ирсэн байв. Даадаадийнэ тэднийг зандран буруушааж, 

	— Юу болж байгаа чинь энэ вэ, Хоорий галзуурчихаа юу яав. Эмэгтэй хүнийг ингэж зодно гэж байх уу? Чамд чинь ийм өвчин байдаггүй сэн. Хийраагийн өвчин бас халдчихаа юу гэв.

	Хоорий, Даадаадийнийн хөлд сөхөрч, 

	— Даадаа гуай минь, та дуугүй харж байгтун. Би өнөөдөр энэ муу гичийг нэг болгоод тавьчихъя. Энэ муу, бүр дуугүй байгаад байх тусам толгой дээр гарч гүйцэж гэж өчив.

	Дханиа ууртаа уйлж өгүүлрүүн: 

	— Даадаа гуай минь, та харин гэрч шүү. Би өнөөдөр энэ мууг тэр бузар яргачин дүүтэй нь хамт шоронгийн хадаас болгохоос нааш ус уухгүй. Үүний дүү нь үнээнд минь хор өгч алсан байна. Энэ намайг түүнийгээ шүүхэд мэдүүлэх гэлээ гэж зодож байгаа хүн. Эд нарыг гэсээр яваад энэ хойдохыгоо би дүүргэж явахад эд нарын надад хүртээж байгаа шан хишиг нь энэ.

	Хоорий шүдээ зуун нүдээ бүлтийлгэн, 

	— Би л чамд тэгж хэлсэн болохоос үнэн худлыг нь чи нүдээрээ үзсэн үү? гэж асуув.

	— Чи Хийрааг үнээний дэргэд ганцаараа зогсож байхыг нь үзээгүй гэж үү? Үгүй гэж хэлээч.

	— Тийм, би хараагүй.

	— Аль вэ, чи хүүгийнхээ толгой дээр гараа тавьж байгаад хараагүй гэж хэлээдхээч?

	Хоорий, хүү Гообарынхаа духан дээр чичрэн байгаа гараа тавьж чичиргэнэсэн хоолойгоор, 

	— Би Хийрааг үнээний дэргэд үзээгүй гэдгийг хүүгээрээ андгай тавин хэлж байна гэв.

	Дханиа газар нулимж өгүүлрүүн: 

	— Чи Хийрааг үнээний дэргэд гэмтэй маягаар зогсож байсан гэж энэ дарвагараараа хэлчхээд бас ингэж худал андгай авч байна гэнэ ээ. Бурхан чамайг харж байгааг мэдэж байна уу? Чи тэгээд бузар дүүгээ өмөөрөхөөрөө худал хэлнэ гэнэ ээ. Худалч муу нохой. Хэрэв миний хүүгийн үс цайхгүй юм бол гэр орныг чинь шатааж түймэрдэнэ. Хэ, бурхан минь, хүн гэдэг чинь хэлсэн ярьснаа ингэж буцаж улаан мялзан болдог юм уу! гэвэл Хоорий газар дэвслэн, 

	— Чамайг дуугаа тат гэж байна шүү. Эцсээ сайхан мэдээрэй чи гэхэд Дханиа: 

	— Чи зоддогоороо л зодож байхгүй юу. Чи хүний хүү юм бол намайг алчхаад усаа уугаарай, мэдэв үү? Муусайн хар бузар нүгэлтнүүд намайг балбаж жанчиж, сорж идэж ханаагүй байна уу? Намайг жанчиж суудгаа их баатрын үйл гэж бодож байна уу? Нүгэлтэн дүү нарынхаа урд болохоор норсон элээ шиг салбайдаг мөртөө намайг яах гэж ингэж алах гэж байдаг бузар муу новш вэ, чи? 

	Дханиа эхэр татан уйлах зуураа, 

	— Тэр энэ гэрт ирсэн цагаасаа хойш яаж яаж зүдэрсэн, яаж яаж бие хаагаа тасар татаж байсан, ганц агшин ч борви бохисхийхгүй яаж зүтгэж байсан, ганц сохор зоос ч гамнах гэж ямар янзтай улайж байсан. Тэднийг л хооллох гэж өөрөө хар ус уучхаад яагаад хоосон хонож явсан. Тэгэхэд өнөөдөр тэд нарын байж байгаа царай. Бурхан ч гэсэн энэ дарлал доромжлолыг хараад яагаад зүгээр сууж байнам. Гааз болон дробадийг хамгаалахаар диваажингаасаа гүйдэг байтлаа өнөөдөр хэрхэн юуны учир ингэж таг чимээгүй нойрсон байна вэ? гэх зэргээр үглэн чарлаж уйлав.

	Хүмүүс сүүл сүүлдээ Дханиаг өрөвдөж эхэллээ. Хийраа үнээнд хор өгч алжээ гэдэгт хүн бүхэн эргэлзэх юмгүй болов. Хоорийг ч гэсэн худал андгай авч байна гэдгийг хүмүүс ойлгов. Гообар хүртэл эцгийгээ худал андгай авав гэж түүний эсрэг хандав. Энэ бүхнийг ялган зааж хэлэхэд хүмүүс шуугилдахад Хоорий дуу шуу ч үгүй гараад явчихлаа. Үнэн арга буюу ялав.

	— Юу болсон тухай чамд мэдэх юм байна уу? гэж Шообхаагаас Даадаадийнэ асуув.

	Шообхаа ядрахдаа газар хэвтсэн байлаа. Тэр бээр өгүүлрүүн, 

	— Даадаа гуай минь, би арваад хоног гадагш гараагүй хүн. Хоорий даадаа манайхаар хааяа хааяа ирж надад жаахан жуухан юм өгөөд явдаг л байсан. Бид түүгээр нь л гол зогоож байсан. Урьд шөнө тэр манайхаар очсон нь үнэн. Тэгээд чухам хэн юу хийснийг нь би яаж мэдэх бил ээ. Хаа-н тийм. Хийраа манайд хүрз гуйж ирсэн. Нэг үндэс ухах юм ярьж байсан. Түүнээс хойш бид хоёр уулзаагүй гэвэл Дханиа энэ үгнээс санаа аван, 

	— За та дуулж байгаа биз дээ, бандид гуай минь. Хүнээс хүрз авч үндэс ухаж авчраад үнээнд өгсөн байна шүү. Эртээдийн нэг хэрэлдсэнээс хойш л тэр муу дотроо нэг юм бодоод явах шиг байсан юм гэв.

	Даадаадийнэ: — Энэ асуудал үнэн юм бол андашгүй, нүгэл нь нүдээрээ гүйх болно. Цагдаа шүүх юм хийсэн хийгээгүй хамаа алга. Бурхан тэнгэр гэдэг чинь нүгэлтнийг зүгээр өнгөрөөхгүй шүү дээ, Руубаа хүү минь гүйж очоод Хийрааг дуудаад ир. Бандид Даадаа дуудаж байна гэж хэл. Хэрэв тэр ярга хийгээгүй л юм бол Ганга мөрий ус авчирч олбог дээр цацан андгай хийх болно гэхэд Дханиа, 

	— Даадаа гуай минь, цаадах чинь андгай тангаргаас ер айдаггүй хүн, дороо л хийж орхино. Худал үнэн андгай хойд урьдхад хортой гэдгийг ер тоохгүй.

	Гообар: — Худал үнэн андгай гэдэг чинь балрал гэсэн үг шүү дээ. Худал андгай тавиад хорвоог яаж барах бил ээ?

	Энэ хооронд Руубаа гүйж ирээд: 

	— Гаагаа гэртээ алга байна. Бэргэн хэлэхдээ юманд явчихсан гэж байна гэж хэлэв.

	Даадаадийнэ сахлаа илбэн: 

	— Хаа явсныг нь асуусангүй юу? Гэртээ сууж байгаагүй биз? Алив Соонаа яв, гэртээ байгаа үгүйг нь үзээд ир гэхэд Дханиа хориглон, 

	— Үүнийг бүү явуул, Даадаа гуай минь. Яргалахын дон шүглэсэн муу бузар чинь хүүг минь бас яагаа чиг билээ гэв.

	Даадаа таягаа аван өөрөө явах гэж байтал Буниа хүрч ирээд, 

	— Нэг хувин, жаахан олс, таягтайгаа аваад явж өгсөн. Хаа очихыг нь асуусан боловч юу ч дуугараагүй. Гүнгэрваа дотор таван рупи байсан тэр ч алга байна. Лав тэр аваад явсан байх гэж өчив.

	Дханиагийн уур жаахан буурсан байдалтайгаар, 

	— Бузар нүгэл үйлдэж, байх газаргүй болохоороо тэр хаашаа зугтчихав гэв. Шообхаа, 

	— Тэр зугтаагаад хаа холдох бил ээ! Гангаа угаалга хийхээр л яваа биз. Дханиа, 

	— Гангаа явахад мөнгөөр яах юм бил ээ? Өнөө маргаашдаа тэнд ямар наадам цуглаан болж байгаа биш гэхэд Дханиагийн хэлснийг бүх хүмүүс дүүрэн зөвшөөрөв.

	Тэр өдөр Хоорийгийнх тогоолсонгүй. Хэн ч хоёр шард өвс ус тавьж өгсөнгүй. Тосгон даяар чимээ шуугиан намжирч хүмүүс энд тэнд хэд гурваараа цуглан сууж энэ тухай элдвийг шүүн ярилцана. Хийраа лав нэг тийшээ орголоо. Нууц нэгэнт задарлаа. Тэгэхээр шорон оронд орж нүгэл хилэнцээ наманчлах гэж сүрхий юм болохоор болов. Ингэхлээр зүгээр оргочихъё гэж бодох шиг боллоо гэж хүмүүс ярилцана.

	Буниа гэртээ ганцаараа суун уйлах зуураа ядаж хаашаа явахыгаа надад хэлээд явах нь яав даа гэж гоморхоно.

	Тодорхой бус байсан зарим нэг асуудлыг тэр орой цагдаа тэргүүн ирж гүйцээн магадлав. Тосгоны харгалзагч уг асуудлыг үүргийнхээ ёсоор дээш нь мэдэгдсэн бөгөөд цагдаа тэргүүн ч ийм асуудалд оролцохоосоо ер буцдаггүй хүн. Тосгоныхон ч түүнээс ихэд айн эмээдэг байв. Даадаадийнэ, Чингүүрсинг Ноокераам, Мангаруу саах, Лаалаа Пэтээшварий нар цөм хүрэлцэн ирж цагдаа тэргүүний өмнө алга хавсран зогсоцгоолоо. Хоорийг байцааж эхлэв. Амьдралдаа тэр анх удаа цагдаа-тэргүүний өмнө байцагдан зогсож байгаа тул дүүжлүүрийн тавцан дээр гараад ирсэн мэт ухаан алдтал айв. Дханиаг жанчихдаа сарвалзан сунадаг гар хөл нь цагдаа-тэргүүний өмнө очихоороо хунган дороо агчсан яст мэлхийн үе мөчис шиг ажгуу. Хүний судлыг амархан таньдаг цагдаа тэргүүний авьяаслаг нүд Хоорийгийн зүрхэнд жадлан орлоо. Сэтгэхүйн зүйд оновчтой бөгөөтлөө харьцахуйн ухаанд бүдүүлэгдүү нүд билээ. Хоорийгийн царайг харвал түүнд ганц сүрдүүлэг л чацгыг нь хавчуулахад хангалттай байлаа.

	Цагдаа—тэргүүн: — Чамд сэжигтэй хүн байна уу? гэж асуултаа эхлэв.

	Хоорий хоёр гараа газар хүргэн наманчилж өчрүүн: 

	— Надад тэр л яагаа бол гэж сэжиглэчихмээр хүн бодогдохгүй байна, засаг минь. Үнээ хөгшин тул үхлээрээ үхээ байлгүй.

	Энэ үгийг сонсмогц хойно нь зогсож байсан Дханиа, 

	— Дүү Хийраа чинь үнээ алсан шүү дээ. Засаг гэдэг чинь чиний хэлснийг итгэж суудаг тийм тэнэг биш шүү дээ. Үнэн мөнийг нь олохоор ирсэн гэдгийг чи мэдэж байна уу, үгүй юү? гэв.

	Цагдаа-тэргүүн: — Чи юун эмэгтэй вэ?

	Хүмүүс цагдаа-тэргүүнтэй ам нээх онь гараадахлаа гэж баярлалдан нэг нь нөгөөгөөсөө түрүүлж дуугарахыг хичээсэн боловч нэг зэрэг, 

	— Хоорийгийн гэрийн хүн, засаг минь! гэж нирхийтэл хашхиралдав.

	— Тэгвэл тэр Хийрааг дууд. Урьдаар би түүний өчгийг авна. Хаа байна тэр?

	Хүмүүс бас нэг зэргээр: 

	— Тэр өнөө өглөө алга болчихсон, засаг минь гэхэд цагдаа-тэргүүн, 

	— За тэгвэл би тэднийхийг нэгжинэ гэлээ.

	Нэгжлэг! Хоорийгийн амьсгаа давчдаад ирлээ. Хийраа нь байхгүй байхад гэрт нь нэгжлэг явах гэж үү? Хоорий тэр нэгжлэгийг хараад сууж байх гэж үү? Энэ муухай Дханиагаас л бүрмөсөн нэг боллоо. Энэ муутай л урьдаар нэгийгээ үзчихье. Хэрэв тэр энэ овог, удмын нэрийг л ингэж түймэрдэхээр ирсэн юм бол одоо түүнийг цааш нь байлгаж байхын хэрэг юү байна. Энэ муу, гурван уут барин гудамжаар тэнэх цагтаа л ойлгог.

	Тосгоны ихэс энэхүү гамшгийг гэтэлгэх талаар хоорондоо шивнэлдэв.

	Даадаадийнэ халзан толгойгоо сэгсрэн, 

	— Энэ чинь юм олж авахын л нэг арга шүү дээ. Хийраагийн юуг нь нэгжих вэ дээ гэж хэл гэж зөвлөв. Патээшварий бүдүүн өндөр хүн боловч бүдүүлэг тэнэг хүн биш ээ. Урт хүзүүгээ гүрдийлгэн байж, 

	— Энд энэ юм авах гэж л ирдэг шүү дээ. Нэг ирвэл юм авахгүйгээр хэзээ л буцдаг билээ гэхэд Чингүүр Хоорийг дуудаж чихэнд нь, 

	— Өгөх юм байвал шалавхан гаргаж өг. Тэгэхгүй бол наадах чинь хоолойноос чинь салахгүй шүү гэв. Цагдаа-тэргүүн, 

	— Би Хийраагийнхыг одоо нэгжлээ гэж дахин хашхирав. 

	Хоорийгийн царай цусаа хануулсан хүн шиг цонхийн шаргалтав. Нэгжлэг дүүгийнд нь болох тэднийд болох хоёр мөр нэг байлаа. Хийраагийнх тусдаа айл гэдэг нь үнэн авч тэр түүний төрсөн ах гэдгийг хорвоо мэдэж байгаа юм чинь. Гэвч түүнд яах ч арга мэх алга. Энэ үед адаглаж тавин рупитэй сэн бол цагдаа-тэргүүний өлмийд тавин, 

	— Засаг минь, нэр төрийг минь ивээж хайрла гэж үглэн дуулах сан. Гэвч түүний гарт хор аваад уучих ч сохор зоос байхгүй юм чинь яана даа. Дханиад хоёр гурван рупи бий авч тэр өлөгчин юу гэж өгөх билээ. Алах ял заагдсан шиг дайрч ирсэн зовлонг амсан дув дуугүй толгой гудайн зогсов.

	Даадаадийнэ Хоорийд санаа авхуулан өгүүлрүүн, 

	— Ингэж зогсоод юм бүтэхгүй шүү, Хоорий минь. Мөнгө зөнгөний арга бод.

	Хоорий арга нь алдарсан дуугаар, 

	— Би одоо яаж гуйх вэ, эзэнтэн минь. Толгой дээр овоорсон урьдах өрөө цааш нь харуулж чадаагүй байж ямар нүүрээрээ хэнээс гуйх билээ. Харин та л энэ гамшгаас аварч хайрла. Амьд мэнд л явдаг юм бол ачийг чинь нэг хариулж болох байлгүй. Би үхлээ ч гэсэн Гообар байх шүү дээ гэвэл, 

	Ихсийн хооронд цагдаа-тэргүүнд юу барих тухай яриа болов. Даадаадийнэ, тавь болох байх гэв. Чингүүр зуугаас нааш юм болохгүй ээ гэв. Ноокераам ч зуугийн талд байв. Хоорийгийн хувьд энэ гай гамшиг л цааш харж байвал тавь бай, зуу бай хамаагүй санагдав. Өөд болсон хүнийхээ шарилыг шатаахад нэг үүрэг түлээ ч бай, мянган тэрэг түлээ ч бай ер тооцоолон харамсдаггүй билээ.

	Харин Патээшварий энэ шударга бус явдалтай үл эвлэрэв. Энэ чинь хүн алж хүрээ талсан биш. Зөвхөн нэгжлэг болох гэж байна шүү дээ. Тэгэхээр хорин рупи бол оо юм биш үү? гэв.

	Бусад ихэс нь түүнийг нүд үзүүрлэн, 

	— Тэгвэл чи л цагдаа-тэргүүнтэй ярь. Бид тосгоныхоо л нэр сүрийг бодож байна гэцгээв.

	Хоорий Патээшварийн хөлд унаж өгүүлрүүн: 

	— Дүү минь, чи л намайг энэ аюулаас гэтэлгэхийг бод. Би насан туршаа чамд зарагдан явъя. Цагдаа-тэргүүн өөхлөг цүдгэр гэдэснийхээ бүх хүчийг шавхан байж, 

	— Хийраагийнх хаа байна. Би одоо тийшээ очиж тэднийхийг нэгжлээ гэж хашхирав.

	Патээшварий цагдаа тэргүүний чихэнд очиж, 

	— Нэгжлэг хийгээд яах вэ, эзэн минь. Түүний ах нь таны таалал доор байна гэв. Тэр хоёр тусдаа очиж хоорондоо шивнэлдэн ийн зөвлөлдөв. Цагдаа-тэргүүн, 

	— Яасан айл юм бэ?

	— Жигтэйхэн ядуу айл, ноён минь. Бор хоног ч үгүй айл.

	— Үнэн үү?

	— Үнээн үнэн, ноён минь. Би юу гэж худал хэлж байх вэ.

	— Үгүй тэгэхдээ ядаж тавин рупигийн хэртэй юм гарах байлгүй?

	— Юуны чинь тавь. Арвыг л гарвал түм гарлаа гэж бодоорой. Тавь гэдэг чинь түүний тавин төрөлд хураагаад ч олдохгүй хэрэг гэж Патээшварийн хэлэхэд, цагдаа-тэргүүн жаахан бодсоноо, 

	— За тэгвэл түүнийг тэгж зовоож байгаад яах вэ. Таныг л хэрэггүй гэж байгаа юм бол би зовоохгүй, болилоо.

	Тусгал бас жаахан давчихсаныг харж Патээшварий өөртөө юмгүй хоцорчихно гэж айж өгүүлрүүн: 

	— Үгүй ээ, ноён минь ингэж болохгүй. Бас тэгэхдээ ам руу орсон хишгийг хэлээрээ түлхэж болохгүй шүү.

	— Чи энэ тосгоныг хариуцсан хүн байж бас өөрөө шунах гээд байна уу даа? гэвэл, 

	— Ийм завшаан олдож байхад бид ч гэсэн таны хишигт хуруу дүрэх хүсэлтэй байлгүй яах вэ, эзэн минь.

	— За тэгвэл яв. Гучин рупи гаргуул. Хорийг нь надад, арвыг нь чи ав.

	— Бас дөрвөн тэрсүүлэгч бий шүү дээ. Тэднийг бас бодох хэрэгтэй.

	— За тэгвэл миний хорийн талыг хувааж өг, түргэл. Би явлаа. 

	Патээшварий үүнийгээ Чингүүрт хэлж мөнгө зээлэхийг зөвлөв. Чингүүр Хоорийг занган дуудаж гэр лүүгээ авч очоод их тус хүргэсэн байдалтайгаар, 

	— Өнөөдөр баталгаа бичнэ шүү. Чиний сэтгэлийг бодоод яаж ч чадалгүй өглөө шүү. Чи ачийг минь бодох юм байгаа биз гэж хэлээд Хоорийд хорин рупи авч өгөв. Хоорий мөнгийг тосон авч тэлээнийхээ хажуух уутанд хийгээд баяр туухай болон цагдаа-тэргүүний зүг одлоо.

	Явж байтал Дханиа гэнэт өмнө нь тулж хөндөлдөн зогсов. Гялсхийн мөнгөтэй уутыг нь шүүрэн авав. Боолт сул байсан тул рупи зад үсрэн газар ойчив. Дханиа аварга могойн адил шуухирч, 

	— Энэ мөнгийг хаанаас авч ирэв чи? Хэтээ бодвол эргүүлж өгсөн нь дээр байх аа. Би хэдэн муу үрстэйгээ гэдсэнд хийх хоол, мөрөнд углах хувцасгүй хоног сар өнгөрөөн ядаж байхад чи үхсэн муу нэр төрөө хамгаална гэж хармаа дүүрэн мөнгө авч гарна гэнэ ээ. Ямар их нэр төртэй хүн бэ чи. Чөтгөр тоохгүй муу зовлогод бас нэр төр байна аа? Тэр нэгжвэл нэгжиж, авбал авч л байна биз. Чи зуун рупигийнхээ үнээг явуулчхаад бас дээр нь нэр төр гэж хахууль барьж гүйнэ гэнэ ээ. Ямар их сүрхий нэр төртэй хүн бэ? гэхэд, Хоорий бүлх залгисан мэт таг зогсож бүх бие нь саг саг чичирнэ. 

	Ихсийн толгой гудайв. Цагдаа-тэргүүний нүүр ч жаахан улайв. Аргагүй, тэд амьдралдаа ийм эсэргүүцэлтэй тулж байсангүй ээ.

	Хоорий шон шиг таг гозойв. Амьдралдаа тэр өнөөдөр анх удаа Дханиад өрлүүлэн гэдрэг харлаа. Толгой ч өргөж чадсангүй.

	Гэсэн ч цагдаа-тэргүүн тийм амар ялагдал хүлээдэг толгой биш. Шижээргүй байдал үзүүлэн, 

	— Энэ тийрэн чинь, Хийрааг хорлох гэж үнээндээ өөрөө хор өгчхөөд ингэж байгаа юм биш биз? гэхэд Дханиа хуруугаа хооронд нь тасхийтэл хавирч

	— Тийм, тэгсэн юм. Би өөрөө үнээгээ алсан юм. Тэгээд юу гэж? Ямар чиний юмыг алсан биш. Чиний хяналт шүүлтэд чинь тэгж л бууж байгаа бол түүгээрээ л үзэж байхгүй юу? Гарт минь гинжээ хийхгүй юу. Чиний үнэн шударга, ухаан төгөлдрийг чинь харлаа, мэдлээ, үгээгүй ядуучуудын өр зурах нэг хэрэг. Сүүг сүүгээр нь, усыг усаар нь ялгах бас нэг хэрэг гэж хашхирав.

	Хоорий оч бадарсан нүдээ гялалзуулан Дханиа руу тавьж очлоо. Гэвч Гообар өмнүүр нь орж эрс байдлаар, 

	— Аав минь, одоо болоо юм биш үү, хойшоо холд. Үгүй юм бол миний урдаас гар бүү сарвайж бай гэдгийг хэлээд өгнө шүү. Би одоо танд гар хүрэхгүй. Би тийм хүн биш.

	Хоорий гэдрэг ухрав. Дханиа улам омойтож, 

	— Холд, Гообар чи! Энэ мууг яахыг нь үзье. Цагдаа-тэргүүн ч сууж байна. Аль хэр зоригтой юм бэ, үзье. Орон гэрээ нэгжүүлэхэд явчихдаг алдар нэр нь эхнэр хүүхдээ бүхний өмнө барьж авч жанчихдаа давгүй байдаг хэрэг үү? Энэ чинь баатрын хэрэг үү? Эрэлхэг баатар болно гэдэг чинь эр чадалтай дайсантай тулалдаж байж болохоос биш эмлэж авсан эхнэрээ зодож сууж болдоггүй байх аа. “Би энэ мууг хувцаслаж хооллож байна” гэж чи бодож байгаа байх. Өнөөдрөөс эхлээд чи тэр муу гэр орноо харж хамгаалаад үзээрэй. Би чамайг шалз шиг сорж байж уу, үгүй юу? Үүнээсээ сайхнаар хувцаслаж хооллож чадах нь уу, үгүй юу, үзээрэй! гэв.

	Хоорий ялагдалд оров. Эмийн өмнө эр хүн заримдаа хэчнээн хүч чадалгүй болдгийг тэр ойлгов.

	Ихэс рупиг түүж авлаа. Цагдаа-тэргүүн гарцгаах дохио өгөв. Дханиа Хоорий руу агсаж, 

	— Чи тэр рупи хэнээс авсан юм бэ? Эзэнд нь аваачиж өг. Бидэнд хэнээс ч мөнгө зээлэх шаардлага байхгүй. Энэ муусайнуудад Хакимийн шүүхэд аваачиж байсан ч сохор зоос долоолгохгүй. Үлдэгдлээ төлөх гэж хорин тавхан рупи гуйгаад байхад өгөх хүн гараагүй мөртөө хувааж идэх болохоороо бүгдийн чинь нүүр баясна гэнэ ээ? Энэ тосгоны тэргүүн гэж байгаа юмнууд чинь цөмөөрөө яргачин, цөмөөрөө ядуу бидний цусыг сорогчид. Хүү зээл, шан хишиг, хээл хахууль гэдгээр хүний шүүсийг сорогчид. Эд нарт л харин засаглал хэрэгтэй болсон улс. Эд нарыг шоронд явуулаад засаглал авахгүй. Эднийг шашин ёс, үнэн шударгын элчээр л засах хэрэгтэй.

	Ихэсийн царай барайв. Цагдаа-тэргүүн хий хоосон дүр сүр үзүүлэн ширэв татаж байв. Тэд нэр төрөө хамгаалах гэж Хийраагийн руу очно гэж гарч явлаа.

	Замдаа цагдаа-тэргүүн: — Энэ яасан дураараа авгай вэ? гэж асуухад Патээшварий: 

	— Яриа байхгүй дураараа хүн. Хэрүүлчийг нь яана. Ийм юмсыг буудаж байвал таарах юм гэвэл, 

	— Та нарыг муухай зовоолоо шүү. Уг нь дөрөв дөрвөн юм олдох байсан байх аа.

	— Ноёнд ч арван таван юм олдох байсан тэр ч байдаггүй шүү.

	— Миний авах юм юу байх вэ. Түүнээс эс авсан ч тосгоны нөхөд та нар өгөх юм чинь. Тэгэхдээ одоо харин арван тав биш бүр тавийг өгөх болно шүү. Харин түргэн шиг гаргаад өгцгөөгөөрэй.

	Патээшварий инээмсэглэн, 

	— Ноён та бас их доогтой хүн байна шүү гэхэд Даадаадийнэ, 

	— Их хүний шинж дээ. Ийм буян заяатыг бид олж харахгүй шүү гэв. 

	Цагдаа-тэргүүн ширүүлж, 

	— За битгий долигоноод байцгаа. Дуугүй тавин рупи бэлтгэцгээ. Харин ийм тийм гээд дургүй хүргээд байвал дөрвүүлийг чинь нэгжинэ шүү. Та нар Хоорий, Хийраа нараас тавь, зуун рупи авах гэж ажил сэдсэн улс биз дээ? гэв. Тэргүүн ихэс цагдаа-тэргүүнийг тоглоом хийж байна гэж бодоод явлаа.

	Чингүүр нүдээ ирмэн, 

	— Гаргаарай тавин рупи, Патээш гуай минь гэхэд Ноокераам явуулж, 

	— Патээш гуайн хариуцсан нутаг санж. Тэгэхээр тэр лав ноёныг мялаах юм байгаа биз гэв.

	Тэд бандид Ноокераамынд ирлээ. Цагдаа-тэргүүн дөрвөн хөлт дээр суун, 

	— За та нар юу болоод байна? Рупи гаргах уу, нэгжлэг хийлгэх үү? гэж шаардан асуув.

	Даадаадийнэ сэтгэл нэлээд зовсон байдалтайгаар: 

	— Гэвч ноён минь...

	— Би, гэвч мэвч гэсэн тайлбар үг сонсохгүй ээ.

	Чингүүр: — Эзэн минь, энэ чинь засгийн...

	— Дуу. Би та нарт арван таван минутын хугацаа өглөө. Энэ хооронд тавин рупи болгохгүй бол дөрвүүлийн чинь гэрт нэгжлэг явуулна шүү. Та нар Гандаасингийгээ мэднэ биз дээ. Түүнтэй нэг учирсан хүн дахин ер дуугардаг бил үү?

	Патээшварий зориг гарган, 

	— Эрх нь танд байгаагаас цааш нэгжих л үгүй юу? Их л сонин юм болох байх даа. Хэн ажлыг нь хийж хэн нь баригдах юм бэ?

	— Би хорин тав зургаан жил энэ цагдаа заргыг хийж байгааг мэдэж байна уу, үгүй юү?

	— Гэвч ийм улаан цайм юм бид үзээгүй.

	— Чи ийм улаан цайм юм үзээгүй гэнэ ээ? Хүсэж байвал үзүүлээд өгье л дөө. Энэ ч ёстой чигчий хурууны зугаа байна аа. Бүх тосгоноор чинь ч эргүүлчхэж чадахаар байна. Та нар намайгаа андуурч байгаа юм биш биз дээ?

	Дөрвөн ихэс дотор орж зөвлөлдөцгөөв. Тэгээд чухам юу зөвлөсөн нь тодорхойгүй боловч харин цагдаа-тэргүүний царай баяр хөөртэй харагдаж дөрвөн ихсийн амнаас өөдгүй муу үгс л урссаар байв.

	Цагдаа-тэргүүн мориндоо мордон одоход дөрвөн ихэс хажуугаар нь баахан гүйж байгаад сугаран хоцорч гэдрэг алхах нь хайрт талийгаачаа оршуулчхаад буцаж яваа мэт бөлгөө.

	Даадаадийнэ гэнэт, 

	— Хараал минь түүнд хүрэхгүй бол би энэ нүүрээ хэнд ч харуулахгүй гэж чарлав.

	Ноокераам залган авч, 

	— Ингэж олж авсан хөрөнгө ч хүнд хоол болж шингэдэггүй байх аа гэв.

	Патээшварий: — Дээрмийнх нь юм дээрмийн замаар орох болтугай.

	Чингүүрсинг тэнгэр бурханд сүжиг алдрав. “Өнөө бурхан тэнгэр чинь хаачлаа? Ийм улаан дээрэмчнийг хараад зүгээр сууж байдаг гэж үү?” гэж бодов.

	Энэ дөрвийн ингэж байхад зургийг нь дарчихмаар л байлаа.


АРАВ

	Хийраагийн ямар ч сураг гардаггүй ээ. Өдөр хоног өнгөрсөөр байлаа. Хоорий сураг чимээ гаргах санаатай хий дэмий гүйж гүйж эцэст горьдлого тасран суулаа. Тариа ногооны ид үе байдаг. Ганц хүн хаана нь ч үгүй. Тэгээд бас өөрийнхөөс илүү Буниагийн ногоо тариаг анхаармаар байдаг. Буниа ганцаараа болсондоо туних нь улам ч их боллоо. Хоорий түүний сэтгэлийг засан аргадан гүйнэ. Уг нь Хийраа байхдаа Буниад жаахан даруулга болдог сон. Одоо ч бүр дарагдах баригдах юмгүй боллоо. Хоорий чухамдаа Хийраатай л тулдаг байснаас биш Буниатай ийм тийм гэдэггүй байлаа. Буниа түүний занг сайн мэднэ. Харин учир болоход Кааркуун Саахав түүнээс түрээсний үлдэгдэл авна гэж нэг их шалгаасангүй зөвхөн жаахан залбирал хийгээд л газраа хагалахыг зөвшөөрсөн нь овоо байлаа. Тэгээгүй бол Хоорий өөрийнхөө түрээсний үлдэгдлийг төлөхийн хажуугаар бас түүнийхийг төлөхөөр мөнгө зээлэх хэрэгтэй байлаа. Будаа тариалалтын ид үе тул хөлсний ажилчин үл олдоно. Хоорий өөртөө энэ жил цагаан будаа тарьж чадсангүй. Гэвч Буниагийнхад хэрхэн яаж суулгахгүй байх билээ. Хоорий өдөр шөнөгүй зүтгэж байж тэдний будааг суулгаж өглөө. Одоо Буниад Хоорийгоос өөр түших тулах хүн ч үгүй болов. Буниагийн ядарч зүдрэхэд хорвоо Хоорийг л муу хэлнэ шүү дээ. Зүтгэж зүдэрсний ачаар Хоорий энэ зуны ургацаар нэлээд сайн хураалт авлаа. Буниагийн хашаа ч бүр тутаргаар дүүрэв.

	Хоорий, Дханиа хоёр ч тэр өдрөөс хойш хэрүүл талхиа нэг их хийхээ болив. Хоорий харин Гообартайгаа дуу цөөрөв. Эх хүү хоёр нийлж түүнтэй хэрэлдсэн билээ. Нэг гэрт байдаг авч гаднын хүн шиг цэмцгэр байцгаах болов. Сэлэх хүч дутмаг байж хоёр завинд суусан улс яаж зүдэрдэг билээ. Тийм байдал тэдэнд иржээ. Тосгоныхон ч гэсэн тэднийг урьдынх шиг нэг их хүндэтгэхээ болив. Дханиа ч яах вэ эр зоригоороо бүсгүйчүүлийг төдийгүй бүстэйчүүлийг эрхэндээ авсан хүн. Ойр хавийн хүмүүсийн дотор тэдний тухайд хэдэн сарын яриа болов.

	«Дханиа ер нь амаргүй хүн. Ер бишийн амьтан. Дханиа гэдэг чинь ёстой л Дханиа даа. Дханиа чинь Бхаавнийгийн хувилгаан байх шиг байна. Цагдаа-тэргүүн, бусад хүнийг бол аль хэдийн гинжлээд авсан. Тэгэхэд Дханиаг яаж ч чадаагүй гэдэг шүү. Дханиа ганцхан ухасхийгээд нөхрийнхөө гар дахь гинжийг нь тас татаж хаяад цагдаа тэргүүний сахлаас нь барьж аваад дороо хийгээд дарчихсан юм гэдэг шүү. Тэгээд цагдаа тэргүүн гуйж байж тавиулсан гэдэг шүү» гэж цуурхан ярилцацгаах болжээ. Түүгээр ч барахгүй хэдэн хоногийн турш хүмүүс Дханиагаас айн сүрдэж зарим нь мэхэсхийн мөргөж явдаг байж. Сүүлдээ жаахан хуучирсан боловч тосгон даяар Дханиагийн нэр сүр сүрхий их болжээ. “Ээ дээ, түүнд тун их зориг бий шүү. Аягүй бол эрчүүлийн хүзүүг нуга дарах хүн шүү” гэж ярилцах болжээ.

	Харин Дханиагийн зан байдал аажим аажмаар өөрчлөгдөх болов. Хоорийг Буниагийн газар дээр өдөр шөнөгүй зүтгэж байгааг хараад тэр юу ч эс дуугардаг байсан учир нь Хоорийгоос хөндийрч хүйтэрсэндээ биш харин Буниаг өрөвдөх сэтгэл төрсөндөө тэгсэн хэрэг байлаа. Мөн Хийрааг гэр орноо орхин зугтаж хүний нутагт тэнэсэн явдалд тэр ихэд харамсан зовох боллоо.

	Ингэж байтал Хоорийгийн бие бас өөдөө гарахаа больж байнга халуурч бүлээрч байдаг болчихлоо. Нэлээд хэдэн жилийн өмнө шар хумхаа өвчнөөр өвдөж ихэд зовж байсан нь одоо ахиж баймааргүй бололтой. Сүүлийн үед сар гаруй орноосоо босож чадсангүй. Энэ өвчин Хоорийгийн сүнс сүлдийг бүр шавхаж байгаагаар барахгүй Дханиаг ч гэсэн бүр номхруулав. Хань нөхрөө үхэх гээд байхад хажууд нь баатар болох гээд байхдаа ч яах билээ. Ийм үед чинь ханилсан хань нөхөр байтугай хонзогносон дайсантай ч үзэлцэж суухын сэгээ хаа байх билээ. Хэчнээн муу юм хийж байлаа ч гэсэн хорин таван жил толгой холбож нэг гэр оронд амьдарсан эр нөхөр нь шүү дээ. Энэ завсар амьдралын зовол жаргалыг түүний л хамт амсан хуваасан шүү дээ. Сайн ч байлаа, муу ч байлаа, түүний л ханилсан хань нь мөн. «Хөөрхий амьтан минь хэдийгээр хүмүүсийн өмнө намайг барьж авч зодож жанчсан боловч түүнээсээ болон сэтгэл нь зовохдоо урдаас чинь ч эгц харчхаж чадахгүй, унд хоолоо ч тайван идчихэж чадахгүй болчхож. Ийм амьтныг чинь би юу гээд л гангинан, санааг нь улам зовоогоод яах вэ» гэж Дханиа өрөвдөн бодох боллоо. Хоорийгийн бие сүүлдээ нэлээд сайжрах төлөвтэй болов. Тэд нэлээд эвтэй зүйтэй амьдарцгааж эхлэв. Нэг өдөр ярьж суугаад Дханиа, 

	— Тэр өдөр чамд тийм их уур хаанаас чинь гарч ирсэн бэ? Би ч чамд тун их уур хүрч билээ. Харин тэгэхдээ гар хүрэхгүй юм шүү гэж бодож байсан гэхэд Хоорий зовж ичингүйрсэн байдлаар

	— Одоо тэр өнгөрсөн улирсан юмны тухай яриад яах вэ, Дханиа минь. Надад ямар буг нь шүглэчихсэн байсан юм бэ, бүү мэд. Их муухай юм боллоо гэдгээ би сүүлд нь мэдэж мөн их зовсон шүү гэвэл, 

	— Хэрэв тэгэхэд чинь би ууртаа болоод үхчихсэн бол чи яах байсан бэ?

	— Чи намайг зөвхөн уйлаад л сууж байх байсан гэж бодож байна уу? Арай ч үгүй шүү. Хүмүүс чиний чандрын гал дээр миний хүүрийг бас л тавих байсан байх гэхэд, 

	— За дуугүй бай. Ийм муу ёрын юм ярьж суугаад яах вэ.

	— Тэр үнээ явахдаа толгой дээр минь бас наг ачаа нэмж тавьчхаад явдаг байсан шүү. Энэ Буниа гэж надад бас нэг сүрхий гай учирлаа. Яадаг юм билээ дээ бүү мэд.

	— Одоо яая гэх вэ? Зуд ирвэл хуц ухнад гэх шиг ах дүүгийн дотор гай гамшиг ирвэл хүмүүс тэргүүлэн байгаа чамайг л муу хэлэхээс биш бусдынх нь талаар бол юу ч дуугарахгүй шүү дээ.

	Маагх сарын8 бороо зүсрэх нэг хэцүү.

	Улирлын сэрүүн, борооны цутгах хоёр тун ч их зутруулна.

	Хоорий гэртээ харьж хоолоо идчихээд Буниагийн талбай дээр барьж авсан муу овоохойдоо эргэж ирээд хэвтэж авлаа. Эргэн тойронд хав харанхуйн дунд бүх байгаль чив чимээгүйгээр үүрэглэнэ. Хүйтнийг үл хэрэгсэн шалавхан шиг унтаж авъя гэж бодсон авч норсон хөнжил урагдсан цамцны завсар сиймхийгээр дайран довтлох хүйтний өмнөөс нойр хатан зориглон гарч ирж үл чадна. Сэтгэл саатуулдаг сэвсгэр улаан ч өнөөдөр олдсонгүй. Аргал хомоол унгасгасан боловч хүйтэн борооны бургиа цохионд тэсэж чадсангүй унтрав. Саарьтаж хагарсан хөлөө элгэндээ эвхэж, шавар шороонд эвэртэж хатуурсан гараа цавиндаа хавчиж хөнжилдөө шурган халуун амьсгаагаараа биеэ дулаацуулах гэж оролдоно. Энэ цамцыг хийлгээд таван жил гаруй болжээ. Муу Дханиа л бас мөнгө үрчихлээ гэж өчнөөн төчнөөн хараалгуулж байж эдийг нь Кабулаас явж байсан нэг худалдаачнаас авч өөрөө л нэг муу оёж шидэж өгч билээ. Энэ хөнжил ч Хоорийг төрөхөөс өмнөх үеийн юм ажээ. Хоорий хүүхэд байхдаа эцгийнхээ хамтаар энэ дотор унтдаг байж. Идэр залуудаа Гообарыгаа аван хүйтнээс зугтан үүнд ордог байж. Одоо ч гэсэн хөгширч илчээ барсан хойно энэ муу хуучирсан хөнжил нь хань болж байна. Гэвч энэ нь одоо хүйтэн хаахад ямар ч нэмэр халхавчгүй болж нэг л их нэвсийсэн бараа сүр болжээ. Түрээс төлбөр, хүү зээл өгчхөөд цаана нь жаахан юм үлдэж байсан тийм үе мөч түүний амьдралд нэг ч таарсангүй ээ. Тэгэхлээр хувцас хунараар биеэ бүрэх байтугай хоол ундаар голоо зогооход чухаг байжээ. Гэнэт байж байтал л, хийе гэхэд ертөнцийн ад болсон, хийхгүй гэхэд хорвоогийн шившиг болсон тийм хэцүү хэрэг явдал үргэлжлэн гарч ирнэ. Ухаан нь, одоо энэ хорвоо юу гэж байгаа бол доо. Буниад юмыг нь хийж өгсөн болж маллаад л тариа ногоо хамаг юмыг нь цөлмөж дуусаж байна гэж байгаа бол уу даа. Одоо хүний сайхан сэтгэл гэдэг чинь дандаа муугаар туурдаг болчихсон юм. Тэгж байтал тэндээс өнөө Бхоолаа гуай өнөөх авгай хүүхэд олж өгөх гэсэн чинь юу болов оо гээд зовоогоод байдаг. Би энд юу ч болсон юмгүй зүгээр сууж байдаг. Шообхаагийн хэлэх нь Буниа надад тийм ч сайнгүй байдаг бололтой. Одоо яая гэхэв дээ. Буниагийн гэр орныг би л өөд нь татаж явахгүй бол хэн ч яах юм билээ. Дханиагийн зүрх өдий болтол бас тийм сайн цэлмээгүй бололтой. Би уг нь л олны өмнө тэднийг тэгж зоддоггүй байсан юм. Түүнтэй хорин хэдэн жил нэг доор амьдарчхаад түмний өмнө түүнийг тэгж жанчиж байна гэдэг чинь үнэхээр миний л олхиогүйнх. Дханиа ч гэсэн өөрөө болж өгөөгүй золиг доо. Муу Дханиа ч өрөвдөлтэй амьтан. Ухаан нь одоо өмссөн саарийг нь хар л даа. Салбарч урагдаад сарлагийн бух шиг болчхож. Тэр, Соонаа Руубаа хоёртоо л хувцас гээд байхаас өөртөө гэж нэг дуугарахгүй шүү. Соонаагийн саарий ч бас яах вэ, хатгаж шидээд нэг хоёр сардаа углачхаж болохоор байна. Дханиагийнх маань л бүр тамтгаа алдаж гүйцэж. Би гэж үүнийхээ сэтгэлийг ч засчих ганц хоёр тохитой үг ярьчихаж чадахгүй хүн юм. Би адаглаж ганц хоёр залуургын үг өгүүлбэр хэлээд байдаг бол тэр яалаа гэж ингэж ухаан томоогүй юм шиг загнаж байх билээ. Би ч нас ахих тусмаа л сарлаг болоод байх хүн юм. Буянаар, надад нэг өвчин туссанаар л жаахан номхорлоо гэж Дханиа минь намайг бодож байдаг байх даа гэх мэтчилэн Хоорий бодож хэвтлээ.

	Өнөөдөр тэр хоёрын хооронд болсон яриа нь өлсөж байгаад идсэн хоол шиг амттай болжээ. Дханиа ч гаргадаггүй байсан голынхоо үгийг гаргажээ. Хоорий баярлахдаа өвдөг дээр нь толгойгоо тавьж, “Би чамайг зодсон шүү дээ. Тэгэхлээр чи одоо ор хариугаа авч хэд л бол хэд цохиж ав. Хэчнээн ч бол төчнөөн харааж ав” гэж хэлмээр санагдаж билээ.

	Гэнэт овоохойн ойролцоо хангир чингэр гэсэн чимээ гарах шиг болов. Чих тавин сонсвол лав нэг юм байх шиг болов. 

	«Энэ лав бандид Патээшийн охин байх. Ногоо хулгайлах гэж ирж байгаа юм. Энэ улс яахаараа ингэж дэггүй муухай болчихдог юм бэ. Эд нар бүхнээс дээгүүр хувцаслаж, бүгдээс ихийг зооглож, орон гэртээ мянга түмээр нь хураан дарж, өгөө аваа хийн, зээл хүүгээр баяжиж, нэгийн дараа бас нэг шинэ хэрэг босгож хээл хахуульд чихэлдэж байдаг байж яагаад ингэж ханаж цадахаа мэдэхээ байсан улс вэ. Эх нь хээр алаг бол хүү нь шийр алаг гэдэг үнэн шүү. Өөрөө ирж чадахгүй болохоороо эхнэр хүүхдээ хулгайд явуулдаг байна шүү. Ухасхийж очоод бариад авах юм бол өш хонзон болоод ус тасарчих юм бол уу. Эд нарын нэр сүр нь өндөр болохоос шинж чанар нь адгийн улс шүү. Ийм юмнаас болоод эмэгтэй хүнтэй зууралдаж байх чиг хаашаа юм билээ. За яах вэ, дураараа зулгааж аваад яваг. Намайг алга байна гэж санаг. Том хүмүүс ичих айхаа мэдэх биш. Жижиг бидний л ивээл хамгаалал байхгүй бол эд нар балрах улс шүү» гэж Хоорий бодов.

	Харин тэгсэн чинь Дханиа байлаа. 

	— Унтаж орхио юу, сэрүүн байна уу? гэж тэр ойртож ирээд хашхиран асуув.

	Хоорий шалавхан босож овоохойноосоо гарч ирэв. 

	Эхнэр өнөөдөр сайн зантай байна. Бороотой шороотой, хүйтэн сэрүүн ийм их орой болсон хойно ирж байна. Энэ яагаад ирдэг бил ээ? Лав нэг хэрэг асуудал гарч дээ гэж Хоорий бодоод, 

	— Хүйтэйд нойр хүрэхгүй байна. Чи энэ хүйтэнд орой болсон хойно юу гэж яваа юм бэ? Та нар зүгээр биз? гэж асуув.

	— Сайн, цөмөөрөө сайн.

	— Гообарыг явуулаад намайг дуудуулчихгүй яасан юм бэ?

	Дханиа юу ч дуугаралгүй шууд овоохойд орж ирээд, 

	— Гообар ч бүр нэр хөөдөж гүйцлээ. Юу хийсэн гэж санана? Өнөөх сэжиглээд байсан юмыг чинь гүйцээчихжээ гэв.

	— Юу гүйцээчхэж гэж? Хүн зодож барьчхаагүй биз?

	— Юу болж байгааг нь ч мэдэх юм алга. Чи өөрөө очоод л тэр өлөгчнөөс асуухгүй юу?

	— Юуны чинь өлөгчин? Юу яриад унав аа, чи? Галзуурчхав уу, энэ чинь?

	— Тийм ээ, галзуурахгүй яаж байх юм бэ. Байж суух чиг газаргүй болчхоод байхад гэвэл Хоорий одоо л дөнгөж ухаарав.

	— Би сайн ойлгохгүй байна, Дханиа минь. Тодорхой яриач! Юуны чинь өлөгчин гээд байна вэ?

	— Өнөө Чуниа л байхгүй юу. Өөр хэн байх вэ.

	— Тэгээд Чуниа хүрээд ирчихээ юү?

	— Тэгэлгүй яах юм бэ.

	— Гообар гэртээ байна уу?

	— Гообар нь сураг ч алга. Хаашаа зугтаж талийсан юм бэ, бүү мэд. Бас тэгээд таван сар болсон гэдэс ихтэйг нь яана гээч.

	Хоорий бүх учрыг ойлгов. Гообарыг байн байн үхэрчнийх рүү яваад байхад нь бас л үглэж дуулж байсан билээ. Харин тэгэхдээ ийм юм болчихно гэж огтхон ч зүүдлээгүй билээ. Залуу улсын л ажил байгаа байлгүй, хэчнээн л юу болно вэ гэж бодож явжээ. Салхины үлээлтэд хөх тэнгэрт хөөрөн нисэгч хөвөнгийн буурцгийг хараад юу л болох вэ гэж инээдэм хийдэг бөгөөд харин тэрхүү буурцаг задран тэлж хорвоо ертөнцийг харанхуйгаар бүрхүүлнэ гэдгийг хүн байтугай бурхан тэнгэр ч үл санах хэрэг ажээ. Гообарыг ийм хүн гэж огт санасангүй. Гэнэн томоогүй, ичимтгий зовомтгой, хүүхэд чигээрээ яваа хүн гэж бодож явжээ. Тэгсэн чинь харин ийм том ажил хийж явдаг байна шүү. Ах захаасаа ч айсан юм байдаггүй. Адаглаж Чуниаг гэртээ авчраад яаж байлгаж байх тухай бодоогүй байна шүү.

	— Гообарыг хаачсан тухай тэр Чуниа тэгээд юм ярьж байна уу? гээд, — Үгүй тэгээд одоо түүнтэй юу ч ярих юм билээ гэж Хоорий бухимдсан дуугаар өгүүлэв.

	Дханиа уцаарлаж: — Чиний наад ухаан санаа чинь бүр яачихаа вэ? Гообар зугтаад хаа явах билээ. Энэ хавьд л нэг газар хоргодоод сууж байгаа биз. Тэр алдагдаад хаа л холдох бил ээ. Бусад нь ч яах вэ, энэ бузар Чуниаг л яадаг юм бэ. Юу ч болсон би л гэртээ байлгашгүй.

	Гообар үнээ авах гэж очсон анхны өдрөөс эхлэн түүнтэй танилцсан юм санжээ. Гэдэс ихтэй болчхоогүй бол нуугаад л байх байж. Гэдэс томроод ирэхлээр Чуниа элдвийг бодон айж эхэлжээ. Тэгээд хоёулаа нэг тийшээ оргочихъё гэж ч ярьдаг байж. Гообар нэг эмэгтэйг аван хаа одох ухаанаа эс олон өдий болтол яаж ч чадахгүй арга саам хийсээр байжээ. Өнөөдөр хэрэг эцэстээ тулж намайг эндээс нэг тийш нь хөдөлгөхгүй бол би амиа хорлохоос өөр замгүй боллоо гэж Чуниагийн шаардахад Гообар, 

	— За тэгвэл манайд оч. Хэн ч юу ч гэхгүй байх. Би ээжийгээ аргалчхаж чадна гэж хэлжээ.

	Ийн ярилцан шийдээд тэр хоёр тэндээс гарч нааш явсан юм байжээ. Гообар эхлээд түрүүлэн алхаад байж. Тэгтэл хаа хоцорсныг бүү мэд, нэг мэдэхэд Гообар сугараад хоцорчихсон байлаа. Чуниа ч баахан хашхирч зогсжээ. Тэр ирсэнгүй гэнэ. Тэгэхлээр нь манайд гүйгээд ирсэн гэнэ. 

	Хийсэн үйлийн үрээ амс гэж би хэллээ.

	Дуугарахгүй юм. Уйлаад л байх юм. Босох ч үгүй юм. Хэлдэг нь л “би ямар нүүрээрээ харих юм бэ?” гэх юм. Бурхан ийм үр заяасанд орвол заяагаагүй нь дээр. Одоо тэгээд яана. Өглөө болохтой зэрэг хүн бүхэн мэдчихээд тосгон даяар л нэг шуугиан болно. Тэгэхлээр гэртээ ч хонуулах арга алга. Манайд ийм гичийг байлгаж байх зай алга. Тэр бид хоёрын нэг нь л энэ гэрт байх болно гэж үглэв.

	Хоорий: — Чи түүнийг гэртээ оруулахгүй байж чадсангүй юу?

	— Яаж хэлээд ч хүч хүрсэнгүй. Тэгээд харин одоо хөдлөхгүй суучих юм.

	— За явъя, тэгвэл. Босох үгүйг нь үзье. Босохгүй бол чирээд гаргачихгүй юу.

	— Бхоолаа барам мэдэж харсаар байж дуугүй суугаад байсан байхгүй юу. Ийм ч эцэг байдаг юм биз дээ.

	— Тэр юу мэдэв гэж. Түүнийг бас дунд нь хавчуулаад яах вэ.

	— Яагаад мэдэхгүй байх вэ. Гообарыг өдөр шөнөгүй эргэлдээд байхад үзэхгүй, нүд нь сохорчихоо юу. Энэ үүгээр яагаад эргэлдээд байгаа юм бэ гэж боддог байгаа даа.

	— Явъя, би Чуниагаас асууя.

	Тэд овоохойгоос гаран тосгоны зүг одлоо. Хоорий, 

	— Одоо шөнө дунд өнгөрч байгаа байх аа?

	— Тэгэлгүй яах вэ. Хүмүүс таг унтацгаачхаж. Ямар ч хулгайч ирэхэд мэдэх юм алга.

	— Хулгайч ийм тосгоноор явдаггүй юм шүү дээ. Баячуудын гэрээр л эргэдэг юм.

	Дханиа Хоорийгийн гараас барьж аваад, 

	— Хүүш, чи битгий их чимээ гаргаарай даа. Тосгоныхон сэрээд асуудлыг мэдчихнэ шүү гэхэд Хоорий ширүүн дуугаар, 

	— За ямар хамаа байсан юм бэ. Гараас нь чирээд тосгоноос гаргаж хаяна. Энэ асуудал хаашдаа л задрахаас цааш өнөөдөр ч задарсан яадаг юм бэ. Тэр юу гэж миний гэрт ирсэн юм бэ, Гообар энэ бузар ажлаа биднээс асууж хийсэн биш гэв.

	Дханиа гараас нь дахин дугтарч, 

	— Гараас нь бариад авахлаар тэр хашхирна даа.

	— Хашхирч л байг.

	— Өчнөөн шөнө орой болчихсон хойно бүсгүй амьтныг хаашаа явах вэ гэдгийг нь бас бодох хэрэгтэй шүү дээ.

	— Явдаг газар луугаа л явна биз. Манайд байх ямар албатай биш, шөнө орой болсон хойно гэрээс хөөж гаргана гэдэг ч хэцүү л байна даа. Ядаж хөл хүндтэй амьтан. Өөрөө айгаад өрөөлийг айлгачихвал гай болно шүү. Ингэхлээр жаахан бодолтой л байх хэрэгтэй.

	— Үхэж байна уу, хатаж байна уу? Бидэнд ямар хамаатай юм бэ? Хаашаа л явдаг санж, яваг. Бидний нэр муудах юу байдаг юм бэ. Гообарыг ч одоо хөөнө.

	Дханиа уртаар сүүрс алдав. 

	— Нэр бузарлагдах ч бүр бузарлагдаж гүйцлээ л дээ. Энэ насанд арилна ч гэж байшгүй. Гообар ч биднийг бүр хөнтөрлөө л дөө.

	— Гообар биш, энэ муу гичий л хийж байгаа юм. Тэр чинь энэ муугийн бузар саварт л орсон хэрэг байхгүй юу.

	— Хэнээс нь ч боллоо гэсэн нэгэнт живж гүйцлээ л дээ.

	Тэр хоёр хаалган дээрээ хүрч ирлээ. Дханиа гэнэт Хоорийгийн мөрөн дээгүүр хоёр гараа тавьж, 

	— Түүнд гар битгий хүрээрэй, мэдэв үү? Тэр буруу юм хийснээ мэдэж гэмшиж байгаа хүн. Хувь учир нь ингэж эргэчхээгүй бол ийм юм юу гэж үзэх билээ. Хөөрхий амьтан гэв.

	Дханиагийн энэхүү эхийн хайр нь шөнийн харанхуйд зулын гэрэл мэт Хоорийгийн сэтгэл зүрхэнд туяаран ая засал болон гэрэлтэв. Хэлэгч сонсогч хоёрын зүрхэнд өнгөрсөн залуу үеийн янаг зөөлөн сэтгэлийн ундраа сэргэн босож хорин таван жилийн өмнө тэр хоёрын нийлж байсан явдал тус тусын нь санаанд нэгэн зэрэг оржээ. Дханиагийн эвлэрэлт сэтгэлийн тэрхүү тэврэлт нь хязгааргүй итгэл хайрыг ундраан байхуй нь бүхий л муу муухай боолт саад, хир буртгийг өнгөлөн дарах шиг болов. Хоёулаа үүдэндээ хүрч ирэн хаалганыхаа завсраар шагайв. Гүнгэрваа доторх зулын гэрэл гэр дотор сүүмэлзэн гэрэлтэж Чуниа өвдгөн дээрээ толгойгоо тавин хаалганы харанхуй руу ширтэн суугаа нь нэгхэн агшны сэтгэл татам сайхан царайгаа нэг үзүүлчхээд хайрлах сэтгэлгүйгээр алга болсон тэр нэг баярыг харанхуйн дундаас дахин нэг олж харахыг хичээн байгаа мэт. Тэр бээр гай гамшгаас аврагдан суух бяцхан сүүдэр эрэн эрсээр эцсийн бүлэгт нэгэн бяцхан нөмөр олж аваад амсхийн суутал өнөөдөр тэрхүү нөмөр хорго нь гэнэт алга болон түүний өмнө аюулт хар мангасын ам лугаа адил залгих том аюул тулгаран ирсэн юм шиг чойчийн суух нь харахад зүрх эмтрэн өрөвдмөөр ажгуу.

	Гэнэт хаалга нээгдэн Хоорийг орж ирэхийг хармагц тэр айн цочиж ухасхийн үсрээд хөлд нь үсрэн ойчиж уйлан чарлаж өгүүлрүүн: 

	— Даадаа минь, одоо ертөнц дээр танаас өөр намайг гэх ямар ч нөмөр нөлөө үгүй боллоо. Ална уу, зодно уу хамаа алга. Гагцхүү гэрээсээ л битгий гаргаарай гэв.

	Хоорий доош бөхийн нуруун дээр нь илэн тайтгаруулж өрөвчхөн зөөлөн сэтгэлийн дуугаар, 

	— Битгий бачимд, охин минь. Битгий ай. Энэ чинь чиний гэр, чиний үүд, чиний хүмүүс. Санаа тайван эндээ амьдар. Чи Бхоолаагийн охин байсан бол одоо миний охин болж. Биднийг амьд явахад чамд зовох юм байхгүй. Биднийг байхад хэн ч чамайг нүд үзүүрлэж чадахгүй. Хоол ундыг чинь бол бид аргална. Харин хувцас хунараа л та нар өөрсдөө аргалж байдаг юм байгаа биз гэж ярив.

	Чуниагийн сэтгэл тавигдаж Хоорийгийн хөлд улам чанга наалдаж: 

	— Даадаа минь, та одоо миний эцэг. Ээж минь, та одоо миний эх. Энэ ертөнцөд та нараас өөр намайг гэх хүнгүй. Надад нөмөр нөөлгөө хайрла. Тэгэхгүй бол аав, ах нар минь намайг амьдаар минь тастаж хаяна гэж өчин гуйв.

	Дханиа өрөвчхөн сэтгэлээ барьж эс чадлаа. 

	— Охин минь чи эндээ байх болно. Би тэр аав, ах нарыг чинь харъя. Ертөнцөд зөвхөн тэд хаанчилж байгаа биш. Их л бодохдоо гоёл чимгийг чинь булааж аваачна биз. Тайлаад шидчих хэрэгтэй. Түүний хэрэг байхгүй гэв.

	Саяхан хэдэн мөчийн өмнө Дханиа ууртаа болоод Чуниаг өлөгчин янхан, удам угсаа бузарлагч гэж хэлэхгүй муухайгаар хэлж загнаж шүүрдээд л гаргачих алдаж байж билээ. Тэгтэл одоо харин хайр ивээл, хамгаалал өршөөлөөр дүүрсэн эх хүний үг урсган байгааг Чуниа хармагцаа Хоорийгийн хөлийг тавьж Дханиагийн хөлд очиж уналаа. Дханиа нэгэн ариун санваартны адил тэр нүгэлтийг тэврэн авч нулимсыг нь арчин айсан зүрхийг нь амгалан зөөлний үг уураар дэвтээн тайвшруулах нь дэгдээхэйгээ далавчин дороо хамгаалан хумьж байгаа шувуухай мэт ажгуу.

	Хоорий: — Энэ муу амьтанд идэх уух юм өг гэж Дханиа руу зангаж улмаар Чуниад хандан, 

	— Гообар хаачсан бэ, чи мэдэв үү, охин минь? гэж асуув.

	Чуниа уртаар сүүрс алдаж, 

	— Надад юу ч хэлээгүй. Надаас л болоод... гэж хэлэнгүүтээ үг нь нулимсандаа живэн алга боллоо...

	Хоорий Гообарын төлөө зовж байгаагаа нууж эс чадав. 

	— Өнөөдөр чамтай уулзахдаа тэр ер нь ямар янзтай байх шиг байсан бэ? гэж асуув.

	— Инээж хөөрөөд л зүгээр л байх шиг байсан. Чухам цаанаа ямар байсан юм бэ, бүү мэд.

	— Чи юу гэж бодож байна даа? Тосгондоо бий юу, гадагшаа явчихаа болов уу?

	— Гадагшаа явчихсан байж мэдэлгүй ээ.

	— Би ч бас ингэж бодож байна. Ямар их гэнэн томоогүй байна даа. Би ямар түүний дайсан биш. Сайн муу юмыг нь тэсээд л өнгөрөөнө шүү дээ. Ингэж оргож зугтана гэдэг чинь биднийгээ л чадаж байгаа хэрэг байхгүй юу?

	Дханиа Чуниагийн гараас хөтлөн дотогш авч ороод өгүүлрүүн: 

	— Аймхай муухай золиг. Хүнтэй нийлнэ, амьдарна гэж гэр орноос нь авч ирчхээд тэгээд эцэст нь сураггүй хаяад зугтдаг нь юу билээ дээ. За чамайг ирэхлээр чинь энэ оронд шагайлгаарай май гэв.

	Хоорий орон дээрээ хэвтэн Гообарын хаашаа явсан тухай бодолхийлэн зовуурилав.

	
АРВАН НЭГ

	Ер бишийн энэ явдлын тухайд дэгдвэл зохих яриан шуугиан босон хөөрч хэдэн сараар яригдав. Чуниагийн хоёр ах нь бороохой шийдэм барин Гообарыг эрж тосгон хэссээр байв. Бхоолаа Чуниагийн нүүрийг харахгүй, тэр тосгон руу гишгэх ч үгүй гэдэг андгай тангараг тавив. Хоорийгоор өнөө авгай хүүхэн олуулах ч бүр өнгөрлөө. Одоо Хоорийгоос үнээнийхээ үнийг бэлэн мөнгөөр гаргуулж авна гэх бөгөөд төлөхгүй хойшилбол гэр орныг нь ч болсон дуудлагад гаргуулна гэж сүрдүүлэх болов. Тосгоныхон Хоорийг овог удмынхаа гадна хасаж гаргав. Одоо түүний ганснаас нь тамхи татах, аяганаас нь ус уух хүнгүй болов. Зарим хүмүүс Хоорийнхыг худгаас ус авхуулахгүй гэж оролдож үзсэн боловч Дханиагийн хэцүү догшныг хүн бүхэн мэдэх тул хэнд ч түүнийг хориглох тийм зүрх байсангүй. Хэнийг ч болов ус цас авахад саад хийх юм бол амиа солилцоно шүү гэж Дханиа бүхэнд сануулан хэлсэн нь бүхнийг усан хөөс болгожээ.

	Надаас л болж хамаг хэрэг ундарлаа гэж Чуниа бүхнээс илүү шаналан зовлоо. Гообарыг эрж хайх боловч чимээ сураг гарч өгдөггүй нь түүний сэтгэлийг улам бүр лаадан шаналгав. Гадагш гарахад нь тал бүхнээс элдэв бусын дайрал доромжлол цутган ирж амь гарахад тун ч хэцүү болсон учир бүхэл өдөржингөө гэрийн мухарт нуугдан шигдэнэ. Гэр орны ажлыг хийхийн хажуугаар сав л хийвэл усан нүдэлж суух болов. Дханиаг л юм бодуулж, юм хэлүүлэх болгочих вий гэхээс бүх яс үс нь хавтайна. Энэ гэрт түүний гараас хоол идэх хүнгүй тул хоолыг гардан ганцаар үл хийнэ. Бусад ажлыг бол тэр ганцаараа үүрч давна. Тосгонд хаа л нэг хоёр хүн цуглан сууна вэ, тэнд л Чуниагийн «бузар явдлын» тухай яриа явагдах боллоо.

	Нэг өдөр Дханиа мухлагаас эргэж ирж явтал Даадаадийнэ замд нь дайралдав. Дханиа хажуугаар нь дуугүй яваад өнгөрчих санаатай доош харан үзээгүй дүр үзүүлэн алхлаа. Гэвч Бандид оролдох өдөх завшаантай мөчийг хэзээ ч эс андах билээ.

	— Гообар сураг чимээ бий юу, Дханиа? Орон гэр овог удам баллах үр төржээ дээ гэж асуув.

	Дханиа ч бас ингэж бодож явдаг байж, 

	— Аюул занал ирэхэд чинь хүний ухаан санаа ч бас явчихдаг байна шүү, өөр яах вэ гэж гутруу байдлаар ярив.

	Даадаадийнэ: — Та нар уг нь тэр бузар эмийг л гэртээ байлгадаггүй байсан юм. Сүүнд орсон буртгийг хүн гаргаж шидчихээд сүүг нь уучихдаг шүү дээ. Хар л даа, та нар түүнээс болж хэчнээн их муу нэр дуулж ямар янзтай олон түмний шившиг болж байна даа. Тэр өлөгчнийг л гэр орондоо орогнуулаагүй бол хаанаас ийм юм болох билээ. Хүүхдүүд яах вэ хэлж ярьж байхгүй бол алдаатай буруу юм хийж л байдаг юм. Овог угсааныхантайгаа нийцэж санваартан дээдэст зоог бэлэг барьдаг болтол энэ аюулаас гэтлэхгүй дээ. Уг нь түүнийг л гэр орондоо байлгаагүй бол болох байсан юм. Хоорий ч яах вэ, бүдүүлэгдүүхэн амьтан. Чи одоо яагаад өөрөө давагдчихав даа гэж дайрсан байдалтайгаар ярив.

	Даадаадийнийн хүү Маадаадийнэ бас нэг элдүүрчний охинтой орооцолдсон билээ. Бүхий л тосгоноороо мэддэг авч түүний нэр алдарт муу юм ер нялзсангүй. Тэр хуучнаараа л хуримын уншлага хийж, хунил сар үзэж, дом тарниа хийсээр л явдаг байж. Тэр харин өдөр болгон хилэнц бузраа наманчилж байна гэж угаалга тариа хийдэг байсан билээ.

	Дханиа анхандаа Чуниаг гэртээ байлгаснаас иймэрхүү гай гамшиг гарна гэдгийг сайн мэдэж байжээ. Гэвч түүний зүрхэнд яагаад тэгж өрөвдөх сэтгэл төрөх болчихсон бэ, бүү мэд. Хэрэв Чуниаг тэр шөнө л гэрээсээ хөөгөөд гаргачихсан бол ингэж шившиг доог болохоор юм гарахгүй байсан билээ. Гэхдээ хөөрхий бүсгүй амьтныг тэр орой болсон хойно гэр орноосоо хөөн гаргасан бол тэр шөнө түүнд голын эргүүлэг, худгийн гүнээс өөр орох газаргүй байсан тул тэр үед арга буюу өрөвдөх сэтгэл төрсөн билээ. Овог угсааны ёс горимыг сахиж байна гээд нэг амьтныг, чухамдаа нэг ч биш хоёр амьтны амийг золионд гаргаж болох байсан уу! Шившиг доог болно гэдгээс айж хүнийг сүйтгэж болох байсан уу? Тэгээд бас Чуниагийн ялдам зөөлөн өрөвдмөөр загнаж бүлтгэнэн байсан нь яаж ч болохгүй болгожээ. Тэр гаднаас шатаж оволзоод л ороод ирнэ. Чуниа урдаас нь ус ундаа бариад л аргадан царайчлаад л угтана. Хөл гарыг нь барьж дарж илж маажиж өгнө. Тэгэхэд нь л уур хилэн нь ус болоод л шалчийгаад явчихдаг байж. Урьдах ичил зоволтдоо шарагдаж үхэх гэж байгаа хөөрхий амьтныг өөр бас юугаар хүндрүүлж дарах билээ. Үхсэн хүүрийг зодоод хэрэг байдаг уу!

	Дханиа эрс шулуунаар өгүүлрүүн: 

	— Энэ удам угсааны ёс горим гэдэг чинь хүний аминаас ч илүү тийм их үнэтэй цэнтэй зүйл юм уу, Даадаа гуай? Хурим гээд байх ч юу байх вэ. Тэгэхдээ л миний хүү түүнтэй чинь халуун өврөө хуваалцсан юм шүү дээ. Аман дээрээ бол цэвэрхэн, ачир дээрээ бол энэ байтугай бузрыг үйлдэж суудаг ихэс дээдчүүд ч байдаг шүү дээ. Гэвч тэдний тухайд ярьдаг дуугардаг хүмүүс хаа байна. Бид мэтийн ядуу даржин улс л ийм юм хийвэл удам угсаа бузарлалаа, ёс зарчим эвдлээ гээд толгой авчих гээд байдаг нь ямар учиртай юм бэ? Дээд хүмүүсийн хамар нь доод хүмүүсийн аминаас ч үнэтэй юм байдаг шиг байна. Бидний толгой бол ч юу ч биш л дээ.

	Даадаадийнэ ялагдлыг тийм амар хүлээдэг толгой биш дээ. Тосгон даяар хэрэн тэнэж эндхийг нь тэнд, тэндхийг нь энд болгож л явдаг ажилтай хүн. Тэр шууд хулгай хийхээсээ жаахан хулгана. Бусдыг нь бол цөмийг гүйцээнэ. Харин хулгайн юмыг хуваалцахдаа хожигдож явсан удаагүй билээ. Ер нь ямар нэг асуудал дээр дал шороодож явсан толгой биш ээ. Газрын эздийн түрээсэнд өнөө болтол сохор зоос ч төлж явсан удаагүй. Нэхлэг шаардлага жаахан ирчихвэл худагт унаж үхнэ гэж гүйж ч мэднэ. Тэгсэн мөртөө хүмүүст мөнгөө зээлүүлж хүү хурааж сууна. Хэн нэг авгай гоёл чимэг хийлгэх гэвэл Даадаадийнэ л гүйж явна. Хурим муримын асуудал гарвал тэр бас хэзээний байж байна. Энэ бүхнээс тэр нэр хүнд, шан хишиг хүртэж суудаг, тэрүүхэндээ ашигтай ая зан ажээ. Мөн өвдсөн зовсон хүн дээр очоод үлээж тарнидах, эм тан боох ид шидийг үзүүлж ч магадгүй билээ. Чуулга зөвлөгөөн болбол залуутай нь залуу, хүүхэдтэй нь хүүхэд, хөгшинтэй нь хөгшин болж цэцэн мэргэн ярьж ч чадна. Хулгайчийн ч хань, хааны ч бараа тул тосгон даяар түүнд итгэх хүн ховор аж. Хүмүүс байн байн сайн чадуулдаг мөртөө түүнтэй салахгүй бөндгөнөж байдаг нь түүний аманцар хэлэнцрээс болдог биз ээ.

	Эрүү сахлаа чичрүүлэн байж өгүүлрүүн: 

	— Дханиа минь, чи ч ярьж байна. Эрдэмтэн мэргэд бол ингэж л ярьдаг юм. Тэгэхдээ бид ертөнцийн ёс жамыг дагах л хэрэгтэй болно шүү дээ.

	Энэ мэтчилэн  Лаалаа Патээшварий Хоорийг оролдож үзлээ. Тэр тосгон даяар буян заяатай хүн гэдэг нэртэй билээ. Арван тавны өдөр үнэн үйлийн судар тогтмол уншуулна. Тосгоныг хариуцсан ашгийн түшмэлийн хувьд газар хагалах, хөрс боловсруулах ажилдаа энэ тосгоноос бас хүн дайчлаад ажиллуулчих бяцхан эрхтэй байдаг ажээ. Хүмүүсийн хэрүүл маргааныг таслах нэрийдлээр дундаас нь хөөрхөн мөнгө цохино. Тосгоныхон түүнээс бас таг ч үгүй айна. Ядуучуудад тав арваар нь таслан зээлдүүлдэг мөнгөнийхөө хүүгээр хэдэн мянгыг хурааж амжжээ. Тариачдаас хурааж авсан ургацын ашгаас шүүх цагдаагийн эрхтэнд тал засан бэлэг хадаг тогтмол барина. Иймээс ч тэр нутагтаа нөлөө хүч яг ч үгүй байдаг ажгуу. Олныг өөртөө татахдаа бас нэлээд овжин, өвчин зовлонтой үед нь эргэж тойрч эм танхан олж өгнө. Хурим найрын үед жууз тэрэг, олбог дэвсгэрээ зээлсэн гуйсан хүнд өгч түр эдлүүлнэ. Иймэрхүү юмаар хүмүүсийн дунд сайн нэр олж авчээ. Тэр Хоорийтой уулзаад, 

	— Та нар ямар өвчин тусаж байгаа нь энэ вэ, Хоорий минь? гэж асуув.

	— Та юу гэнэ ээ, Лаалаа гуай? Би сайн дуулсангүй гэхэд Патээшварий хойноос нь гүйцэж ирээд, 

	— Дханиагийнхтай адил чиний ч ухаанд ухна ишиг үхчхэж гэж энэ улс ярих юм. Чуниаг гэр лүү нь хөөгөөд явуулахгүй юунд ингэж олны шившиг, жигшил болоод суугаа юм бэ? Цаадах чинь чухамдаа хэний шээсийг ч тээгээд ирсэн юм билээ. Чи юуг нь мэдэж гэртээ байлгаад байгаа юм бэ! Өөрийн чинь хоёр охин одоо бараг хуримлах болчхоод байдаг. Энэ тухайгаа жаахан бодсон чинь дээр биш үү гэв.

	Хоорий иймэрхүү улиг болсон гийчилж гоочилсон яриаг сонссоор байгаад одоо дургүй нь хүрдэг болжээ. Эгдүүцсэн байдлаар өгүүлрүүн: 

	— Энэ бүхний чинь ойлгож байна, Лаалаа гуай минь. Ингэхлээр би ер нь яах болж байна даа? Би гэрээсээ Чуниаг гаргачихлаа гэхэд Бхоолаа түүнийг хүлээж аваад гэртээ байлгах уу? Хэрэв тэр байлгана гэх юм бол би өнөөдөр ч гэсэн хүргээд өгчхөж болохоор байна. Харин та энэ тухай тэд нартай яриад учрыг нь олоод өгөх юм бол би таны ачийг насан туршаа мартахгүй. Тэнд, түүний хоёр ах шиг юм нь үүнийг цуслахаар зэхээд байхад нь би энд түүнийг гэрээсээ хөөгөөд гаргачхаж болж байна уу? Нэгд ирэхэд түүнд бүтэлгүй хүн учирч гараас нь чирч гэрээс нь гаргаад хаяж орхиж. Түүн дээр нь би нүд үзүүрлэн гэр орноосоо хөөж гаргах юм бол тэр амьдарна барина гэж ажил төрөл, орон гэр хөөцөлдөж явах юм гэж үү? Амиа хорлочихвол хэнд хилэнц нүгэл нь буух бил ээ? Охидын хуримыг бурхан мэдэхээс өөр хэн мэднэ. Нас бие нь гүйцээд ирэхийн үед ямар ч болов хувь хувьдаа таарсан нэг зам гарч ирэх л байлгүй. Манай овог удамд өдий болтол хүнтэй нийлээгүй оронгийн мухар сахиж насыг барсан охин сүвтэй юм нэг ч гараагүй билээ. Удам угсаа дотроо хурим хийлгэнэ гэж дөр хамаргүй юм шиг зүтгэж байж хүний амь хохируулж болох уу? гэлээ.

	Хоорий уг нь дөлгөөн томоотой, үг цөөнтэй, номой даруухан явдаг хүн. Хийраагаас өөр хэн боловч түүнд муу юм санасан хүн энэ тосгонд байтугай хавьд үгүй ажээ. Гэвч энэ удаа Хоорийгийн энэ ажлыг хэн ч тэсвэрлэн хүлээж чадсангүй. Ойлгож байгаа ч гэсэн ойлгохгүй байгаа юм шиг байгаа нь хүмүүсийн дургүйг их хүргэжээ. Эрэгтэй, эмэгтэй хэн боловч нийгмийн шаардлагаас зөрөх юм бол зөв ч байлаа гэсэн нийгэм тэдэнд амар заяа үзүүлдэггүй билээ.

	Тэр орой энэ асуудлын талаар тосгоны ёс зүйчдийн зөвлөгөөн боллоо. Зөвлөгөөнийг Даадаадийнэ нээж өгүүлрүүн: 

	— Хэнийг ч гэсэн жигшин гадуурхах зан үйл надад угаасаа байхгүй билээ. Ертөнцөд өнөөдөр ямар ямар их булай ажил болж байдгийг энд дурдаж нуршаад яах вэ. Харин Дханиа надтай үзэлцэх гээд байгаа нь надад тусгүй санагдаж байна. Үүний түрүүнд заль мэх гаргаж ах дүү нараасаа хулгай маягаар мөнгө хөрөнгөө дарж авч хоцорсон. Одоо болоход бузар замаар орсон хэргээ өмгөөлөхөөс өөр санаж бодох юм алга. Доод төрөлтнийг гэдэс цатгалан явуулж болдоггүй гэдгийг номын ёсонд зааж хэлэхдээ илжиг модон хударгадаа гэсэн байдаг.

	Патээшварий наргилын шүүс сорох зуураа, 

	— Аяга хоол олохтойгоо зэрэг араа харуулна гэдэг чинь энэ шүү дээ. Өнөөдөр Хоорий надад бас хэчнээн тусгүй юм ярьсан гээч. Би зовохдоо бушуухан гэгчээр эргээд явсан. Эд өөрсдийгөө ер нь юу гэж бодож байгаа улс вэ. Энэ ёс бус ажлын үр дагавар тус тосгонд юу болж туурах вэ гэдгийг сайн бодох хэрэгтэй байна. Чуниаг энэ чигээр нь танхай тавивал бусад бэлэвсэн авгайчуулд юу бодогдох билээ. Өнөөдөр Бхоолаагийн гэрт ийм юм гарч байгаа юм чинь маргааш та бидний гэрт юү гарах юм билээ. Айж явбал аминд өлзийтэй гэдэг. Одоогийн хүмүүс нийгмээс айхаа байсан учраас энэ хорвоод ямар их бузар булай юм дэлгэрч байгааг та нар харж байгаа байх гэж ярив.

	Чингүүрсинг өөрөө хоёр авгайн нөхөр билээ. Анхны авгай нь таван хүү, хүүхэд орхиод нас барж билээ. Тэр үед тэр гучин тавтай байсан авч хоёр дахь хуримаа хийсэн билээ. Хоёр дахь эхнэр нь үр хүүхэд үгүй байсан тул гурав дахь хуримаа хийсэн юм. Одоо тэр тавин настай авч хоёр залуу авгай гэртээ хашиж аваад сууж байгаа хүн. Энэ хоёрын нь тухайд янз бүрийн яриа шуугиан гадуур ихэд тархжээ. Гэвч энэ тухай Чингүүрт нүүр халдаж хэлэх хүнгүй бөгөөд хэлэх завшаан ч олддоггүй билээ. Энэ хоёр авгай, эр нөхрийн өндөр нэр сүрийн цаана чих тайван суудаг ажээ. Нэр сүргүй хүн бол ч өдийд хэцүүдсэн л дээ. Чингүүр залуу авгайчуулаа төмөр гараар барьдаг бөгөөд миний эхнэрүүдийг гивлүүрийн нь цаанаас харсан хүн ч байхгүй гэж бардамнан явдаг боловч чухам үнэн хэрэг дээрээ юу болж байдгийг хэн мэдэх билээ. Тэр бээр өгүүлрүүн: 

	— Ийм авгайчуулын толгойг хяргаад байх хэрэгтэй. Хоорий энэ муухай өлөгчнийг гэртээ өдий болтол агуулж байгаа явдал бол нийгэмд хорын үндэс тарьж байгаа хэрэг. Ийм амьтдыг тосгонд байлгана гэдэг бол тосгоны хүмүүсийг хордуулан бузарлана гэсэн үг. Раая Саахавт мэдэгдэх хэрэгтэй байна. Хэрэв тосгонд энэ мэт овог удам таарахгүй хүмүүс буюу бэлэвсэн авгайчуул өөр хүнтэй дахин гэрлэдэг ёс бусын ажил их дэлгэрвэл хэний ч нэр алдар хувь заяанд тусгүй юм болно гэв.

	Раая Саахавын төлөө түшмэл бандид Ноокераам их удам судартай санваартан хүн өвөг эцэг нь нэгэн хааны тахилчин байсан авч бүх хөрөнгөө бурханд өргөчхөөд даяаны мөр хөөн тэнэсэн гэдэг. Харин эцэг нь Раам гэдэг бяцхан эдлэн газар дээрээ амьдралаа барсан хүн. Ноокераам тахилга шүтлэгийн дотор өссөн бөгөөд өглөө бүр арав цохитол мөргөл залбирал хийдэг байж. Гэвч бурхны урдаас босоод хэд алхахтайгаа зэрэг жинхэнэ зан үйл нь бурхны өмнөх хоосон бүрхүүлээсээ дэлбэрэн гарч сэтгэх бодох, хэлэх, ярих, хийх оролдохоосоо бүгдийг хордуулан эхэлдэг ажээ. Энэ асуудал бол миний эрх хэмжээнд шууд халдсан явдал мөн гэж тэр дотроо бодоод цунцгар хацрын цаагуур шигдэн онийсон нүдээ хялалзуулан байж, 

	— Үүнийг Раая Саахаваас асуух юм юу байна. Би үүгээрээ шууд шийдчихэж чадна. Зуун рупигээр л торгочих хэрэгтэй. Тэд өөрсдөө аяндаа энэ тосгоныг орхих болно. Энэ хооронд нь би үүний хэрэг чирэгдлийг зохих хүнд нь мэдэгдчих болно гэлээ.

	Патээшварий: — Энэ урьдах үлдэгдлээ төлж гүйцээсэн юм уу?

	Чингүүр: — Төлсөн байлгүй. Надаас түрээс төлнө гэж гучин рупи зээлж авсан.

	— Одоогоор би нэхэмжлэг бичихгүй. Түрээсээ төлж дуусмагц нь л бичээд тавьчихна гэж Ноокераам ихэмсэг ярвагараар өгүүлэв.

	Эцэст Хоорийд зуун рупигийн торгууль ноогдуулахаар бүгд нэгэн дуугаар шийдвэрлэв. Харин дараа нэг өдөр тосгоны бүх хүмүүсийг цуглуулан энэ шийдвэрийн тухайд тэдний саналыг гаргуулах нь зайлшгүй байсан авч үүнийг арав хорин өдрөөс нааш амжихгүй гэж тэд үзлээ.

	Чуниаг хүү төрүүлсний маргааш нь тосгоны чуулгыг зарлан хуралдуулав. Хоорий Дханиа хоёр өөрсдийн хувь заяагаа шийдвэрлүүлэхээр дуудагдан очлоо. Талбай бөөс тавих ч зайгүй хүнээр пиг дүүрсэн байлаа. Чуулганаас Хоорийг овог удмаасаа халин гарч хүний бэлэвсэн эхнэртэй хүүгээ гэрлүүлсэн гэж зуун рупи, далан пүү тариагаар баалан шийдвэр гаргалаа.

	Дханиагийн хоолой зангиран байж өгүүлрүүн: 

	— Чуулга дарга нар аа, та нар ядуу доодсыг зовоосноороо жаргал амсахгүй гэдгийг ойлгох хэрэгтэй. Бид ч яах вэ өнгөрч. Бид энэ тосгонд чинь байгаа ч бил үү, үгүй ч бил үү, яаж мэдэх вэ. Харин тэгэхдээ хараал минь та нарт хүрэхдээ л нэг хүрнэ шүү. Та нар биднийг бэрээ гэртээ байлгалаа гэж шийтгэж байна. Бид түүнийгээ гэрээсээ хөөж гудамжны гуйлгачин болгох нь үнэн зүйн ёс юм гэж үү?

	Патээшварий: — Тэр чиний бэр биш ээ. Янхан.

	Хоорий Дханиаг зандран, 

	— Чи юу ярьж байна, Дханиа минь! Чуулга суудалд чинь бурхны зүрх оршдог юм. Тэд юу л гэнэ бид дагах ёстой. Хэрэв заяа тэнгэр биднийг энэ тосгоноос гар гэх юм бол бид яах ч үгүй шүү дээ. Чуулга дарга нар минь бидэнд байгаа бүх тариа будаа маань одоо үтрэм дээрээ бэлэн байж байна. Бид нэг ч ширхэг будаа цааш нь хийгээгүй. Та минь авахыгаа л ав. Бүгдийг нь авбал ч ав. Тэгээд болохгүй бол хоёр шарыг минь ч болсон ав гэлээ.

	Дханиа хөмхийгөө зуун шүд хавирч хашхирав.

	— Би та нарт ганц ширхэг тариа ч өгөхгүй. Сохор зоосны ч торгууль барихгүй. Чадал сачий чинь байвал явж очоод аваарай. Харин бүр их зугаатай юм болох нь шив дээ. Торгууль шийтгэл нэртэйгээр хамаг хөрөнгийг минь хурааж авчхаад хээл хахууль болгон цааш нь өргөх санаа байна уу? Бүр нэг хямдхан хоол гарлаа гэж санав уу? Дханиаг амьд байгаа цагт та нар тэгэх вий. Шунаг сэтгэлээ дотроо л дарж явцгаасан чинь дээр вий. Би энэ овог удам дотор чинь амьдрахгүй. Энэ дотор амьдраад бидэнд сайн юм юу байна. Эдүгээ хүртэл өөрийн хөлс хүчээр амьдарч байсан юм чинь цаашдаа бас үүгээрээ болох л байлгүй.

	Хоорий Дханиагийн өмнө очиж гараа наманчлан барьж: 

	— Дханиа минь би чиний хөлд сөхөрч байна дуугүй байж үзээч. Бид нэгэнт л энэ овог удмынхаа боол болохоор үүний гадна гараад яахин амьдрах билээ. Эдний ноогдуулж байгаа шийтгэлийг бид толгой бөхийн дагах ёстой. Нэр хугарахаар яс хугар гэж байдаг. Үхлээ гэхэд удам угсаа дотроо хүүрээ тавья. Чуулга дарга нар минь, хэрэв манайхаас үтрэм дээр байгаагаас өөр юм гарвал би үр хүүхдийнхээ нүүрийг харахгүй гэдэг андгай тавья. Би удам овог дотроо л амьдаръя. Яах вэ та нар миний хэдэн үр хүүхдийг өршөөж үзвэл жаахан үр тариа үлдээнэ биз. Тэгэхгүй гэвэл би та нарын зарлигийг зөрчиж юм үлдээж авч хоцрох эрх алга гэж өчив.

	Дханиа тэндээс чарлаж орилсоор гарч талийлаа. Хоорий шөнө дүл болтол үтрэмээсээ тариа будаагаа үүрч Чингүүрийн хашаанд хураалаа. Дөчин пүү арвай, арван пүү буудай, мөн жаахан маалинга болон вандуй байлаа. Ганц хүн байдаг. Хоёр орны газар дээр ажиллах байдаг. Энэ жил санасныг бодвол ургац овоо авсан нь Дханиагийн хүчин туслалцаа оролцсоных билээ. Чуниа гэр тойрныхоо бүх ажлыг хийчихнэ. Тэгэхлээр Дханиа охидынхоо хамтаар тариалангийн талбай дээр ажилладаг байлаа. Уг нь тэд, буудай болон вандуйгаар түрээсээ янзалж орхино. Тэгээд боломж олдвол урьдах зээл хүүгээ жаахан ч болсон дунд оруулна. Арвайгаа идэх уухдаа хэрэглэнэ. Бас тэгж байтал тав зургаахан сарын дараа эрдэнэ шиш, цагаан будааны өдөр хүрээд ирнэ гэж бодож байжээ. Энэ горьдлого нь талаар боллоо. Тариа будаа ч газраас гарах нь гарч гүйцэж. Цаадах зуун рупигийн ялыг яана даа. Энэ хэдэн улаан хоолойг одоо юугаараа аргална вэ? Гообар ингэхэд бас яаж явдаг юм бол. Сураг ч үгүй чимээ ч үгүй. Хэрэв тийм их айсан юм бол ийм ажил юу гэж хийж зориглосон юм бэ. Үгүй тэгээд алс нь нэг болох л байх даа. Овог удмын ёс горим гэдэг чинь хөлс хүчээ шавхан байж ургуулан авсан хамаг үр тариаг толгой түрүүн дээрээ ачин зөөх, хүний хашаанд буулгахаар болдог яг л өөрийн гараар булшныхаа нүхийг ухахтай адил ийм сүрхий гай гамшиг ажээ. Газрын эзэд, мөнгө хүүлэгч болон энэ засаг чинь ийм их энэрэл хайргүй гамшиг ажээ. Маргааш үр хүүхдээ юугаар хооллуулна вэ гэдэг шанал зовлонг хуваалцах нинжин сэтгэл энэ овог удмын ёс зарчим дотор байдаггүй юм байжээ. Харин хараалын адил толгой дээр хайргүйгээр зайдагнан шавхуурдаж байдаг байж. Гэвч үеийн үед үүний дотор мунхран төөрч ирсэн эдгээр хөөрхий тариачид энэхүү овог угсааныхаа хүрээн дотроос гараад амьдрах газар энэ хорвоод үгүй гэж даанч мөхөсхөн бодон ухамсарч байгаа нь мөн өрөвдөлтэй еэ. Хурим найр, үхэл төрөл цөм л энэ удам угсааны хүрээн дотор явагдана. Удам угсаа тэдний ганцхан амьдралын үндэс бөгөөд мах цусанд нь заяагдсан зүйл. Үүнээс гарвал амьдрал гэдэг чинь сэмэрсэн хадаг шиг болно гэж төсөөлөн бодохоос өөр юм тэдний сэтгэлд даан ч үл буух ажээ.

	Үтрэм дээр дөнгөж дөрөвхөн пүү хэртэй арвай үлдээд байхад нь Дханиа очиж Хоорийгийн гараас зууран авч, 

	— Одоо чи боль, овог удмынхаа нэрийн төлөө зөөдгөө боль. Үр хүүхдийнхээ төлөө жаахан үлдээхэд бас овог удмынхаа голомт руу ус хийсэн болчих гээд байна уу? Би чамтай ингэж нэг насаараа дүүрч явдаг, яав даа даанч. Хувь заяанд минь үүн шиг сарлаг яагаад тохиолдсон юм бол доо, хөөрхий зайлуул гэж хашхирав.

	Хоорий гараа алдуулан тариагаа савлах зуураа, — Ингэж болохгүй ээ, Дханиа минь. Чуулгын нүднээс нэг ширхэг ч будаа далд хийвэл бидний заяанд муу юм болно. Бид байдаг ийдгийг нь л аваачаад овоолж орхих хэрэгтэй. Тэгсэн хойно чуулганыханд эзээ биш өрөвдөх сэтгэл төрж үр хүүхдэд минь идэх уух юм хайрлах байлгүй. Тэгдэггүй ч юм гэлээ гэсэн ч бурхны өршөөлөөр арга нь олдох байлгүй гэхэд Дханиа тэсэн ядан чарлаж өгүүлрүүн: 

	— Эд чинь чуулга биш, мангасууд. Ёстой л мангасууд. Эдний үнэн голын хүсэл нь шийтгэл торгууль гэдгээр шалтаглан газрыг минь хурааж юмыг минь дээрэмдэх гэсэн шуналтнууд. Ухуулж хэлсээр байхад ухархай чинь ер сэхээрэхгүй байна уу, чи? Чи бас энэ махчдаас юм горьдож байна уу. Тав арван пүү юм мөн эргүүлээд өгчихнө гэж бодож байна уу? Санааны чинь гарз бий вий гэвэл: 

	Хоорий үл хэрэгсэн сагстай будааг толгой дээрээ тавимагц Дханиа ухасхийн хоёр гараараа зууран авлаа. 

	— Би үүнийг чинь яасан ч өгүүлэхгүй. Чи намайг албал ч ал. Би үүнийг чинь үхэж хатаж явж ургуулсан юм. Хэлтэй амтай хилэнт хэдэн түшмэдийг цэрийлгэж, хэдэн муу хүүхдээ турааж алах гэж би үүн дээр чинь өдөр шөнийг мэдэхгүй зүтгээгүй юм. Чи ганцаараа хийсэн юм биш. Би ч гэсэн хэдэн охин хүүхдийнхээ хамтаар зүтгэж зовсон юм. Чи наад сагсаа дуугүй тавь. Тэгэхгүй бол чамтай өнөөдөр амьд салдаггүйгээ үзнэ дээ гэж Дханиа уурлан хашхирав.

	Хоорий зэрэгцүүлэн бодлоо. Нээрээ ч Дханиагийн хэлдэг дотор үнэн юм байна. Үнэндээ ч түүнд үр хүүхдийнхээ хөдөлмөр хүчийг дээрэмдэн аваачиж өөр бусдад өргөн барьж байх эрх хаа байна. Энэ гэр орныхныг тэжээн тэтгэхийн төлөөнөө тэр энэ гэрийн эзэн болсноос биш олсон юмыг нь булаан аваачиж омогтой хүмүүст барьж байхын төлөөнөө биш билээ. Сагс түүний гараас алдагдан явлаа.

	Сулхан намуу дуугаар тэр, 

	— Үнэхээр тийм байна, Дханиа минь. Би бусдын хүчийг дээрэмдэхгүй. Чи энд үлдсэн бүхнийг аваад яв. Би одоо явж чуулгынхантай уулзаад ирье гэж хариулав.

	Дханиа сагстай тариагаа гэртээ аваачаад хоёр охиныхоо хамтаар ач хүүгээ мэндэлсний баяр, өлгийн дууг тосгон даяар дуулдам чанга гэгчээр хашхиран дууллаа. Баяр хүндэтгэлийн ийм үеэр айл аймгийн авгайчуулаас тэднийд орж ирэхгүй байгаа нь тэдний амьдралд анх өнөөдөр тохиолдож байгаа асуудал билээ. Чуниа өлгийн дуу дуулаад яах нь вэ гэсэн боловч Дханиа үл хэрэгсэн улам чанга хашхирав. Овог удмынхан нь тэднийг хэрэгсэхээ байсан бол бид тэднийг хэрэгсэн айж зовох нь юун билээ.

	Хоорий торгуулийн зуун рупи дарахаар Чингүүрт орноо барьцаалан тавьж байж наян рупи авахаар тохиролцов. Буудай, эрдэнэ шишээс дөнгөж хорин рупи унасан тул ингэж зээл тавихаас өөр аргагүй байжээ. Ноокераам, шарзаа худалдах хэрэгтэй гэж зөвлөжээ. Харин Патээшварий, Даадаадийнэ нар энэ зөвлөгөөний эсрэг байсан бөгөөд шараасаа салчихвал Хоорий газраа яаж хагалах билээ. Хүнээс татвар түрээс авч болно. Харин тэгэхдээ тосгоноо л орхиж зугтахад хүргэж болохгүй гэцгээв. Эдний зөвлөснөөр Хоорий хоёр шараа арай нэг барьчихсангүй ээ. Хоорий барьцааны хуудсанд эрхий хуруугаа дарчхаад шөнө арван нэгэн цагт гэртээ эргэж ирэхэд, 

	— Өдий орой болтол хаа юу хийж яваад ирэв ээ? гэж Дханиа угтан ирж асуув.

	Хоорий аавдаа уурласан уураа авгайдаа гаргана гэгчээр ууртай ширүүн дуугаар: 

	— Юу хийдэг юм бэ. Муу хар хижгийн үйлийг л таглаж явна. Заяагүй хар новшийн орхиод явсан нурмыг унтраах гэж би л махаа идэж байна. Наян рупи дээр гэр орноо тавьчихлаа. Өөр яах ч арга алга. Харин тэгээд одоо овог удамдаа эргэж орохоор өршөөгдөв гэж ярив. Дханиа уруулаа тас зуун, 

	— Эргэж ороогүйдээ муудах юм юу байгаа юм бэ. Энэ тав зургаан сард бусдын ганснаас тамхи татаагүйдээ юу чинь хорчхов. Чи юунд ингэж илжиг шиг загнаж байдаг хүн бэ. Миний өмнө болохоороо л мэргэн цэцэн болчихдог, өнөө сүрхий хэл ам чинь бусад хүний бараа харахаараа яачихдаг юм бэ? Эх эцгийн чинь үлдээж өгснөөс ганц муу яйжгай пин байсныг өнөөдөр бас мандал өргөчхөөд ирэв үү. Санаа чинь амарч дээ. Үүн шигээ маргааш очоод тохмын чинээ жаахан газраа аваачиж тавьчхаад ир. Тэгээд цөмөөрөө гудамжинд уут бариад гаръя. Чиний наад хэл ам чинь яачихсан юм бэ? Та нарын энэ шашин төр чинь хавьтсан ойртсоноо л барьж авч торгож шийтгэхээс өөр юм мэддэг юм уу? гэж асуухад чи яасан юм бэ гэвэл, 

	Хоорий, — Дуугүй бай, битгий юм бүхэнд чар чар гээд бай. Овог удмынхаа хүрээнд эргэж ороогүй байж уруул цорвойх эрх хаа байна гэж зандрахад, Дханиа

	— Овог удмынхнаасаа айж байх ямар гэм хийсэн юм бэ. Хулгай хийсэн үү, худал хэлсэн үү? Охин амьтныг асран тэтгэнэ гэдэг чинь нүгэл биш ээ. Харин авсан хойноо энэрэлгүй хаявал нүгэл болдог юм. Эр хүн байж хүний өмнөөс дуугарчих зориг хийморьгүй байна гэдэг чинь даан ч тус алга. Иймдээ ч хавьтсан нохойдоо амаа долоолгуулж байгаа юм. Овог удмынхаа дэглэм журмыг их сайн сахидаг хүн гэж цаадуул чинь чамайг нээрээ их магтан сайшааж байгаа байх даа. Чам шиг ийм юмтай хамт амьдрах гэж ингэж ч дүүрч явах гэж дээ. Чухам нэг ч жаргах цаг үзсэнгүй. Даан ч яав даа гэвэл, 

	— Би ямар чамайг надтай суу гэж гуйн танайд очсон биш дээ. Чиний эцэг чинь л чамайг надтай шууд холбочхоогүй юу.

	— Юу ч гэхэв дээ. Манай эцэг гэж амьтан яахаараа ийм ажил хийсэн хүн юм бэ, бүү мэд. Юунаас нь болж тэгж ээрэнцэг болсон юм бэ. Адаглаж гоё сайхан залуу байсан бол түүнд нь болж гэх сэн гэв.

	Хэрүүл маргаан нь харин сүүлдээ ийн инээдэм тохуу болж хувирлаа. Наян рупи явах нь ч явж. Гэвч түмэн рупигийн үнэтэй хүү төрж. Үүнийг хэн ч булааж авч чадахгүй. Гообар эргээд ирвэл тэдэнд гэр орноо суллаж өгчхөөд өөрснөө нэг муу овоохой барьж аваад орно гэж ярьдаг болжээ.

	— Хүү хэнтэй адил юм бэ? гэж Хоорийгийн асуухад Дханиа баяр дүүрэн дуугаар, 

	— Яг Гообар шүү.

	— Их тарган цатгалан юм аа?

	— Яриа байхгүй ээ, их сайхан хүүхэд гэлцэнэ.

	
АРВАН ХОЁР

	Шөнө Гообар Чуниаг дагуулан явахдаа айх ичих зэрэгцэж зүрх нь амаараа гарчих шахаж явлаа. Чуниаг харахтайгаа зэрэг тосгон даяар шуугиан чимээ дэгдэж тал бүрээс хүмүүс шоолон хашхиралдана. Ээж хараал ерөөл урсгана гэж бодохоос Гообарын хөл ар тийшээ ухрах шиг болно. Эцгээсээ ч айх юм байсангүй. Тэр яах вэ, нэг удаа л нэг сүрхий оволзож ирээд л намдана. Айдаг нь Дханиа. Аягүй бол өөрөө аминдаа хор хийж гэр орноо галдан шатааж ч мэдэх хүн. Тиймээс тэр Чуниаг дагуулан гэртээ орж болохгүй байв. «Тэгтэл Дханиа, Чуниаг гэртээ оруулахгүй урдаас нь шүүр барин хөөвөл яана. Энэ хөөрхий амьтан шөнийн харанхуйд яах билээ. Гэртээ эргэж харьж чадахгүй нь мэдээж. Тэгэхээр худагт унаж үхдэг үү, хоолойгоо боож үхдэг үү, аль нэг нь болно байх даа» гэж Гообар бодон явснаа уртаар нэг сүүрс алдсанаа цааш нь үргэлжлүүлэн, «Харин чухамдаа ээж чинь ч шууд цохиод хөөгөөд унах тийм энэрэлгүй сэтгэлтэй хүн биш. Эхлээд харааж зүхэх нь ч бүр түмэн туургагүй юм болио. Гэвч Чуниаг уйлж унжин хөлд нь унавал дороо л өрөвдөөд эргэчих хүн. Энэ болтол нь би дэргэд нь байхын хэрэггүй, нэг газар нуугдаж байх хэрэгтэй. Тэгээд уг үймээн шуугиан замхран намжих нэг өдөр аяндаа ирэх нь зайлбаргүй. Ээж ч Чуниатай эвсээд ирнэ. Энэ хооронд хэрэв надад аз болж ажил төрөл олдвол түүнийгээ хийж байгаад хэд гурван мөнгө цуглуулж аваад эргэж ирэхэд ээж маань ч юу ч дуугарахгүй болчих байх» гэж Гообар дотроо элдвээр тунгаан бодож явтал Чуниа хажуугаас нь, 

	— Миний зүрх түг түг гээд муухай их цохиж байна. Би чамд ингэж оосорлуулна гэж анхнаасаа ер бодоогүй шүү. Ямар юм намайг чамд хиаруулчхав аа. Чи үнээ л авах гэж ирээгүй бол юунд ийм юм болох билээ. Чи урьдаар гэртээ ороорой, дараагаар нь би орно гэж ярив.

	Гообар хариу өгүүлрүүн: 

	— Үгүй ээ, үгүй чи урьдаар ор. Тэгээд зах дээр юм зарах гэж очоод оройтчихлоо. Шөнө явах арга алга гэж ярь. Тэгж байтал чинь орж явчихна.

	Чуниа зовсхийсэн байдлаар, 

	— Ээж чинь их ууртай шүү дээ, би айж байна. Намайг зодох гэвэл би яана гэхэд Гообар эрс зориг оруулан, 

	— Миний ээж ч тэгэхгүй шүү. Биднийг хүртэл нэг алгаддаггүй юм чинь чамайг юу боллоо гэж цохих вэ. Тэр юм хэлбэл надад л хэлэх байх. Чамд бол юу ч дуугарахгүй гэж хариу өгүүлэв.

	Тэд тосгонд тулж ирлээ. Гообар дороо зогсож, 

	— За одоо чи яваад ор гэхэд Чуниа, 

	— Чи харин удаж болохгүй шүү гэж гуйв.

	— Үгүй ээ, үгүй, би яг хойноос чинь орно. За яв.

	— Миний дотор нэг л янзын болоод байна. Чамд ч уур хүрээд байх шиг.

	— Чи юунд ингэтлээ айгаад байгаа юм бэ? Би хойноос чинь орно гэж байна шүү.

	— Ингэж байхаар өөр газар луу л зугтаад явчихдаг байж.

	— Өөрийн орон гэр байхад зугтдаг нь юу билээ. Чи юунд ингэж дэмий айгаад байна вэ?

	— Чи түргэн орно шүү за юу?

	— За за би одоохон.

	— Намайг давах гээгүй биз? Намайг оруулчхаад өөрөө явчих гэж байгаа юм биш биз.

	— Би тийм хөгийн амьтан биш шүү дээ, Чуниа минь. Нэгэнт л халуун гарыг чинь атгаснаас цааш насан туршаа салж үхэхгүй гэж мэд.

	Чуниа гэр лүү түрүүлэн явж одлоо. Гообар нэг агшин хэртэй эргэлзэн зогсов. Тэгтэл толгойд орон гаран төсөөлөгдөж байсан эхийн зэмлэл гэнэт аюулын аймшигт дүр болон өмнө нь босоод ирэх шиг боллоо. Үнэхээр түүнийг зодоод унавал яана вэ гэж бодохоос хөл доорх газар нь гулсаад явчих шиг болов. Гэр хүрэх хооронд аамын бяцхан төгөл байх бөгөөд Чуниа түүний дундуур бүртгэнэн явсаар бараа нь тасрав. Гообарын бүх бие чичирч эхлэв. Чихэнд нь түүний эх Чуниаг загнаад хараагаад явчих шиг, шуугиан чимээ дүнгэнээд явчих шиг болж толгой дээр нь цаазын хянгар далайгдаж байгаа мэт санагдаад явчихлаа. Тэгээд харж байтал эх нь гэрээсээ гүйн гарч ирээд тариан талбай руу яваад өгч. Бодвол тариа ногоогоо манаж байгаа Хоорий дээр очихоор явж байтаа бололтой. Гообар ч ногоон дундуур туучин гишгэж явсаар Хоорийгийн шовоохойд дөхөж очлоо. Тэгээд явдлаа зөөлрүүлэн сэм сэм алхалсаар шовоохойн ар тушаа ойртож очин суулаа. Гообарын Дханиаг тэнд очно гэж бодож байсан нь ч зөв боллоо. Гообар очиж суумагцаа Дханиагийн ярих хэлэхийг чих тавин сонслоо.

	«Ээ тэнгэр минь. Эх маань ийм хатуу хэцүү хүн байсан юм уу. Өнчин ядуу хөөрхий тэр эмэгтэйг өчүүхэн ч өрөвдөх сэтгэл алга гэж үү.» Гообар дотроо бодлоо. Дээр нь тавьж ороод л чамд Чуниаг хажиглах ямар эрхтэй юм бэ гэж буумаар санагдав. Тэгтэл эцэг нь бас шатаж эхэллээ. Хөгийн юмны төлөө хүн бүхэн ширүүлэх нь шүү. Би эднийг ачит эх эцгээ гэж хүлээж хүндэлж явсны минь үр дүн энэ үү. Хэрэв эд нар Чуниаг аашилж загнаж, зодож нүдэж, хөөх туух юм бол би яасан ч тэсэж өнгөрөөхгүй. Хээ бурхан минь өршөөж хайрла. Би ийм аюулд орно гэж ер санасангүй. Чуниа намайг хэчнээн их аймтгай, хулчгар, адгийн эр вэ гэж бодож байгаа байх даа. Гэвч урьдаар эд нарыг яахыг нь харъя л даа. Чуниаг зодож хөөж чадах нь уу. Гэр орноосоо гаргаж чирч чадах нь уу. Энэ оронд надад ноогдсон булан байхгүй гэж үү? Хэрэв та нарын аль нэг чинь Чуниад гар хүрвэл өнөө шөнө та нартай шамбалын дайн хийгээд тавьчихъя. Эд хүний эх эцэг л юм бол үрээ гэсэн хүнийг харж хамгаалах ёстой. Хэрэв тэдэнд энэрэх хайрлах сэтгэл байхгүй бол хүний эх эцэг яахин болж чадах билээ.

	Хоорийг шовоохойгоос гарахад Гообар ч сэмхэн гэгчээр босож хойноос нь дагалаа. Гэрт тулж ирэхэд хаалга онгорхой байсан тул гэрэлд ойртож зүрхэлсэнгүй, нэлээд зайтайхан шиг харанхуйд хана түшиж зогслоо. Ээ чааваас даа, ийм ч хэцүү хэрэг болж байх гэж дээ. Хөөрхий гэмгүй ядарсан эмэгтэйг эд нар ийм их хилэнгийн нүдээр үзэж байх ч гэж дээ. Тоглож наадаж байгаад гэнэ алдаж нэгхэн оч алдсан төдийгөөр бүхий л үтрэм үнсэн товрог болдог лугаа адил яльгүй юмны төлөө эд нар чинь их юм болж байх шив дээ. Тэдний өмнө тавьж очоод, 

	— Тийм, би тэр очийг чинь тэгэхээс тэгэх гэж хаясан юм. Та нар яах гэж хэлмээр санагдаж байв. Гообар өөрийгөө нэг удаа дахин зоригжуулсан авч тэр нь газар авсангүй намжирлаа. Одоо тэр Чуниад ямар нүүрээ харуулна вэ.

	Гообар гэдрэг ухарч зуугаад алхам хэртэй холдож байгааг нь харвал яг л байлдааны талбараас зугтан ухарч байгаа цэрэг шиг ажээ. Чуниад хайр сэтгэл болон амьдрал жаргалын талаар хүүрнэдэг байсан үгс нь нэг бүрчлэн санаанд нь урган орж ирлээ. Догдлон хөдөлсөн амьсгалын үед, согтон гөлөрсөн харцны хүчээр зүрхээ ч болсон сугалж аваад Чуниагийн өлмийд тавимаар байсан тэр цагт хэлж байсан нууц дурсамжууд сэтгэл санаанд нь сэргэн бослоо. Чуниа ижлээсээ салсан өрөөсгөл шувуухай адил бяцхан үүрийнхээ мухарт ганцаардмал амьдралыг элээж байсан билээ. Түүний амьдарч байсан тэрхүү мухарт эр сүвтний тачаангуй яриа, өрнөж бадарсан баярын дуу харь хүний эвлэг зөөлөн үг огтхон ч байсангүйгээр барахгүй сэжигтэй жоготой явдлын ул мөр ч байдаггүй байжээ. Гообар тэрхүү буйд үүрэнд халдан очиж бяцхан боловч баярт явдал гаргасан эсэхийг хэн мэдэх билээ. Лав л түүнийг гай гамшгийн тамд унагаажээ.

	Гообар холдож жаахан явснаа өөрийгөө барин зогсоож эргэж алхлаа. Үүдэн дээр ирээд харвал хаалга хаагдсан байлаа. Хаалганы завсраар гэрлэн шугам тодрон зурайна. Нэгэн завсраар дотогш шагайвал Дханиа, Чуниа хоёр зэрэгцэн суусан байлаа. Хоорий өмнө нь зогсож харагдана. Чуниа эхэр татан уйлж Дханиа түүнийг тайтгаруулан засаж өгүүлэх нь: 

	— Охин минь, чи эндээ өөрийн гэр шигээ санаа амар амьдар. Би аав ах нарыг чинь яахыг нь харъя. Бид нарыг амьд яваа цагт чамд зовох юм байхгүй. Бид нарыг байхад чамд хэн ч нүд үзүүрлэж чадахгүй. Энэ үгийг сонсоод Гообарын зүрх баяр хөөрөөр далай болов. Чаддаг сан бол эх эцэг хоёроо алт эрдэнээр бөмбийтөл нь ороож тавиад, — Та нар одоо юу ч битгий хий. Амар тааваараа амьдарч санасан зоргоороо буян номоо хийж суу гэж хэлмээр санагдав. Одоо түүнд Чуниа минь яана даа гэж зовох юмгүй боллоо. Чуниад олдвол зохих ивээл хайр бүрэн олдлоо. Одоо Чуниа түүнийг юу л гэж санавал санаг. Тэр бээр мөнгөний хүчээр энэ бүхэл тосгоныхны амыг барьж, эх эцэг нь түүнийг овог удам бузарлагч биш, харин цэвэрлэн сэргээгч гэж үзэх тийм цаг ирэх болтол тэр энэ оронд орох хэрэггүй. Сэтгэл зүрхэнд орсон шарх хэчнээн их гүнзгий лав байх тусам эцэст тусах үр дагавар төчнөөн их даацтай байдаг ёстой. Гообарын гэр бүлд учирсан хэцүү хүнд дарлал доромжлол нь түүний дотрыг гижиглэн маажиж эдүгээ болтол нуугдан байсан эрдэнийг нь түүний дотроос ил гаргаж ирлээ. Тэр өнөөдөр анх удаа амьдралын тухай эргэцүүлэн бодох болж амьдралд түүний үүрэг хариуцлага ямар болохыг тэр ухаарах болов. Өнөөдөр болтол тэр хийхийн багыг хийж идэхийн ихийг идэх нь миний эрх гэж бодож явдаг байж. Энэ гэр орны дотор түүний гүйцэтгэх үүрэг гэж ер байхгүй гэж боддог байж. Эх эцгийн нь өнөөдрийн энэ их өршөөл хайр Гообарын дотор амьдралын тухай хүчтэй гэрэл болон цацрав. Дханиа, Чуниа хоёрыг цааш ороход сэтгэл амарсан Гообар талбайд байгаа шовоохойд очиж суугаад цаашид одоо хэрхэх тухай бодлын далайд умбалаа.

	«Хот газар цэцэрлэгч хийсэн хүнд өдөрт тав зургаан аанаа9 олддог юм гэсэн. Хэрэв надад тэр зургаан аанаа өдөрт олдоод байвал нэгээр нь амь зогоочхоод тавыг нь хураагаад байж болох юм. Тэгвэл сард арван рупи, жилд зуун хориодыг хураачхаж болох юм. Зуун хориодоор цүнхийлгэсэн түрийвчтэй буцаж ирвэл ч хэний ч өмнө ам бардам байж болно. Энэ муусайн Даадаадийнэ, Патээшварий нарын зэрэг хүмүүс өмнө минь долигонон орж ирэх болно. Чуниа маань бүр багтаж ядталаа баярлах болно. Тэгээд цаашаа энэ мэтээр хоёр гурван жил ажиллавал орон гэрийн минь үгээгүй ядуу амьдрал бүрэн арилах болно. Ухаан нь одоо бүхэл гэрийн маань жилийн орлого зуун хорь хүрэхгүй байна. Тэгэхэд би ганцаараа зуун хорийг олоод ирвэл яриа байхгүй. Хүмүүс яах вэ, намайг хүний зарц хийдэг юм гэнэ билээ гэж ярилцацгаана биз. Ярилцвал ч ярилцаж байг. Ажил хийнэ гэдэг чинь нүгэл биш. Тэгээд бас дүй дагт л зургаан аанаа байх юм юу байх вэ. Ажилдаа дадлага туршлага суугаад ирэхлээр мөнгө шан нь ч нэмэгдэх юм байгаа биз. Ингээд мөнгө сан арвихан олдоод ирэхлээрээ ёстой л аав ээж хоёртоо та нар одоо гэртээ бие амар сууж бурхан шүтээндээ залбирч бай гэж хэлэх боломжтой болно. Энэ тариа ногооны ажил гэдэг чинь хүний махыг идэхээс л өөр ашиг алга. Мөнгөтэй болохоор хамгийн урьдаар л наад зах нь тав зургаан сээр сүү өгч чадах нэг сайн тугалтай үнээ олж авна. Тэгээд эцэгтээ авчирч гарт нь бариулаад, за аав минь та энэ хүсэл болсон үнээн тэнгэрээ маллаж арчил. Ядаж өдөр чинь зугаатай өнгөрч байх болно гэж хэлнэ.

	Нэг аанаагаар би өөрийнхөө амьжирлагыг хийгээд байж болох байх аа. Орон гэр гээд байж яах вэ. Аль нэг нөмөр хорго л байвал боллоо. Энэ олон дуган газар сайгүй байхад хоргодох газар хаа мундах билээ. Ажлыг нь сайн хийж өгөөд байхад эзэн хүн орон сууцын талаар бас бодох байлгүй. Гурил рупид арван сээр ирдэг. Тэгэхээр нэг аанаанд бол хагас сээрээс илүү ирэх болно. Тэгэхээр чинь байз, нэг аанааны гурил идчихнэ гэж бодоход цаана нь түлээ түлш, давс ногоо хаанаас юугаараа авах билээ. Бас тэгээд хоёр удаа хоол иднэ гэж бодоход нэг сээрээс доошгүй гурил орох нь ээ. Ингэхлээр чинь өдөрт нэг аанаа болохгүй юм шив дээ... За энэ хоол ч яах вэ учир нь олдоно. Өдөрт атга хуурсан буурцгаар ч болсон гол зогоочхож бололгүй яах вэ. Өдөрт хагас сээр гурилаар хоол хийгээд энд тэндээс аргал хоргол шаваг шарилж түүж бариад л болчих биз. Заримдаа ганц хоёр байсааны төмс ногоохон авч шарж булж идээд өдөр өнгөрөөх ч тийм муугүй. Гэртээ ч гэсэн хэн л өдөр хоёр удаа хоол унд зооглож суудаг байлаа.

	Үгүй тэгтэл ажил олдохгүй бол яана аа... Яагаад ажил олдохгүй гэж. Бүх хүчээ шавхан үзүүлэхэд хүний сэтгэлийг яагаад татаж болохгүй байх билээ. Ажил сайтад хүн дурлахаас биш арьс сайтад дурлаад байх нь ч гайгүй шүү дээ. Шөнийн ажил олдвол давхарлаад ч болсон хийнэ. Өдөр өөр ажил хийчхээд шөнө нь манаа манаж ч болно. Шөнөдөө хоёр аанааны ч болсон ажил олдвол хийх л хэрэгтэй. Тэгээд нэг эргэж ирвэл эд бүхэндээ хувцас хунар олж ирэхийг бодно. Чуниадаа бугуйвч хийлгүүлж ирэхийг хичээнэ. Аавдаа нэг малгай авчирч өгнө». Гообар ийн бодож хэвтсээр нэг мэдэхэд унтчихсан байлаа. Гэсэн ч шөнийн хүйтэнд нойр сайн хүрч өгсөнгүй. Тэр шөнөө тэнд ядаж өнгөрөөгөөд үүр цайхын үед босож Лаканаугийн замаар орон алхлаа. Хорин бээрийн газар тул орой гэхэд хүрнэ биз. Тосгоныхон Лаканауд ямар их ирж очоод байх биш. Тэр өөрийнхөө байгаа газрыг хүнд мэдэгдэхгүй бол эцэг нь тийм амархан олж толгой дээр нь мордож чадахгүй билээ. Уг нь л наашаа гарахдаа Чуниадаа энэ бүхий л байдлаа илэн далангүй хэлээд гардаг байж гэж Гообар дотроо гэмшин бодов. «Чи гэртээ байзнаж бай. Би нэг тийшээ явж жаахан ажил амь зуулга хийж, байр орны юм янзалж ирчхээд чамайг аваад буцъя» гэж Чуниад хэлсэн бол тэр бараг зөвшөөрөх байсан байх. Харин бүр хамт явдаг гээд зууралдчих байсан бол уу.

	Нар нэлээд хөөрлөө. Шөнө юу ч идээгүй тул өлсөх янз орж байлаа. Хөл ч жаахан цуцаж эхлэв. Нэг газар жаахан сууж амармаар санагдав. Өлөн элгээр хол явж чадмааргүй боловч гарт ганц ч зоос алга. Тэгэхээр нь замын хажуугийн мод руу орж зэрлэг жимс нэлээд түүж идээд ходоодоо зугаацуулаад цааш аянаа үргэлжлүүлэв. Нэгэн тосгонд хүрч ирлээ. Нишингийн үнэр авахаас тамир орох шиг болж сэтгэл сэргэнэ. Нэг худаг дээр очиж хүнээс ховоог нь гуйж аваад ус татаж алган дээрээ урсган уух гэж байтал хажуугаас нь нэг тариачин ирж, — Дүү минь, хоосон ус уугаад яах вэ. Жижигхэн нишингэ зажлахгүй юу. Энэ жил чинь бидний нишингэ зажилдаг хамгийн эцсийн жил болж байх шиг байна. Ирэх жилээс сахрын үйлдвэр ажиллаж эхлэх юм гэсэн. Тэгэхээр тэд бүх нишингийг бидэнд хүртээхгүйгээр хураагаад аваад явчихаар бид юугаа зажлах билээ. Тэр боловсруулсан сахрын нь үнэ одоогийн бидний нишингийн үнэтэй ижил шахуу байх юм гэсэн. Ингэхээр хэн биднээс нишингэ авч байх вэ. Тэгэхээр бид түүнийг ургуулж түвэг болоод ч яах вэ гэж өгүүлээд Гообарт хэдэн хэрчим нишингэ өгөв. Мөн Гообартай тамхилав. Гообар нишингийг нь баяртай аваад тамхийг нь татаж чаддаггүй гээд авсангүй. Өвгөн тариачин баярлаж, — Их сайн байна, хүү минь. Энэ муухай өвчнөөр яах вэ. Энэ утаанд чинь нэг орчихвол насандаа салахгүй гээч гэв.

	Бор ходоодоо нэгэнт дүүргэсэн болохоор Гообар цааш хүч аван хурдлан алхлав. Өвлийн өдөр богино. Хэдийдээ ч үд өнгөрчхөв дөө. Замд хэрэлдэж байгаа эр эм хоёр дайралдав. Эмэгтэй нь газар таг сууж орхиж. Эрэгтэй нь өмнө нь зогсоод түүнийгээ аргадаад байгаа бололтой. Замаар явсан хэсэг хүмүүс тойроод зогсчхож. Гообар ч дэргэд нь очлоо. Үзээд авахад бас л нэг амьдралын жүжиг ажээ.

	Эмэгтэй нь нөхөр лүүгээ хялалзан зүхэж, 

	— Би явахгүй, явахгүй явахгүй гэж хашхирав.

	— Явахгүй гэж үү?

	— Явахгүй.

	— Үнэхээр явахгүй гэж байна уу?

	— Тийм, явахгүй.

	— Тийм вий! гэж хэлээд эрэгтэй нь түүнийхээ үс гэзэгнээс нь барьж аван чирч эхлэхэд, эмэгтэй нь газар элэглэв.

	Эрэгтэй нь арга тасарсан дуугаар,

	— Би чамайг босоод яв гэж байна шүү гэхэд эмэгтэй улам зөрж, 

	— Би чиний гэрт одоо долоон төрөлдөө очихгүй. Чи намайг мөч мөчөөр минь салга л даа гэж хашхирав.

	— Тэгвэл хоолойг чинь хэрчээд хаячихъя.

	— Тэгвэл өөрөө л дүүжлүүлнэ биз.

	Эрэгтэй үсийг нь тавьж толгойгоо салаавчлан дарж таг суув. Байдаг эр зоригоо гаргаж дууссан тул тэр цааш яаж ч чадсангүй мухардан суугаа нь энэ буюу.

	Нэг мөчийн дараагаар тэр өндийн босож аргадсан байдлаар, 

	— Чи тэгээд ер нь яая гээд байгаа юм бэ0 гэж асуув.

	— Чи зүгээр дуугүй намайг эндээ л орхи гэж хэлээд эмэгтэй өндийн сууна. 

	— Адаглаж та нар юу болсон тухайгаа надад ярь л даа?

	— Манайхныг та нар юу гэж харааж зүхдэг билээ. Тэд нар та нарт ямар гэм хийсэн юм бэ?

	— Хэн танайхныг хараасан юм бэ?

	— Хариад л асуухгүй юу?

	— За тэгвэл хоёулаа буцъя. Тэгээд би тэд нараас асууя.

	— Дуугүй очоод эхээсээ асуу. Айж байна уу? Чи надтай ингэж ороолдож байгаад хэрэггүй. Дуугүй очоод л тэр энэрэлт эжийнхээ хормойн доогуур хошуугаа шаргуулаад унт. Тэр чиний эх. Надад бол юу ч биш. Чи чаддагаараа түүнийхээ хараалыг сонсож суу, би чадашгүй. Би нэг хэрчим талх хороох гэж танайд дөрвөн талхны ажил хийж тэгж зүдэрч явшгүй. Тэгсэн мөртөө хүнд өдөр шөнөгүй загнуулж суух ямар гэм хийсэн юм бэ. Чи надад хүний урамд ганц гуулин гархи хийлгэж өгдөг болоод тэгж байгаач.

	Зорчигчид энэхүү үзвэрийг ихэд шохоорхоно. Гэвч энэ үзэгдэл мөд дуусах шинжгүй ажээ. Хүмүүс нэг хоёроороо сугаран явсаар байлаа. Гообарт тэр эрийн хэрцгий зан ихэд тусгүй санагдав. Гэвч хүмүүс байхад юу ч хэлж чадсангүй. Харин хүмүүс явж дууссан хойно, 

	— Ах минь эр эмийн хооронд хэрэлдэх маргах юм байлгүй яах вэ. Гэхдээ нэг нь нөгөөдөө энэрэлгүй зан гаргах нь тусгүй юм биш үү дээ гэж сануулав.

	Эрэгтэй цагариган нүд гарган ууртай байдлаар,

	— Чи юу юм бэ гэж асуув.

	— Би юу ч байсан яах вэ. Харин зохимжгүй явдал гэдэг чинь хэнд ч тусгүй харагддаг юм.

	Эр толгойгоо сэжлэн, — Үгүй ер таныг харвал гэрлэж бараалаагүй бололтой зулбадас юм. Тэгсэн мөртөө ямар их уяхан сэтгэлтэй хайрхан гараад ирэх нь энэ вэ гэж егөөтэйхөн хариулав.

	— Гэрлэлээ ч гэсэн тань шиг ингэж гэзэг үснээс чирэхгүй дээ.

	— Хуц. Урдах замаа дуугүй хар. Би эхнэрээ зодно уу, ална уу, чамд ямар хамаатай юм бэ? Дуугүй яв, холд. Битгий энд зогсоод бай гэхэд Гообарын шар хөдлөөд явчихлаа. Түүний хэлсэн зоргоор явдаг нь юу билээ. Энэ зам чинь засгийн юм болохоос биш ямар үүний юм биш. Энэ эндээс хэнийг хөөх эрхтэй юм бэ. Гообар зогссоор байв.

	Хархүү шүдээ зуун өгүүлрүүн: 

	— Чи дуугүй явна уу, үгүй юу. Тэгвэл би явуулаад өгье л дөө гэвэл Гообар хормойгоо бүсэндээ шууж бас тулалдаанд бэлэн болж, 

	— Чи хүрээд ирвэл ир, яавал ч яа. Би дураа хүрсэн цагтаа эндээс явна.

	— Чи муу ер нь үе мөчөө таслуулж байж хөдлөх нь ээ дээ.

	— Хэнийх нь харин тасрах бол доо.

	— Чи тэгээд дуугүй явах уу, үгүй юу?

	— Үгүй.

	Хар хүү бөөн шавар атгаж аван Гообар луу дайрав. Тэгтэл өнөө эмэгтэй хормойноос нь зууран авч Гообарт хандан, — Та яасан хачин хүн бэ? Замаараа дуугүй явахгүй. Хүнтэй хэрэлдэх зодолдох гэж явдаг. Бидний хоорондоо талхилцах танд тийм сонин байна уу? Тэр ч намайг балбадаг бай, би ч түүнийг цохидог бай танд ямар хамаа байна гэж үглэв.

	Энэ зэмлэлийг сонсоод Гообар цааш дуугүй алхах зуураа, ийм авгай ч зодуулж байхаас яах вэ дээ гэж дотроо бодлоо. Гообарыг нэлээд холдоход тэр авгай хар хүү рүүгээ ийн бууж гарлаа. — Чи яах гэж хүн бүхэн рүү давшилж байдаг хүн бэ? Тэр чамд хорсохоор ямар буруу үг хэлсэн юм бэ? Муу юм хийж байхад чинь хорвоо муу хэлэхгүй яах юм бэ? Харин энэ залууг харахад сайн удам гарлын манайханд тохирох залуу шиг байна. Чи түүнтэй хэрэлдэх гэж галзуурч байхаар залуу охин дүүдээ тохирох эсэхийг нь хараад авахгүй яагаа вэ. Тэгсэн бол ямар ч хүн дайраа билээ.

	Хархүү тээнэгэлзсэн дуугаар,

	— Энэ залуу одоо болтол гэрлээгүй явах гэж үү?

	— Харин асуугаад л авах байсан байхгүй юу.

	Хар хүү арваад алхам урагш харайж Гообарыг араас нь хашхиран дуудаж гараараа хүлээж бай гэсэн дохио өгөв. Гообар тэр залууг лав үзэлцэх гэж дуудаж байна гэж бодлоо. Энэ муу, цусаа холиулахаас нааш салахгүй нь ээ. Тосгондоо байгаа хав өөрийгөө барын хүчтэн гэж санадагчлан энэ бас өөрийгөө ихэд бодох нь ээ, за яах вэ ирвэл ч ирэг гэж бодоод хүлээн зогсов.

	Тэгтэл тэр залуугийн царайд ямар нэг тулалдаанд дуудсан шинж байсангүйгээр барахгүй харин нөхөрсөг дотно уриалагхан байдал гэрэлтэн байлаа. Тэр хүрч ирээд хаанаас яваа хэн гэгч болохыг сонирхлоо. Гообар ч байдлаа үнэн мөнөөр нь ярьж танилцуулав.

	Тэр залуугийн нэрийг Коодай гэдэг гэнэ. Коодай инээмсэглэн, 

	— Та бид хоёр золтой л тулчих шахлаа шүү. Тэгээд өөрийг чинь явсны хойно бодвол та зөв юм ярьж байж би шал дэмийгээр өөртэй чинь зөрж орхиж. Танайх чинь газар эдлэнтэй биз гэхэд Гообар арван акар өвийн газартай, нэг акар түрээсний газартай гэдгээ ярив.

	— Ахынхаа хэлсэн ярьсан үгэнд битгий юм бодоорой, дүү минь. Уурлахаараа хүн чинь ухаанаа уучих юм байна шүү. Манай эхнэр ч уг нь сайн чанарын тэнгэр л дээ. Гэхдээ заримдаа л яачихдаг юм бил ээ, бүү мэд. Бүр болохоо байчихдаг юм. Үгүй тэгээд бас дураараа зөнөглөж байгаа хүний эх гэдэг чинь их хэцүү юм аа. Арга ч үгүй юм байх даа. Биднийг төрүүллээ, өсгөлөө, бойжуулж өдий болголоо. Би хааяа нэг юм хэлэх гэж айж айж л нэг юм болдог. Тэр хөгшин маань их дураараа. Тэгээд манай ээж, эхнэр хоёр жаахан зөрцгөөчихдөг юм. Би ээждээ юу ч хэлж чаддаггүй юм. Дэмий л, хүүхэндээ үглэдэг. Заримдаа ч үс гэзэгнээс нь ч хүртэл үгтээж байх л юм. Үгүй тэгээд бас эмэгтэй хүнийг хааяа хааяа нэг барьж байхгүй бол толгой дээр гарчих гээд байх юм. Заримдаа ч эхээсээ тусгаарлаад гарчихмаар ч бодогдох юм. Гэвч төрсөн эхээсээ тусгаарлана гэдэг хэцүү л хэрэг гэж ярив.

	Гообар ч өөрийнхөө бодсон санаснаа ярих хэрэгтэй боллоо.

	— Эхээ хүндэтгэнэ гэдэг чинь хорвоогийн жам, ах минь. Эхийн ачийг бүрэн хариулна гэдэг хэзээ ч байхгүй хэрэг гэж Гообар саналаа хэлэв.

	Коодай түүнийг гэртээ оч гэж заллаа. Өнөөдөр Гообар хаашдаа Лаканау хүрч чадахаасаа өнгөрсөн. Одоо нэг хоёрхон бээр яваад шөнө орой болчихно. Тэгэхээр унтах хоргодох нэг газар эрэх л хэрэгтэй болно.

	— Эхнэр тань зөвшөөрөх юм бол уу даа гэж хэлээд Гообар инээв.

	— Тэр зөвшөөрөхгүй гээд яах юм бэ.

	— Түүний чинь хэлсэн үгнээс би бүр зовж орхисон шүү.

	— Тэр өөрөө ч гэмшиж байна билээ. За явъя манайд очицгооё. Та ээжийг минь ч болсон жаахан ухуулж ятгаад аль. Би яаж ч чаддаггүй юм. Тэр ч гэсэн эхнэрийн маань төрөл садныг үргэлж л тэгж харааж дайрч суухын хэрэг юу байна. Манай нэг охин дүү бий. Одоо хүн хартай суух нас цаг нь болчихсон юм. Ухаан нь түүний хадмынхан нь биднийг харааж зүхээд байвал тэр тэвчиж суух уу даа. Тэгэхээр хамаг буруу ганцхан манай эхнэрт байгаа биш, манай эхэд ч бас байгаа юм. Бүх юман дээр л өөрийнхийгөө өмөөрөөд байж болохгүй, тийм биз дээ гэв.

	Гообарт шөнийг өнгөрөөх газар хэрэгтэй байсан тул Коодайгийн хамт тэдний рүү явлаа. Тэр хоёр Коодайн авгай дээр ирлээ. Тэр одоо бүр хүний ёс төртэй эхнэрийн шинж орчихсон нүүр лүүгээ бас гивлүүр унжуулсхийн Гообараас ичих байдал үзүүлж байлаа.

	— Энэ чинь би тийм үг зэмлэл дуулчхаад яаж очдог юм бэ? гээд бүр ирж өгдөггүй шүү гэж Коодай хэлээд инээв. Эмэгтэй гивлүүрийн араас Гообар луу хандаж, 

	— Ийм үгнээс айж байгаа хүн чинь эхнэр хүрээд ирвэл ч бүр хэцүүдэх хүн шив дээ гэж хэлээд инээмсэглэв.

	Тэд тэдний тосгонд хүрч ирлээ. Тосгон ч юу байх вэ арваадхан айлтай жижигхэн гацаа байлаа. Арваад байшингийн хагас нь дэрс хулсаар баригдсан байлаа. Коодай гэртээ ирмэгц ор гарган тавьж дэвсгэрээр бүтээв. Жимсэн шүүс хийх тушаал буулган ганс тамхиа нэрэв. Нэгэн мөчийн дараа өнөөх эхнэр гүц дүүрэн жимсний шүүс авчирч хийх зуураа Гообар луу нэгэн дусал цацан өргөж байгаа нь өдрийн хэлсэн үгийг минь өршөөн уучлаарай гэхийн зэрэгцээ нөхрийнхөө дүүг тогтоон таалах болтугай гэж байгаа нь илхэн ажгуу.

	
АРВАН ГУРАВ

	Гообар харанхуйгаар босож Коодайтай салах ёс гүйцэтгэв. Түүнийг авгай хүүхэдтэй хүн гэдгийг бүх хүмүүс мэдсэн тул түүнтэй охиноо нийлүүлэх тухайд холбогдсон яриаг хэн ч өдөж гаргасангүй. Гообарын зарчимт шулуун байдал нь бүх хүмүүсийн анхаарлыг өөртөө татлаа. Коодайгийн эхэд, эх хүний ачийг хамгаалан дурсах замаар зөөлөн хайлуун үгээр сэтгэл зүрхийг нь уяран баястал сургаал санамжийн нэлээд зүйлийг ярьж өгчээ.

	Ээж гуай минь, та нар шиг ачтай гавьяатай, бишрэм хүмүүс хорвоод байхгүй. Эхийн ачийг хүн зуун төрөл, мянган төрөл, түмэн төрөлдөө ч хариулна гэж байдаггүй ээ гэж Гообар яриагаа эхлэхэд тэр хөгшин уг тооны ихэд хөөрөн баясаж улмаар Гообарын хэлсэн болгонд итгэл сүжиг төрөн оточ хүн өвчтөнд нэг удаа засал авхуулан босговол тэр өвчтөн түүнээс хойш уг отчоосоо хор ууж байсан ч итгэл сүжиг нь буурдаггүйн адил боллоо. Гообар өгүүлрүүн, 

	— Хүн сайхан болох тусмаа нэрээ хичээх хэрэгтэй. Жишээ нь өнөөдөр танай бэр уурлаж унтууцаад л гүйгээд хээр гарчхаж. Гадуур хүн амьтан ярихдаа танай бэр л гэж ярихаас биш чухам энэ бэрийн чинь нэр гарахгүй шүү дээ. Ингэхлээр таны л муу нэр гарахаас биш хүмүүс тэр болгон энэ бэрийг чинь хаанаас ирсэн хэний охин болохыг сайн мэдэхгүй. Бодвол энэ нэг ногоочин тариачин л охин байгаа биз гэвэл, хөгшин авгай Гообарын үгийг батлан зөвшөөрч, — Яриа байхгүй, нэг ногоочны охин байхгүй юу. Өглөө түүнтэй нүүр учирвал өдөржин ус үл олдох тийм л нүүрийн буянгүй амьтан байгаа юм гэв.

	Гообар, — Ийм улсыг чинь хүн тоож муу хэлдэггүй юм. Муу хэлэх гэвэл тань мэтийн их заяатан улсыг л хэлдэг юм. Хүн асууж ярихдаа хэний бэр вэ гэхээс биш хэний охин бэ гэхгүй шүү дээ. Тэгээд танай энэ бэр чинь бас их томоогүй, гэнэн амьтан байна. Эх эцэг нь доод төрөлтэй байхад охин үр нь яаж дээр байх билээ. Танд энэ хөгшин тотийг сургах хариуцлагатай ажил ноогдож байна. Зодож нүдэж харааж загнасаар хүнийг сургаж залдаггүй ээ. Гагцхүү хайр, тэвчээрээр л хүнийг сургаж хүмүүжүүлж болно. Үүнийг зодож нүдэж, харааж зүхсэнээр үүнд муу юм огт болохгүй. Харин түмний дунд таны нэр л хугарна гэлээ. Өглөө Гообарыг явахад хөгшин босож хамаг өөдтэй амттай юмаараа хоол хийж өглөө. Уг гацаанаас хот орж ажил эрэхээр гарсан хэд хэдэн хүний хамтаар явцгаалаа. Гангар гунгар гэж ийм тийм юм ярьсаар явтал замын урт амархан барагдаж есөн цагийн үед тэд Аминавадын зах дээр хүрч очлоо. Ийм олон хүн хаанаас цугларчихдаг юм бэ. Ийм ч олон хүн бас байх гэж дээ гэж Гообар гайхан талимаарна. Тэр өдөр зах дээр хөлсний ажил эрсэн тав зургаан зуун хүн цугларсан байлаа. Барилгачин, мужаан, төмөрчин, цэцэгчин, нэхэгч, сагс торлогч гээд л янз бүрийн юм хийдэг зүсэн бүрийн хүмүүс байцгаалаа. Ийм янз бүрийн олон хүн нэг доор цугларчихсан байгааг хараад Гообар бүр мэлэрч орхив. Ийм олон хүнд хаанаас ямар ажил олддог юм бол. Гообар адаглаж гартаа барьсан багаж байдаггүй. Түүний юу хийж чаддагийг нь хэн яахан мэдэх билээ. Зэвсэг багажгүй түүнийг хэн юу хийлгэх гэж асуух юм билээ.

	Уван цуван нэг хоёроороо ажил олж аван явсаар л байлаа. Зарим хүмүүс нь ажил олдохгүй нь гэж горьдлого тасран гэр лүүгээ буцаж байгаа харагдав. Голдуу хөгшин дорой хэсэг нь хоцорсоор байлаа. Эдний дунд Гообар байлаа. Өнөөдөртөө идэх хоолтой нэг нь зовох юмгүй харагдана.

	Гэнэт Мирзаа Куршээд ажил хайгсдын дунд орж ирэн зургаан аанаагаар ажил хийх хүн байвал надтай хамт яв. Бүгдэд нь зургаан аанаа өгнө. Таван цагт ажил дуусна гэж өндөр дуугаар зарлан мэдэгдэв.

	Тав, арван барилгачин мужаанаас бусад тэнд байсан хүмүүс бултаараа түүнийг дагаж явахаар бэлхэн боллоо. Дөрвөн зуу гаруй навсархай ноорхойнуудаас бүрэлдсэн нэгэн жижиг арми цувран хөдөллөө. Өмнө нь Мирзаа бүдүүн шийдэм мөрөн дээрээ тавин алхав. Хойноос нь хоосон ходоодтой хаданд тавьдаг төлөг шиг ядуу хүмүүсийн эмхгүй цуваа үргэлжлэв.

	Нэг хөгшин Мирзаагаас, 

	— Ямар ажил хийх юм бэ, эзэн минь? гэж асуув.

	Мирзаагийн хариулж хэлсэн ажлын нь нэрд бүх хүмүүс гайхаж хоцров. Зөвхөн л Кабардий тоглоно гэнэ үү! Кабардий тоглуулна гэж зургаан аанаагаар хүн хөлсөлнө гэдэг чинь юу гэсэн үг вэ! Энэ хүн чинь галзуу юм биш биз. Олз омог нь ихдэх дээрээ хүн галзуурчихдаг ёс бий шүү. Оюуны хөдөлмөр хүндрэхэд бас нэг галзуурчихдаг явдал бий гэж зарим хүмүүс үл итгэн эргэлзэх байдалд оров. Энэ нөхөр чинь харин хий хоосон дагуулж нэг газар авааччихаад хийлгэх ажил алга. Тарцгаа гэж хэлээд чадчих юм биш биз дээ. Уг нь хөлс л өгч байвал Кабардийгаа тоглуулна уу, гүллий-дандаагаа тоглуулна уу бидэнд ямар хамаа байна. Энэ нөхөрт чинь ер итгэх арга байна уу гэлцэв.

	Гообар хулгасхийн байж, — Эзэн минь бидэнд идэх юм алга. Урьдаар хэдэн мөнгө өгчихвөл бид эндээс юм олж идээд явмаар байна гэж асуув.

	Мирзаа тэр доор нь зургаан аанаа гар дээр нь гаргаж тавиад цөмд чинь явж очоод хөлсийг чинь өгнө өө. Зовох юмгүй гэж хэлэв. Мирзаа ажилчдын хамтаар явсаар хотоос гарч нэг том хашаагаар хүрээлэгдсэн талбайд хүрч ирлээ. Хашаан дотор нэгэн жижиг сүрлэн овоохой байх бөгөөд дотор нь дөрөв таван сандал тойруулан тавьсан нэг ширээ байна. Ширээн дээр хэдэн ном тавьсан байв. Овоохойг ороонгын цэцгээр бүрхүүлсэн нь гоёхон харагдана.

	Хашааны нэг талд жүрж, нимбэгийн төгөл байх бөгөөд нөгөө талд нь цэцгийн мандлууд байв. Гэвч ихэнх хэсэг нь хоосон газар байлаа. Мирзаа хүрч ирмэгцээ бүгдийг эгнүүлэн зогсоож байгаад хөлс мөнгийг нь тарааж өглөө. Одоо хэний ч дотор түүнийг галзуу хүн гэж үзэх сэжиг арилав.

	Гообар ч түрүүнд мөнгөө авчихсан хүн. Мирзаа түүнийг дуудаж мод услах ажил даалгав. Түүнд кабардий тоглох ажил олдсонгүйд сэтгэл жаахан дундуур байлаа. Уг нь тоглосон бол энэ муусайн хөгшчүүлийг өргөж өргөж аваад шиддэг байсан юм, за тэгсэн ч яах вэ. Хүмүүс зөндөө их кабардий тоглов. Хөлс мөнгө нь ч хэлсэн ёсоор бүрэн олдов. Хуян шар усандаа баригдсан хөгшчүүл өнөөдөр үе нас өнгөрсөн хойноо кабардий тоглох завшаан олдсон нь их сонин байлаа. Зарим нь ч яаж тоглодгоо бүр мартаж орхиж. Эд хүмүүс өдөржин хот дотор элдэв муу ажилд нухлагдан шөнө дундын барагтайд өөрийн гэсэн нэг муу оронгийн мухарт ирэхэд хатсан хүтсэн хоолорхуу юм байвал байна байхгүй бол хоосон. Тэгээд л өглөө болохтой зэрэг мөн л ээрүүлийн дугуй болон мушгигдана. Нэг насыг гуниг зовлон, өлсөл цангал, ядрал зүдрэлээр амьд дугуй болон өнгөрөөж яваа ажээ. Ийм улсад тийм хачин ховор завшаан тохиолдож байгаад хөгшин нь ч залуу болон харайлаа. Амандаа харагдах шүд, гэдсэндээ гялайх сэмж, гуяндаа барих булчингүй болсон ясан хэдрэг шиг хагас үхсэн өвөгчүүл шурхнаг хормойгоо шуун сөхөж эв хав муутайхан тайрганалдан гүйлдэх нь санаа гэхэд тэдгээр хөгшин араг яснуудад залуу сүнс шингэн орсон мэт ажгуу. Тэрхэн дороо газраа гортигдон зурцгааж хоёр тал болгон хуваагдаж тал талын ахлагч нараа шилэн гаргацгаав. Арван хоёр болох гэж байхад тоглоом эхлэв. Өвлийн сэрүүхэн өдөр байсныг ч тэр гэх үү, ёстой л тоглож ханашгүй цаг байлаа. Мирзаа хаалган дээр зогсон билет худалдаж байлаа. Мирзаа хааяа хааяа иймэрхүү хачин ажил зохиож баячуудаас мөнгийг нь салган авч ядуучуудад хувь хүртээдэг заншилтай хүн билээ. Тэр хэдэн өдрийн өмнөөс хөгшчүүлийн кабардий тоглох тухай зарыг хот даяар тарааж энд тэндгүй том том зарлал наажээ. Энэ тоглолт бол хувийн онцлогтой бөгөөд урьд хождод үзээгүй сонин юм болно. Энэтхэг хөгшчүүл хэр зэрэг хүч чадалтай хөнгөн шингэн байдгийг үзэцгээж нүдээ хужирлацгаа. Энэ үзмэрийг үзээгүй хүн сүүлдээ гэмших болно. Ийм сонин юм үзэх завшаан ахиад ер олдохгүй. Билет 10 аанаагаас эхлээд 10 рупигийнх ч бий гэх зэргээр их сүржин зар тараасан ажээ. Гурван цаг болоход хашаа хүнээр пиг дүүрлээ. Зогсоол дээр тэрэг чарга ч ярайж гарав. Хоёр мянгаас доошгүй хүн цугларсан бололтой. Их хүмүүст зориулан сандал ширээ засаж, эгэл хүмүүст жирийн байрууд засжээ.

	Хатан Маалдий, Ноён Мехтаа Каннаа болон Раая Саахав ч залран ирцгээсэн байлаа. Тоглоом эхлэхэд Мирзаа Мехтаад хандаж, 

	— За нааш ир, доктор гуай минь. Хоёулаа бас нэг гараа аваадахъя гэж уриалан дуудав. Маалдий хажуугаас нь

	— Гүн ухаантан зөвхөн л гүн ухаантантайгаа тоглох шүү дээ гэв. Мирзаа сахлаа сөрвийлгөн илж, — Би гүн ухаантан биш юм биз дээ. Нэрийн минь хойно Мехтаа шиг сүүл байдаггүй болохоос биш би уг нь гүн ухаантан л хүн дээ. Надаас шалгалт ч авч болно. Тийм биз дээ, Мехтаа минь? гэж лавлуулан асуув.

	Маалдий, — Та чинь тэгвэл идеалист үү, материалист уу?

	— Хоёулаа.

	— Яагаад хоёулаа байх бил ээ?

	— Хоёулыг нь бодох нь их таатай байдаг юм. Цаг үед нь тохируулан аль аятайг нь гаргаж байхад сайн байдаг юм.

	— Тэгвэл танд өөрт чинь барьсан шугамгүй болж байна уу?

	— Энэ асуудлыг чинь өнөөдөр болтол шийдвэрлээгүй бөгөөд цаашдаа шийдвэрлэх ч үгүй. Би энэ шийдвэрийг гаргаж болох ч үгүй. Хүмүүс ном судар луу нүдээ чилтэл шагайж байж олддог тэр дүгнэлтэд би мөн нэг тэгсхийгээд л хүрчихдэг юм ерөөсөө гүн ухаантан гэдэг чинь сүртэй сүртэйгээр үхэр шиг мөөрөлдөхөөс цааш чухам бодит үнэн юм хийж чаддаг юм уу даа?

	Доктор Мехтаа хантаазныхаа товчийг тайлах зуураа, — За тэгвэл очъё. Хоёулаа нэг үзэлцээдэхье. Бусад хүмүүс хүлээх хүлээхгүй хамаа алга. Би л таныг гүн ухаантан гэж үзье гэв.

	— Танд ч гэсэн ам угтуул олох уу? гэж Мирзаа Каннаагаас асуув. 

	Маалдий, — Тэг тэг, үүнийг заавал аваад яваарай. Ноён Данкааг ч болсон хамт аваад яв.

	Каннаа хулгасхийн, — Үгүй, юу хийх вэ. Намайг өршөөгөөрэй гэж гуйв.

	Мирзаа, — Танд ч гэсэн авчирна шив дээ гэж Раая Саахаваас асуухад Раая Саахав, — Би уг нь Онгаарнаатьтай л үзэлцэх ёстой юм сан. Харин тэр өнөөдөр үзэгдэхгүй байна уу? гэж асуув.

	Мирзаа, Мехтаа хоёр зөвхөн шалбууртайгаа талбайн хоёр талд гарч очлоо. Тоглоом эхлэв.

	Хүмүүс хөгшин тоглогчдыг харан элгээ хөштөл инээлдэж алгаа хорстол ташицгаав. Хараал ерөөл, хашхиралдаан туухалдаан болсоор байв. Хоорондоо мөрий шороо ч тавилцав. Хүүш, энэ нэг хөгшнийг гарч ирж явааг хараач. Бүгдийг нь ялчхаад буцаж яваа юм шиг. Тэр цаанаас гарч ирж байгааг нь бас хараач. Энэ хоёр хүн ах дүү хоёр байх аа. Биес нь чивхийгээд сүрхий байцгаана гээч. Эд нар ер нь биднээс ч илүү шар тос идэцгээсэн байх аа. Манай энэтхэг орон чинь ч баян байна шүү гэж нэг нь ярихад нөгөө нь, баян нь баян байдаг байлгүй. Гэхдээ өнөөгийн залуу үеийнхэн гэдэг чинь энэ хөгшчүүлийн дэргэд ичмээр хөгийн сул биетнүүд юм аа. Тэнд үзэлцэж байгаа залуу хөгшин хоёрыг л хар даа. Хөгшин нь хөдөлгөхгүй дараад авсан байна шүү. Хөөрхий залуу алдуулах гэж яаж хүч гаргаж байна. Гэсэн ч яаж ч чадахгүй нь ээ гэх зэргээр хүмүүс хоорондоо хүүрнэлдэн ярилцана. Бүх хүмүүсийн анхаарал талбай дээр төвлөрчээ. Тоглогчдын харилцан цохилцох, үсэрч харайх, барих алдах, унах босохыг хар нүд алдахгүй ширтэцгээнэ. Зарим үед хүмүүс нирхийтэл инээлдэнэ. Зарим үед ямар нэгэн заль булхай харж «тавь» гэх зэргээр хашхиралдана. Заримыг нь бүр уур хүрчихсэн тоглоомын талбай руу тавьж орно. Харин асарт дээгүүр суудал авсан хэсэг ихэс энэхүү тоглоомыг үл шохоорхон өөр нэг чухал явдлын тухай ярианд орцгоосон байлаа.

	Каннаа нэг аяга шүүс султган навчин тамхи нэрж Раая Саахавт хандан, — Манай банк үүнээс бага хүүгээр хэлэлцэхгүй гэдгийг би танд хэлсэн шүү дээ. Ийм их хөнгөлөлт зөвхөн танд л ноогдож байгаа юм. Яагаад тэр вэ гэвэл бид таныг өөрийн гэр бүлийн хүн гэж үздэгт байгаа билээ гэхэд, Раая Саахав сахлаа имрэн, 

	— Энэ чинь харин та гэр бүлийн гишүүнийхээ хоолойг мохоо хутгаар тас хэрчих гэж оролдож байгаа аргын чинь нэг нь биш биз дээ гэж хэлээд инээмсэглэв.

	— Юу гэсэн үг вэ?

	— Та Сүүрьяабрадаап сингд долоон хувийн хүүтэй өгсөн нь үнэн шүү дээ. Тэгсэн мөртөө надаас есөн хувийн хүү авна гэдэг чинь энэрэл хайр мөн үү?

	Каннаа тачигнатал хөхрөв. 

	— Тэгвэл та ч тэр зэргийн хүүтэй авч болно. Харин тэр хүн чинь бүх хөрөнгөө манай банканд барьцаалан тавьж байж авсан юм шүү дээ. Бодвол тэр хөрөнгө нь түүний гарт үлдэхгүй байлгүй гэв.

	Би ч гэсэн таныг хүсвэл зарим хөрөнгөө тавьж болно. Есөн хувийн хүү өгч байснаас дэмий хэвтэж байгаа хөрөнгийг тавьж байх нь ашигтай байх аа. Би танд Жайксан гудамж дахь өргөөгөө тавьж өгч болно. Та түүнээс ашиг олж болно шүү дээ.

	— Гэхдээ таны тэр байшин чинь замаас зайдуу баригдсан тул зарагдахад хэцүү гэдгийг та мэдэж байгаа биз дээ. Тэгсэн ч яах вэ, би анхаарч үзье л дээ. Харин та түүнийгээ хэд орчимд хэлэх юм бэ?

	Раая Саахав зуун хорин таван мянга гэлээ. Түүний хамт арван таван ар газар ч бий. Каннаа нүдээ бүлтийлгэн тал болсноо, — Та өнөөдрөөс арван таван жилийн өмнөх юм зүүдэлж байна, Раая гуай минь. Тэр цагийн хөрөнгө мөнгөний үнэ одоо тавин хувиар буурсан гэдгийг мэдэх хэрэгтэй шүү гэв.

	Раая Саахав, — Тийм ээ, би ойлгож байна. Тэр чинь арван таван жилийн өмнө 250 мянга байсан юм шүү дээ.

	— Би авах хүн суръя л даа. Хэрэв борлочихвол би танаас таван хувийн шимтгэл авна шүү.

	— Надаас бусад хүнээс бол хэдэн хувийн шимтгэл авах вэ? Арван хувийнхыг авах уу? Та ер нь ийм их мөнгөөр юу хийх гэсэн юм бэ?

	— За тэгвэл та хэдийг л өгвөл өгөөрэй. Ингээд тохирох шив дээ. Та чихрийн тэмдэгт яагаад авдаггүй юм бэ? Одоо жаахан үлдсэн шүү, амаа бариад хоцров доо. Даатгалын ашгийг ч та ойлгохгүй юм. Танд ер нь юм бүхнийг л хойш нь тавиад байдаг нэг гэм байна аа даа. Өөртөө ашигтай юмыг та өөрөө ингэж хойш тавиад байхад чинь бусад хүмүүс таныг яах ч үгүй шүү дээ. Газрын эзэн хүний тархи нь тунгалаг байдаг гэдэг үнэн байх. Чадал хүрдэг бол та нарын газрыг хурааж авчхаад л та нарыг жаахан ухаан оруулмаар юм байх юм.

	Ноён Данкаа, Маалдийд тор шидсээр л байв. Маалдий ирэх сонгуульд оролцохгүй гэдгээ шууд хэллээ. Гэвч Данкаа буцдаггүй толгой болохоор Маалдийн дэргэд ирж хүнд биеэрээ ширээ тохойлдон шахан сууж, — Та энэ асуудлыг жаахан бодож үз. Ийм завшаан танд дахин лав олдохгүй байх. Рааний Чандаа таны эсрэг дэвшин гарч ирэх тийм зориг чадал байхгүй. Зөвлөлд амьдралын туршлагатай, олон түмний төлөө үйлчилж чадах тийм хүмүүсийг л оруулаасай гэж би ганц хүсэж явдаг юм. Зугаа цэнгэлээс өөр юм мэддэггүй, олон түмнийг машин тэрэгнийхээ нөхөөс запаас мэт үздэг, засаг ноёд, дээд түшмэдийг болохтой зэрэг долоочих алдан гүйсэн тийм эмэгтэйчүүдийн төлөө зөвлөлд суудал байхгүй. Харин одоогийн шинэ зөвлөлийн гишүүдэд нэлээд эрх олдох бололтой. Уг нь тэр эрхийг зүй бус хүмүүсийн гарт хийчихгүй юм сан гэж би бодож байгаа юм хэмээн ярив.

	Маалдий салахын түүс болж, — Гэвч ноён минь, надад тэр сонгуулийн чинь төлөө гаргаж байх арав хорин мянгаар ярих тийм их рупи хаа байх билээ. Рааний гуай бол гурав, дөрвөн бумаар нь гаргах хүн. Тэгэхээр над шиг амьтан мөрөөрөө гэм зэмгүйхэн явж байсан нь дээр байх аа. Ядаж түүнээс жилдээ авдаг хэдэн мөнгөө алдахгүй шиг авч байхыг бодох нь хэрэгтэй байх гэхэд

	— Та ер нь тэгээд зөвлөлд сонгогдох дуртай юм уу, үгүй юү?

	— Дуртай нь ч дуртай л даа. Гэхдээ хэн нэгтэй өрсөлдөн дайсан болохгүй шиг байж байгаад л орох хүсэлтэй.

	— Таныг өрсөлдөөнгүй оруулахыг би хариуцаж болно.

	— Энэ чинь ч ёстой дэмий хэрэг вий. Би тэгж ялагдлын гутамшиг хүлээхийг хүсэхгүй байна. Хэрэв Рааний гуай туламтай мөнгөө задлаад санал тус бүрд нэг алтан зоос шидээд эхэлбэл та ч гэсэн саналаа түүний төлөө өгөх нь мэдээж шүү дээ.

	— Та сонгуульд мөнгө хөрөнгөөр ялна гэж бодож байна уу?

	— Үгүй, хүний чанар ч бас оролцох ёстой. Гэхдээ би бол ганцхан удаа шоронд явснаас өөр олон түмний төлөө хийсэн юм байхгүй. Бас үнэнийг гэхэд явсан хэрэг маань Каннаа, Раая Саахав нарынх шиг өөрийн хувийн хэрэг байсан болохоос олон түмний төлөө хэрэг биш байсан шүү дээ. Одоогийн шинэ ёс суртахууны үндэс суурь нь мөнгө болсон болохоор эрдэм боловсрол, идэвх зүтгэл, үндэс гарал гэдэг чинь цөм мөнгөний өмнө юу ч биш болжээ. Хөрөнгө мөнгөний чадал хувьсгалт хүчний өмнө бууж өгөх явдал түүхэнд хааяахан нэг тохиолддог. Үүнийг бол ер бусын хэрэг гэж үзэх хэрэгтэй. Энэ тухайд би өөрийгөө жишээ болгоод танд ярья л даа. Хэрэв ямар нэг ядуу бүсгүй миний эмнэлэгт ирвэл би түүнийг хэдэн цагаар хүлээлгэж байж нэг үзвэл үзнэ, үгүй бол үгүй. Харин тэгэхэд нэг машинтай авгай хүрээд ирэх юм бол би гүйн гарч үүдэн дээрээ тосож аваад хувилгаан тэнгэр залраад ирсэн юм шиг хүндэлж үйлчилнэ. Тэгэхээр Рааний хатан бид хоёрт зэрэгцэх чадал юу ч байхгүй. Тэр болох гэж байгаа зөвлөлд чинь Рааний гуай шиг л хүмүүс таарна.

	Тэнд талбарт Мехтаагийн тал суларч байлаа. Хагасаас илүү тоглогчид нь «үхжээ». Мехтаа амьдралдаа кабардий тоглож үзээгүй ажээ. Харин Мирзаа бол үүний чиг багш Мехтаа чөлөө заваа жүжгийн сургуулиар бардаг байж. Дүр гаргахынхаа хувьд бол хэнийг ч гайхуулж чадна. Мирзаа бүхий л цагаа биеийн тамирын талбай дээр өнгөрүүлж байсан бөгөөд барилдахыг ч бас үзүүлж чадна.

	Маалдийгийн анхаарал тэр зүг явлаа. Өндийн босож Раая Саахавын дэргэд очоод, Мехтаагийн тал муухай цохигдож байх шив гэв.

	Раая Саахав, Каннаа хоёр даатгалын тухай яриан дээр улайрчихсан байлаа. Маалдийгийн яриа тэднийг нэг тамаас чөлөөлөх шиг болов. Раая дээш өндийж, — Тийм байна, цохигдож байна шүү. Мирзаа ч сүрхий тоглогч доо гэв.

	Каннаа, Мехтаа яаж байгаа нь энэ вэ? Олны өмнө ингэж муугаа үзэж байдаг гэвэл, Маалдий, 

	— Үүнд муу юм юу байгаа юм бэ? Наадам тоглоом шүү дээ. Каннаа, — Мехтаагийн талаас гарсан болгон нь үхэж байна.

	Түр дуугүй сууснаа Маалдий, — Энэ тоглоомд чинь хагас цаг гэж байдаг үгүй юм уу? гэж асуув.

	Каннаа явуулсхийж, — Мехтаа ч Мирзаа гуайтай үзэлцэх гэж гарсан хүн дээ. Энэ ч философийн хичээл заахтай адил юм биш дэг ээ гэвэл

	— Энэ тоглоомд хагас цаг гэж байдаггүй юм уу? гэж асууж байна шүү.

	Каннаа цааш нь оролдож, — Тоглоом ч дуусах дөхөж байна. Одоо тэгээд Мирзаа, Мехтааг дарж аван дээш доош нь эргүүлэн чирэхэд Мехтаа бууж өглөө гэж хашхирна. Тэр үед л ойчсон болно доо.

	— Хэн чамтай ярьсан юм бэ? Раая гуайгаас юм асууж байхад хажуугаар маяглаад байх чинь, 

	Раая, — Үүнд хагас цаг уу? Байхгүй ээ. Хүн нэг нэгээрээ урд нь очдог юм.

	Мехтаагийн бас нэг хүн үхчихлээ.

	Каннаа, — Харж л байгаарай. Энэ мэтээр бүгдээр үхнэ. Эцэст нь Мехтаа ч өөрөө үхнэ.

	Малдийгийн хор нь хөдлөв. — Тийм сүрхий юм бол та өөрөө гарах нь яасан юм бэ? гэж асуув.

	— Би ийм бүдүүлэг тоглоом тоглодоггүй. Миний хувьд бол одон бөмбөг л ганц юм даа.

	— Одон бөмбөгөндөө ч гэсэн та над бараадахгүй шүү дээ.

	— Уг нь ч юу байх вэ. Гэхдээ таныг хожиж урмыг чинь хугалаад яах вэ дээ.

	— Үнэхээр тийм юм бол та надтай нэг тоглож үзээрэй.

	Тэдгээр ихсийн дотор Маалдийгаас өөр Мехтааг гэх хүн байсангүй. Тоглоомыг зогсоох талаар хэн ч юу ч үл дуугарна. Мехтаагийн талд одоо дөнгөж хориодхон хүн амьд үлджээ. Тоглоом дуусах нь дөхөх тусам хүмүүс дотогшлон хумьж улам бүр сонирхоцгооно. Эцэст Мехтаа талдаа ганцаараа амьд үлдлээ. Одоо түүний талын хувь заяа ганцхан түүн дээр тохогдов. Тэр дайсны тал руу довтолж дайсны талын хүмүүст гар хүрээд өөрийн тал руу эргэж зугтаах болно. Гар хүрсэн хүмүүс түүнийг хөөн барьж аваад өөрийн талд хүчээр татаж оруулахыг хичээнэ. Хэрэв тэр хүч мэдэн тэмүүлж өөрийн шугам дээр хүрч чадвал дайсны гар хүрсэн бүх хүмүүс үхэх бөгөөд харин тэр үхсэн хүний тоогоор өөрийн хүмүүс амьдарч босох болно.

	Бүх хүмүүсийн нүд Мехтаа дээр туслаа. Тэр одоо шийдвэрлэх тулалдаанд орохоор зэхлээ. Мехтаа аажим хянуур байдлаар дайсны хилийн шугам руу алхлаа. Мехтаагийн алхаа хөдөлгөөн бүр үзэгчдийн анхаарлыг татаж зарим нэг нь хүзүүгээ гүрдийлгэн, зарим нь толгойгоо гилжийлгэн түүн рүү ширтэнэ. Байдал хурц болж ирлээ. Мөнгөн усны хөөрөлт туйлдаа хүрлээ. Мехтаа дайсны шугамд нэвтрэн орлоо. Дайсны тал овжин байдлаар ухарсаар байлаа. Мехтаа хэн нэгэнд нь хүрнэ гэхэд тун ч хэцүүгээр зохион байгуулагджээ. Мехтаа өөрийнхөө талаас дор хаяж нэг удаадаа тав, арван хүн амьдруулах байх гэж бодож байсан зарим нэг хүний горьдлого бүтэлгүй тийшээ хандаж эхэллээ. Мехтаа нэг хоёр хүнд гар хүрээд явж байтал Мирзаа гэнэт үсрэн Мехтаагийн бэлхүүснээс барьж авлаа. Мехтаа эргэж өөрийн шугам руу алдуулахаар хичээж хүч гарган зүтгэлээ. Хүмүүс үймж хэн нь тоглогч, хэн нь сонирхогч болох нь мэдэгдэхээ больж хутгалдав. Мирзаа Мехтаа хоёр тулалдсаар байлаа. Мирзаагийн хөгшчүүл ч Мехтааг шаван барьж авлаа. Мехтаа газар таг наалдан хэвтэв. Хэрэв тэр одоо хоёрхон алд хэртэй газар л урагш зүтгэж өөрийн хилийн шугам дээр хүрч амжвал дор хаяж өөрийн талын тавиад хүнийг амьжруулах байлаа. Гэвч нэг сөөм ч ахихад тун ч бэрх байлаа. Мирзаа түүний хүзүүн дээр мордсон байлаа. Мехтаагийн царай минчийн улайж нүд нь улаанаар эргэлдэж усан хулгана болтлоо хөлөрсөн байлаа. Мирзаа бүдүүн биеийнхээ хүчээр улам хүндрүүлэн дарав.

	Маалдий дэргэд нь очиж агдан сандарсан хоолойгоор, 

	— Мирзаа Куршээд, та чинь нэгийгээ яасан хайргүй муухай дардаг юм бэ гэж хашхирав.

	Мирзаа Мехтаагийн хүзүүн дээр лавлуулан дарж, — Үүнийг ялагдлаа гэж хэлэхээс нааш суллаж болохгүй юм шүү. Энэ яагаад хашхирдаггүй хүн бэ? гэхэд Маалдий урагш дөхөж, ялагдал хэлүүлнэ гэж ингэж хүчдэн дарна гэдэг чинь яаж болох вэ гэв.

	Мирзаа, — Бололгүй яах вэ. Харин та өрөвдөөд байгаа юм бол үүнийг ялагдлаа шалавхан хүлээ гэж хэл. Тэгвэл би одоо бослоо

	Мехтаа өндийх гэж нэг удаа хүчдэв. Гэвч Мирзаа хөдөлгөхгүй нам дарсаар байв.

	— Ийм муухай хэрцгий тоглоом гэж хаа байдаг юм бэ гэж Маалдий хэлээд Мирзаагийн гараас барьж аван холби татах гэлээ.

	— Тоглоом биш ч байсан яах вэ. Дараад байна даа.

	— Та тавихгүй юм уу? гэж Маалдийгийн асууж байтал гэнэт газар тэнгэр урвах шиг болж Мирзаа газар дээр пидхийтэл ойчиж Мехтаа босон харайж өөрийн шугам дээр хүрч очлоо. Тэнд цугларсан мянга түмэн хүмүүс малгай, алчуур, таяг модоо дээш нь шидэлцэн галзуу юм шиг орилолдон шаагьцгаалаа. Хэрхэн яаж байгаад байдал гэнэт өөрчлөгдсөнийг хэн ч сайн ойлгосонгүй.

	Мирзаа, Мехтааг хойноос нь гүйж ирж тэврэн өргөж асар хүртэл авч явлаа. Хүн бүхэн, доктор гуайн ялалт боллоо гэж хашхиралдав. Энэ тоглоом гэнэт өөрчлөгдсөнд үзэгчид гайхав. Бүгдээрээ Мехтаагийн зориг тэсвэртэйг гайхацгаалаа. Хөлсний тоглогчдод нэг нэг жүрж өгөхөөр авчирсан тул тэд хувь хувиа аваад гэр гэр лүүгээ тарцгаалаа. Асарт зочдыг цайлав. Мирзаа Мехтаа хоёр нэг ширээн дээр өөд өөдөөсөө харан сууцгаалаа. Маалдий Мехтаагийн хажууд суужээ.

	Мехтаа, — Эмэгтэй хүний нинжин сэтгэл гэдэг чинь ялагдлыг ялалт болгодог юм байна гэдгийг би өнөөдөр л мэдлээ.

	Мирзаа Маалдий өөд харав. — Аа золиг тэгвэл үүнээс чинь болсон байх нь шүү. Таныг гэв гэнэт дээр минь яагаад гарчихсаныг би бүр ойлгохгүй байсан юм.

	Маалдий ичиж нүүр нь улайн, — Та их муухай энэрэлгүй хүн. Би өнөөдөр л мэдлээ. Мирзаа гуай гэхэд, 

	— Танай үүний чинь л буруу байхгүй юу. Ялагдлаа гэж түргэн хэлчихсэн бол хаанаас тэгэх билээ гэвэл: 

	— Би үхэж байсан ч ялагдлаа гэж хэлэхгүй гэж бодож байсан юм гэж Мехтаа хариулав.

	Түнш найзууд баахан ярьж хөөрч юм хүм идэж ууж суугаад баярласан хөөрснөө илтгэн салах ёс гүйцэтгэж эхэллээ. Маалдий ч ёсоо гүйцэтгэж авлаа. Зөвхөн Мирзаа, Мехтаа хоёр үлдлээ. Тэд шороонд хамаг юмаа хутгасан тул жаахан угааж арчиж байж хувцас хунараа өмсөх хэрэгтэй байлаа. Гообар тэдэнд ус авчирлаа. Хоёр найз угааж эхэллээ. Мирзаа, — Хурим хэзээ болох гэж байна аа? гэж асуухад Мехтаа түгдэрсхийснээ, — Хэний гэж эгүүлэн асуув.

	— Таных.

	— Миний хурим! Хэнтэй хийх бил ээ?

	— Өө, бас та чинь нисгэчихсэн үү? Мэдэхээ бас байгаа юу? Үүний чинь мөн мэдмээр юм байж.

	— Үнэндээ гэхэд надад юу ч байхгүй шүү дээ. Харин хүмүүс юу ярьж байх юм бэ?

	— Хатан Маалдий таны хань болох юм биш үү?

	Мехтаа төв царай гаргаж өгүүлрүүн: 

	— Та шал буруугаар төсөөлж байгаа юм байна, Мирзаа минь. Хатан Маалдий ухаантай, сэргэлэн, царай зүстэй, наргиан хөөрөөний зэрэг олон сайн талтай хүн. Гэвч миний амьдралын хань болох хүнд байвал зохих тийм чанарууд Маалдийд байхгүй бөгөөд байлгаж ч лав болохгүй. Миний бодлоор бол эхнэр хүн гэдэг чинь бие цогц, амь нас сэтгэл санаа, үйл явдлаа ханилсан эр нөхрийнхөө сүнс сүлднийхээ нэг хэсэг болгон шингээсэн тийм энэрэл хайр, үнэн шударгын суварга байх ёстой. Ер нь өөрөөр хэлбэл хүний бие цогцос нь эрэгтэйнх байх бөгөөд сэтгэл зүрх нь эмэгтэйнх байх хэрэгтэй юм. Эрэгтэй хүн өөрийгөө эмэгтэйдээ шингээж болдоггүй яасан юм бэ? Заавал эмэгтэй нь шингээж байх ямар албатай юм бэ? гэж та асуух гэж байгаа байх. Эрэгтэй хүн өөрийгөө шингээнэ гэвэл хоосон хэрэг болно. Яагаад гэвэл эр амьтан гэдэг чинь угаасаа ихэрхэг дээрэнгүй сэтгэлээр өөрийгөө дээгүүрт үзэж байдаг ихэмсэг дүр юм. Тэгвэл эмэгтэй амьтан гэдэг чинь төрөлх чанараараа тэвчээр тэсвэртэй тайван даруу нийцэнгүй ялдам байдаг тэгэхээр эрэгтэй хүнд эмэгтэйн энэ сайхан чанарууд шингэх юм бол хүний дээд чанар бүтээгдэх нь зайлшгүй. Харин эмэгтэйд эрэгтэйн омог бардам, ихэмсэг дээрэнгүй, хэрцгий зан чанар шингэх юм бол танхай завхайгаас өөр юм бүтээгдэхгүй. Ингэхээр эр хүн гэдэг чинь эм хүний эдгээр сайхан чанарыг агуулсан тийм эмэгтэйд л татагдах ёстой. Энэ байдлаас аваад үзэхээр Маалдийд би өдий болтол татагдаж амжаагүй юм. Эмэгтэй хүнийг би ямар янзаар ойлгож явдгаа танд үгээр хэлж чадахгүй байна. Ертөнц дээрх хамгийн гоё дүрийг би эмэгтэй хүн гэж боддог. Ухаан нь би түүнийг алж байсан ч тэр надад өш хонзон санадаггүй, нүдэн дээр нь өөр хүүхэнтэй зугаалж байсан ч түүнд атаархал жигшил төрдөггүй тийм ариун сэтгэл дотортой эмэгтэйд л би дурлаж алтан өлмийд нь тэргүүнээ тавин амь насаа даатгахад бэлэн байх болно гэв.

	Мирзаа толгой дохин, — Ийм авгай ч танд энэ хорвоогоос л лав олдохгүй байх шүү гэв. Мехтаа, — Нэг биш харин мянгаараа олдоно шүү. Ийм юм байдаггүй бол энэ хорвоо чинь хэрцгий бүдүүлгээрээ байж байх байсан сан.

	— Жишээлбэл тийм хэн байна?

	— Жишээлбэл хатан Каннааг хар л даа.

	— Хатан Каннаа!

	Ноён Каннаа өөрөө болор олсон мөртөө шилний хагархай шиг санаж явдаг заяагүй амьтан. Эхнэр нь түүнд хэчнээн үнэнч, хэчнээн хайртай гэж санана Каннаагийн сониуч сэтгэлд түүний тухайд лав хумсын чинээ хайр байдаггүй байх. Харин тэгэхэд авгай нь бол Каннаагийн төлөө амиа өгөхөд ч бэлхэн байдаг хүн. Ухаан нь Каннаа савсаг самуунаасаа болж аймшигт хар нян хорхойд хамар амаа тас идүүллээ ч гэсэн түүний хайр сэтгэл хэзээ ч хүйтрэхгүй эмэгтэй байгаа юм. Каннаа бол эхнэртээ хөлийнхөө угаадсыг уулгаж байсан ч хайрлаж хүндэтгэхээ мэдэхгүй хүн. Айнстиний онол дээр надтай маргаж, миний бүтээлийг шүүмжлэн суух тийм эхнэртэй би хэзээ ч таарахгүй. Гагцхүү хайр сэтгэл халуун үнэнчээрээ амьдралын минь ариун бөгөөд бадралтай байлгаж чадах тийм хүүхэнд л би дурлах болно.

	Куршээд сахлаа илбэн инээмсэглэх нь мартагдсан нэг явдал санаанд нь орж байгаа бололтой байв. — Таны бодож байгаа чинь зөв байна. Ийм авгай олддог юм бол би ч гэсэн суухад бэлхэн байна. Харин олдохгүй нь л харамсалтай гэхэд Мехтаа, — Хоёулаа нэг зэрэг эрэлд гаръя л даа. Хувь учир таарч юу эс вэ гэж хэлээд инээв.

	— Хатан Маалдий таныг тийм амар хаяна ч гэж байхгүй вий. Таныг хүсвэл би батлаад өгч болно.

	— Ийм хүүхэнтэй би зугаалж наргиж чадна. Харин хурим найр хийж чадахгүй. Хурим найр гэдэг бол хоёр биеэ нэг нэгэндээ зориулна гэсэн үг.

	— Хурим найр гэдэг чинь зөвхөн хоёр биеэ нэг нэгэндээ зориулсан төдийгөөр л болдог юм бол хоёр бие дурлалцан дасалцаж хайртай, дуртай болно гэдэг чинь юу болох бил ээ?

	— Хайр дурлалын үндсэн дээр нэг нь нөгөөдөө хамаг байдгаа зориулж чадаа юм бол сая хурим найр дээрээ тулдаг билээ. Харин ингээгүй цагт хийсвэр дурлал бол зөвхөн зугаа цэнгэлийн төдий байдаг.

	Мехтаа хувцсаа өмсөж аваад салах ёс гүйцэтгэв. Үдэш болчихсон байлаа. Гообар өдий болтол модоо усалсаар л зогсов.

	Мирзаа түүнийг харж баярлахдаа,

	— Чи сайн хүү байна. Одоо явж амар. Харин маргааш дахиж ирж чадах уу? гэж асуув.

	— Би уг нь ажил л эрж яваа хүн, эзэнтэн минь гэж Гообар эмээсэн байдлаар хариу өчив.

	— Ажил эрж яваа юм бол би чамайг авч болно.

	— Хэдэн рупи надад олдох бол ноён минь!

	— Чамайг л хэд гэнэ вэ, би өгч чадна.

	— Би юу гэх вэ дээ. Та л мэдэхээс.

	— Би чамд арван таван рупи өгнө. Харин ажил сайн хийлгүүлнэ шүү.

	Гообар ажлаас үл буцна. Мөнгө л олдож байвал өдөр шөнийн дөрвөн цагийн эргэлтэд ажилласан ч бэлхэн байх болно. Арван таван рупи олдвол ч яриа алга. Амиа ч өгөхөд бэлэн байна.

	— Надад байх газар олдох бол уу гэвэл, 

	— Аа, хаа-н байх байр ч олдоно. Энэ овоохойн нэг буланд байж бай гэлээ.

	
АРВАН ДӨРӨВ

	Хоорий бүхий л ургацаараа шийтгэлийн өргөл барьсан билээ. Хаврын сарыг ч яах вэ тэгж ингээд өнгөрөөв. Зуны сар гарахад гэрт ганц ширхэг ч будаагүй болов. Гэтэл гэрт тав, таван ховдог байдаг. Хоёроо байг гэхэд ганц удаа ч болсон гол зогоон, ханатал цадтал иддэггүй юм гэхэд хагас дундуур ч гэсэн идэх хэрэгтэй байлаа. Өлөн гэдсээр хэд ч хоног явах билээ. Зээлж хуйлъя гэхээр хэнээс авах билээ. Тосгоны их бага бүхий л зээлдэгчдээс нүүр буруулж явдаг болсон аж. Зарагдъя гэхээр хэнд зарагдах билээ. Энэ жилийн улирлын хуурайг хэлэх үү. Нишингэ услах хүнд ажлын үе байдаг. Гэвч ходоод хоосон улс чинь яахин хөдлөх билээ.

	Орой болно, балчир нялх нь хоол нэхэн уйлж чарлана. Эх нь хоол идэхгүй байхад хөх нь яахин сүүтэй байх вэ. Соонаа ч бас учир ойлгоно. Руубаа үл ойлгоно. Байн байн идэх юм нэхэж чарлана. Өдөржин түүхий жимсээр саатуулсан. Одоо нэг юм идүүлэхгүй бол болдоггүй. Хоорий аргаа барахдаа Дулаарий авгайгаас атга тариа зээлэхээр очсон авч тэр дэлгүүрээ хаагаад зах явчихсан байлаа. Мангаруу зөвхөн дургүйцсэн төдийгүй харин урдаас нь элдэв бусаар ийн зандарчээ. — Чи урьд авсан мөнгөнийхөө хүүд сүүлийн гурван жилд сохор зоос ч өгөөгүй байж бас ахиж зээлэх гэж ирлээ гэнэ ээ? Ичихэд яадаг юм бэ! Худал хуурмаг, бузар үйл явдлын чинь үр дагавар ийм байдаг юм. Бурхан ч гэсэн энэрэхгүй төлөө түшмэлийг мөнгө нэхэхэд тэр дор нь мөнгө гаргаж өгдөг мөртөө минийхийг болохоор чамд ер өгөх санаа байдаггүй. Чи ер нь олон зантай авгай шиг гэлээ.

	Хоорий гуниглан буцаж ирээд үүдэндээ сууж байтал Буниа гал авахаар ирлээ. Галгүй харанхуй байхыг хараад, — Бэргээн, өнөөдөр хоолоо хийгээгүй байгаа юм уу? Зөндөө орой болчихсон байна шүү дээ гэж асуув. Хийраг зугтсан цагаас хойш Буниа, Дханиа хоёр уулзан сууж, ярьж хөөрдөг болсон билээ. Буниа Хоорийгийн ачийг ч бодох цаг болсон билээ. Тэр, Хийрааг үнээ алаад зугтсан яргачин. Нэр нүүрээ ингэж хөөдчихөөд гэр орондоо яаж ирэх гэж бодож яваа бол. Эргэж ирсэн ч бузар муухай амьтныг гэртээ шагайлгаарай май. Үнээ алж суухдаа тэр ер айх ичих гэдгийг мэдсэнгүй юу. Уг нь цагдаа барьж аваачаад л тээрэмд зүтгүүлсэн бол ганц болох байсан юм гэх зэргээр харааж загнаж суудаг болжээ.

	Дханиа юугаа ч нуусангүй. Гэрт ганц ширхэг будаа байхгүй байхад хоол юугаар хийх билээ дээ. Ах чинь бүгдийг нь аваачаад овог удмынхаа нэр төрийг хамгаалах гээд өргөчихсөн юм чинь. Үр хүүхэд нь үхэж бай, сэхэж бай түүнд ер пад алга. Тэгэхэд тэр овог удмынхнаас нь шагайдаг хүн ч алга гэж хариу өчив.

	Буниагийн ургац сайн байсан бөгөөд үүнийгээ тэр өөрөө ч гэсэн Хоорийгийн ач хүч гэж үздэг байж. Хийрааг байхад хэзээ ингэж их ургац авдаг байлаа. Буниа,

	— Манайхаас тариа будаа авахгүй яасан юм бэ? Тэр чинь ахын минь л хөлс хүч шүү дээ. Өөр хэнийх байх вэ. Жаргалтай цагт хэрүүл уруул, зовох цагт дэмжих туслах шүү дээ. Би хүний сэтгэлийг үл бодох тийм тэнэг бас биш шүү. Ах минь л намайг харж хандаагүй бол өнөөдөр би ямар янзтай явах байлаа даа.

	Тэр Соонааг дагуулан буцлаа. Удсан ч үгүй нэг поолуу тариа авчран гал тогоонд тавив. Гурав дөрвөн манаас10 наашгүй арвай байлаа. Дханиа хэлэх юмаа олж ядан байтал тэр эргээд алхав. Тэр дороо нэг том сагсаар дүүрэн буурцаг авчирч тавиад, — За одоо хөдөлцгөө. Би галыг чинь асаагаад өгье гэв.

	Харвал арвайн дээр нэг жижиг уутанд тав, зургаан сээр хэртэй гурил байлаа. Дханиа өнөөдөр анх удаа амьдралдаа ялагдал хүлээв. Нүд нь хайр баярын сувдаар мэлтэлзэн дүүрч, — Үгүй чи чинь гэр орондоо юу ч үлдээлгүй цөмийг нь аваад ирэв үү? Энэ чинь чамаас зугтаад явчих гээд байна уу? гэж хашхирав.

	Уйлж чарлаж байсан хүүхдийг Буниа тэврэн аргадах зуураа, 

	— Та нарын ачаар надад зөндөө байна, бэргэн минь. Танаас юуг нь нуух вэ. Манайх чинь гучин мана арвай, хорин мана буудай, арван мана буурцаг хурааж авсан шүү дээ. Хоёр гэр бололгүй яах вэ. Хоёр гурван сараас бас эрдэнэ шишээ хураана. Гайгүй бололгүй яах вэ гэж ярив.

	Ингэж байтал Чуниа ирж ах бэргэний хөлд мөргөн унав. Буниа дээш нь өргөн авч ерөөл хэлэв. Соонаа гал ноцоохоор шамдав. Руубаа ус авчрахаар явав.

	Зогссон тэрэг хөдөлж эхлэв. Эргүүлэгт орж ирсэн ус хэсэг зуур эргэлдэн бургилдаг бөгөөд эргүүлгээ өнгөрөхтэй зэрэг шулуун тайван зөөлөн дуугаар урсан хөвдөг билээ.

	Буниа, — Ах тэр шийтгэлийг төлөх гэж юунд тэгж их яарсан юм бэ?

	Дханиа, — Овог удамдаа л их зовсон хүн гэсэн.

	— Бэргээн, би танд нэг юм хэлэх үү? Та юм бодохгүй биз?

	— Хэл, хэл, юу гэж юм бодох билээ.

	— Байя аа, та уурлах байх.

	— Би уурлахгүй гэж байна шүү, хэл.

	— Та уг нь Чуниаг гэртээ байлгадаггүй байсан юм. Манайд л байлгадаг байсан юм. Тэгсэн бол хэн ч юу ч гэхгүй байсан юм.

	— Чи өнөөдөр л ингэж ярьж байна. Тэр өдөр танай руу явуулсан бол чи лав шүүрээ барин урдаас нь хөөх байсан байх.

	— Шийтгэлд төлсөн юмаараа Гообарын хуримыг хийсэн бол их сайхан хурим болох байсан, тийм ээ?

	— Болох учиртай юм гэдэгт чинь ямар ч арга байдаггүй юм. Энэ ч дөнгөж хэргийн эхлэлт. Цаашдаа юу юу болно гэж бодож байна. Бхоолаа үнээнийхээ үнэ өртгийг нэхэж байна. Тэр анх үнээгээ манайд өгөхдөө өөртөө л нэг авгай олж өг гэж байсан юм. Одоо болохоор авгай завгайн ч хэрэг байхгүй зөвхөн мөнгө л авна гэдэг юм. Тэдний хоёр хүү нь одоо хүртэл шийдэм барьчхаад л явж байдаг гэнэ. Биднээс тэдэнтэй тулалдаж суух улс хэн байх билээ. Тэр муу үнээнээс л болж хамаг юм буруугаараа эргэчхэж байгаа юм.

	Иймэрхүү юм ярьж суугаад Буниа гал аваад явлаа. Бүгдийг сонсож суусан Хоорий гаднаас орж ирээд, — Буниа уг нь цайлган сэтгэлтэй шүү гэхэд Дханиа

	— Хийраа ч гэсэн цагаан л сэтгэлтэй юм сан гэж хариулав.

	Дханиа хэдийгээр Буниагаас тэрхүү тариа будааг хүлээж авсан боловч цаг ирж өнөөдөр ингэж хүнд ядарсан харагдах болж дээ гэж бодон сэтгэлээр тавгүй байлаа.

	Хоорий, — Чи ер нь хүний ачийг ач гэж бодоход яадаг юм бэ. Чиний энэ тусгүй зан шүү гэвэл, 

	Дханиа, — Юуны чинь ач гэж. Бид гэр орноороо түүний газар дээр зүтгээгүй гэж үү? Тэгээд би бас түүнээс хишиг горьдсон болох гэж байна уу. Гайгүй ээ, үүнийг чинь тун алдахгүй төлөөд өгч болно гэв.

	Буниа бэргэнийхээ занг сайн мэдэх билээ. Харин тэгэхдээ Хоорийгийн ачийг хариулж байгаа хэрэг байлаа. Мөн дараа нь ч гэсэн нэг хоёр мана тариа өгөхөөр байлаа.

	Дөрөвдүгээр сар гарсан боловч бороо хур огтхон ч дусдаггүй, үргэлж шороон хуй босох нь байдлыг улам хүнд болголоо. Худгийн ус ч ширгэж нишингэ гандаж эхэллээ. Голын ус хааяахан ирэх боловч түүний хойноос болж шийдэм ч зөрөлцүүлэх явдал гардаг болов. Сүүлдээ гол нь ч хатлаа. Ус цас хулгайлах, үймээн шуугиан гаргах асуудал мэр сэр үзэгдэх болов. Эцэст арайхийж бороотой залгаж тариачдын гол дэвтэж эхэллээ. Бороо орсон тэр өдөр тариачид огторгуйгаас ус буусан биш алт буусан мэт баярлалдав. Шороон хуй өрвөгөнөн босож байсан талбайд одоо модон анжис шурган яргах боллоо. Хүүхэд багачуул нуур тогтоолд үсрэн орцгоож аль зэрэг гүн байгааг үзэн хашхиралдав.

	Одоо хур хэчнээн ч буулаа гэсэн нишингэ салах ёсоо нэгэнт хийчихжээ. Тохойн чинээ өндөр ёзоороос өөр юм үлдсэнгүй. Эрдэнэ шиш, шар будааны ургацаас эзэн түрээс авах нь бага тул энэ үед мөнгө хүүлэгчид л гэдсээ дүүргэж авахыг хичээдэг үе. Үгүйдээ гэхэд, хүмүүс үнээ малдаа тэжээл жаахан базааж авдаг цаг.

	Зуны ургацын үе өнгөрлөө. Хоорий, Бхоолаад мөнгийг нь өгч чадаагүй учир нэг өдөр орилж чарласаар хүрч ирээд ширээлдэн сууж авав.

	— Чи өнөө хэлсэн үгэндээ хүрч байгаа чинь энэ үү? Нишингэ шахсаны дараагаар миний мөнгийг өгнө гэж чи энэ амаараа хэлээгүй бил үү. Одоо нишингээ шахчихлаа тэгэхээр тэр мөнгийг минь дуугүй аль гэхэд Хоорий хэцүү байдлаа тоочиж учраа гаргасан боловч Бхоолаа салж өгдөггүй. Хоорий эцэст уцаарлан,

	— Бхоолаа гуай минь, надад мөнгө алга байна. Зээлдье гээд ч олох газар олдохгүй байна. Тэгэхээр одоо би хаанаас олох билээ. Манайхыг бор хоногоо өнгөрөөн ядаж байгааг минь та мэдэж байгаа биз дээ. Үнэмшихгүй бол гэрт минь ороод нэгжиж нээгээд үз. Юу гарна вэ бүгдийг нь ав.

	Бхоолаа, — Би юу боллоо гэж танайхыг нэгжиж суух билээ. Чамд мөнгө байх, байхгүй надад хамаа алга. Чи хэлэхдээ нишингэ шахаад л өгнө гээ биз дээ. Одоо тэгээд шахчхаж. Тэгэхээр зүгээр мөнгийг минь л гар дээр тавиадах, өөр яриа ч алга гэж ууртайгаар хэлэв.

	— Одоо тэгвэл та яавал л яахаас даа.

	— Би яах юм бэ?

	— Харин дураараа л бол.

	— Тэгвэл би хоёр шарыг чинь аваад явна даа.

	Хоорий чихэндээ үл итгэсэн янзтай гайхсан харцаар түүний нүүр өөд харлаа. Тэгээд учрыг нь сайн ололгүй толгой гудайн зогсов. Бхоолаа түүнийг гуйлгачин болгоод тавьчихъя гэж үнэхээр бодож байна гэж үү? Хоёр шар маань явбал ч хоёр гараасаа саллаа гэсэн үг.

	— Хоёр шараа л алдвал бид чинь бүрмөсөн балрах улс байгаа юм. Таны шашин ёсонд чинь таарч байгаа юм бол тайлж аваад яв л даа гэж Хоорий зангирсан хоолойгоор өчив.

	— Чиний сайн муу үг ч хамаа алга. Надад тэгвэл мөнгийг минь л дуугүй өгөөдөх гэвэл, 

	— Би таны мөнгийг өгчихсөн шүү дээ гэж хэлбэл та юу гэх бол.

	Бхоолаа хэсэг чимээгүй суусны нь бодвол чихэндээ итгэсэнгүй янзтай. Хоорий эцэстээ ийм үнэнч бус явдал гаргах гэж үү. Ингэнэ гэж арай үгүй байх аа, түүний хилэн нь бадраад явчихлаа.

	— Чи тэгвэл гартаа Гангын ус барьж байгаад би мөнгийг чинь өгчихсөн гэж хэл л дээ.

	— Үхэх амьдрах хоёр ижлээс цааш ингээд хэлчихсэн ч яах вэ. Харин тэгэхдээ би тэгдэг хүн биш.

	— Чи хэлж ч чадахгүй л дээ.

	— Тийм ээ, би хэлж чадахгүй. Зүгээр таныг яахыг чинь үзэх гэсэн юм гэж хэлээд Хоорий хэсэг чимээгүй сууснаа үргэлжлүүлэн: 

	— Та надад юунд ийм юм санаж байна вэ, Бхоолаа минь. Чуниа манайд ирсэн нь миний хувьд охин тэнгэр залраад ирсэн юм шиг санагддаг юм. Гэвч үүнээс болж би яаж зүдэрч байгааг та харахгүй байна уу? Хүү минь зугтаад алга болсон. Хоёр зуугаад рупигийн шийтгэл хүлээж төлөв. Овог удмаасаа ч хөөгдөж үзлээ. Тэгэхэд та бас ингэж ухаж суудаг. Танд үнэнийг ярихад би тэр орой Гообарыг хаа юу хийж явсныг нь ер мэдсэнгүй. Наргиан шуугиантай газар явж байгаа байлгүй гэж бодож байсан юм. Тэгээд харин шөнө дунд гэртээ хүрээд ирсэн чинь Чуниа манайд ирчихсэн Гообар алга болчихсон байлаа. Би тэр шөнө Чуниаг хөөгөөд явуулчхаж болох л байсан юм. Гэвч хөөрхий бүсгүй амьтныг хаа явж хэнийд амьдрах вэ гэдэг дээр өрөвдсөн юм.

	Чуниа гонхныхоо хаалган дээр зогсож эдний яриаг далдаас сонсож байлаа. Тэр одоо эцгийгээ, эцэг биш дайсан гэж үзэж байна. Хоорийг хоёр шараа өгөөд явуулчих вий гэхээс үхтлээ айв. Руубаад очиж, 

	— Яв, ээжийг түргэн дуудаад ир. Энд маш чухал хэрэг гарчихлаа гэж хэл. Түргэн яв гэлээ.

	Дханиа аргал түүхээр явсан байлаа. Бэрээс хэл дуулмагц гүйн гүйн алхалсаар хүрч ирээд,

	— Юу болчхов, юу гэж дуудаав. Би бүр сандарчихлаа гэхэд Чуниа, 

	— Та энэ Гаапааг харж байгаа биз.

	— Харж байна. Хаалган дээр л яргачин шиг муухай амьтан л зогсож байна. Би сая түүнтэй дуугараагүй.

	— Тэр, Даадааг хоёр шараа өг гэж байна.

	Энэ үгийг сонсмогц Дханиагийн өр зурагдаад явчих шиг боллоо.

	— Хоёр шараа өг гэж байна гэнэ ээ?

	— Тийм ээ. Нэг бол рупи өг, эсвэл хоёр шарыг чинь тайлж аваад явлаа гэж байна.

	— Даадаа чинь юу гэж байна?

	— Таны шашин ёсонд чинь тохирч байгаа юм бол аваад яв гэж байна.

	— За яах вэ, аваад явбал яваг. Чамайг гуйлга гуйн хаалган дээр минь ирэхийг чинь үзэхгүй бол доо. Бидний цусаар нэг удаа хүүрээ дэвтээвэл ч дэвтээг.

	Дханиа тэр ууртаа гадагш харайн гарч, Хоорийд,

	— Энэ хүн хоёр шарыг минь авч явах гээд байгаа л юм бол чи өгөхгүй гээд байдаг нь юу билээ. Үүний гэдэс нь цадаж л байг. Бид яах вэ, бурхан мэдэх хэрэг. Бидний гарыг л энэ муу тастаж авч чадахгүй нь мэдээж. Өдий болтол өөрийн гэсэн ажлаа хийгээд амь зуугаад болоод байсан юм чинь үүнээс цааш өөр бусдын ажлыг ч болсон хийгээд амьжирч болох л байлгүй. Бурхан өршөөвөл дахин шар үхэртэй болохыг хэн байг гэхэв. Амьдарч л байвал бусдын зарц хийсэн ч яах вэ. Харин ч нэг талаараа элдэв дээрэмчдийн мэх заль, эдлэн газрын түрээснээс л гэтлэгдэнэ биз. Бид үүнийг ийм дайсан гэж бодсонгүй. Иймийг нь мэдсэн бол үүнээс үнээ авч толгойдоо хар арандаг юу гэж хураах билээ. Тэр муу ёрын үнээний сүүдэр туссанаас хойш бид баларч гүйцэж яваа улс гэвэл Бхоолаад нууж явсан илдээ гаргах аятайхан завшаан олдлоо. Эд нарт хоёр шараас нь өөр ямар ч нөмөр нөөлөг байхгүй болсон юм байна. Тэгэхээр эд нар шараа авч гарахын тулд юу ч хийхээсээ буцахгүй улс байна гэж дотроо бат итгэн үүн дээр нь мэргэн онилох хэрэгтэй гэж дотроо бодоод өгүүлрүүн: 

	— Энэ тухайд та нар бидний мууг үзчихээд өөрснөө зүгээр сууна гэж бодож байгаа бол буруу. Та нар хоёр зуухан рупигийнхээ төлөө уйлж байна гэнэ ээ? Тэгвэл бид түм бумын үнэтэй нэр хүндээ тавин тууж байгаа улс. Тэгэхээр харин шууд хэлэхэд та нар Чуниаг гэртээ оруулж авсан шигээ түүнийг одоо гэрээсээ гаргачих юм бол би та нараас үхэр шар ч авахгүй, үнээний үнэ өртөг ч гэж авахгүй, энэ явдлыг мартлаа. Энэ л та нарт ашигтай болно. Тэр бидний нэр нүүрийг түймэрдсэн тул бид түүнийг гуйлгын гурван уут барьсан гуйлгачин болгохоос нааш сэтгэл ханахгүй. Тэр энд хатан шиг заларч байхад бид тэнд нэр нүүрээ баран зовж сууна гэдэг чинь юу гэсэн үг вэ. Тэр миний охин, би түүнийг өвөр дээрээ асарч хүн болгосныг бурхан мэднэ. Би түүнийг хөвүүдээсээ дутууд үзэж байсан юм байхгүй. Тэгэхэд өнөөдөр түүний хийж яваа юмыг нь хар, даан ч гомдмоор юм. Энэ мууг гуйлга гуйн гудамж элээж, хоол эрж хог ухахыг нь харвал сая нэг миний сэтгэл амрах байгаа юм. Би хүний эцэг мөртөө ямар сайндаа ингэж ярьж сууна гэдгийг та нар ойлгож байгаа биз дээ. Энэ муу новш л миний долоон төрлийг минь бузарлаж байгаа юм. Тэгэхээр ийм амьтныг та нар гэртээ агуулж байгаа чинь миний зүрхэнд шар ус хураахгүй яахин байх билээ гэвэл, Дханиа чулуун шугам татаж, 

	— Эрхэм та сонс. Таны энэ хүсэж байгаа юм зуун төрөлд чинь ч биелэхгүй. Чуниа бидний амь нэг, та шар үхрийг минь аваад явна гэснээрээ аваад яв. Үүнийг авснаараа тасарсан хужирхайгаа нийлүүлж чадвал чад. Унасан нэрээ босгож чадвал чад. Чуниа буруу юм хийх нь хийсэн хүн. Бид түүнийг ороод ирэхэд нь тань шиг загнан цуцлаараа нүүрэн дундуур нь цохиод гаргавал гаргах байсан. Гэвч түүний элэг эмтрэм өрөвдөлтэй байдлыг хармагц бид өрөвдсөн юм. Ухаан нь зөнөг болсон хойноо та авгай шавгай гэж гуйж навсаж байхад чинь ид залуугаараа дүрэлзэж байгаа энэ хүүхдүүдэд буруу юу байх вэ дээ. Тийм биз дээ гэв.

	Бхоолаа Хоорий өөд заргын нүдээр харж, 

	— Хоорий чи сонсож байна уу, үүний хэлж байгааг? Надад хийсэн гэм байхгүй. Би шарыг чинь авахаас нааш салахгүй дээ гэж заналтайгаар хэлэв.

	Хоорий, — Аваад яв, аваад яв гэж эрсхэн байдлаар хэлэв.

	— Харин шар аваад явчихлаа гээд битгий үг хэл хийгээд байгаарай.

	— Хийхгүй ээ.

	Бхоолааг шарнуудын уяаг тайлж байтал гялалзуур саарий өмссөн Чуниа хүүгээ тэвэрсээр гарч ирээд чичирсэн хоолойгоор, 

	— Гаагаа минь, таны зүрх сэтгэлийг амраахаар би энэ гэрийг орхиж гарлаа. Таны сайхан ерөөлөөр би гуйлга гуйн хүүгээ тэжээе. Гуйгаад олдохгүй бол живээд үхчихнэ биз. Өөр зам надад байхгүй ээ гэхэд Бхоолаа түгдэрсэн хоолойгоор, 

	— Өмнөөс минь шалавхан зайл. Дахин надад бүү үзэгд. Овог угсааг минь бузарлаж, нэр төрийг минь хөөдөгч муу шулам чи хаанаас гараад ирэв. Чамд живж үхэхээс өөр ямар ч заяа байхгүй гэж хашхирав.

	Чуниа, Бхоолаагийн нүүр өөд ч харж чадсангүй. Түүнд ингэж амьд явсанд орвол шалавхан арилж үгүй болох нь дээр санагдав. 

	Болдог сон бол Бхоолааг харж байхад нь Чуниагийн доорх газар хага үсрэн Чуниаг залгиад авдаг болоосой гэж Чуниа бодов. Чуниа хүүгээ тэврэн хашааны үүд рүү шууд алхав.

	Гэтэл хоёр ч алхаагүй байтал Дханиа араас нь гүйж очин, барьж аваад,

	— Чи хаашаа явах нь вэ? Ор, гэртээ. Бид амьд байсан ч үхсэн ч энэ чиний гэр орон. Үр хүүхдээ үзэн яддаг нүгэлт амьтан л живж үхэхээс биш өөр хүн живдэггүй юм. Амнаасаа ийм муухай үг цувуулж суухдаа ичдэггүй яасан бузар амьтан бэ. Чи наад шараа аваад яв. Аваачиж цусыг нь сор гэж хашхирав.

	Чуниа, — Ээж минь, халуун өвөртөө өсгөж хүн хийсэн ачит эцэг минь намайг ингэж байхад би зүгээр үхээд далд ороод өгье. Хувь заяагүй надаас болж та нар минь ч зүдэрч үхнэ. Намайг ирсэн цагаас хойш та нарын минь гал голомт ч унтарч гүйцлээ. Та нар намайг эхээс минь илүүгээр хайрлан энхрийлж байлгалаа. Одоо миний ганцхан залбирдаг юм бол бурхан хэрэв надад дахин төрөл хайрлавал таны л ариун хэвлийд чинь заяах болтугай. Өөр хүсэх залбирах юм надад алга.

	Дханиа Чуниаг өөр лүүгээ татаж,

	— Цаадах чинь чиний эцэг биш. Чиний дайсан, чиний эрлэг. Эх чинь байсан бол чамайг юу гэж ингэх вэ дээ гэж тайтгаруулсан өнгөөр хэлэв.

	Чуниа хадам эхийн араас дагаж гэртээ оров. Бхоолаа хоёр шарыг суллан тавьж аахилж уухилсаар туун одох нь уригдаж ирсэн зочин хэрэг буруудаж уургаар дайлуулахын оронд шийдмээр балбуулан зугтах мэт ажгуу.

	Одоо тэднийг тариагаа тарьж цоороо үлээхийг нь харъя л даа. Бас цөмөөрөө над руу бүлэглэн дайрах санаа байна. Ийм бузар эмийг гэртээ агуулж байна гэдэг чинь олигтой улсын ажил мөн үү. Ичих зовохоо ч мэддэггүй яасан улс вэ! Иймдээ ч тэр нэг хүү шиг юм нь зугтаад алга болж. Одоо тэр нь бас нэг газар очоод өөр нэг юмтай нөхөцчихөө байлгүй. Тэр муу бузар Чуниаг харж байна уу? Бас ичихгүй өмнөөс хүрээд ирж байна шүү. Эрүүл ухаантай юм бол өмнөөс минь ингэж нүүрээ гаргаад зогсож байх уу даа. Цөмөөрөө таарсан ч тэнэг амьтад. Тэд, Чуниа манай хүн болсон гэж бодоцгоож байх шиг байна. Эцгийнхээ гэрт багтаж шингээгүй хүн чинь хаа ч багтаж шингэхгүй гэдгийг ойлгохгүй л байх шиг байна. Гайгүй тэгж байгаад нэг ойлгоцгооно оо. Энэ цаг төр ч бүр нурж гүйцсэн юм. Ийм бузар амьтдын толгой түрүүг илж суух юм. Намайг эдний харааж зүхэж байгааг харав уу. Муухай хар тэнэгүүдийг гэх зэргээр Бхоолаа замдаа бодож явав.

	Хоёр шар луу харахад мөн ч урамтай сайхан амьтад байх бөгөөд энэ хоёрыг чинь бардан зуу гаргаж өгнө дөө. Наян рупигээ ч толгой өвдөхгүй олох юм гэж бодоод хөөрөн баярлаж тосгоны захаас гарч явтал хойноос нь Даадаадийнэ, Патээшварий, Шообхаа нар арав гаруй хүмүүсийн хамтаар гүйцэн ирж яваа харагдлаа. Бхоолаагийн цусан судал нь таг зогсчих шиг болов. Эд ч зэрэглэн ирлээ. Одоо энэ шараа ч булааж авах байх. Намайг ч үхтэл нь зодох байх. Яана даа, за дүүрсэн хэрэг. Үхсэн ч тулж байгаад л үхье гэж бодон бэлтгэлтэй зогсож байлаа.

	Даадаадийнэ дэргэд нь хүрч ирээд,

	— Чи яаж яваа чинь энэ вэ, Бхоолаа? Түүнийг юм дуугарахгүй болохоор нь элэг барьж байгаа нь энэ үү? Бүх хүмүүс ажил дээрээ болоод юу ч мэдсэнгүй. Түүнээс биш үсийг чинь нэг нэгээр нь зулгаагаад хаях байсан. Наад хоёрыгоо эргүүлж аваачиж өгсөн чинь чамд өлзийтэй болно байх аа. Чамд ер нь өчүүхэн ч нинжин сэтгэл алга уу? гэж зандран асуув.

	Патээшварий, — Хөөрхий амьтныг элэг барьж байгаа нь л энэ байхгүй юу. Хэрэв тэр чамд өр зээлтэй л байсан бол чи шүүхэд өрөгдлөө бичиж заргалдахад яасан юм бэ. Хүний шарыг бариагаар авах ямар эрх байна, чамд? Чамайг аваачиж шүүхэд өгнө дөө. Тэндээс чамд хэрхэх тухай хичээлийг чинь заагаад өгөх вий гэвэл, Бхоолаа хүлцэнгүй байдлаар, 

	— Лаалаа гуай минь, би хүчээр аваагүй. Хоорий өөрөө өгсөн юм гэж өчив.

	Патээшварий, — Шообхаа, чи энэ шарнуудаа буцаагаад аваад яв. Тариачин хүн шараасаа дураараа сална гэж байдаггүй юм. Шаргүйгээр яах юм билээ.

	Шообхаа, — Би шараа аваад явлаа. Чи юмаа авна гэж бодож байгаа бол шүүхэд заргалдаарай. Харин өөр талаар оролдох гэвэл амьгүй болно гэдгээ сайхан мэдээрэй. Чи угаасаа Хоорийд бэлэн мөнгө өгөөгүй шүү дээ. Нэг муу бузар үнээгээр хөөдөж хаячхаад эцэст нь бас шар үхрийг нь булааж авах гэж байдаг, яасан сүрхий хүн бэ, чи?

	Бхоолаа шарын өмнөөс үл хөдөлнө. Таг чиг нам зогсох нь үүнээс чинь үхсэн хойноо л сална даа гэж байгаа мэт. Патээшварийтай зөрөөд ч ашиггүй байлаа.

	Даадаадийнэ нэг алхам урагшилж бөгтөр нуруугаа цэхлэн өргөж өгүүлрүүн: 

	— Та нар юу гээд зүгээр зогсоод байгаа юм бэ? Энэ мууг салам цохиод хөөгөөд явуулахгүй. Манай тосгоноос үхэр булааж авдаг, хэн гэгч вэ? Энэ чинь гэлээ.

	Ваанший эртэй чадалтай залуу билээ. Бхоолааг нэг сайн дэлсээд авлаа. Бхоолаа тэссэнгүй газар ойчлоо. Босох гэтэл нь бас нэг нударга тавилаа.

	Энэ хооронд Хоорий гүйж ирлээ. Бхоолаа, Хоорийгийн өмнөөс гүйж очоод,

	— Үнэнээр нь хэл, Хоорий минь? Би шарыг хүчээр авсан уу? гэж асуув.

	Даадаадийнэ — Чамайг шараа дураараа өгсөн гэж хэлээд наадах чинь бид нараар бас илжиг хийх санаатай байна.

	Хоорий, — Энэ Бхоолаа надаас шаардахдаа нэг бол Чуниаг гэрээсээ гарга, эсвэл мөнгө өг, үгүй бол шарыг чинь би тайлж авна гэсэн билээ. Тэгэхлээр нь би бэрээ гаргаж чадахгүй. Одоогоор бэлэн мөнгө ч алга байна. Таны шашин ёсонд чинь л тохирох юм бол шарыг минь тайлаад ав гэсэн билээ. Ингэж л би бүх юмыг үүний шашин ёсонд нь даатгаад хаясан юм. Тэгээд шарыг минь тайлж аваад явсан юм гэвэл

	Патээшварий, — Хэрэв л чи үнэхээр шашин ёсонд нь даатгаад хаясан юм бол юуны хүч хэрэглэсэн байх вэ. Үүний шашин ёс нь ав гэсэн юм байлгүй. Тэгвэл Бхоолаа энэ шараа аваад яв. Энэ чинийх.

	Даадаадийнэ — Тийм ээ, хэрэв шашин төрийн асуудал гарсан юм бол хэн юу гэхэв гэж дэмжив.

	Бүх хүмүүс Хоорийг зэмлэсэн нүдээр харцгаан ялагдал хүлээн буцацгаалаа. Ялсан Бхоолаа сүр жавхлантайгаар толгой сэхэн шараа туусаар гэрийн зүг одлоо.

	
АРВАН ТАВ

	Маалдий гаднаасаа бол зулын эрвээхэй, дотроосоо бол балт зөгий ажээ. Хүн ер нь ганц чихрээр хоол хийж чаддаггүйн адил түүний амьдрал бас зөвхөн инээдэм зугаагаар шувтрахгүй билээ. Мах цусанд төрснөөс хойш зовлон яагаад тасрах вэ! Тэр юуны тулд ингэж хөхөрдөг вэ гэвэл зовсон амьдралаа түр ч болсон амсхийхийн тулд билээ. Хэлэнцэр аманцар байхыг амьдралын хэрэглүүр гэж үздэггүй мөртөө юунд тэгж хэлтэй амтай доогч шогч байдаг юм бэ гэвэл хүнд үүрэгт дарагдсан зовлогоо түр ч болсон саатуулаасай гэсэндээ билээ.

	Маалдийгийн эцэг нь үг хэлээрээ хүн амьтныг дамарлаж чаддаг хүний нэг байж. Түүний эрхэлдэг ажил ая зан гэвэл баян тарган газрын эзэд, түшмэд дээдсийн хөрөнгө юмыг борлуулж өгөх зээл хахууль гаргуулах, тэдний өмнөөс төлөөлөн явж хэрэг явдлыг нь аядуулдаг байлаа. Ер нь нэг үгээр хэлбэл зуучийн ажил хийдэг байж. Ийм хүмүүс угаасаа их овжин сэргэлэн байдаг шүү дээ. Ашиг хонжоо унах ямар нэг ажлыг тэд л шүүрэн авч хийсхийгээд л нэг болгодог билээ. Жишээ нь нэг хааныг нөгөө гүнжтэй нь нийлүүлэн ургийн холбоотой болгосон төдийгөөр арав хорин мянгыг ч цохиж мэднэ. Энгийн доод хүмүүсийн хооронд зуучлагчийг бол тэр болгон хүн тоодоггүй билээ. Тэгвэл хаад ноёдтой хамт ан гөрөөгөөр зугаалж засаг ноёдтой архи дарсаар наргиж байдаг Каул гуай мэтийн хүнийг хэн ч буян заяатай их амьтан гэхээс өөр аргагүй ажээ. Тэр нь гурван охинтой, тэднийгээ Англид явуулж боловсролтой болгоно гэж мөрөөддөг байж. Англид явсан хүн нэг л өөр болдог. Бодвол тэндхийн ус агаар хүний оюун санааг сайжруулах хүчин чадалтай байдаг байх гэж бусад дээд давхаргын хүмүүсийн адилаар тэр ухдаг байжээ. Гэвч түүний мөрөөдлийн гуравны нэгэн хувь нь ч бас тийм сайн биелэгдсэнгүй. Маалдий, англид сурч байтал эцэг Каулд нь саа өвчин тусаж хэл ам нь татан өрөөл дутуу болоод хэд хэдэн хүнээр түшүүлж хөтлүүлдэг болж амьжирлагаа хөдөлгөж чадахаа больжээ. Олз олбор нь ч хаагдаж гүйцэж. Тэр олж байсан үедээ олсныхоо хэрээр шалиглан үрдэг байсан тул хойш урагш нь хийж базаасан юмгүй байжээ. Ингээд сүүлдээ амжралын хүнд байдалд орж орон гэрийг авч явах бүх хариуцлага Маалдийгийн толгой дээр буужээ. Маалдийгийн олдог дөрөв, тавхан зуун рупи нь тэр их юмаар шалиглан туйлж байсан гэр бүлийн зардлыг яахин даах билээ. Хэдий тийм боловч Маалдий хоёр охин дүүгээ л сургуулиас гаргахгүйг хичээсээр байлаа. Маалдий хоёр нарны хооронд борви бохисхийхгүй гүйнэ. Эцгийгээ дураар нь байлгаж байгаад үхүүлэх юм сан гэж бодох авч тэр нь архинд маллагдчихсан тул түүнийг нь залгуулна гэдэг шиг хэцүү аюул үгүй байлаа. Эцэг нь архи авах мөнгөөр жаахан л дутагдвал мөнгө хүүлэгчид нууцаар баталгаа бичиж орон гэрээ тавьж байгаад хэдэн мянгаар нь мөнгө зээлж аваад ууж орхино. Тэдгээр мөнгө зээлэгчид Каулын дэм тусаар нэлээд төлжсөн учир Каулын өмнөөс юу ч эс дуугарч чадах бөгөөд авах гэснийг нь өгч л суудаг байж. Каулын зээлж авсан мөнгө нь хорин тав, зургаан мянгад хүрч гэр орон нь дуудлагад гарчих болсон авч түнш талын нүүр халуун яаж ч чаддаггүй байлаа. Хувийн жаргалдаа ташуурсан хүнд айх зовох юмгүй болдог нь Каулд иржээ. Гэр орон дуудлагад гарах нь ч түүнд падгүй мэт болжээ. Маалдий эцгийн тусгүй явдалд уурлаж уцаарлах боловч эх нь түүнийг элдвээр ухуулж гэрийн дотор хэрүүл шуугиан гаргахаас зайлуулна. Маалдийгийн эх сайн зангийн хувилгаан бөгөөд эр нөхрөө үйлчлэн асрах нь эм төрөлхтний нандин үүрэг гэж үзнэ.

	Үдэш орой болсон авч халуун салхи хэвээр үлээж тоост агаар бүүдийн униартана. Маалдий хоёр дүүгийнхээ хамтаар байшингийнхаа өмнөх талбай дээр сууж байв. Ус тавиагүйн харгайгаар зүлэг ногоо үрчийн хатаж газар шороо нь улайн харагдана.

	Маалдий, — Энэ цэцэрлэгч чинь ус ер тавьдаггүй юм уу? гэж асуухад дүү Сароож нь

	— Суниаж унтахаас өөр юм мэдэхгүй муухай гахай. Тэгээд хэлэхээр урдаас далан долоон юм тоочиж орхино гэж зэмлэнгүйгээр хариулав.

	Сароож институтэд сурч байдаг гуригардуу өндөр нуруутай шаравтар царайтай, ширүүн догшин зантай охин билээ. Түүнд таалагдах хүн гэж барагтай бол байдаггүй. Нүднээс нь үргэлж нуух гоожиж явна. Эмч нар зөвлөхдөө ууланд явж амар гэдэг авч гэр орны гачаалаас болоод явж чаддаггүй ажээ.

	Хамгийн бага дүү Варадаа, Сароожтой атаархалтай байдаг билээ. Учир нь гэр орны бүхий л эрх дархыг Сароож гарддаг ажээ. Варадаа бодохдоо энэ муу Сароож үргэлж өвдөж хатаж байдаг мөртөө ийм их эрхтэй байх юм. Би тэгэхэд адаглаж өвддөггүй шүү дээ гэдэг байж. Тэр цагаавтар царайтай ихэрхэг зантай, аальгүйвтэр нүдтэй, эрүүл чийрэг ухаалаг янзын охин билээ. Тэр бээр Сароожоос л бусад, хорвоогийн бүх юмыг энэрч үзнэ. Сароожийн хэлсэн хийсэн бүхнийг эсэргүүцнэ.

	— Тэр муу цэцэрлэгчийн чинь амсхийх чөлөө өгөхгүй Даадаа өдөржингөө л зах руу хөөж байдаг шүү дээ. Гулдайн хэвтэж амрах нь байтугай хөөрхий амьтанд үхэх ч зав алга гэж Варадаа Сароожийн хэлснийг эсэргүүцэв.

	— Даадаа хэзээ түүнийг зах руу явуулж байсан юм бэ? Худалч гэдэг нь гэж Сароож зандрав.

	— Өдөр болгон л явуулдаг шүү дээ. Өнөөдөр хүртэл саяхан явуулаа биз дээ. Худлаа гэвэл авчраад асуух уу?

	— Асууя, дууд.

	Энэ хоёр одоо дэндвэл үс гэзэгнээсээ зулгаалцах нь гэж Маалдий айв. Тэр хоёрын яриаг өөрчлөх санаагаар, 

	— За энэ яах вэ. Өнөөдөр доктор Мехтаа танай дээр яриа хийсэн үү, Сароож аа? гэж асуув.

	Сароож хамраа ээтийлгэн маяглуулж,

	— Тэгсэн, хийсэн. Харин хэнд ч таашаагдаагүй байх аа. Тэр хүн чинь орчлон хорвоод эмэгтэй хүний эзлэх байр суурь эрэгтэйнхээс их өөр байх ёстой. Эмэгтэйчүүд эрэгтэйчүүдийн байран дээр гарч ирж байгаа явдал бол энэ үеийн муу явдал мөн гэж яриагаа эхэлмэгц манай бүх эмэгтэй хүүхдүүд алга ташин хашхиралдан босож ирсэн. Тэгсэн чинь тэр хүн ичихийнхээ хамт үхсэн юм шиг таг дуугүй сууж орхисон. Тэр хүн тэгэх нь байтугай «Дурлал гэдэг бол зөвхөн яруу найрагчдын дүрслэл болохоос биш үнэн амьдрал дээр бол ийм байхгүй ээ» гэж ярьсан шүү. Харин хатан Хүггүү гуай тэр хүнийг сайн чадаад явуулсан даа.

	Маалдий нүдээ буландуулан харж,

	— Юу Хүггүү авгай юу? Ийм асуудлаар тэр бас ярилаа гэж үү? Та нар уг нь доктор гуайн яриаг эхнээс нь аваад дуустал нь сонсдог байсан юм. Тэр та нарыг дотроо юу гэж бод оо бол доо гэв.

	— Хэн түүний солиотой юм шиг яриаг сонсож суудаг юм бэ? Түүний яриа гэж ёстой шарх дээр давс хийж байгаа юм шиг юм.

	— Тэгээд юунд түүнийг урьсан юм бэ? Тэр ямар ч байсан эмэгтэй хүнд л муу юм санадаггүй хүн. Бидний үнэн гэж санаж явдаг юмыг л ярьж явдаг хүн. Тэр хүүхнүүдийг зөвхөн хөөргөн онгироохын тулд биш, чин үнэнийг л хатуухан ярихыг эрмэлздэг хүн. Одоогийн эмэгтэйчүүдийн зам зөв эсэхийг нь хэн мэдэх юм бэ? Бид цаашдаа явж байгаад энэ замаа өөрчлөхийг хэн мэдэх билээ гээд цааш нь Маалдий Франц, Герман, Италийн хүүхнүүдийн зан үйлийн тухай ярьж суугаад би удахгүй түүнийг чинь эмэгтэйчүүдийн холбоон дээр авчирч яриа хийлгүүлэх гэж байгаа шүү дээ гэж ярив.

	Сароож гайхсан байдлаар,

	— Үгүй тэгвэл та өөрөө ярихдаа эрэгтэй, эмэгтэйчүүд адил тэгш эрхтэй байх ёстой гэдэг шүү дээ гэж асуухад, 

	— Тийм ээ, ярьдаг. Харин тэгэхдээ өөр талыг баримтлагч хүний яриаг сонсох нь хэрэгтэй биз дээ. Яаж мэдэх бил ээ, бид ч буруу байгаа юм бил үү гэж Маалдий хариулав.

	Тэр эмэгтэйчүүдийн холбоо гэдэг нь Маалдийгийн хичээл зүтгэлийн үрээр бий болсон шинэ байгууллага билээ. Хотын боловсролтой гэгдэх бүхий л эмэгтэй түүнд орсон ажээ. Мехтаагийн анхны тэнд хийсэн яриа нь эмэгтэйчүүдийн дунд зэгсэн их яриа шуугиан дэгдээсэн бөгөөд холбооноос түүнтэй дахин чөлөөт яриа явуулахаар шийдвэрлэж, түүнийг зохион байгуулах үүргийг Маалдийд тушаасан билээ. Маалдий өөрийн шугамаа хамгаалахын тул хэдэн өдрийн турш баталгаа нотолгоо баримт жишээ цуглуулсан бөгөөд бусад хэд хэдэн эмэгтэйчүүдээс үг хэлүүлэхээр бэлтгүүлсэн байлаа. Тэгээд нэг орой Мехтаа холбооны танхимд ирлээ. Танхимд хүмүүс пиг дүүрэн чихсэн байхыг хараад Мехтаа миний үгийг сонсох гэж ийм олон хүн ирчихжээ гэж дотроо бодон бардамнах сэтгэл төржээ. Ирсэн бүх эмэгтэйчүүд алт мөнгө, торго тоньдоор хурим наадамд ирсэн хүмүүс шиг жигтэйхэн гоёсон байлаа. Уг нь Мехтаатай нэгийгээ үзэлцэх гэж ирсэн тэдэнд энэхүү гялан цалан нь даан ч их нэмэр болохгүй гэдгийг хэн хэлсэн байх билээ. Маалдий ч гэсэн өнөөдрийн хувьд шинэ маягийн саарий, шинэхэн хийлгэсэн цээживч өмсөж өнгөтэй зүстэй бүхнээ хээрийн ганган цэцгийн хамтаар зүүн чимсэн нь эрд гарах гэж байгаа охин шиг ажгуу. Эмэгтэйчүүдийн холбоон дээр ийм том цуглаан болж байсан удаагүй. Доктор Мехтаа ганцаараа байсан ч дар эх, дагинасын зүрх чичирсээр л байлаа. Үнэн явдлын ганц оч хуурамч явдлын бүхэл уулыг ч үнсэн товрог болгож болно.

	Мирзаа Каннаа, Ноокерам нар ч хүрэлцэн ирж хамгийн хойд талын зөөлөвчит сандлууд дээр заларцгаасан байлаа. Раая Саахав яриа эхэлсэн хойно орж ирсэн тул ард зогсов.

	Мирзаа түүнд хандаж,

	— Та нааш суугаач. Хэдий болтол зогсох билээ гэхэд Раая Саахав,

	— Зүгээр зүгээр, тэр лүү чинь бүгчимдэж чихэлдээд яах вэ гэж хариулав.

	— Тэгвэл би зогсъё, та энд суу гэлээ.

	Раая мөрөн дээр нь дарж,

	— Битгий зов, өөрөө суу. Би ядарвал өөрийг чинь босгоод сууна. За хар, хатан Маалдий цуглааныг удирдах нь. Каннаа гуай минь баяр маяр хүргэж бэлэг хадгаа барих болоогүй юу? гэж асуухад Каннаа уйланхай нүд гарган,

	— Тэр чинь одоо ноён Мехтааг хараад, намайг тоохоо байсан шүү дээ гэж хариулав. Ноён Мехтаа яриагаа эхэлж гарлаа.

	Хатагтай нар аа! Би та нарыг ингэж дуудахад энэ үг та нарт лав хачин санагдаж байгаа байх. Та нар энэхүү хүндэтгэлийг өөрсдийнхөө эрхийн дагуу асуудал гэж үзэж байгаа байх. Харин тэгвэл та нар эрэгтэй хүнийг ноён гэж дуудаж байгаа тийм эмэгтэй хүнийг үзсэн үү? Хэрэв та нар эрэгтэй хүнийг ноён гэж дуудвал тэр эрэгтэй хүн чинь та нарыг доог тохуу хийж байна гэж үзэх биз. Тийм ээ, та нарт хэний ч өөдөөс өргөн барих энэрэл хайр, итгэл сүжиг, чин үнэнч чанар бий. Харин ийм чанар эрэгтэйчүүдэд бол бага юм. Тэд үнэндээ өршөөдөг бурхад биш өрлөдөг бугууд. Тэд эрх ямбаны төлөө ярга ч хийнэ, зарга ч хийнэ, ямар ч муу юмнаас үл буцна... (Хүмүүс алга ташив) 

	Раая Саахав, — Эмэгтэйчүүлийг онгироон хөөргөх гэж энэ мөн сүрхий үг гаргаж ирж байна аа? гэж асуухад «Цахилгаан»-ны эрхлэгч мөн таалсангүй бололтой,

	— Шинэ юм алга л байна. Иймэрхүү үг санааг чинь би олон удаа гаргаж байсан шүү дээ гэв.

	Мехтаа цааш үргэлжлүүлэн өгүүлрүүн: 

	— Ийм учраас манай үеийн давшилт сэтгэхүйтэй хатагтайнуудын дотроос тэрхүү энэрэл хайр, итгэл сүжиг, чин үнэнч амьдралаасаа уйдаад хэрүүл маргаан, хэрэг зарга, аллага хядлагын зам өөд хэлтийж яваа зарим нэг хүн харагдах боллоо. Үүнийгээ тэд диваажингийн зам гэж ойлгож байна. Тэгвэл би ийм хүмүүсийг зөв нүдээр харахгүй ээ.

	Хатан Каннаа Маалдийгийн нүүр өөд “чи сонсож байгаа биз?” гэсэн харцаар эгцлэн харахад Маалдий доош харав.

	Куршээд, — Мехтаа ер нь их эрсхэн хүн байна шүү. Улаан нүүрэн дээр нь үнэн үг ярьж байна.

	«Цахилгаа»-ны эрхлэгч хамраа шуун, 

	— Хүүхнүүд ийм үгэнд далдирдаг нь ч өнгөрсөн байх аа. Үгүй ер нь тэгээд эд нарыг юу гэж хэллээ ч гэсэн эд нар чинь өгөөмөр баялгийн хувилгаан, эх хүмүүс шүү дээ гэж адрав.

	Мехтаа цааш нь үргэлжлүүлэн,

	— Хэрэв эрэгтэй хүн эмэгтэй хүн шиг болчихсон тэдний хийдэг үйлийг нь хийж, хэлдэг үгийг нь ярьж суух нь их зовмоор эвгүй харагддаг билээ. Энэчлэн эмэгтэй хүн эрэгтэй хүн шиг болчихсон тэдний хийдэг үйл, хэлдэг яриаг нь хийж ярьж суух нь мөн л эвгүй муухай харагдах билээ. Та нар эмэгтэйчүүд саяын миний хэлдэг шиг эмэгтэй шинж орчихсон эр хүнд дурлахгүй нь мэдээж хэрэг билээ. Тэрчлэн эр хүн шиг болчихсон эмэгтэй хүнд эрэгтэйчүүд дурлахгүй нь мэдээж хэрэг.

	Каннаа энэхүү ярианд бах тав нь ханаж царай нь баяраар хальж сууна. Раая Саахав хуруугаа хавиран,

	— Та их баяртай байх шив дээ, Каннаа гуай гэж асуухад, Каннаа Маалдийгаас, за одоо хэл ямар байна гэж л асуумаар байна гэж хариулав.

	Мехтаа: — Амьд төрөлхтний дотор эх амьтан эцэг амьтнаас дээгүүр хүндэтгэл хүлээдэгчлэн тэдний төрөлх шинж болсон хайр энэрэл, халамж асрал, үнэнч итгэл зэрэг шинж чанарууд нь ховдог шунахай, хэрцгий балмад маргаан тулаанаас дээгүүр үнэлэгдэх ёстой билээ. Хэрэв манай эмэгтэйчүүд тэр дээд зэргийн амгалан энхийн диваажингаас дордон бууж тэрхүү зэрлэг хэрцгийн тамд унахыг хүсэж байгаа бол үүнээс нийгэм сайнаа үзэхгүй нь мэдээж гэдэгт бид итгэж болно. Эрэгтэйчүүд тулалдах дайтахыг их сүрхий юманд бодож байдаг шиг байна. Зарим нэг элэг нэгтэй ах дүүсийнхээ эрх ямбыг нь булаан авч цус нөжийг нь урсгахаа гавьяа цуутай хэрэг гэж үзэж байна. Манай эхчүүлийн мах цус, хөлс хүчээр хүн төрлийг олон өсөж бойжсон үр хүүхдүүд их буу бөмбөг, танкны зууш болохыгоо баатарлагийн үйл гэж үзэж байна. Энэ нь үнэн шударга ёс, түмний хэргийн төлөө юм бол ч бас яах вэ гэх сэн. Манай зарим эхчүүд ч гэсэн үр хүүхдийнхээ духан дээр ялан дийлэхийн энгэсэг нааж эр зоригтой байхын ерөөлийн багийг өмсгөөд эрх ямба, эд хөрөнгийн төлөөнөө дайнд тэднийг илгээж байна. Тэр явуулсан үр хүүхэд нь энэхүү бяцхан хэргийн төлөөнөөс болсон өөрсдийнхөө үхэл сүйрлийг ертөнцийн сайн сайханд үзэж байна. Ийнхүү бузар шуналаас болсон дайн тулалдаанд хүн төрөлхтөн улам ихээр татагдан орох явдал өдрөөс өдөрт улам нэмэгдэж улмаар өнөөдрийн хорвоо дайн тулалдаан, алаан хядааны талбар болж халиуран ганхах тариалангийн талбай гишгэгдэн шатаагдаж ханаран босох хот суурин балран нурж байна.

	Хатагтай нар аа, та нар энэхүү дайн тулаанд туслан дэмжиж, тулалдааны талбарт бууж орсноороо ертөнцийн сайн сайхныг үзэж чадах уу? Тэгэхлээр би та нараас хүсэх ганцхан зүйл байна. Та нар энэхүү дайн тулалдаан гэгчийг ганцаардуулан хаяж өөрсдийнхөө тайван энхийн шашин төрөө үүрд сахин мандуулж байх нь амин чухал хэрэг мөн.

	Каннаа, — Маалдий яагаад дээш хардаггүй хүн бэ? гэж асуухад Раая Саахав,

	— Мехтаа үнэн юм ярьж байна шүү гэв.

	«Цахилгаан»-ы эрхлэгч бухимдан уурлаж, — Ер нь шинэ юм алга. Одоо харин эмэгтэйчүүдийг хөдөлгөөн тэмцэлд оруулахгүйн тулд цаасан шувуу хийсгээд эхэллээ. Ертөнцийн дэвшил хөгжил гэдэг чинь эр зориг, эрдэм чадал, эрс тэмцлээр буй болохоос биш наалинхайран дагаснаар юм бүтэхгүй гэлээ.

	Мирзаа, — За яах вэ, урьдаар сонсоцгооё. Дараа нь л ярьцгаагаад байя гэхэд, Мехтаа цааш нь: 

	— Хатагтай нар аа, би эрэгтэй эмэгчүүдэд ямар ч ялгавар байхгүй. Тэд зан чанар, эр чадлаараа ижил байдаг гэж үздэг хүн биш ээ. Энэ бол хоосон санааны дэмий төсөөлөл мөн. Ийм төсөөлөл нь өчүүхэн хар үүл нарыг түр зуурхан хаадагтай адил үнэн бодлыг далдлан нуух гэсэн бүтэлгүй оролдлого мөн. Тэгэхлээр би та нарыг ийм хуурамч бодлын торонд бүү ороорой гэдгийг сануулах гэж байна. Гэрэл, харанхуйгаас дээр байдагчлан эмэгтэй хүн эрэгтэйгээсээ дээр. Үнэний төлөө зорих, өршөөл уучлал хийж сурах, энх төвшнөөр амьжрах гэдэг нь хүн төрөлхтний гагцхүү чин хүсэл мөрөөдөл мөн. Энэ мөрөөдөлд эмэгтэйчүүдийн чанар нэлээд эрт дөхөж очсон билээ. Харин эрэгтэйчүүд үүнд хүрэхийн тулд эрдэмтэн мэргэдийн дэмжлэгтэйгээр бүх зориг хүчээ шавхан хэдэн үеийн туршид зүтгэж байгаа авч хараахан хүрч чадаагүй байна. Тэгэхлээр өнөөдрийн ертөнцийг нэг талаас шашин төрийн хэв ёс, нөгөө талаас эх хүний энэрэл хайр түшин тулж яваа гэж хэлж болно гэвэл хүмүүс энэ үгийг сайшааж алга ташив.

	Раая Саахав, — Мехтаа ч ёстой голынхоо үгийг гаргаж байна даа гэхэд

	Онгаарнаать, — Гэвч энэ онол чинь цөм илтээрээ хуучирсан зүйл шүү дээ.

	— Хуучин юмыг сэтгэлийн хөдөлгөөнтэй нийлүүлээд гаргахад шинэ болчихдог ёс ч бий шүү.

	— Сардаа мянга гаруй рупигээр наргиж зугаалдаг хүнд чинь сэтгэлийн хоосон хөдөлгөөн ч байх юм байлгүй дээ. Гэхдээ энэ хэлж байгаа юмс нь гал тогооны өвгөд эмгэдийг л зугаацуулахаас цаашгүй болчихсон хуучин үгс байна.

	Каннаа, Маалдий өөд харснаа,

	— Үгүй ээ, энэ Маалдий юундаа баяр хөөр болоод байгаа юм бэ? Уг нь ичих ёстой сон гэж асуухад Мирзаа Каннааг оролдож, 

	— Та ч гэсэн юм бодно байх аа, Каннаа гуай. Үгүй бол цаад Мехтаа чинь таныг буулгаж хаях нь байна шүү. Цаадах чинь замаа дунд нь ортол засчихлаа гэлээ.

	Каннаа зовсхийсэн царайгаар, 

	— Одоо ч больё доо. Уг нь ч Маалдий шиг олон шувуухайг торондоо оруулж гаргаж явлаа гэж хариулахад Раая Саахав, Мирзаа руу хандаж нүдээ ирмэснээ, 

	— Та чинь ойрдоо энэ эмэгтэйчүүдийн холбоогоор ирж очих нь их болж. Ингэхэд хэдий хэртэй юмаар тусламж бэлэг барьсан билээ дээ? гэж асуув.

	Каннаагийн царай улсхийснээ, 

	— Үзмэрийн хэнгэрэг дэлдэж өөдгүйхэн ёс суртахуун тарааж байгаа ийм нэгдэл холбоонд би өглөг барьц барихгүй.

	Мехтаа яриагаа үргэлжлүүлсээр байлаа. Одоогийн гүн ухаан шинжлэх ухааны бүхий л нээлт ололтуудыг гагцхүү эрэгтэйчүүд хийсэн бөгөөд дайн тулалдаан, улс төрийн бодлогын залуурдлага, усан ба агаарын замын их нээлтүүд цөм эрэгтэйчүүдийн гараар хийгдсэн гэж эрэгтэйчүүд бардамнан ярьж байна. Тэгээд ийм их бүтээлийн чинь чухам хэн ямар янзын үр дагавар гарав аа гэдгийг асуух хэрэгтэй. Тэгвэл шашин төрийг бүтээн залуурдсан тэр их хувилгаад нь хүн нийгмийн зан суртахуунд цусан гол урсгаж дайсагнал хорслын санаа оруулснаас өөр сайхан юм бүтээсэнгүй. Дайчин баатар гэгдэгчид нь ураг удмынхныхаа толгойг хяргахаас өөр юм хийсэнгүй. Улс төрийн их зүтгэлтнүүд унасан эзэнт улсуудын ялзарсан бууринаас өөр юм үлдээсэнгүй. Шинжлэх ухааны нээлт хийгчид нь хүнийг машины боол болгохоос өөр юм шийдвэрлэсэнгүй. Ингээд үзэхлээр эрэгтэйчүүдийн бүтээсэн энэхүү соён гэгээрэлтэд энх амгалан амьдралын ул мөр дэмжлэг тус байна уу?

	Онгаарнаать босож ирэн явахаар болж, савсаг амьтны амнаас хөөрүү үг сонссоор суутал бүр бие хөшиж орхилоо гэхэд Мирзаа гараас нь татан суулгаж,

	— Та эрхлэгч хүн байж яасан тэсвэр тэвчээргүй хүн бэ? Энэ хорвоо чинь хэн санаандаа орсныг бавж сууж болдоггүй сэн бил үү. Сонсдог нь сонсоод, алгаа ташдаг нь ташаад л сууж байг. Та ч гэсэн дуугүй сууж байгаад дуусгачхаж яадаг юм бэ. Энэ мэтийн хэдэн түмэн Мехтаа гарч ирэхэд энэ ертөнц чинь эргэдгээрээ л эргэх шүү дээ. Үүнд унтууцахын хэрэг юун гэв.

	— Худал үг сонсож суух хэрэг юу байна?

	Раая хажуугаас нь хорыг нь маажиж, муугийн амнаас сайхан үг сонсохоороо хорсохгүй хүн гэж байдаггүй шүү дээ гэлээ.

	Онгаарнаать эргэж суулаа. Мехтаа үргэлжлүүлэн,

	— Ухаан нь та нар бод л доо. Болжмор агнан байгаа махчин харцагыг хараад цэнгэг нуурын дөлгөөн хун ариун тэнгисийнхээ аятай тайван амьдралаа орхиж харцага шиг ан гөрөө хийж чадах уу? Түүнийг ан хийж эхэлдэг юм аа гэхэд хорвоо таалах уу? Бас тэгээд хун шувуунд ан хийхэд хэрэгтэй хурц хоншоор хумст царвуу, хурц нүд, хүчит далавч байхгүйгээс гадна тэр өөрөө цусаар цангадаггүй билээ. Хун шувуу дээрх зүйлүүдээр зэвсэглэнэ гэхэд маш олон үеийн хөгжил хувьсал хэрэгтэй болно. Зэвсэглэлээ ч гэсэн тэр харцага болж чадах уу? Чадахгүй нь мэдээж. Харин өнөө сувд түүдэг дөлгөөн хун биш болох нь зайлбаргүй ээ гэвэл, 

	Мирзаа, — Мехтаа чинь одоо бүр яруу найргийн шүүмжлэл рүү ороод явчихлаа шүү. Ингэхэд эм харцага эр харцага шиг ан хийдэг юм бол уу?

	Онгаарнаать, — Тэр чинь иймэрхүү юмаар л асуудал тавьж байж гүн ухаантан болсон хүн дээ гээд инээмсэглэв.

	Каннаа, — Үүнийг ямар гүн ухаантан гэдэг юм бэ? Гүн ухаантан гэдэг чинь...

	Онгаарнаать хажуугаас нь Каннаагийн өгүүлбэрийг шүүрэн авч үнэнээс, хуурсны чинээ ч хазайдаггүй хүнийг хэлдэг гэж гүйцээн хэлэв.

	Каннаа Онгаарнаатийн гүйцээлтийг эсэргүүцэн, 

	— Би ингэж хэлэх гэсэн юм биш ээ. Би түүний үнэн худал хэлдгийг нь мэдэх юм алга. Миний бодож байгаагаар л гүн ухаантан хүн гэдэг чинь үнэхээр л гүн ухаантай хүн байх ёстой гэлээ.

	Мирзаа, Каннааг дэмжиж, — Тийм, яриа байхгүй үнэн. Та бүр нүдэн дээр нь олоод хатгачихлаа. Гүн ухаантан гэдэг чинь ёстой л гүн их ухаантай хүн байх ёстой. Өөр яах вэ гэж ярив.

	Мехтаагийн яриа үргэлжилсээр байлаа. Тэгэхдээ би эмэгтэйчүүдэд эрдэм боловсролын хэрэг байхгүй гэж байгаа юм биш ээ. Харин бүр эрэгтэйчүүдээс ч илүү хэрэгтэй. Эмэгтэйчүүдэд хүч чадлын хэрэггүй гэж байгаа юм биш ээ. Байхдаа эрэгтэйчүүдэд байдгаас илүү байх хэрэгтэй. Гэхдээ эрэгтэйчүүдэд байдаг ертөнцийг дайн тулааны талбар, муу үйлийн орон болгох гэдэг тийм эрдэм боловсрол, хүч чадал байхын хэрэггүй. Хэрэв эмэгтэйчүүлд тийм зэрлэг хэрцгий эрдэм ухаан, хүчин чадал орж ирэх юм бол энэ ертөнц энх түвшнийхээ нэгэн түшиг тулгуурыг алдаж үхэл сүйрлийн талбай болох болно. Уг зүй нь эрдэм ухаан, эрх чадал гэдэг маань дайн тулаан ашиг хонжоо, устгал сүйрлийн төлөө байх биш зөвхөн үүсгэн бүтээх, өсгөн бадраахын тулд л байх ёстой юм. Гагцхүү санал хурааж сонгууль явуулснаар нийгмийг ардчилан засчихлаа гэж үзэж болохгүй бөгөөд албан тасалгаа, шүүхийн ширээнд ам хэл, үзэг харандаагаа мэргэн түргэн хөдөлгөсөн амьдрал мэдэхгүй, хүний сэтгэлгүй түшмэл суулгаснаар нийгмийг сайжруулан засчхаж болно гэж та нар бодож байгаагүй биз. Тэгвэл энэ чинь маш их эндүүрэл болно. Ингэж бодох юм бол та нар байгалиас заяасан хүний эрх мэдлээ хуурамч зальхай, үрэлгэн савсаг эрх баригчдын гарт алдах болно.

	Сароож өдий болтол эгчээсээ эмээж таг дуугүй суусаар байв. Одоо тэр тэсэж чадсангүй, бослоо. 

	— Бидэнд сонгууль хэрэгтэй гэж хашхирахад дэргэд нь суусан хэд хэдэн залуу эмэгтэй босож «Бидэнд сонгуулийн эрх хэрэгтэй» гэж хашхиралдав.

	Онгаарнаать босож, 

	— Эмэгтэйчүүдийн дайсан сөнөтүгэй гэж хашхирав.

	Маалдий ширээ цохиж,

	— Нөхөд минь, чимээгүй байцгаа. Дараа нь цувраад, ярих юмаа хүн бүхэн чөлөөтэй яриарай гэж мэдэгдэв.

	Мехтаа, өнөө үеийн сонгууль бол шинэ үеийн хуурамч тор бөгөөд худал хуурамч, эсвэл хуйвалдааныг шингээсэн зэрэглээ мэт зүйл билээ. Энэ торонд оосорлогдох юм бол энд ч үгүй, тэнд ч үгүй юм болно. Зарим хүн үзэхдээ бидний эх орон явцуу бага байгаа учир бид тодрон гарах боломжгүй гэж байна. Тэгвэл тийм биш ээ. Бид эцэг өвгөдөөсөө аваад энэ орондоо хүн шиг амьдарсаар ирсэн түүхтэй. Бидний амьдрал бол бидний эх орон мөн. Бид энэ орондоо төрж, эндээ өсөж бойжсон болохоор энд л бид ажил амьдралаа явуулах эзэн нь байх ёстой. Бид энэ нутаг орноо явцуу бариу гэх юм бол ямар газрыг чөлөөтэй тэнэгэр гэх юм бэ. Ингэхлээр эх орноо голж болохгүй. Хэрэв голох юм бол хүний хувь заяаг боловсруулж байдаг диваажингаа орхин гүйж хүний мах ясыг шахан тамлаж байдаг там руу гүйж байгаатай ижил хэрэг ээ.

	Мерзаа, — Одоо бол манай оронд эрэгтэйчүүдийн дарангуйллаас болж эмэгтэйчүүдийн дотор эсэргүүцлийн дөл босож байгаа юм гэвэл, Мехтаа, 

	— Яриа байхгүй, өнөөдөр эрэгтэйчүүд эмэгтэйчүүдийг үнэхээр дарлаж байгаа юм. Энэ дарлалыг л бид устгах хэрэгтэй юм. Харин тэгэхдээ өөрийгөө устгаж болохгүй.

	Маалдий, — Эмэгтэйчүүдэд эрх мэдэл юуны тулд байх хэрэгтэй юм бэ гэвэл юуны өмнө эрэгтэйчүүдийн ёс бус байдлыг хориглон зогсоож цаашдаа өөрийгөө нийгэмд зөв зарах явдалд оршино.

	Мехтаа, — Ертөнцөд хамгийн дээд зэргийн эрх бол нийгэмдээ өөрийгөө бүрэн зориулж үйлчлэх явдал мөн. Энэ эрх одоо та нарт байна. Энэ эрхийг байхад сонгууль бол бага хэрэг. Харин харамсалтай нь гэвэл манай эмэгтэйчүүд нийгэмд хүч чадлаа зориулсаар байгаа атлаа өөрсдийн байр сууриасаа унаж зугаа цэнгэлийн хэрэглүүрхэн төдий болж байгаа явдал харагдаж байна. Одоо баруун орны эмэгтэйчүүд дээд хэмжээний зугаа цэнгэлийг хөөцөлдөхийн тулд эрх чөлөө гэдгийн нэрийдлээр дураараа дургих байдлыг биедээ авах гэж хүсэж байна. Тэгвэл манай эхчүүл бол зөвхөн зугаа цэнгэлийн хэрэглүүр биш ээ. Тэд бие болон сэтгэл санаагаар эрх чөлөөтэй байж эх орон гэр бүлээ засан тохижуулах үйлст ихийг бүтээх ёстой билээ. Хүн хөдөлмөр зүтгэлийн дундаас сайн юм олж авдаг. Одоо ертөнцийн олон улс орны хооронд соёл эрдмийн солилцоо их хийгдэх болно. Гэвч нэг нь нөгөөгөө сохроор хуулах асуудал их гарч байна. Энэ бол оюун ухааны хүчин чадал сул байгаагийн гэрч мөн. Одоо үед баруун орны эмэгтэйчүүд гэрийн эзэгтэй байхыг жигших болжээ. Шалиг завхай, шунаг ховдог сэтгэл нь тэднийг зулын эрвээхэй шиг хөнгөн хийсвэр амьтад болгож байна. Тэд эмэгтэй хүний дээд зэргийн чимэг болсон цэвэр ичимтгий, цэмцгэр зовомтгой байдлаа шал пал шалиг самуун байдлаар сольж байна. Тэндхийн боловсролтой охид байгалиас заяасан үнэнч царай зүсээ оо будгаар будаж хиймэл болгоод нүцгэн шахам гуя хаагаа гялалзуулан түмний нүдний өмнө үзэсгэлэн мэт алхах нь харахад өрөвдмөөр хөгийн байх юм. Тэд шунал тачаалдаа болоод нууж хаах эрхтнээ ч ялгаж мэдэхээ байж. Эмэгтэй хүн үүнээс илүү яаж унаж эвдрэх билээ.

	Раая Саахав эхлэн алга ташихад танхимд байгсад дагалдан цаасан буу тэсэрч байгаа юм шиг нирхийсэн алган чимээ гарав.

	Мирзаа, Онгаарнаатид хандаж, 

	— Үүнд хариу хэлэх юм танд байна уу? гэж асуухад Онгаарнаать, 

	— Өдий их юм ярихдаа тэр сая л нэг үнэн юм хэллээ гэж хариулав.

	— Тэгвэл та ч гэсэн Мехтааг дагаж эхлэв шив дээ.

	— Үгүй, тийм биш. Би үүнийг дагахгүй. Үүнд тохирох хариуг нь эрж олох болно. Та «Цахилгаан» дээрээс уншаарай.

	— Энэ чинь тэгвэл та үнэн юмыг дагадаггүй, зөвхөн өөрийн бодлоо л хамгаалж тулахыг боддог хүн шив дээ.

	— Ер нь өмгөөлөгч хүн гэдэг чинь өмгөөлүүлэгчийнхээ эрх ашгийг бодохоос биш хэзээ л үнэн худлыг ялгах гэж хичээж суудаг байлаа даа.

	— Тэгвэл та өөрийгөө эмэгтэйчүүдийн өмгөөлөгч гэж бод л доо. 

	— Би бол дорой ядуу, тулах түших юмгүй зовсон зүдэрсэн бүхний л өмгөөлөгч хүн.

	— Та ер нь зовохгүй туудаг хүн юм аа даа.

	Мехтаа ярьсаар байв. — Эмэгтэйчүүдийг тэрхүү сайхан ариун байр сууринаас нь уруу татан буулгах хуйвалдааныг, гэр орны амьдрал зохиодоггүй, дуртай газраа дуртайтайгаа шалиглаж завхайрч, бусдын цэцэглэн байгаа тариан талбай руу асман бух шиг шурган орж шунал тачаалаа хангаж авах гэж оролддог тийм эрэгтэйчүүд л хийдэг билээ. Баруун орнуудад иймэрхүү хуйвалдаан ихээхэн өрнүүн байдалтайгаар хийгдэж байгаа учир тэндхийн эмэгтэйчүүд зулын эрвээхэй шиг болжээ. Иймэрхүү хуйвалдааны салхи, үнэнч хатуугийн өлгий болсон манай Энэтхэг оронд үлээн эхлэх янзтай байгааг энд хэлэхэд ичмээр байна. Энэ халдвар ялангуяа манай боловсролт эмэгтэйчүүдийн дунд маш их хурц халдвартай байна. Тэд үнэнч эхнэрийн ариун тангаргаа няцан эрвээхэйн адил бусдын зулд орж үхэх явдал их болж байна.

	Сароож тачаадан босож,

	— Бидэнд эрэгтэйчүүдийн сургаал хэрэг байхгүй. Тэднийг эрх дураараа байхад бид ч гэсэн дураараа байх ёстой. Бид хуримаа худалдааны журмаар хийхгүй. Хувь биесийн хайр дурлалаар хийнэ гэж хэлэв. Сароожийн үгийг сонсож хүмүүс ялангуяа түүнтэй нэг эгнээнд сууж байсан хэсэг залуу эмэгтэйчүүд алга ташин хашхиралдав.

	Мехтаа хариу болгон өгүүлрүүн: 

	— Чиний тэр хайр дурлал гэж үзэж байгаа юм чинь даяанч хүн гуйлга гуйхаа үнэн гэж үздэгчлэн оволзсон тачаалын эвдэрсэн хэлбэр нь болсон худал хуурмаг зүйл мөөн. Үнэнхүү амар сайхан жаргал бол нэг нь нөгөөдөө бүх бие сэтгэл, ажил үйлээ зориулан үйлчлэхэд л олдоно. Ингэж чадвал хүн бүхэн сэтгэл өгсөн хүнтэйгээ жаргалтай амьдрах болно. Нэг нь нөгөөдөө бие сэтгэлээ бүрэн зориулж үйлчилсэн цагт эр эм хоёр насан туршаа салшгүй амьдрах гагнуурт бөхлөгдөнө. Бие сэтгэлийн бүрэн зориулалгүйгээр хийгдсэн хурим нь хагархай цоорхой тогоо мэт ажгуу. Эмэгтэйчүүд нь эрийн дүрт амьдралын завины залуурыг барьдгийн хувьд амьдралд илүү хариуцлагыг хүлээдэг. Тэрхүү амьдралын завийг амьдрал дүрт хүчит шуурга давлагаан дундуур эсэн мэнд авч гарах нь та нарын үүрэг билээ. Хэрэв та нар тэр завиа анхаарамжгүй залбал тэр чинь живэх аюулд орж болох бөгөөд түүнийхээ хамт та нар живэх болно гэж хэлээд Мехтаа үгээ дуусгавар болгов. Ярилцсан асуудал маргаантай сэдэв тул хэд хэдэн эмэгтэй үг хэлэх зөвшөөрөл гуйлаа.

	Гэвч цаг их сунжирсан тул Маалдий баяр хүргээд уг зөвлөгөөнийг хаалаа. Тэгэхдээ дараачийн ням гарагт энэ сэдэв дээр хэд хэдэн эмэгтэйчүүд өөрсдийн бодол саналаа ярих тухай зарлан мэдэгдэв.

	Раая Саахав Мехтаад баяр хүргэж, 

	— Та бүр голынхоо үгийг гаргалаа. Мехтаа минь. Би таны үг нэг бүртэй чинь санал нийлж байна гэлээ.

	Маалдий инээмсэглэв. Та үүндээ баяр хүргэлгүй яах вэ. Хулгайчид бие биедээ дотно байдаг шүү дээ гэж хэлээд Мехтаа руу хандаж 

	— Таны саяын хэлсэн сургаалууд чинь яагаад ядуу доод эмэгтэйчүүдэд лоовууз болох учиртай юм бэ? Чин үнэнч байх ёс суртахууны ачааг яагаад зөвхөн тэд нар үүрэх ёстой юм бэ? гэж асуув.

	Мехтаа, — Яагаад гэвэл тэд үг ойлгодог юм.

	Каннаа Маалдий өөд нүдээ бүлтийлгэн харах нь түүний юу гэж бодож байгааг мэдэх гэсэн бололтой өгүүлрүүн,

	— Доктор гуайн зарим үг надад зуун жилийн тэртээд хоцорчихсон юм шиг санагдах юм.

	Маалдий, — Ямар үгс нь?

	— Тэр үйлчлэх хүндлэх, үүрэг хариуцлага гэдэг нь.

	— Танд энэ үгс зуун жилийн тэртээ хоцорчихсон юм шиг санагдаж байгаа бол та шинэ үеийн шинэ бодлоо яриач. Эр, эм хүмүүс яавал жаргалтай сайхан амьдарч насыг барах вэ гэдэг талаар танд ямар шинэ бодол байна вэ?

	Каннаа Маалдийн анхаарлыг өөр лүүгээ татаж түүнийг баярлуулах гэж үг сэдэж гаргаж ирсэн нь харин ч Маалдийгийн дургүйг хүргэх шинжтэй болгосон явдалд зовж, 

	— Энэ шинэ бодлыг Мехтаа гуай мэдэж байгаа байлгүй гэлээ.

	— Доктор гуай ч хэлдгээ хэлсэн шүү дээ. Гэтэл тэр нь танд зуун жилийн тэртээх юм шиг санагдаж байгаа учраас та л одоо шинэ үеийнхээ бодлоо ярих хэрэгтэй байна. Хорвоо орчлонд хуучирч хаягддаггүй үг байдаг гэдгийг та мэддэггүй юм биш биз дээ. Нийгмийн дотор ийм асуудлууд үргэлж гарч байдаг бөгөөд цаашдаа ч байнга гарч байх болно. Хатан Каннаа гараад явчихсан байлаа. Мехтаа дэргэд нь очиж мэндлээд,

	— Миний сэдвийн талаар та юу гэж бодож байна даа гэж асуув.

	Хатан Каннаа доош газар ширтэж өгүүлрүүн: 

	— Сайн, их сайн болсон. Харин тэгэхдээ та одоо гэрлээгүй байгаа болохоор эмэгтэй хүн танд бурхан тэнгэр, ихэс дээдэс шиг харагдаж байгаа нь аргагүй. Таныг гэрлэсэн хойно чинь би танаас ямар байгааг нь асууна. Та нэгэнт хуримаас зугтдаг хүнийг савсаг хулгайч гэж нэрлэсэн болохоор одоо өөрөө гэрлэх юм байгаа биз дээ?

	Мехтаа инээмсэглэв.

	— Үүний чинь тулд хөрс боловсруулж яваа юм байхгүй юу.

	— Хатан Маалдий та хоёр тохирно доо.

	— Би түүнийг таны өлмийд мөргөж эм хүний намба горимын талаар сургаал заавар хүртсэн цагт түүнтэй гэрлэх болно.

	— Бас өнөө хаяагаа манасан үгээ гаргаад ирэв үү. Та ер нь эр хүний үүрэг гэдгийг мэдэх үү?

	— Харин үүнийг чинь л мэдэхгүй байгаа юм. Хэнээс суръя даа.

	— Манай Каннаа танд сайн багш болж чадна даа.

	Мехтаа тачигнатал хөхрөв.

	— Үгүй. Би танаар л эр хүний үүргийн тухай хичээл заалгамаар байна.

	— За тэгвэл яах вэ надаар заалгаарай. Тэгэхээр хамгийн эхлээд юу сурах вэ гэвэл хүний дээд нь эмэгтэй хүн. Бүх юм түүнээс шийдвэрлэгдэх ёстой гэдгээ мартаж хүний дээд нь эрэгтэй бөгөөд түүнд гэр орны амьдралын хамаг хариуцлага тээглэх ёстой гэдгийг ухаж ав. Эр нөхөр нь эхнэртээ хүлээл хүндлэл, тэсвэр тэвчээр гэдэг юу болох, үүрэг хариуцлагын ёс журмыг хэрхэн сахиж байдгийг зааж сургах ёстой. Хэрэв эр нөхөр нь үүнийг мэдэхгүй бол эм нь үүгээр дутагдах нь зайлшгүй. Одоо үед эрэгтэйчүүд өөрсдөө эдгээр чанаруудаар дутагдаж байгаа учраас эмэгтэйчүүд үүнийг юу болохыг нь ойлгохгүй үүний эсрэг босож байгаа юм.

	Мирзаа хүрч ирээд Мехтааг дээш нь өргөн авч баяр хүргэв.

	Мехтаа, — Танд миний үг таалагдлаа гэж үү?

	Мирзаа, — Жигтэйхэн. Яриа байхгүй. Та ч ёстой лусын дагинасын харцыг өөр дээрээ буулгаж чадлаа. Таны тарнийг тэд лав уншлага болгож явах вий.

	Хатан Каннаа хажуугаас нь

	— Энэ ерөөл бат орших болтугай гэв.

	Мехтаа, — Над мэтийн юмны бөөсийг тоох эмэгтэй гэж хаа байх вэ дээ гэж горьдлогогүйхэн байдлаар өгүүлэв.

	Хатан Каннаа нөхрөө тэргэн дээрээ очсоныг хараад тийшээ одлоо. Мехтаа таягаа барин цааш ганцаар явах гэтэл Маалдий ирж гараас нь барьж аваад дуниарсан харцаар харж, 

	— Та одоо явж болохгүй, хоёулаа явъя. Би таныг аавтайгаа танилцуулъя. Тэгээд тэнд өнөө орой цөмөөрөө хоол идэцгээе гэж шууд тулгав.

	Мехтаа хоёр гараа дээш нь өргөж, 

	— Үгүй уучлаарай. Тэнд очихоор Сароож намайг идэж орхино. Би ийм охидоос их айдаг юм гэж хариулав.

	— Тэр гайгүй ээ. Түүний ам нээлгэхгүй байхыг би хариуцъя.

	— За тэгвэл та явж бай, би одоохон хойноос чинь очъё.

	— Үгүй болохгүй. Сароож тэргийг минь аваад явчхаж. Тэгэхээр таны тэргээр хамт явъя.

	Тэр хоёр Мехтаагийн тэргэнд орж суулаа.

	Жаахан явсны дараа Мехтаа,

	— Би Каннаа гуайг авгайгаа зоддог гэж дуулаад одоо харахаас л дургүй хүрээд байх юм. Иймэрхүү хэрцгий амьтдыг би ер хүн гэж үздэггүй. Та түүнийг жаахан нөлөөлж ойлгуулахгүй юу? гэж асуухад Маалдий эелдэг дуугаар алга ташна гэдгийг хоёр гараараа хийдгийг та мартаагүй биз дээ.

	— Хүн яахаараа хүүхнээ зоддогийг нь би ер ойлгодоггүй юм.

	— Зарим хүний эхнэр нь болдоггүй байлгүй дээ.

	— Тийм байсан ч гэсэн, зодно гэдэг чинь юу гэсэн үг вэ?

	— Тэгвэл та ер нь их шинэ маягийн хүн юм аа даа?

	— Хэрэв эр хүн муу зантай бол түүнийг ташуурдаж байх нь зүйтэй юу?

	— Эмэгтэй хүнд өршөөн уучлах зөөлөн сэтгэл байдаг. Эрэгтэй хүнд байдаггүй гэдгийг та өнөөдөр яриандаа батал аа биз дээ?

	— Тэгвэл эмэгтэй хүний өршөөнгүй зөөлөн сэтгэлийн шан болгож зоддог юм болж байна уу? Чи тэгэхлээр Каннааг авгайгаа зодох нь зөв гэж үзэж байгаа юм уу? Тэр чамайг их хүндэлдэг, чамд их итгэл сүжигтэй байдаг учраас чи түүнийг яах ийхийн зуургүй үгэндээ оруулан авч засаж сургаж чадна шүү дээ.

	Маалдий, — За ийм дэмий юм яриад ч яах вэ. Хүнийг нүүрээс нь далд муу хэлэх тусгүй байдаг юм. Харин миний бодоход та хатан Каннааг сайн таниагүй байх шиг байна. Та түүний төв шулуун, дөлгөөн томоотой юм шиг гаднах байдлыг нь хараад бурхан тэнгэртэй зэрэгцүүлэн өндөрт үнэлж байх шиг байна. Би тэгвэл түүний талаар чинь их өөр ойлголттой байдаг юм. Тэр миний нэрийг муутгах гэж хэрхэн яаж хөөцөлдөж байсныг нь би яривал та лав түүний талаар юм бодох бөгөөд ийм авгайд тийм харьцаа таарна гэж бодох вий.

	— Тэр танд яагаад тэгж их өших болсон нь бас л нэг учиртай байх даа.

	— Учрыг нь түүнээс л асуугаарай. Хүн юу бодож явдгийг нь би яаж мэдэх билээ.

	— Түүнээс асуусан асуугаагүй учрыг нь багцаалж болно. Жишээ нь аль нэгэн хүн миний эхнэр, бид хоёрын дундуур орох юм бол би түүнийг буудаж алах болно. Энэ мэтчилэн эхнэр бид хоёрын хоорондуур өөр хүүхэн орох юм бол эхнэр маань юу санаснаа хийх эрхтэй байх шүү дээ. Ийм асуудал дээр би хэнтэй ч эвсэн тохиролцохгүй. Ингэж хардаж сэрдэх нь удам овгоос минь уламжилж ирсэн зэрлэг бүдүүлэг сэтгэлийн үлдэц илрэл бөгөөд орчин үеийн хүмүүс ийм бодол санааг бүдүүлэг ёс гэж үзэж байна. Гэхдээ л би энэ бодлоос эдүгээ болтол салж чадаагүй бөгөөд цаашдаа ч чадахгүй. Энэ тухайд надад ямар ч хууль дүрэм пад байхгүй. Юу гэвэл миний гэрт миний хууль байх ёстой.

	Маалдий эрс дуугаар, 

	— Таны ярьж байгаа шиг би хатан Каннаагийн хажуугаар орж байна гэж та юунаас нь бодох болов? Та намайг дэндүү доорд бодож байгаа юм биш биз? Би хэдий муу боловч Каннаа гуайтай зууралдахгүй гэлээ. Мехтаа үл итгэсэн байдлаар, 

	— Та үнэнээ ярихгүй байх шив дээ. Та орчлон хорвоог сохор гэж бодож болохгүй. Бусад хүмүүсийн мэдэж байгаа тэр явдлыг хатан Каннаа мэдчихсэнийхээ дараа танд муу юм хийсэн байхад, — Түүнд буруу өгөхгүй гэж хариулав.

	Маалдий, — Хорвоо хүний мууг үзэхдээ дуртай шүү дээ. Надад үүнийг өөрчлөх хүч байхгүй. Харин тэгэхдээ миний тухайд ярьж байгаа энэ зүйл бол дэмий хэрэг. Тийм ээ, харин Каннаа гуайг дэргэдээ ирэхэд би нэг их муухай загнаад байж чаддаггүй юм. Муухай загнаад байх нь ч муухай. Би бол ямар ч хүнийг хүлээж хүндэлж, эвсэг дотно байх нь зүйтэй гэж үздэг юм. Харин зарим хүн үүнийг минь өөрөөр ойлгодог байх. Тэр... тэр... гээд Маалдийгийн хоолой зангирч нүүрээ цааш нь буруулан нулимсаа арчлаа. Тэгээд түр дуугүй сууснаа, — Бусад хүмүүсийн адилаар та ч гэсэн намайг... намайг... ёстой гомдмоор юм... би таныг ингэнэ байх гэж ер боддоггүй байсан.

	Тэр нулимс гаргасандаа зовж баахан дуугүй суув. Тэгээд зориг гарган, — Энэ тухайд та намайг зэмлэх эрх байхгүй. Та хэрэв эрэгтэй, эмэгтэй хоёр хүн нэг доор нэг хоёр удаа явж байхыг харчхаад элдвээр ярьж суудаг хүмүүсийн нэг юм бол түүгээрээ л байх юм байгаа биз. Хэрэв ямар нэг эмэгтэй хүн аль нэг шалтгаанаар тань руу байн байн очиж таныг бишрэн таалж, танаас амьдралын зөвлөгөө сонсож, өлмий доор чинь мэлмийгээ дэвсэж, таны хэлсэн дохисноор гал руу ч үсэрч ороход бэлхэн байдаг байя гэж бодоход надад түүнтэй атаархах хорсох юм байхгүй. Харин хэлэхэд та тийм хүнийг хүндэтгэн үздэг байх хэрэгтэй. Хэрэв та тийм хүнийг гомдоох юм бол хүн биш ээ. Та тийм хүнтэй нийцдэггүй юм гэхэд сэтгэлд нь илээр юм бодуулж болохгүй. Юм гэдэг учиртай. Яаж мэдэх бил ээ, хэдхэн хоногийн дараа тэр хүн чинь таны зүрхэнд ярган орж байр засаж аваад та түүний өлмийг илж суух ч болчих юм бил үү. Мехтаа минь, би чамаас алга хавсран гуйхад та үүнээс хойш надад тэр Каннаагийн нэрийг бүү дуурьсаж байгаарай.

	Мехтаа түүний учирлан байгаа сэтгэлийн дөлөнд гараа ээн дулаацах шиг боллоо. 

	— Чамайг Каннаагийн хамт явахгүй бол л хэлэхгүй.

	— Би хүнийг алалтай биш дээ. Тэр чинь явж байтал дайралдчихвал яах юм бэ?

	— Тэгвэл авгайтайгаа сайн явахыг нь хэлж ярьж өгөхгүй юу.

	— Хүний хувийн хэрэгт шууд оролцоно гэдэг чинь муухай шүү дээ. Надад тэгж хэлэх эрх ч байхгүй.

	— Тэгвэл чи ер нь хүний ам таглаад буцаачхаж чадахгүй хүн үү? 

	Тэд Маалдийнд хүрч ирлээ. Тэрэг зогсов. Маалдий тэрэгнээс буун гар хөлөө ч барилцаж салах ёс мос гүйцэтгэсэн юмгүй шууд цаашаа яваад өглөө. Мехтаад өнөө хоол унд өгнө гэдгээ ч мартаж орхиж. Тэр эзгүйхэн буйд газар очиж сэтгэлээ онгойтол уйлж авъя гэж боджээ. Хатан Каннаагийн урьд хийсэн шарх дээр Мехтаагийн саяын хийсэн шарх нь нийлж зүрх зүсэм гомдмоор толбо болжээ.

	
АРВАН ЗУРГАА

	Раая Саахав, түүний нутаг дээр маргаантай асуудал гарч Хоорийгийн тосгоны тавтын чуулга түүнийг шийтгэн баалж гэнэ гэдэг мэдээ сонсмогц төлөө түшмэл Ноокераамыг тэр дороо дуудуулав. Ноокераамаас учир явдлыг асууж байцаагаад энэ асуудлын тухай өдий болтол дуулгаж мэдэгдсэнгүй тоохгүй сууж байсан тийм хариуцлагагүй тусгүй хүнийг төлөө түшмэлээр байлгаж чадахгүй гэдгийг сануулан зандрав.

	Ноокераам үхтлээ хараалгуулж зандруулсан боловч яаж ч чадсангүй. 

	— Энэ хэргийг би ганцаараа шийдвэрлээгүй, өөр таван хүн байсан. Би ганцаараа бол юу гэж ингэх билээ гэж өчив.

	Раая Саахав түүний цүндгэр гэдэс рүү жад шиг хурц нүдээр ширтэн, 

	— Битгий чалчаад бай. Чи уг нь энэ асуудлыг засаг мэдэхээс өмнө надад мэдэгдэх ёстой байсан. Тэр тавтын чуулга чинь миний хамжлагад халдах эрх байхгүй. Тэр тосгонд чинь байгаа засаг ба цагдаа түшмэл миний хамжлагуудаас юу юу татаж авсныг чи нэгд нэггүй ярь. Хэрэв та нар засаг түшмэлтэй хуйвалдаж миний хамжлагуудын хармааг султгаад байвал би юугаар амьдарч, юугаараа энэ их зардлыг нөхөж байх байна аа? Би та нарын хоёр үеийг нь итгэн найдаж явснаас чамайг ийм ажилд тавьсан байхад чи түүгээрээ ийм ажил хийж явна гэнэ ээ? Хоорийгоос та нар хэдэн рупи татаж авсан бэ?

	Ноокераам хулчганан

	— Наян рупи авсан гэв.

	— Бэлэн мөнгөөр авсан уу?

	— Түүнд бэлэн мөнгө хаа байх вэ, эзэн минь. Жаахан тариа өгсөн бусдыг нь гэрээ барьцаалан мөнгө олж өгсөн.

	Раая Саахав, Хоорийг өмөөрч өгүүлрүүн: 

	— Чи муусайн тавтынхантай нийлж хамжлагыг минь балласан гэнэ ээ? Та нар миний зөвшөөрөлгүйгээр тариачдаас минь торгууль шийтгэл гаргуулах ямар эрхтэй юм бэ? Энэ олиггүй асуудлаар чинь чамайг цаад муу зальт орлогын түшмэл ба жигшүүрт бандидын чинь хамтаар долоо долоон жилээр шоронд суулгаж чадах ч эрх надад байна. Та нар өөрсдийгөө энэ нутгийн эзэд гэж бодов уу? Өнөө оройны дотор тэр торгуульд авсан бүх зүйлээ авчирч тэр аяар нь тушаахгүй бол сайхан мэдээрэй. Цөмийг чинь шоронд хийнэ шүү. Харин тэр Хоорийг хүүхдийн нь хамтаар нааш нь явуул, мэдэв үү?

	Ноокераам дорой дуу гарган, 

	— Хүү нь тосгоноо орхиод алга болчихсон. Тэр хэрүүл маргаан болсон шөнө л явчихсан байна билээ гэж өчихөд Раая Саахав хилэн бадарсан дуугаар: 

	— Битгий худал хэл. Худал үгэнд хэчнээн их дургүй болохыг минь чи мэдэхгүй юу? Сэтгэлтэй хүнээ гэрээс нь авч гарсан атлаа хаяад явчихдаг тийм хүнийг би өдий болтол дуулаагүй. Тэр зугтах л байсан юм бол тэр охиныг юу гэж авчрах билээ. Энэ явдал дээр та нарт ч гэсэн гэм бий. Чамайг гангад живж үхээд ч өөрийгөө цагаатгаж байхад чинь би энэ үгэнд чинь үнэмшихгүй байна. Та нар л нийгмийн хэв ёс, овог удам, шашин төр гэж элдэв бусын юмаар хавчиж сүрдүүлж байгаад хөөрхий амьтныг тосгоноо орхиж зугтаахаас өөр аргагүй болгож хая аа байлгүй гэж зандрав.

	Ноокераам хариу юу ч дуугарсангүй. “Эзэн минь хэлсэн бүхэн зөв. Худлаа гэвэл та өөрөө очоод шалгаад үз” гэж ч хэлж чадсангүй. Их эзний уур олон талаар хулчийлган буулгадаг бөгөөд эсрэг сөөрөг нэг ч үг дуугарч үл болдог билээ.

	Тавтын чуулгынхан Раая Саахавын энэ зарлигийг сонсмогцоо айсан гөрөөс шиг болцгоолоо. Тариа будаа нь ч яах вэ, байдгаараа байж байна. Мөнгө торгууль нь л хэзээний ходоод руу нь орчихсон байлаа. Хоорийгийн гэрийг барьцаанд бичсэн боловч түүний гэрийг энэ тосгонд хэн авах билээ. Эхнэр хүн эр нөхөртэйгөө байсан цагт гэр орны эзэгтэй хүн гэж хүнд тоогддог билээ. Хэрэв эр нөхөр нь орхиж гээгээд явчихвал тэр хэнд ч үнэгүй хүн болдог ёс хинди ёсонд байдагчлан энэ гэр орон Хоорийдоо бол түм буман лангийн үнэтэй зүйл бөгөөд бусад хүнд бол сохор зоосны ч үнэ байхгүй. Раая Саахав рупи авахаас нааш тавьж өгөхгүй хүн. Энэ муу Хоорий л очиж уйлж дуулснаас ийм юм бол оо байлгүй. Одоо ч би энэ сууринаасаа авч хаяулсан байх гэж Ноокераам бүхнээс илүү айлаа. Дөрвөн ихэс энэ асуудлыг хэрхэх тухай зөвлөлдөн ярилцсан авч хэний нь ч тархи олигтой ажиллаж өгсөнгүй. Нэг нь нөгөөдөө гэм тулгаж харин эцэст бөөн хэрүүл маргаан болов.

	Патээшварий урт хүзүүгээ гүрдийлгэн хөдөлгөж, 

	— Хоорийгийн энэ асуудлыг нам дараад өнгөрье гэж би хэлж ядаагүй бил үү. Одоо бид энэ асуудалд ороолдсоноороо нэлээд гай барцдад орох болж дээ. Үгүй бол одоогийн эрхэлж байгаа ажил төрлөөрөө гараа угааж хаяна. Одоо яая гэхэв, хүн бүр хорь хорин рупи гаргая. Хэрэв Раая гуай цагдаад мэдэгдчих юм бол бид гарах газаргүй болно гэхэд Даадаадийнэ санваартны зальжин ухаан гаргаж, 

	— Надад хорин рупи байтугай хорин байсаа ч байхгүй. Би түүгээр чинь хуврагуудад буяны зоог өргөөд дуусгасан. Сахил санваартныг хооллоно гэдэг чинь мөнгө зардал гарах л асуудал. Яах вэ тэгээд Раая Саахав намайг шорон орондоо явуулбал явуулж л байхаас. Би түүнд санваартны хүчийг л нэг үзүүлэх хэрэг гарах байлгүй. Тэр санваартнаар оролдоод юу болдгийг нэг үзэх болж дээ гэж хэнэггүй байдлаар өгүүлэв.

	Чингүүрсинг ч бас иймэрхүү юм дуугарав. Учир нь тэр Раая Саахавын будаанд байдаг хүн биш билээ. Тэр бодохдоо би ямар Хоорийг цохисон биш, зодсон биш. Сүр далайлгасан биш Хоорий л өөрөө нүглээ наманчилна гэж надад завшаан болсон билээ. Ингэхлээр энэ хэргийн төлөө түүнд хэн ч гэм тулгаж чадахгүй гэж үзлээ.

	Ноокераам л тийм амар хүзүү мултарч гарахгүй байлаа. Тэр уг нь энэ тосгонд төлөө түшмэл гэж дураараа эзэгнэж суудаг хүн. Цалин пүнлүү гээд яривал ч сард арван рупигээс хэтэрдэггүй авч жилдээ мянган рупигийн орлоготой байдаг байжээ. Хэдэн зуун хүний толгой дээр зайдагнана. Дөрвөн туслагч дороо захирна. Дайчилгаагаар хамаг ажлаа хийлгүүлчихнэ. Цагдаа даргатай ч гэсэн сүйхээ холбоотой байдаг болохоор хэн хүнээс айгаад байх нь бага. Ингэж амьдрах нь түүнд дээд зэргийн жаргал байлаа.

	Мөн Патээшварий ч гэсэн Раая Саахавын ивээлээр хүн болж одоо гэвэл мөнгө зээлж хүүлдэг их хүн болсон билээ. Тэгэхээр тэр энэ аюулаас гарах замыг хайн бодож хоёр гурван өдөр шаналах болов. Эцэст нь нэг юм санаж оллоо. Энэ нь юу вэ гэвэл, Патээш хааяа «Цахилгаан» сонинд юм бичдэг байж. Тэгэхээр тэр уг сонины газар нууцаар нэг захиа бичиж түүндээ Раая Саахав харьяа хүмүүсээ яллан шийтгэж зовоож байна гэдэг санааг гаргачих юм бол сонины газраас алдсан мөнгөө олоод авчхаж болох юм гэж бодов.

	Тэр энэхүү саналаа Ноокераамд хэлж тэр нь санал нэгтэй зөвшөөрч тэд хоёулаа нийлж байж нэг юм бичээд сонины эрхлэгчийн нэр дээр нүүрлэн батлуулж бэхлүүлээд шууданд хийлээ. Эрхлэгч Онгаарнаать иймэрхүү захианы сахиулд сууж байдаг хүн тул уг захиаг авмагцаа уухайн тас болж Раая Саахавт нэгэн зурвас бичиж өгүүлсэн нь: 

	— Би таны тухайд итгэхийн аргагүй ийм нэг захиаг хүлээж авлаа. Гэвч уг асуудлыг өөрөөс чинь асуухгүйгээр итгэл эвдэн гэнэт хэвлэхээс түдгэлзлээ. Та өөрийнхөө нэг хамжлагын хүүг гэр орондоо бэлэвсэн эхнэр авчирлаа гэж түүнийг наян рупигээр баалж торгосон нь үнэн юм уу? Энэ тухайгаа яаралтай манайд мэдэгдэнэ үү гэжээ.

	Сонины эрхлэгч хүний үүрэг бол иймэрхүү асуудлын үнэн магадыг нь шалгаж үзээд олон түмний тусын тулд түүнийг хэвлэн нийтэлж байх ёстой билээ. Энэ тухайд Раая Саахавын юу гэж хариу бичсэнийг нь ч хамтад нь гаргах хэрэгтэй билээ. Энэ мэдээ худал байлаа ч гэсэн үүнд үнэний хувь бас жаахан ч болсон байх ёстой. Тэгэхээр үүнийг Раая Саахав миний анд дотно хүн гэлгүйгээр хэвлэн нийтэлж олон түмэнд толилуулах нь зүйтэй гэж Онгаарнаать уг захиаг авмагцаа уг нь боджээ.

	Раая Саахав уг зурвасыг хүлээн аваад ихэд уурсав. Анхандаа давхиж очоод Онгаарнаатийг барьж аван тоолж байгаад тавь банздаж хаяад, — За чи энэ мэдээг ингээд сониндоо хэвлээдэх гэж загнамаар санагдав. Гэвч үүний эцсийн үр дүн юу болохыг дотроо бодож тунгаагаад сэтгэлээ барин тайвшруулж Онгаарнаатьтай биеэр очиж уулзахаар явлаа. Харин сураггүй байгаад байх юм бол Онгаарнаать тэр мэдээг хэвлээд хамаг нэр алдрыг нь хөөдөөд хаячхаж мэдэлгүй гэж бодлоо.

	Онгаарнаать гадуур салхинд жаахан алхаж яваад өрөөндөө эргэж ирээд өнөөдрийн дугаарын тэргүүнийг бичихээр завдан суусан авч урьд шөнө эхнэрийн нь хэлсэн үг өргөс мэт зүрх рүү нь хатган шааж зовоох тул сэтгэл нь тайван биш дэмий л үймэрнэ. Эхнэр нь түүнийг урьд нь хоосон гуйлгачин, хувь заяагүй тэнэг амьтан гэх зэрэг элдэв бусаар хэлж хараадаг боловч урьд шөнийн хэлсэн “чамд ер нь эр хүний шинж төрх байхгүй” гэсэн үг түүнд тэсвэрлэшгүй доромжлол мэт санагдав. Эхнэр хүн эрийгээ тэгж хэлдэг юм уу? Өөрөө тэгж хэлж суух нь байтугай өрөөл бус хүн тэгж хэлбэл түүнийг аман дундуур нь тас алгадаж байх ёстой хүн бил ээ... Эцэст нь хүзүүгээ ороолгох тийм мэдээ тайлбаруудыг эрхлэгч хүн хэвлэл сониндоо гаргадаггүй нь мэдээж билээ. Тэмтэрч үзэн алхах хэрэгтэй. Энэхүү шударга бус хуулийн үед тэр ганцаар хийх гээд юу хийх билээ. Хүн, могойн нүх рүү гараа шургуулдаггүй. Учир нь хортонд мэдсээр байж хатгуулчхаад өөрийгөө болон гэр орныхныгоо зовоож шаналгаахгүйн тулд билээ... Эхнэр нь түүний хэт их тэвчээр тэсвэртэй, энгийн байдалтайд нь тэгж хэлсэн юм бол уу? Тэр ядуу даржны харгайгаар эхнэртээ одоо болтол банарасын саарий авч өгч чадаагүй нь үнэн.

	Доктор Сет, профессор Бхаадияа болон бусад хүмүүсийн авгайчуудаас банарасын саарий өмсөөгүй хүнгүй билээ. Гэвч үүнээс боллоо гэж үү? Түүний эхнэр тэдгээр банарасын саарийтнуудыг өөрийнхөө гараар хийсэн саарийгаараа яагаад ичээж чаддаггүй юм бэ? Онгаарнаать өөрөө их хүмүүстэй уулзахаар явахдаа энгийн бүдүүн эдээр хийсэн хувцас өмсдөг заншилтай бөгөөд үг хэлсэн хүнд сөргүүлэн таглах үгээ урьдаас бэлтгэн зэхсэн байдаг билээ. Түүний эхнэрт ч гэсэн уг нь ингэж биеэ гоёж гоодож дээш нь татахын сэтгэл байдаггүй билээ. Тэр бусдын гоёх гоодохыг хараад харин дургүйцдэг хүн. Эсвэл түүний эхнэр өөрийгөө нэг эх оронч хүний эхнэр гэдгээ ойлгоогүй юм бол уу? Уг нь ойлгох л хэрэгтэй. Эх оронч хүнд эх орноос өөр бодогдох юм байдаггүй... Энэ бүхнийгээ эвлүүлэн өнөөдрийн сонины тэргүүн болгодог юм бил үү гэж бодож суутал гэнэт Раая Саахавын явдал санаанд нь орж ирлээ. Раая Саахав зурваст ямар хариу өгөхийг нь жаахан харах хэрэгтэй. Хэрэв тэр өөрийгөө бүрэн цагаатгаж чадах хариу ирүүлж чадвал ямар ч яриа түвэг байхгүй болно. Харин тэр Онгаарнаатийг ямар нэг хэлбэрийн айлгалт, шахалт, зулгуйдлаар замаас нь гаргачихна гэж бодох юм бол их буруутах болно. Харин тэр үүнд их тэвчээртэй, ултай суурьтай хандах юм бол эцэстээ цагаа болохоор зарим хуулийн бөөснүүдийг цэвэрлэн хаяхад завшаан олдох болно. Хүмүүс Раая Саахавыг их нөлөөтэй чадалтай хүн гэдгийг мэдэж байна. Зөвлөлийн гишүүн хүн. Эрхтэн дархтнуудтай их хэмжээний сүйхээ холбоотой. Тэр хүссэн цагтаа худал зарга зохион үүсгэж хөлсний балмадуудаараа үхтэл нь унах ажлыг хийлгүүлж чадах хүн. Ийм сүрхий хүн боловч Онгаарнаать үүнээс айхгүй. Тэр амьд байсан цагтаа л танхай балмад явдлын уурхайг илрүүлж байх болно.

	Гэнэт гадаа тэрэгний дуу гарахыг сонсож тэр сандрав. Ухасхийн цаас авч юм бичиж байгаа дүр гарган суулаа. Нэг мөчийн дараагаар Раая Саахав өрөөнд орж ирлээ.

	Онгаарнаать угтан боссонгүй. Амар мэндийг нь эрж сандал ширээ ч тавьж өгсөнгүй. Тэр түүнийг ямар нэг ивээл өмгөөл эрсэн хүн шүүхийн ордонд орж ирж байгаа мэтээр үзэж сүр үзүүлсэн дуугаар, 

	— Та миний зурвасыг ав аа биз дээ? Танд их сүрхий сайн хүн болох гэсэндээ уг зурвасыг би бичээгүй бөгөөд ийм асуудлыг биеэр шалгах үүргийнхээ дагууд л тэгсэн юм. Энэ асуудал дээр найз тал гэж байж болохгүй. Тэгэхээр та энэ тухай үнэн явдлаа надад нэг нэггүй ярих хэрэгтэй байна гэж асуув.

	Раая Саахав хэдийгээр тэр торгуулийн мөнгийг аваагүй буюу авахыг ч нэг их хүсэж шаардаагүй байгаа боловч энэ явдлыг худал гэж шууд хэлж чадсангүй. Мөн түүнээс гадна Онгаарнаать чухам ямар санаатай байгааг нь урьдаар мэдэх явдал чухал байлаа.

	Онгаарнаать харамслаа илтгэсэн дүр үзүүлэн өгүүлрүүн: 

	— Тэгвэл миний хувьд энэ мэдээг хэвлэхээс өөр ямар ч арга алга. Би өөрийгөө ганц ачтай тустай найзыгаа шүүмжилж байгаа явдал маань их л тусгүй юм болж байгаа билээ. Гэвч хариуцсан алба нэгэнт байхад хүн яаж ч чаддаггүй. Хэрэв би үүргээ биелүүлэхгүй бол эрхлэгчийн энэхүү сандал дээр сууж байхын эрх байхгүй.

	Раая Саахав сандал дээр лагхийтэл сууж паанын нэг боодол ам руугаа хийж, 

	— Тийм ээ, та үүнийг хэвлэж болно. Тэгэхдээ эцсийн муу тусгал нь юуны өмнө танд өөрт чинь л тусахаас биш над дээр тустал ч бас зай бий шүү. Үүнийг хэвлэсэн доор чинь л таны толгой дээр эргэж аянга буух болно. Хэрэв танд анд түншээ бодох сэтгэл байхгүй байхад надад ч гэсэн тийм байж болно шүү дээ гэж тоомсоргүйхэн  байдлаар хариу өгүүлэв.

	Онгаарнаать хамарт нь баас түрхсэн мэт ярвагар байдал үзүүлэн 

	— Ийм үгнээс чинь би айхаа байсан толгой шүү дээ. Энэ сонины чинь ажлыг эрхлэх болсноос хойш хар толгойгоо бодохоо больсон шүү. Шударга ёс, чин үнэнийг хамгаалж байгаад л энэ толгойг өгчихье гэж боддог болсон билээ гэхэд

	— За яах вэ, та надтай нэг үзэлцээд авъя гэж бодож байгааг чинь би ойлголоо. Уг нь эдүгээ хүртэл таныг би өөрийн хүн гэж бодож явсан юм. Тэгээд харин өнөөдөр болоход та надтай үзэлцэх л болчихсон юм бол үзэлцэхээс л биш яах вэ. Би өдий болтол юуны төлөө танай сонинд таван хувийн хөрөнгө оруулж тусалдаг билээ. Энэ бол зөвхөн л энэ сониноор чинь өөрийгөө үйлчлүүлэхийн төлөө байсан юм. Бас та санахгүй байна уу? Тэр жил та алдагдалд орчхоод тус нэмэр үзүүлэхгүй бол болохоосоо өнгөрлөө шүү гээд уйлж явахад чинь би бурхны авралаар олддог хөрөнгөнөөсөө өчнөөн төчнөөн рупи гаргаад л өгч байсан. Би буруу бодож байгаагүй бол таныг гурван сар тутамд хошуугаа цорвойлгон уутаа тосон очиход чинь дүүргэдэг хүмүүсийн нэг би байсан шиг санагдаж байна. Юуны төлөө би ингэж байсныг санахгүй байна гэж үү? Зуны баяр, зулын баяр, будгийн баяр танд урилга заллага ирүүлдэггүй удаа байсан уу? Жилдээ танд үгүйгээ гэхэд хорь гучин удаа дайллага цайллага барьдаг байсан. Энэ юуны тулд байсан гэж санаж байна вэ? Тэгэхээр та хээл хахуульд ингэж үхдэг мөртөө үүрэг хариуцлага гэж ийм дэмийрч суух нь тусгүй юм биш үү. Аль нэгийг нь дагнасан бол дээр байх аа? гэж ярихдаа сүүл сүүлдээ дуу улам улам чангарав.

	Онгаарнаать, — Би хэзээ ч хээл хахууль авч байсан удаа байхгүй гэж уурлан хашхирахад Раая Саахав дуугаа улам сүртэй чанга болгож өгүүлрүүн: 

	— Хэрэв чиний авч идэж байсан тэр зүйлс чинь хээл хахууль биш юм бол хээл хахууль гэж юу байдаг байна вэ? Надад хэлээд аль? Танаас бусад энэ хүмүүс чинь ямар ч санаа бодолгүйгээр таны дутууг гүйцээж, дундыг дүүргэж суудаг, хөрөнгө зөөрөө ч хайрлахыг мэдэхээ байсан хар зөнд нь урсгаж байдаг тийм нүх шиг тэнэг илжигнүүд үү? Аль вэ, цаад дансаа аваад ац! Чи миний хөрөнгөнд хэчнээн их хошуу дүрснээ нэг нэггүй хэлээд аль. Лав хэдэн мянгаар гарч ирэх болно доо хө. Та эх орон, эх орон гэж хий сүр бадруулан хашхирдаг мөртөө харь гаднын ном суртал, эд таваарын ухуулга зарлалыг сониноороо дүүрэн чихэж байхдаа ичихгүй байхад би газрын эзэн хүн харьяа хамжлагуудаасаа алба татвар, торгууль түрээс авахдаа юунд ичих бил ээ. Тариачдын төлөө зовж яваа хүн энэ хорвоод та л ганцаараа байна гэж бодвол буруу байх аа.

	Би ч гэсэн тэдний чинь төлөөнөө хөх махаа шаналгаж яваа хүн. Харин надаас өөр тэдний тусын тулд зүтгэж байдаг хүн ч ховор байх аа. Би ганц тариачид гээд байх биш хажуугаар нь бас өөрийнхөө амьжирлагыг бодох хэрэгтэй. Би тэд нараас чинь юм татаж байхгүй бол дээд түшмэлдээ юугаа өгөх бил ээ? Засаг төрдөө юугаа барих бил ээ? Овог удмын мянга түмэн хүний хэрэгцээг юугаараа хангах бил ээ? Гэр орныхоо зарлагыг юунаас гаргах бил ээ? Манайх ямаршуу янзын зарлагатай айл болохыг та бараг ч гадарлах байх. Энэ бүх зарлагыг гүйцээх мөнгө хөрөнгө миний гэрээс аяндаа урсан гарахгүй нь мэдээж. Ордог орлого маань гагцхүү хамжлагуудаас л орно. Газрын эзэд шиг хорвоогийн жаргал эдэлсэн улс байхгүй гэж та нар боддог байх. Чухам үнэн байдлыг та мэдэхгүй байна. Хэрэв тэр, энгийн нэгэн ахлагч шиг дүнсийтэл суугаад байх юм бол энэ амьжирлагыг урагш нь хөдөлгөж яасан ч чадахгүй. Цагдаа, түшмэдэд хээл хахуулийн өргөл барьц барин гүйж байхгүй бол бид нэг мэдэхэд л шоронд сууж байх болно. Бид аагаа багтаасандаа бусдын цус шүүсийг сорж суудаг шилүүс биш ээ. Сайхан юм гэж үзсэндээ ч тариачдынхаа шүүсийг шахаж суугаа юм биш. Гагцхүү энэ амьдарч байгаа нийгмийнхээ шаардлага эрхэнд автагдаж хийвэл зохих юмаа л хийж байгаа улс. Ухаан нь, та л ямар янзтай миний хөрөнгөнөөс ашиг хонжоо олж суудаг бил ээ, яг тэрчлэн л цаад бүх хүмүүс чинь биднийг алтан тахиа болгон ашиглаж суудаг юм. Үнэмшихгүй байвал та манайд нэг өдөр очоод л хар. Өглөөнөөс орой болтол газрын эзэн гэдэг нэрээр миний цуглуулсан хөрөнгийг хувааж идэх санаатай өлөн нүдээ онилсон хэчнээн олон махчид манайд ирж очих нь вэ. Нэг нь Кашмирын хэвнэг нөмрөгөрхүү юм бариад л ирнэ. Нөгөө нь тамхи чүдэнз, үнэртэн танартан аваад л ирнэ. Зарим нь ном судар ч аваад ирнэ. За тэгээд амь даатгал, эдийн даатгалын хүн гээд л орж ирнэ. Энэ мэтээр ямар олон хүн орж ирнэ гэж санана. Гуйлга гуйж дэмжлэг тусламж гуйгчид бол ч бүр тоогоо алдана. Эд бүхний өмнө байхгүй гээд эвэр хошуу гарган зовлон тоочоод суугаад байлтай биш. Эд нар миний зовлон жаргалыг сонсох гэж ирсэн биш, аль нэг аргаар л намайг илжиг болгож байгаад л миний хураасан юмыг хувааж цохихыг хичээнэ. Тэгээд л арга буюу өгөх авах л болно. Ингэхлээр ер нь нэг үгээр хэлбэл газрын эзэд гэдэг чинь уургалагчид бөгөөд нийгмийн бусад хүмүүс нь уутлагч юм. Би эзэн биш нэг нутгийн газрын эзэн гээд сууж байгаа юм болохоор нэрээ хадгалах хэрэгтэй л болно. Үгүй бол тэд намайг юу юу гэж хэлэх билээ. Захирагч ноёдод хишиг хүртээж байхгүй бол тэд чинь намайг хулгайч дээрэмч гэж үзэх болно. Юм гэдэг ийм байхад та намайг үзгээрээ хамгаалахгүй гэж үү? Конгрессын гишүүн болсны татвар одоо болтол өгч байна. Англичуудын хар дэвтэрт нэрээ хүртэл бичүүллээ. Ингээд ирэхлээр би ямар их зарлагын амыг цааш нь харуулж байна вэ гэдгийг та надаас асуултгүй мэдэж байгаа биз дээ. Хэрэв цаад олон мөнгө хүүлэгчид нь миний эсрэг зарга зайдан эхлэх юм бол би зээлсэн зүйлээ бүгдийг төлнө гэж бодоход хуруундаа ч бөгжгүй хоцрох хүн. Би мэдсээр байгаад энэхүү хоосон ертөнцийн үйлийг юунд үйлдэж байна вэ гэдгийг та сайн мэдэхгүй байх шиг байна. Нэгэнт долоон үеийн турш арвижуулж ирсэн энэхүү хуурамч хорвоогийн үйлийг би ганцаараа хориглон зогсоож чадах тийм эрх хүч надад даан ч алга. Танд бол газар алга. Эдлэн хөрөнгө алга. Уламжилж ирсэн ёс зарчим алга. Ингэхлээр танд над шиг зовох юм алга, гэлээ ч гэсэн та бас сүүлээ хавчин суугаа хүн шүү дээ. Энэ шүүх цаазын газруудад хэчнээн их хээл хахууль гүйж ядуу доодсын шүүсийг ямар муухай аргаар шахаж байгааг болон одоогийн энэ охид хөвүүдийн дунд ямар их бузар булай явдал дэлгэрч байгааг та мэдэх юм байна уу? Танд энэ тухай бичих зориг байна уу? Мэдэхгүй байгаа бол би танд баримт гэрчтэйгээр яриад өгье л дөө.

	Онгаарнаать жаахан дөлгөөрөн номхорч,

	— Цаг үе нь таараад ирвэл ч бичихээсээ буцахгүй шүү гэхэд Раая Саахав ч дууныхаа аясыг зөөлрүүлэн өгүүлрүүн: 

	— Тийм ээ, нэг хоёр удаа юм бичсэнийг чинь би мэдэж байна. Гэхдээ л таны харц чинь хувийн ашгаа босгохын төлөөнөө байсан болохоос нийгэм олон түмний тусын тулд байгаагүй шүү дээ. Ингэж битгий нүдээ бүлтийлгэж нүүрээ улайлгаж бай л даа. Тийм ээ, та энэ сэтгүүл сониныг гаргадаг болсноороо бага зэрэг нэр алдар, нөлөө хүч, ашиг хонжоо олж авсан чинь үнэн. Та хэрэв цаашдаа надтай зүй зохисоороо харилцах юм бол би ч гэсэн тантай зүгээр харьцаж чадна. Харин танд үүнээс хойш мөнгө л өгөхөө больё. Хээл хахууль өгсөн болчхоод түвэг юм шиг байна. Авгайд чинь чимэг зүүдэл хийлгэж өгч болно биз дээ, зөвшөөрөх үү? Үнэнийг хэлэхэд танд ирсэн тэр мэдээ бол худал зүйл. Харин тэгэхдээ ер нь намайг хамжлагуудаасаа торгууль шийтгэл авдаг уу гэвэл авдаг нь үнэн. Бусад газрын эздийн адилаар жилдээ тав арван мянгаар нь рупи олдог нь үнэн. Тэгэхдээ та надад муу юм хийх гэвэл өөрөө л хохиролд орно гэдгээ сайн санах хэрэгтэй. Та бид хоёрын хэн нь ч гэсэн ертөнц дээр жаргалтай сайхан амьдраасай гэж хүсэх шүү дээ. Ингэхлээр үнэн явдал, үүрэг хариуцлага гэж хий хоосон хэнгэрэг дэлсэж өөрийгөө болон өрөөл бусад намайг зовоож суухын хэрэг юү байна. Зүрхнийхээ үгийг л ярилцах хэрэгтэй. Би ямар таны дайсан биш. Та бид хоёр хэчнээн олон удаа нэг ширээнд хамт сууж хоол идлээ дээ. Энэ асуудал танд уг нь зовлонтой гэдгийг би мэдэж байна. Энэ тухайд таны байдал минийхээс ч хүнд байгаа гэдгийг би ойлгож байна. За яах вэ тэгээд эцэст нь хэлэхэд хэрэв та Харийшчандраа11 болох андгай тавьсан юм бол таны л дур. Өөр надад яриад байх юм алга, явлаа.

	Раая Саахав сандлаасаа бослоо. Онгаарнаать гараас нь барьж аван эелдэг дотно байдлаар, 

	— Үгүй, үгүй. Та жаахан суугтун. Би өөрийнхөө санаа бодлыг танд бүрэн илтгэх хэрэгтэй байна. Та ямар янзтайгаар надтай дотно харьцдаг байсныг чинь би санаж байна. Тэр тухайд би таны ачийг бодох ёстой. Гэвч энд ёс зарчмыг бодохгүй бол болохгүй асуудал гарсан юм. Ёс зарчмын асуудал аминаас ч илүү үнэтэй гэдгийг та ойлгож байна гэхэд Раая Саахав сандалдаа дахин сууж тал өгсөн дуугаар, 

	— За тэгвэл нөхөр бодсоноо л бич. Би тэр ариун ёс зарчмыг чинь эвдэхийг хүсэхгүй байна. Яах вэ, миний нэр муудвал муудаж л байг. Хэдий болгон нэр төрийн хойноос үхэж суух вэ. Хамжлагуудаа их багаар зовоодоггүй эзэн хүн гэж энэ хорвоод хаа байна. Яс манасан нохой түүнээсээ идэхгүй яахин байх билээ. Хэрэв та надад итгээд энэ удаа намайг уучлан өнгөрөөнө гэх юм бол би цаашдаа өөрийг чинь энэ мэтээр нэг их зовоох ч бил үү, яаж мэдэх вэ. Өөр юм алга даа. Өөр эрхлэгчдийг бол би ингэж царай алдаж суухгүй л дээ. Чухам хөнтрөөд л тавина. Та нэгэнт миний найз байсан учраас бас яаж ч болохгүй байна. Эдүгээ үе бол сонин сэтгүүлийн үе, Засаг хүртэл үүнээс чинь айна. Тэгэхээр би юу гэх вэ, та л хүссэнээ бичих хэрэгтэй. Энэ тухай маргаж бариад байх ч юм алга. Үүнийг орхиё. Үүнд орвол өөр юм ярьж суувал дээр... Танай сонин ойрдоо аль хэр гүйж байна даа? Олон хүн авч байгаа юу? гэвэл, Онгаарнаать таагүйхэн  байдлаар хариу өгүүлрүүн: 

	— Яах вэ дээ, явсан л болж байна. Өнөөгийн байдлаар бол ч цаашдаа нэг их горьдлого тавих юмгүй болоод байна. Би уг нь энэ ажлыг сэдэж эхлэхдээ хөрөнгө мөнгө, нэр алдар олно гэж бодоогүй болохоор одоо зовох юм алга. Олон түмэнд л үйлчилье гэж бодсон юм. Түүнийгээ л чадах ядахаараа хийсэн болж байна. Энэ ажил маань улс үндэстэнд минь тус болоосой гэж бодсон юм. Ганц биеийн зовол жаргал ч гайгүй хэрэг гэж үзсэн билээ гэж ярьсан мөртөө цаанаа чамлангуй байгаа нь илт байв. 

	Раая Саахав бяцхан өрөвчхөн байдал үзүүлэв. 

	— Энэ зүйтэй, нөхөр минь. Гэхдээ үйлчлэхийн тулд амьдрах хэрэгтэй. Хөрөнгө мөнгөний гачаалд орвол хүн ардыг үйлчилнэ гэж байхгүй шүү дээ. Сонины чинь захиалагчдын тоо ер нэмэгдэхгүй байна уу?

	— Би сониныхоо нэрийг л унагаахгүй гэсэнд учир нь байгаа юм. Хэрэв мөнгө олохыг бодоод элдэв кино, жүжгийн зарлалаас өгсүүлээд зүсэн бүрийн шалиг завхай юм бичээд эхлэх юм бол захиалан авагчдын тоо дорхноо л талийгаад явчихна аа. Би тэгэхийг хүсэхгүй байна. Сонин сэтгүүлийн нэрээр мөнгө хөрөнгө хураагчид аль олныг тэр гэх билээ. Би тэднийг гутамшиг хэмээн үзэж жигшдэг юм.

	— Мөөн мөн, таны сонин нэрээ алдахгүй байгаад байдгийн чинь учир энэ байх нь ээ. Би танаас бас нэг юм хүсмээр байна. Та чухам зөвшөөрөх бол уу, үгүй бол уу. Та захиалгынхаа нэрсийн жагсаалтад миний зүгээс зуун хүний нэр биччихгүй юу? Би мөнгийг нь төлж байя.

	Онгаарнаать баярласан царайгаар толгой дохиж, 

	— Би таны буяныг хүртэхдээ их баярлах болно. Одоогийн энэ хүмүүс чинь сонин гэхээр бүр ярвайдаг нь их харамсалтай харагдах юм. Сургууль, коллеж, сүм хийдүүдэд нэг сонин захичихад хөрөнгө мөнгөөр дутах юм юу байх вэ. Өнөөдөр эдний ганц нь ч сонин тараах талаар сохор зоос ч зарахгүй байна. Үнэндээ гэхэд олон түмнийг сурган хүмүүжүүлэхэд сониноос өөр хямд хэрэглүүр хаа байна. Жишээ нь одоогийн байдлаар үзвэл сургууль соёлын газруудад сурах бичиг, номыг бэлтгэж өгөхийн тулд тусгай том байгууллага, хэвлэлүүд ажиллаж байна. Хэрэв энэ ажлыг сониныхонд шилжүүлээд өгчих юм бол тэд өчнөөн их цаг болон зайгаа зарлал тунхаглал төдийхөнд зарахгүй харин олон түмнийг хүмүүжүүлэн сургахын төлөө зарах нь ашигтай болно. Таныг зуун сонины захиалга хийсэн явдалд чинь би үнэн голоосоо баярлаж байна. Ачийг чинь хэзээд мартахгүй бодож явах болно гэж өчив.

	Раая Саахав салах ёс гүйцэтгэн эргэж явлаа. Онгаарнаатид ханасан царай алга байлаа. Раая Саахав ямар нэг амлалт ч өгсөнгүй, ямар нэг хэлэлцээ яриа ч хийсэнгүй. Онгаарнаать хатуу ширүүнээр загнуулсан боловч Раая Саахавын өчүүхэн тэр өглөгийг авахгүй байж чадсангүй. Онгаарнаатид өөдөө гарч дээшээ дэвжихийн ямар ч арга сүв үл санагдана. Тэр хэвлэлийнхээ ажилчдын сүүлийн гурван сарын цалинг одоо болтол тавьж чадаагүй байдаг. Цаасныханд өр мянга гараад алга болсон. Хэдий болтол ч хүн рүү сарвайн царай алдаж гүйх билээ.

	Онгаарнаать зовуурь дүүрэн харцаар эхнэрийн зүг харахад эхнэр Гоомдий нь арга барагдсан нүдээр хариу харна. Эхнэр нь нөхрийн хүнд байдлыг ойлгодог бөлгөө. Бусад авгайчуулын гоё ганган хувцас хунар, чимэг зүүдлийг хараад заримдаа атаархан хорсох сэтгэл төрж нөхөртөө хэд гурван үг шиддэг байсан боловч уур хилэн нь эр нөхрийнхөө эсрэг биш өөдгүй муу хувь заяаныхаа эсрэг байдаг ажээ. Эр нөхрийн хатамжлалт сэтгэлийг хараад тэсэж ядах авч бас өрөвдөнө. Эр нөхрийн гунигт царайг хараад,

	— Юунд ингэж урвайж орхио вэ дээ. Бие чинь зүгээр биз гэж асуухад Онгаарнаать аргагүйн эрхэнд инээмсэглэн, 

	— Хэн, би юу? Харин би чамтай суусан цагаасаа хойш өнөөдөр шиг баяр хөөртэй байгаагүй байх аа, өнөө өглөө мянга таван зуугийн олзтой гэж хариулав.

	Гоомдий үнэмшсэнгүй.

	— Худал хэлэх гэж. Хаанаас чамд мянга таван зуугийн олз орчих оо вэ? Харин тэрүүнд орвол арван тав гэсэн бол үнэмших сэн.

	— Үгүй ээ, үгүй. Би бүр толгойгоо тавиад хэлье. Мянга таван зуу шүү. Раая Саахав ирээд явсныг мэдсэн үү? Тэр чинь зуун захиалагчдын нэр өөрийн зүгээс бичүүллээ.

	Гоомдийн царайд сая үнэмшлийн шинж тодорч, 

	— Тэгээд бүр яг таг боллоо гэж үү гэж лавлуулан асуухад Онгаарнаать, 

	— Тийм. Раая гуай чинь хэлсэн үгэндээ эзэн болдог хүн шүү.

	— Аа мэдэхгүй. Хэлсэн үгэндээ эзэн болж байдаг газрын эзнийг ч би ер үзээгүй юм байна. Миний муу эцэг маань нэг газрын эзний зарц байсан билээ. Тэр нь хоёр жил болоход аавд минь ганц ч зоос өгөөгүй шүү. Нэг удаа эцэг минь уурлаж ганц хоёр үг хэлчихсэн чинь харин цохиж зодуулж хөөгдсөн шүү.

	— Би өнөөдөр одоо нэхэмжлэгээ явуулах гэж байна.

	— Өгье л гэсэн юм бол явуул, явуул. Тэр чамайг маргааш ир гэх байх. Маргааш нь очиход нутгаараа яваад өгсөн байх вий. Тэгээд гурван сараас нааш ирэхгүй гэх вий.

	Онгаарнаать нээрээ ч тэгэх болов уу гэсэн эргэлзэх байдалд оров. Үнэндээ ч Раая Саахав цааш харчихвал тэр яаж ч чадахгүй. Гэсэн ч өөртөө зориг оруулан,

	— Ингэхгүй. Раая гуай ч тийм сүрхий зальтай хүн биш шүү. Надад ер өгөх гэсэн юмаа дутуу өгч байсан юм байхгүй.

	Гоомдий түүний эргэлзсэн байдлаас нь сэдэж,

	— Иймээс чинь л би чамайг тэнэг гэдэг шүү дээ. Өө хөөрхий гэчихсэн хүн л чамд сайн хүн болчихдог. Тэр бүдүүн Раая чинь ч дээ. Гэдсэнд нь хүртэл хэчнээн үг шингэсэн гэж бодож байна. Тэр хэлсэн үг бүхнээ биелүүлж явсан бол өдийд гуйлгачин болчихсон явах ёстой. Манай тосгоны эзэн гэж хоёр хоёр, гурав гурван жилээр худалдаачидтай тооцоогоо боддоггүй тун ч хэцүү хүн байж билээ. Зарц нартаа хөлс мөнгийг нь өгч байгаа нь ёстой нэр оромдоод хаяна. Жилжин ажлаа хийлгэж хийлгэж мөнгө нэхлээ гээд зодоод хөөнө. Сургуульд төлөх мөнгөө ч төлдөггүй учир хүүхдүүд нь хэд хэдээрээ хасагдаж байгаад сүүлдээ гэртээ ирцгээсэн билээ. Энэ Раая Саахав чинь бас л нэг өрөөсөн гуя нь байгаа биз. За дэмий ярих ч яах вэ. Явъя, хоолоо ид. Хувь заяандаа л бичигдсэн тээрмээ л эргүүлж суу. Их хүмүүст үе үе загнуулж байвал гай барцад арилдаг гэж бодож яв. Уг нь тэд яах вэ дээ, чамд нэг байсаа өглөө гэхэд хамжлагуудаасаа гурав, дөрөв болгоод татаад авчихна гэв.

	Бандид хоолоо зооглохоор суусан авч нэг ч үмх хоол хоолой давахгүй зангирна. Сэтгэлд байгаа ачааг хөнгөлөхгүйгээр хоол хоолой давахгүй байлаа. Өгүүлрүүн: 

	— Хэрэв тэр мөнгөө өгөхгүй бол санаанаас нь гарахгүй болтол юм бичнэ дээ. Цохилуур нь миний гарт байна. Хөдөөгийн улс худал мэдээ яахан бичиж суух билээ. Раая Саахавын тухай надад нэг ноцтой мэдээ ирсэн юм. Хэрэв би түүнийг нь нийтэлчихвэл тэр гэрээсээ гарахад хэцүү болох юм байгаа юм. Тэр тэгээд энэ тухайгаа надтай ярьж байгаад тийм өглөг өгсөн юм. Анхандаа тэр намайг сүрдүүлж үзээд болохгүй болохоор нь ийм зууш шидсэн юм. Нэг хоёр хүнийг зассанаар энэ орны шударга бус явдал арилахгүй нь мэдээж болохоор энэ өглөгийг яагаад хүлээж авч болохгүй байх вэ гэж би бодсон юм. Би зорилгоосоо няцсан нь зайлбаргүй үнэн. Гэсэн хэдий боловч Раая Саахавыг царай алдан гуйгаад байхлаар нь буух л хэрэгтэй болсон юм. Үгүй, ядуу хүнийг дээрэмдэж суудаг хүн чинь өөрийгөө олигтойхон хамгаалчхаж ч чадахгүй юм байна шүү дээ.

	
АРВАН ДОЛОО

	Раая Саахав тавтынхныг дуудаж аваачаад зөндөө их загнасан гэнэ. Хоорийгоос гаргуулж авсан бүх мөнгө нь тэдний гэдсэнд тогтоогүй гэнэ. Эд нарыг шоронд хийх гэж гэнэ. Тэгсэн эд нар нь нус нулимсаа гоожуулан алга хавсран мөргөсөн учир больсон юм байх гэдэг яриа тосгон даяар тархжээ.

	Дханиагийн бах тав ханаж тосгоныхоо айлуудаар хэсэн тавтынхны шившиг гэж ингэж ярьж явдаг болсон гэнэ.

	— Ядуу хүний үгийг сонсох хүн энэ хорвоод хаа байх билээ. Тавтынхан бид нараас авсан мөнгөө сэтгэл тайван цохиж суудаг байх гэж бодож явсан минь тийм үгүй байжээ. Одоо тэгвэл нүгэл нь нүдээрээ гүйж, идсэн нэг гамбир нь хоёр болж гарч дээ. Одоо эд нар Хоорийгийн гэр орныг цааш нь мөн их долоох вий.

	Харин одоо Хоорийгийнх шаргүйгээр тариалангийнхаа ажлыг хийх арга нөхцөлгүй болов. Тосгон даяар үр суулгалт ид явагдаж эхэллээ. Шараасаа хагацсан тариачин бөл далавчаа тас цавчуулсан шувуухай мэт ажээ. Хоорийгийн хоёр гар тас цохигджээ. Бүх айлууд газраа хагалан үрээ суулгасаар байв. Энд тэндгүй үр суулгалтын дуу ая уянгалан сонстож эхлэх нь сэтгэл догдлом уяхан ажээ. Хоорийгийн газар л нөмөр нөөлөггүй бэлэвсэн авгайн гэр лүгээ нэгэн адил эзгүйрэн зэвхийрнэ. Буниа Шообхаа хоёр шартай боловч тэдэнд Хоорийд туслах зав чөлөө хаа байх билээ. Хоорий өдөржин тариан талбайгаар дэмий хэсэж айлуудын газар дээр очиж баахан дэмий харж сууна. Эсвэл бусдын үр суулгалтад нэмэр хандив бололцоно. Дханиа Руубаа, Соонаа нар ч зүгээр суусангүй. Бусдын талбай дээр ажиллав. Үр суулгалт дуустал хүний хаягдал гологдол цуглуулан идэх уух тариа будаа олдож гол зогоон бор хоногийг өнгөрөөж байсан атугай ч сэтгэлийн зовлонг амсан шаналан холхицгоох боллоо. Шөнө орой гэртээ нэг цугларцгаахаар хоорондоо уурлалцан үг хаялцана.

	9-р сар өнгөрөхөд хөдөө нутагт хөлсний ажил олдох нь тун ч бэрх. Энэ үед бүх ажил нишинг хураахад чиглэгдсэн байдаг билээ. Шөнөдөө нэлээд хүйтрэх боллоо. Хоорийгийнд идэх уух юм юу ч алга. Өдөр жаахан хуурсан буурцаг олдсон билээ. Одоо тогоонд хийх юм гэвэл хар уснаас өөр юм алга. Руубаа өлслөө гэж гадаа хаалган дээр сууж уйлна. Гэрт тарианы ганц түрүү ч үгүй болохоор тэр хэчнээн ч хоол нэхлээ ч гэсэн юугаа өгөх билээ. Эцэст Руубаа гал гуйж ирэх далимаар Буниагийн руу явлаа. Тэднийх хоолоо хийж байв. Хоолны сайхан үнэрт Руубаагийн шүлс өөрийн эрхгүй гоожно.

	— Танайх өдий болтол галлаагүй юм уу, яачихаа вэ? гэж Буниагийн асуухад Руубаа дорой дуугаар. Өнөөдөр манайд идэх юм юу ч байхгүй болохоор галлаад яах вэ дээ гэж хариулав.

	— Тэгээд гал аваачаад яах гээд байгаа юм бэ?

	— Даадаа тамхи татах гэсэн юм.

	Буниа дутуу шатсан аргал авч өглөө. Гэсэн ч Руубаа галыг авсангүй харин дэргэд нь очоод, 

	— Танай хоол их сайхан үнэртэй юм аа, гаагаа? Би захаас авсан боорцогт их дуртай гэхэд Буниа инээмсэглэж, — Чи идэх үү? гэж асуув.

	— Ээж загнана.

	— Ээжид чинь хэн хэлэх юм бэ?

	Руубаа цадтал хоол идэж авлаа. Ам хамраа ч арчилгүй гэртээ давхиж ирлээ.

	Хоорий хийх юмаа олж ядан сууж байтал Даадаадийнэ гадаа ирж дуудлаа. Хоорий бас юу нь болчих оо вэ? гэж айн чичрээд явчихлаа. Хөлд нь очиж мөргөөд үүдэн дээрээ сандал засаж залан суулгалаа.

	Даадаадийнэ суусныхаа дараагаар өрөвчхөн дуу гаргаж,

	— Энэ жил ч танай газар бүр зэрлэгшлээ, Хоорий минь. Чи өөрөө хүнээс тус дэмжлэг эрж гуйхгүй хүн юм. Хэрэв чи хүнээс тус дэмжлэг авдаг сан бол Бхоолаа ч шарыг чинь юу гэж булааж авч явах билээ. Газар чинь ч юу гэж ингэж өгөрч хэвтэх билээ. Хоорий минь, бурхны өмнө хэлэхэд чухамдаа би чамд ял оноогоогүй шүү дээ. Харин тэгэхэд Дханиа намайг л тэгсэн юм шиг ярьж явдаг гэнэ. Энэ бол Патээшварий, Чингүүрсинг нарын л ажил. Би хүмүүсийн түлхээсээр л зөвхөн тэр тавтын чинь суудлыг бөглөж суусан хүн. Тэд нар уг нь үүнээс ч хүндээр яллаж шийтгэнэ гэж байсан улс. Харин би хэлж ярьж байж л буулгасан юм. Үгүй бол өдийд танайхан цөмөөрөө шанаа тулан суух байсан. Тэд өөрсдийгөө энэ тосгоны эзэн хаан гэж ойлгоод энэ тосгоны эзэн гэж уг нь өөр нэг хүн байдгийг мартсан бололтой. Тэгээд одоо үр тариа суулгах ажлаа яая гэж бодож байна даа?

	Хоорий арга барсан дуу гаргаж,

	— Яая гэх вэ дээ. Ингээд л зэрлэгшээд байж байхаас гэж хариулав.

	— Зэрлэгшээд байж байх гэж үү? Энэ тусгүй хэрэг болно.

	— Бурхан ингэж заяаснаас цааш би яах билээ дээ.

	— Миний нүдэн дээр чиний газар ийн зэрлэгшээд байж байх гэж үү? Би маргааш чиний үрийг суулгуулж өгье. Одоо талбай чинь жаахан чийгтэй байгаа биз! Ургац арваад хоногийн дараа л гүйцнэ биз тэгсэн ч яах вэ. Өөр ямар ч арга алга. Яах вэ тэгээд эцэст нь хоёулаа ургацаа хуваачихна биз. Чамд хохирох юм алга надад ч байхгүй. Би өнөөдөр л бодож суух нь минь хагалж тарьж байсан газар зэрлэгшинэ гэдэг юу гэсэн үг вэ гэж бодохоос бүр сэтгэл зовчихлоо.

	Хоорий бодолд орлоо. Хагалж хагалж, бордож бордож эцэст нь үр суулгадаг болохоороо ургацын хагасыг алдах болдог чинь юу гэсэн үг билээ. Энэ хүн үнэхээр намайг өрөвдөж байгаа юм гэж үү. Ингэсэнд орвол зэрлэгээрээ хэвтэж байсан нь дээр байх аа. Хий л түрээс төлөхөөс цаашгүй юм болох байх аа... Үгүй тэгж байтал энэ газрыг чинь тариалахгүй бол хураагдахад хүрэх бас нэг аюул гарч ирнэ. Газраа хураагдчихвал ч бүр дүүрэх нь тэр. Тэгэхээр энэ хүнтэй тохирохоос л өөр арга алга.

	Хоорий уг саналыг зөвшөөрөв. Даадаадийнэ баярлан,

	— За тэгвэл явъя. Би одоо үрийг чинь хэмжиж өгье. Өглөө бас ажил эхлэхэд түвэг болно. Та нар хоолоо идчихээ биз дээ? гэж асуув.

	Хоорий өнөөдөр галлаагүй учраа ичиж зовсхийн ярив.

	Даадаадийнэ амттай өөгшүүллээр,

	— Юу? Чи хоолоо хийгээгүй юм бол надад хэлэх нь яасан юм бэ? Бид чиний дайсан биш шүү дээ. Та нарыг ингээд байхлаар чинь дургүй хүрээд байдаг юм. Үүнд ичих зовох юм юу байна цөмөөрөө ижил байж. Чи шудра болохдоо ч юу байсан юм бэ? Би Брахман болсондоо ч юу гавих билээ. Цөм л нэг нутаг усанд төрж бойжсон ижил хүмүүс шүү дээ. Хорвоо гэдэг чинь нэг янзаараа эргэдэггүй. Надад маргааш юу ч тохиолдоо бил ээ, яаж мэдэх билээ. Тэгэх үед би чамд зовлонгоо ярихгүй бол хэнд ярих билээ. За юу ч байсан яах вэ явъя. Би чамд идшинд чинь хоёр гурван мана тариа ч болсон өгье12.

	Хагас цагийн дараа Хоорий хоёр мана хэртэй арвайгаар дүүргэсэн сагс толгой дээрээ тавин авчирч гэрийн тээрэм хөдөлж эхлэв. Дханиа уйлан уйлан тээрэм эргүүлнэ. Бурхан тэднийг ганц удаа ч болсон зөөлөн сэтгэлээр яагаад хардаггүй юм бэ?

	Маргааш нь үр суулгалт эхэллээ. Энэ ажлын үр дүн цөм тэднийд унах юм шиг Хоорийнхон бултаараа уг ажилд махран орцгоолоо. Хэд хоногийн дараа услалт дээр ч хүчээ тавьцгаав. Даадаадийнэ үнэ өртөггүй ажилчинтай боллоо. Түүний хүү Даадаадийнэ ч хааяа Хоорийнхоор орж гардаг боллоо. Нэлээд завхайвтар үгэнцэр залуу билээ. Даадаадийнийн заль цохиогоор олж ирсэн юмыг тэр найр цэнгэлээр зарж үрээдэг дураараа хүү байлаа. Нэг элдүүрчний охинтой холбогдсон учраас одоо болтол гэрлээгүй ажээ. Бүхий л тосгоноор үүнийг мэдэх авч хэн юу ч дуугарч эс чадна. Бидний шашин ёс бол хоол ундандаа л байгаа юм. Хоол унд л ариун бол бидний шашин ёсонд ямар ч бузаргүй билээ. Иймээс хоолоо л ариун байлгаж чадвал ёс биш асуудлаас чөлөөтэй байж болно гэж тэр өөрөө номчирхдог ажээ.

	Одоо тэр Хоорийтой хувь нийлүүлсэн хүн гэдэг нэрээр тэднийхээр орж гарах нь их болж үүгээрээ Чуниатай уулзах ярилцах завшаан олдог болжээ. Гэхдээ тэр Чуниагаас өөр хэн ч гэртээ байхгүй тийм үеийг тохиолдуулан ийм тийм шалтаг гарган тэднийхээр ирдэг болжээ. Чуниа гоё сайхан хүн биш боловч залуу бага хүн бөгөөд элдүүрчний охиноос дээр ажээ. Чуниа хот орон газар байж үзсэн болохоор дэгжирхэх хээнцэрлэхийг мэдэх бөгөөд яриа хөөрөөтэй цайлган эвлэг зантай эмэгтэй байжээ. Маадаадийнэ үе үе хүүхдийг нь өвөр дээрээ авч өхөөрдөн хайрлахад нь Чуниа эх хүний хувьд баярладаг байжээ.

	Нэг өдөр тэр Чуниад,

	— Чуниа, чи юунаас нь болоод Гообартай гараад ирсэн юм бэ? гэж асуухад Чуниа ичингүйрхэн,

	— Хувь учир гэж хүнд нэг юм байна шүү дээ, хүн гуай минь, өөр яах вэ гэж хариу өчихөд Маадаадийнэ тал өгсөн байдал үзүүлэн, 

	— Тэр чинь их тусгүй хүн юм даа. Чам шиг дагиныг хаячхаад хаана дэмий тэнэж явдаг юм бол доо, хөөрхий. Ер нь их завхай маягийн хүн байсан юм. Яаж мэдэх бил ээ, өөр нэг газар бас нэг амтай ороолдчихсон байгаа юм бил үү. Ийм амьтдыг ч цааш нь харуулж байвал таарах юм. Хүнч ёс гэдэг бол хүнтэй нэгэнт л халуун өврөө хуваалцсан бол түүнийгээ насан туршаа л сахих хэрэгтэй. Нэг амьтны амьдралыг үрчхээд бас өөр нэгийн хашаа руу өнгийж явна гэдэг шиг булай юм хаа байна гэж ярив.

	Чуниа асгаруулж эхлэв. Маадаадийнэ ийш тийшээ нэг харснаа түүний гараас барьж аваад ятгасан нь: 

	— Чи түүнийг юуг нь бодож суудаг юм бэ, Чуниа? Яваад л өгсөн юм бол явуулах л хэрэгтэй. Чамд хохирох юм юу байна. Рупи байсаа, хувцас хунар, чимэг зүүлт хэрэгтэй бол чи надаас авч байгаарай гэв.

	Чуниа алгуурхнаар гараа холтгон авч хойшоо холдосхийн,

	— Танд баярлалаа, Маадаа гуай. Би гэрээсээ гарсан хүн болохоор хэрэв одоо эндээс гарах юм бол орох оронгүй болсон хүн. Надад эндээс өөр хуурамч хорвоо ч олдохгүй, хувилгаан тэнгэр ч олдохгүй. Өнгөцхөн хорвоогийн мэх залийг ойлгодоггүйгээс л би чихэр шиг амттай хоосон үгэнд орж ийм торонд унаж яваа хүн гэж ярив.

	Маадаадийнийн Гообарыг муучлах зориг нь улам бадарч эхлэв. 

	— Тэр чинь гэр орондоо ч багтдаггүй тэнэг новш байсан юм. Харах болгонд л эцэг эхтэйгээ дандаа хэрэлдэж суудаг байсан хүн. Хэд гурван мөнгө олохтойгоо зэрэг мөрийтэй тоглочихно. За тэгээд архи дарсны газраас ер салахгүй. Нэг маанаг согтуу юм л айлын авгай хүүхэд эргүүлээд л хэл ам удаж явдаг байсан юм. Хийдэг ажил төрөл ч гэж байдаггүй байсан юм. Нэг удаа цагдаа-тэргүүн түүнийг танхайрсан хэрэгт шоронд явуулах шахсан юм. Бид л цаана наагуур нь гүйж байж тавиулсан билээ. Муу байж бөө гэх шиг бас бусдын үтрэмээс будаа тариа хулгайлдаг байсны нь яана гээч. Хэд ахин улаан баригдсан юм. Харин манай тосгоныхон л томоотой сайн улс тулдаа хэлж бариад л өнгөрдөг байсан юм.

	Соонаа гадаа ирж,

	— Бэргээн, таныг тариагаа гаргаад наранд тавь тэгэхгүй бол хээг цохичихно гэж байна. Бандид гуайн тэнд байхдаа их ус чийгтэй газар хадгалагдаж байсан юм гэнэ гэж хашхирав.

	Маадаадийнэ өөрийгөө өмгөөлөн,

	— Танай энд чинь бороо ордоггүй юм уу? Борооны улиралд тариа байтугай мод хүртэл нойтон байдаг шүү дээ гэж хэлсээр Маадаадийнэ гэрээс гарч ирлээ. Соонаа гүйж ирээд тэдний амттай яриаг бусниулж орхилоо.

	Соонаа, Чуниагаас

	— Маадаадийнэ гуай юу гэж ирсэн юм бэ? гэж асуухад Чуниа духаа илэн,

	— Аргамж дээс асууж байна. Би манайд тийм юм байхгүй ээ гэлээ гэж хариулав.

	— Худал, энэ дэмий шалтаг. Энэ ер нь их муухай хүн байгаа юм.

	— Надад бол зүгээр л хүн шиг харагдах юм. Үүний юу нь болдоггүй хүн бэ?

	— Та мэдэхгүй юү? Энэ чинь элдүүрчний охиныд байгаад байсан юм.

	— Тэгээд үүнээс болоод муухай хүн болчихсон юм уу?

	— Өөр юунаас болж муухай хүн гэгдэх юм бэ?

	— Ах чинь ч болсон намайг авчирсан. Тэгэхээр тэр бас муухай хүн болж байна уу?

	Соонаа үүнд нь хариу өгөлгүй,

	— Түүнийг дахин бүү оруулж байгаарай. Ирээд байвал цаадах чинь тусгүй зан гаргана шүү гэж шууд хэлэв.

	— Соонаа, хэрэв чи үүнтэй хуримлах болчихвол яана?

	Соонаа ичив. — Бэргэн минь, та намайг харааж байгаа юм уу? 

	— Яагаад тэр бил ээ? Үүнд хараал гэж юм юу байна даа?

	— Тэр надад тийм үг хэлбэл би ёстой амыг нь хайраад тавьчихна.

	— Чи хаашдаа л хүнтэй сууна шүү дээ. Тэгэхлээр энэ тосгонд үүнээс өөр сайхан залуу хэн байна?

	— Тэгвэл та л өөрөө түүнтэйгээ хамт явахгүй юу. Тэр элдүүрчнээс нь дээр л байх вий.

	— Би юу боллоо гэж явах билээ. Сайн ч бай, муу ч бай, би нэгэнт ахтай чинь нийлчихсэн хүн шүү дээ.

	— Би ч гэсэн бас сайн ч бай, муу ч бай, нийлэх гэсэнтэйгээ л нийлэх болно шүү дээ.

	— Тэгээд хөгшин хүнтэй таарч орхивол яана?

	Соонаа инээмсэглэв. — Тэгвэл яах вэ, сууж орхиод л түүндээ зөөлөн амттайхан хоол унд хийж өгөөд л гар хөлөөс нь түшиж тулж босгоод л амьдрахгүй юу. Хэрэв үхчихвэл нь нүүрээ сарлаад л уйлаад байхгүй юу, өөр яах вэ.

	— Хэрэв залуу сайхан хүн дайрчихвал?

	— Яах вэ, бас л сууж орхино. Харин тэгээд чухам залуу нь олдох юм бол уу даа?

	— Чамд ер нь залуу, хөгшин хүний аль нь сайхан санагддаг вэ?

	— Намайг хайрлаж итгэж чадах хүн л миний хувьд залуу байх бөгөөд тиймгүй хүн бол хөгшин байх болно.

	— Тэгвэл чи одоо хөгшин хүнтэй суух мөргөл залбирал үйлдэх хэрэгтэй. Тэгээд би чамайг хөгшин хүнтэй суусан хойно чинь аль хэр хайртай дуртай байхыг чинь харъя. Чи хэрэв сууж орхивол тэр хөгшнөө шалавхан шиг үхүүлж аваад л өөр нэг залуу юмтай нийлэхийн хүслэн болох вий.

	— Үгүй ээ, би нэгэнт л нийлбэл хөгшин байлаа ч гэсэн үнэнч хайртай байх болно.

	Энэ жил энд чихрийн нэгэн үйлдвэр нээгдсэн бөгөөд түүний агент төлөөлөгч нь тосгонуудаар хэсэж тариачдын нишингийг газраар нь худалдан авсан билээ. Энэ үйлдвэр ноён Каннаагийн мэдэлд нээгдсэн юм. Нэг өдөр уг үйлдвэрийн агент энэ тосгонд ирж хүмүүстэй ярихыг нь сонсвол нишингэ шахаж ханд хийх нь нишингээ үйлдвэрт худалдахаас ашиг бага байх тул хүмүүс гэр гэртээ нишингээ шахан ханд буцалгаж суух нь дэмий хөдөлмөрийн гарз байлаа. Иймд бүхэл тосгоныхон нишингээ газраар нь худалдахаар шийдвэрлэв. Бэлэн мөнгө нь олдох юм хойно бага зэргийн алдагдалтай байсан ч хамаа алга байлаа. Нишингэ шахахын тулд шар үхэр хөлслөх, татвар түрээс төлөх гэхчлэн зарлага үрлэг их тул худалдчих нь ч шулуун байлаа. Тэгээд бэлэн мөнгө олдвол мөнгө хүүлэгчдийн амнаас түр ч болсон гарч юу эс үү. Хоорий яаж ийгээд нэг хос шар олж авъя даа гэхээс өдрийн бодол, шөнийн зүүд болж байлаа. Гэвч энэ жилийн нишингийн ургац муу байдаг. Зарим нь ялзарчихсан байв. Нишингээ бүгдийг нь худалдахад зуугаад рупи олдож болохоор байлаа. Үүгээр тааруу шиг хоёр шар олж авч болно. Гэвч эдгээр мөнгө зээлсэн хүмүүсийнхээ нүүрийг хэрхэн цааш нь харуулна вэ? Даадаадийнэ, Мангаруу, Дулаарий, Чингүүрсинг бултаараа амьдаар нь барьж идчих гээд байдаг. Зуун рупи олдоод эд нарт хуваана гэхэд хаана нь ч үгүй. Ядаж зээлсэн мөнгөний хүүг ч эс дарж чадах билээ. Нишингийн үнийг хэнд ч мэдэгдэхгүй гартаа нэг оруулаад авах тийм арга зам үл бодогдоно. Уг нь гартаа нэг оруулж аваад шараас л нэг өгчихсөн байвал хэн ч яаж ч чадахгүй юм сан. Үйлдвэрийнхэн хүрч ирээд нишингэ ачихыг тосгоныхон андахгүй мэдэхээр барахгүй ямар үнэ ханшаар өгснийг нь ч тэд мэдэж байна. Тэгэхээр яаж ч нуух арга алга. Ялангуяа энэ Мангаруу, Даадаадийнэ нар сүүдэр шиг дагаж, сүүл шиг мөрдөж яваа улс чинь нэг юм л гарт орж ирвэл багалзуур шахаж байгаад авах улс.

	Нэгэн орой Гирдхар ирж, — Хоорий гуай танайх нишингээ хэдийд тээлгэх гэж байна гэж асуув.

	Хоорий мэдэхгүй царай гарган,

	— Мэдэхгүй ээ, одоогоор нишингэ төдий сайн боловсорч гүйцээгүй л байх шиг байна. Харин та хэдийд тээлгэх гэж байна гэж хариу асуужээ.

	Гирдхар, — Минийх ч гэсэн сайн болж гүйцээгүй л байна.

	Хүмүүс ингэж үнэн үгээ хэндээ ч хэлэхгүй. Хэн хэнийхээ үгэнд итгэхээ байжээ. Бүх тосгоныхон Чингүүрсингийн өртөн тул түүнд л мэдэгдэхгүйг дор бүрнээ хичээх ажээ. Түүнд мөнгө өгөх болчихвол ч тэгээд үлдэх юмгүй болно шүү. Чингүүр бол хүмүүсийг очих болгонд шинэ баталгаа, шинэ шагнал авдаг хүн билээ.

	Дараа өдөр нь Шообхаа, Хоорийгийнд ирлээ.

	— Даадаа минь, болдог сон бол энэ Чингүүрсингийг нэг удаадаа хижиг өвчнөөр дарж аваад гаргахгүй байлгаж болдог сон болоосой гэхэд Хоорий инээмсэглэж;

	— Яаж байгаа нь тэр бил ээ? Тэр чинь үр хүүхэдгүй хүн үү?

	— Та түүний үр хүүхдийг хараад өөрийнхийгөө нэг хар л даа. Тэр хоёр авгайг тааваар нь байлгаж байхад бид ганцдаа ч хатсан түүхий гамбир олж өгч чадахгүй байна. Мөнгө хөрөнгө хамаг байдаг юмыг л тэд хамж авч байдаг. Бидэнд унах юм гэж нэг байдаггүй. Энэ ер нь яасан хорвоо вэ.

	— Нишингийнхээ мөнгийг гартаа оруулж чадахгүй бол ч би тун ч хүнд байдалд орох нь байна даа. Дүү минь, шаргүйгээр ч амьжрал ер явахгүй нь дээ. Яадаг юм билээ дээ?

	— Нэг арга байна. Цөмөөрөө хоёр гуравхан өдөрт багтаагаад нишингээ ачаад өгчихье. Тэр нишингэ авагчдад нь хэд гурван юм хармаалуулж байгаад маш богино хугацаанд нишингээ бүгдийг нь ачаалуулчхаад дор нь мөнгийг нь авчихъя. Энэ хооронд Чингүүрт мөнгө олдоогүй байна л гээд хэлээд байя.

	Хоорий жаахан бодосхийснээ,

	— Чингүүрсинг, чи бид хоёроос илүү зальтай шүү дээ, Шообхаа минь. Тэр чинь нишингэ авч байгаа хүнтэй түүгээрээ шууд уулзаж хуйвалдаад түүгээр нь мөнгийг нь авчих байлгүй. Чи бид хоёр тэгэхэд наана нь хараад л хоцрох болно. Тэр чихрийн үйлдвэр чинь Каннаагийнх. Тэгтэл Каннаа нь Чингүүрээс мөнгө зээлдэг аж. Тэгэхээр энэ хоёр чинь хүзүү нэг хөл холбоотой улс байхгүй юу гэж ярив.

	— Аа, мэдэхгүй хөөрхий. Энэ мөнгө хүүлэгчийн гараас мултрах цаг ч гэж байхгүй байх аа даа гэж Шообхаа урамгүйхэн  хариулав.

	Хоорий, — Энэ төрөлдөө ч горьддоггүй л дээ дүү минь. Бид хаан хатад шиг эрх дураараа байж зугаа цэнгэл хөөцөлдөх гэсэн юм алга. Бор түр хоолоор ходоодоо борлуулж, бөс даавуухнаар эрхтнээ нууж хэр хэмжээнийхээ дотор л амьдраасай гэж бодох боловч тэр маань заяаж өгдөггүй шиг байна даа.

	Шообхаа жигшсэн дуу гаргаж,

	— Би тэд нарыг чинь бүр нэг сайн даваадаад тавьчихъя ах минь. Тэр эзний нь хажуулдаад эрхэндээ оруулаад авчихъя. Тэгээд тэр бидэнд мөнгө өгөхөө хойшлуулаад л байг. Тэгэхээр Чингүүрсинг эхэндээ гүйж гүйж сүүлдээ цөхрөн больчих байх. Тэр үед нь л бид мөнгөө гэнэт очоод авчихъя гэхэд, 

	— Энэ бас болохгүй. Ер нь Чингүүрсингийн, өмнө очиж учраа хэлэн гараа хавсран мөргөхөөс өөр сайн юм байхгүй. Урхинд орсон шувуу хөдлөх тусмаа тороо чангалдаг шүү дээ гэж хэлээд инээмсэглэв.

	— Ах минь та дандаа зүрхээ зүсүүлсэн хөгшчүүлийн яриа ярьж суух юм. Модон дөнгөнд сууж байна гэдэг чинь аймхай хүний л явдал. Тэр тор, дөнгийг чинь эвдэж тастаж болдоггүй яасан юм бэ? Мултарч гарахын тулд хүч тавин зүтгэж болдоггүй яасан юм бэ? Чингүүрсинг их бодож л гэр орны минь дуудлагад гаргана биз, гаргаж л байг. Тэр бидэнд нэг ч мөнгө өгөхөө байг хамаа алга. Бид ч гэсэн турж үхэж байсан ч сохор зоос түүнээс зээлэхээ байя. Тэгвэл тэр, мөнгөний хүү гэж бэлэн зэлэн мөнгө цохиж байдгаа болино. Нэг нь биднийг довтолж суухад нөгөө нь биднийг торондоо оруулж авах гэж бага хүүтэйгээр мөнгөө зээлэх гэж гүйнэ шүү дээ. Ер нь тэгээд нишингийнхээ үнийг Чингүүрийг нэг тийшээ явчихсан хойно л авсан нь дээр болох байх.

	— Нээрээ энэ чинь л нэг болох хэрэг байна гэж Хоорий сэтгэл хөөрсөн байдалтайгаар хэлэв.

	— Нишингэ пүүлэхээ ил хийж болно. Харин мөнгө авахыгаа далдуур хийх хэрэгтэй.

	— Тэгье, тэгье. Болдог юм бол ингэж л үзье.

	Маргааш өглөөнөөс нь тосгоны нэлээд айлууд нишингээ хадаж эхэллээ. Хоорий ч талбай руу хадуураа аван одлоо. Тэндээс Шообхаа ч гэсэн түүнд туслахаар ирлээ. Зарим нь нишингэ хадаж, зарим нь хальслан цэвэрлэж зарим нь багцлан боолоо. Нишингэ хадаж эхлэхийг хараад мөнгө хүүлэгчдийн хорхой нь оволзон хөл нь хөнгөрлөө. Нэг талаар Дулаарий авгай, нөгөө талаар Мангаруу саах, гурав дахь талаар нь Маадаадийнэ, Патээшварий, Чингүүрсингийн зарлага элчүүд чөлөө завгүй гүйлдэнэ. Дулаарий авгай бугуй шилбэндээ бүдүүн мөнгөн бугуйвч, цагаригууд үелүүлэн хийж чихэндээ алтан ээмэг, сормуусандаа хар будаг түрхэн наасан нь хөгшин хүүрийг хэрд нь нэлээд янзлах гэж оролдсон нь ил байв. 

	— Урьдаар би та нараас мөнгөө авч байж нишингийг чинь хадуулна. Намайг дуугүй номхон болохоор та нар бүр элэг барих юм. Хоёр жил болоход та нар надад ганц зоос ч өгсөнгүй. Уг нь авах юм бол зөвхөн хүүгийн мөнгө чинь тавь гараад явчихсан байна гэж Хоорий руу ирж буулаа.

	Хоорий дургүй нь хүрсэн байдлаар, 

	— Эзэгтэй минь, нишингийг минь хадуул. Мөнгө олдвол олдсоны хэрээр л танд өгөхийг бодно. Бид ямар энэ тосгоны чинь орхиод зугтчих гэж байгаа биш. Нишингэ энэ талбай дээрээ хэвтээд байвал бидэнд та нарын өрийг дарах мөнгө хаанаас олдох билээ гэж хариу өгүүлэв.

	Дулаарий гараас нь хадуурыг нь булааж аваад,

	— Та нарын зан үйл чинь ингэж эвдэрсэн байхад сайны бараа яаж харах юм бэ. Энэ ёрдоо л ингэж ядарч зүдэрч яваа байлгүй гэж хашхирав.

	Өнөөдрөөс таван жилийн өмнө Хоорий, Дулаарийгаас 30 рупи зээлсэн гурван жилийн дараа үзэхэд хүү нь төлжөөд зуу болчихсон ажээ. Тэгэхэд нь Хоорий өгөх юмгүй байсан тул өр зээлийн баталгаанд гарын үсэг зурчихсан билээ. Сүүлийн хоёр жилд бас тавь гаруй рупи нэмэгдсэн байлаа.

	Хоорий, — Эзэгтэй минь, бидэнд эвдрээд байх юм юу байх вэ. Бурхан өршөөвөл бид таны өрийг нэг нэг зоосоор нь төлөх болно. Харин өнөө маргаашдаа бол их л хэцүү байна. Тэгэхээр та юу л гэж хэлнэ вэ хэлж л суухаас биш яах вэ.

	Дулаарий, яваад удаагүй байтал Мангаруу саах тавьж ирлээ. Хар царайлан, цүдгэр гэдэс унжуулан тас хадрах гэж байгаа юм шиг хоёр урт соёо урагш нь ёрдойлгон толгой дээрээ малгай хүзүүн дээгүүр ороолт хаясан энэ амьтан одоо насаар тавь гараагүй боловч таягийн дэмжлэгтэйгээр дөнгөж ядан явна. Дөрвөн мөчний өвчтэйгөөс гадна мэнгэр нь бөглөчих шахна. Тэр бээр Хоорий руу гал дөлтэйгөө бууж 

	— За Хоорий минь, урьдаар мөнгийг минь өгчих. Тэгээд наад нишингээ хад. Би чамд мөнгөө зээлүүлсэн болохоос ямар өглөг барьц барьсан биш. Гурван жил болоход чи зээлсэн мөнгөө байтугай хүү төлийг нь ч өгсөн юм алга. Харин ингэж байгаад шингээчихнэ гэж бодож байгаа бол буруу. Би чиний хүүрээс чинь ч гэсэн гаргуулах болно гэлээ.

	Шообхаа хажуугаас нь хүйтнээр инээж,

	— Тэгвэл та ингэж айж сандарч явахын хэрэг юү байх вэ дээ эрхэм гуай минь. Хүүрээс нь л татаад авчихгүй юу? Та хоёр сайндаа л нэг хоёр жилийн зөрөөтэйгөөр эрлэг номун хааны хаалга татах юм байгаа биз. Тэнд бурхны дэргэд тооцоогоо гаргацгаахгүй юу! гэв.

	Мангаруу, Шообхаа руу бууж муу төрөлтөн, залхай балмад, худалч хулгайч гэх зэргээр элдэв бусын муу үгээр дайрч доромжиллоо. 

	— Чи авах цагтаа сүүлээ шарвагануулчхаад, өгөхөө болохоор урдаас архирна гэнэ ээ. Гэр орныг чинь үхэр шартай чинь хамт дуудлагад гаргуулна гэж сүрдүүллээ.

	Шообхаа улам хор шарыг нь маажиж, 

	— Та чинь өгөхдөө хэдэн рупи өгчхөөд одоо авах болохоороо хэдийг авах гэж агсраад байгаа юм бэ дээ? Үнэнээр нь нэг яриач гэв.

	— Хэрэв та нар жил жилд нь хүүг нь төлөөд байсан бол юу гэж нэмэгдэх юм бэ? Ихэсгэхийг та нар өөрснөө хийгээ биз дээ.

	— Хамгийн анхан хэдэн рупи өглөө. Түүнийгээ хэлээч? Тавьхан биз дээ?

	— Хэдэн жил сар болсон гэж бодож байна даа?

	— Тав зургаан жил л бол оо биз дээ.

	— Бүрэн арван жил болчхоод одоо арван нэг дэх дээрээ явж байгааг мэдэж байна уу?

	— Тавин рупи өгчхөөд гурван зууг авна гэж байхдаа өчүүхэн ч ичиж зовох юм алга уу?

	— Юу гэж ичих билээ. Зээлсэн мөнгөө авах гэж байгаа болохоос ямар өргөсөн мөнгөө авах гэж байгаа биш.

	Хоорий наманчлан мөргөж байж арайхийж түүнийг явуултал Даадаадийнэ хүрч ирлээ. Тэр Хоорийгийн энэ жилийн ургацын хувь нийлүүлэгч бөгөөд үр өгсөн төдийгөөр ургацын талыг авах ёстой билээ. Тийм учраас тэр тийм их маргаан зөрөөн гаргасангүй харин өр ширээ нэг дурсчхаад л явлаа.

	Чингүүрсинг, чихрийн үйлдвэрийн эзэнтэй урьдаас ярилцаад бүх юмыг яг таг болгон тохиролцсон ажээ. Чингүүрсийн төлөөний хүмүүс үхэр тэргээр нишингийг гол руу зөөж завинд ачаалж өгөх, гол дээр байгаа завин дээр нэг удаа тавин тэргийг багтаан ачиж эргийн цаад захад гарах, гол тосгоноос хагас бээр хэртэй хол тул нэг тэрэг өдөрт гол, тосгон хоёрын хооронд долоо найман удаа эргэлт хийх, энэ бүх ажлыг Чингүүр дааж гүйцэтгэхээр Каннаатай ярьж тохирсон байлаа. Тосгоныхон ойлгохдоо Чингүүрийг тосгоныхондоо тус болж байна гэж үзэж байлаа.

	Жигнэх хэмжих ажил эхэлмэгц Чингүүрсинг үйлдвэрийн хаалган дээр суудал засан суулаа. Тэр хүн нэг бүрийн нишингийг хэмжүүлэн үнэ өртгийг нь гаргуулаад мөнгийг нь нярваас нь шууд тоолуулж аваад өөрийнхөө болон Раая Саахавын авбал зохих мөнгийг суутган авч илүү гарах юм байвал эзэн хүнд нь өгч байлаа.

	Хамжлагууд уйлалдан, хашхиран гиншилдэв. Гэвч тэднийг сонсох хэн ч алга. Чингүүрсинг хэлэхдээ эзний зарлиг нэгэнт хойно би яах билээ гэв.

	Хоорийгийн нишингэ зуун хориод рупи болсон боловч Чингүүрсинг өөрийнхөө авах барих юмаа цөмийг нь суутган авч Хоорийгийн гар дээр дөнгөж хорин тавхан рупи тавилаа.

	Хоорий рупи рүү гунигтай харцаар харж, 

	— Үүгээр чинь би юу хийх вэ дээ, эзэн минь. Үүнийг нь ч болсон авахгүй юу даа. Надад хөлс хүчээ асгаруулахад юм олдох л байлгүй гэхэд Чингүүрсинг хорин таван рупиг нь газар чулуудан,

	— Авна уу, хаяна уу, чиний дур. Чиний өмнөөс би хүнд зандруулж байхаа больё. Цаад эзэн чинь шийтгэл торгуулийн мөнгө бүрэн авч ирэхгүй бол толгой тастана гэсэн. Чамайг ядуу юм гэж харин өдий их мөнгө илүү гаргаж өглөө. Үгүй бол нэг ч зоос өгөхгүй байснаар барахгүй өрөө төлж хүч хүрэхгүй байсан шүү дээ. Раая Саахав хэцүүрхэх юм бол эцэст нь би л өөрөөсөө гаргах болно гэж ачирхсан маягтай хэлэв.

	Хоорий сэмхэн гэгчээр тэр хэдэн рупиг хамж аваад гадагш гартал Ноокераам тэндээс дуудаж байлаа. Хоорий дэргэд нь очиж хорин таван рупигээ гар дээр нь тавьчхаад юу ч дуугаралгүй хажуугаар нь бушуухан өнгөрч одлоо. Толгой эргэн газар шаргалтан тогтож явахад хэцүү санагдана.

	Шообхаад ч гэсэн мөн энэ хэрийн л мөнгө олджээ. Тэр гадагш гарч иртэл Патээшварий түүнийг угтан ирлээ. Шообхаагийн уур нь хүрч: 

	— Надад рупи алга. Чи яавал л яа гэж хашхирав.

	Патээшварий ч шатаж эхлэв. 

	— Чи нишингэ зараагүй гэж үү?

	— Зарсан. Юу гэж?

	— Чи нишингэ зарж байгаад мөнгөө өгнө гээгүй бил үү?

	— Тийм, тэгсэн.

	— Тэгээд яагаад өгдөггүй юм бэ? Чи бусад хүмүүст юм төлөөгүй биз дээ?

	— Төлөөгүй гэж чамд хэн хэлэв.

	— Тэгвэл чи надад яагаад төлж болдоггүй юм бэ?

	— Би энэ үлдсэн мөнгөөр чинь үр хүүхдээ тэжээж болдог юм байгаа биз дээ?

	Патээшварий улам уурлаж,

	— Шообхаа, чи өнөөдрийн дотор миний өрийг өгөх үү, үгүй юу, шууд хэлчих? Би дураа хүрсэн цагтаа чамайг шоронд хэдэн сараар суулгачхаж чадна гэдгийг чи ойлгож байна уу, үгүй юу? Чамайг нэг хоног наана ч үгүй, цаана ч үгүй зургаан сараар суулгачхаж чадахтайгаа шүү. Би танай тэр Раая Саахав болон бусад мөнгө хүүлэгчдийг чинь царайчлан суудаг боол биш. Би хорвоо ертөнцийг засаглан суугаа Английн эзэн хааны засгийн хүн гэдгийг мэдэж байгаа биз дээ гэж хэлээд тэр урагш давшлан байж ядна. 

	Шообхаа, Хоорий хоёр хойшоо ухран холдсоор байв. Яаж мэдэх билээ. Ухаангүй тэнэг түшмэл чинь цохиод ч авах юм бил үү.

	Хоорий, — Шообхаа минь, үүнд мөнгө байвал өгчих. Яах вэ нишингийн талбай минь түймэрт идэгдчихэж гэж л бодохгүй юу? Би ингэж бодоод л сэтгэл шулуудсан.

	Шообхаа арга алдарсан дуугаар, 

	— Өгөхөөс өөр яах вэ дээ, Даадаа минь, өгөхгүй гээд орох газар алга гэв.

	Тэдний урдаас Гирдхар хөлсөө гоожуулан архи ханхлуулсаар тавьж ирлээ. Тэр хоёрын өмнө нь зогсож,

	— Цаад муухай Чингүүрээ харж байна уу? Чухам юу ч үлдээлгүй бүгдийг нь авчихлаа. Хүний урамд ганц зоос ч үлдээдэггүй байна шүү муухай хар яргачныг. Уйлж гуйж ядлаа. Түүнд өчүүхэн ч өрөвдөх сэтгэл алга гэж зүхэв.

	Шообхаа, — Та чинь архи дарстайгаа явж байж бас нэг ч зоос үлдээсэнгүй шүү гээд уйлаад байх нь ч гайгүй байх аа.

	Гирдхар гэдсээ үзүүлэн,

	— Одоо орой болж байна. Би өглөөнөөс хойш хүний урамд ганц шүлэм ус ч хоолой давуулаагүй байна. Хэрэв би худал хэлж байгаа бол үхрийн мах идсэнд тооцогдъё. Түүнээс чинь ганц аанаа нууж аваад түүгээрээ үүнийг аваад татчихсан юм. Үгүй, бод л доо. Жилжингээ хөлсөө гоожуулж гоожуулж ганц өдөр нэг юм татчихаж болох юм байгаа биз дээ. Харин тэгээд үнэнийг хэлэхэд би согтоогүй байна. Нэг аанааны юманд хэн ч согтох билээ. Тийм ээ, намайг жаахан ганхаж байгааг хараад энэ улсууд ухаан алдталаа уучхаж гэж хэлж байгаа байх. За тэгсэн ч яах вэ. Одоо эзэнд төлбөр ялбаргүй болсон тийм ээ, Хоорий? Би хорийг авсан зуун жарыг төлсөн. Тэгээд одоо бас жаахан зээл бий.

	Хоорий гэртээ ирэхэд Руубаа ус аван урдаас нь гүйлээ. Соонаа ганс тамхийг нь нэрж асаав. Дханиа аманд нь хийх барих юм төхөөрөв. Бүгдээрээ л хөдлөн сүйд болж Хоорий өөд, хэдэн рупи гаргаж ирээд шидэх бол гэсэн горьдлого дүүрэн нүдээр ширтэцгээж байлаа. Чуниа ч дэргэд нь хүрээд ирсэн байв. Хоорий гунигтайгаар доош суулаа. Яаж нүүр гараа угаах билээ. Яаж юм хумаас нь идэх билээ. Санаа гэхэд хүн алчхаад ирсэн хүн шиг л зовон хулчганана.

	Дханиа, — Хэдий хэртэй юм болов доо гэж асуухад

	Хоорий, — Зуун хорь хүрлээ. Гэвч бүгдээрээ тэнд талагдлаа. Гарт сохор зоос ч орсонгүй гэж хариулав.

	Дханиагийн бүх бие улаан цог болоод явчих шиг болов. Уур нь хүрэхэд боогоод үхчихмээр санагдав.

	— Бурхан чам шиг ийм маанаг, өөдгүй амьтанд яах гэж төрөл өгсөн юм бол доо, хөөрхий. Чам шиг юмтай би ингэж ч зүдэрч насыг барж байх гэж. Ингэж байхаар үхэх минь яалаа даа. Тэгвэл энэ муу новштой зууралдаж ингэж зовж байхгүй байсан билээ. Юу л байна вэ, бүгдийг нь барьж аваачаад л тосгоныхоо дээрэмчдэд тараагаад өгчихнө. Яав даа даанч, хоёр шар бардан авах мөнгө ирснийг бас мандал өргөчхөөд ирж. Чи тэгээд одоо анжсандаа өөрийгөө хөллөх гэж байна уу, намайг хөллөх гэж байна уу? Өдий хөгшин толгой байж хоёр шар авчих тэр сайхан мөнгийг сугалаад аваад гарчихын ухаан байхгүй шүү. Чиний гараас булаагаад авчих хэн байх билээ. Чи ер нь биднийг амьдаар минь ингэж тарчилгаж байхаар бүгдийг нь хэлхэж тууж аваачаад гол руу шидэж орхи. Ингэж үйлээ үзэж амьдарсан болж байсанд орвол гэнэт ус руу унаад үхчихсэн минь шулуун байна. Бид яаж ингэж хоосон хар овоохойд чинь амьдарч суух юм бэ? Овоохойг чинь зулгаах уу? Чиний дур бол ч биднийг мал шиг өвс ногоо идүүлээд л байлгаж байх санаа байх шиг байна. Бид тэрүүгээр чинь хоол хийж амьдрахгүй гэж загнан уйлав. Дханиа хэдийгээр ингэж зандран туйлсан боловч аяндаа өөрөө учрыг нь ойлгож жаахан зөөлрөөд ирлээ. Хамжлага хүний гарт мөнгө орж ирэх зам хаалга, цаг мөчийг газрын эзэн болон мөнгө хүүлэгч хүн хэзээний мэдчихсэн тосгуурын сахиул дээр суудал аван сууж багалзуурдахад бэлхэн болчихсон байдаг юм чинь тэр Хоорийг ийн дэмий зэмлээд ч яах юм билээ.

	Хоорий толгой гудайн дэмий л асгаруулахаас өөр юу ч үл дуугарна. Дханиагийн түүнийг өрөвдөн харж инээмсэглэн байгаа царайг ч үл харна.

	— Хөлсний ажил олдох байлгүй. Зарц ч болсон хийж амьжрахаас даа гэж Хоорий эхэр татан хэлэв.

	Дханиа, — Энэ тосгонд хаа байна, тэр ажил чинь? Зарц боолын ажил хийж нэр нүүрээ барах гэж үү? Олон түмэнд нүүрээ яаж харуулах билээ.

	Хоорий гансаа хэд сорсноо,

	— Хөлсний ажил хийнэ гэдэг чинь бузар юм биш ээ хө. Ажил хийгээд мөнгө олдвол эргээд тариачин болж болно. Зарц боол хийж ингэж бусдын муу нүд болон амьдрах тийм л муу тавилантайгаас цааш бид тэр үйлээ л эдлэх ёстой. Чи үнээ минь яагаад үхсэн, хүү минь яагаад зугтсан учир явдлыг ойлгож байна уу? гэж асуув.

	Дханиа бэр болон охидынхоо зүг харж,

	— Та нар юу хийж энд зогсоцгоосон юм бэ? Цаашаа явж ажлаа хийцгээ. Энэ чинь гадагшаа яваад ирэхлээрээ хүний эцэгтэй адил та нарт нэг хоёр байсааны юм ч авчраад өгчихдөг тийм хүн биш. Та нарын төлөөнөө сохор зоос ч зарчих тийм элэгтэй хүн биш. Хармын сэтгэлтэнд олдох юм гэж байдаггүй юм. Хүн үрж зарах тэвчээртэй бол олж цуглуулах заяатай байдаг. Эдэлж ч чадахгүй, өмсөж ч чадахгүй ийм юманд рупи олдоод ч яах юм билээ. Эсвэл энэ газарт зоорилоод байдаг байх аа гэв.

	Хоорий, — Тэр зоорилоод байгаа юм чинь хаа байна вэ?

	Дханиа, — Чиний зоорилсон газар чинь л байгаа биз дээ. Чи намайг мэдсээр байгаад мөнгөний хойноос үхэж байх юм гэж бодож байх шиг байна. Чи ганц байсааны юм ч болсон олж ирээд энэ хүүхдүүдийнхээ гар дээр тавьчихаж байвал зүгээр л юм. Чи Чингүүрээс ганц рупи гуйхад тэр чамд өгөх л байсан. Ганц рупи аваад хоцорсон байхад түүний төлөө тэр чамтай зарга хийж явахгүй шүү дээ.

	Хоорий ч дотроо ийн бодлоо: 

	— Нээрээ ч хорин таван рупигээ Ноокераамын гар дээр тэр ёнзгоор нь тавьчихдаг буруудаж шүү. Би өгөхгүй байхад тэр намайг яаж ч чадахгүй байсан. Их л бодож хүү торгууль дээрээ хэд гурван мөнгө нэмэх л байсан биз. Тэртээ тэргүй хэрээ тоншиж гүйцсэн зовлого юм чинь.

	Чуниа дотогш орж Соонаад,

	— Би муу Даадааг их өрөвдөх юм. Хөөрхий амьтныг өдөржин ядарч зүдэрч яваад л арайхийж нэг гэрийн бараа харахад нь ээж дандаа загнаж суух юм. Мөнгөний эзэд багалзуурыг нь шахаад байхад хөөрхий амьтан яая гэх вэ дээ гэж өрөвчхөн дуугаар ярив.

	Соонаа, — Тэгээд шар яаж олж авах бил ээ?

	— Мөнгөний эзэн мөнгөө авах гээд хоолойг нь шахаад байхад энд манай гэрийн зовлон гайгүй хэрэг шүү дээ.

	— Хэрэв ээж маань очсон бол тэр муусайн мөнгө хүүлэгчдийг чадаад тавих байсан юм. Муусайн амьтад уйлаад л хоцрох байсан.

	— Чи тэгвэл тэр мөнгө хүүлэгчид дээрээ очоод тэднийгээ нэг сайн чадаад ир л дээ. Өр бүгдийг нь устгуулаад эцэг эхээ нэг амраагаадахыг чинь би харъя.

	Соонаа хоёр алгаараа Чуниагийн амыг таглаж,

	— Боллоо, боллоо. Дуугүй бай. Үгүй бол би одоо ээжид очоод Маадаадийнэ та хоёрын нууцыг задална шүү. Тэгэхээр чи уйлах болно гэлээ.

	Чуниа, — Ээжид чи юу гэж ярих юм бэ? Ярих юм байгаа юм уу? Ямар нэг хэргээр орж ирсэн хүнийг чинь хөөх болж байна уу? Би түүнээс авсан өгсөн юм байгаа биш. Тэр Чуниагаас егөө дэгээтэй үгнээс өөр юм олж долоохгүй шүү дээ. Тэр ч гэсэн тийм үгээ зарах гэж ирээгүй байлгүй. Би хүний хоосон сайхан үгэнд орж байдаг тийм усан тэнэг биш. Харин танай ах чинь тэнд нэг өөр юмтай болчхож гэнэ гэж дуулдвал ч намайг барьж тогтоох хэн ч үгүй болно шүү. Одоогоор би Гообар миний хүн бөгөөд надаас болж гудамж хэсэн үйл тамаа үзэж яваа хүн гэдэгт итгэл төгс байдаг юм. Хүнтэй инээж наадаж хөөрч ярина гэдэг чинь ханилсан хүнийхээ итгэл сэтгэлийг эвдэж байгаа хэрэг огтхон ч биш.

	Тэгэхлээр би хүнтэй уулзаж учирч, ярьж хөөрч байж болох шүү дээ. Нэгээс хагацсан хойноо хоёроос салбал надад энэ хорвоод байх тогтох газаргүй гэдгээ би мэдэлгүй яах вэ дээ.

	Шообхаа ирж Хоорийг дуудаад өнөө хэдэн рупигээ өгч,

	— Ах минь та энэ хэдэн рупиг аваачаад тэр Лаалаа гуайд өгчих. Би түрүүнд яаж тэнэгэрсэн юм бэ, бүү мэд гэлээ.

	Хоорий мөнгийг нь аваад босох гэтэл дунгийн дуу сонстов. Тосгоны нөгөө хэсэгт Тяансинг гэдэг хүн амьдардаг билээ. Палтан хотод арваад жил сууж байгаад саяхан энд ирсэн хүн. Багдад, Аден, Сингапур, Бирч зэрэг олон газар орноор явсан ажээ. Одоо хуримаа хийхээр бэлтгэж байгаа тул жасаа тахилга хийлгэх гэж байгаа нь энэ ажээ.

	Хоорий, — Долоон уншлага нь дуусчхаад тахилга нь эхэлчхэв шив дээ.

	Шообхаа, — Тэгэх шиг боллоо явъя. Тахилгад нь ч болсон оролцъё.

	Хоорий зовуурьтайгаар,

	— Чи явж бай даа. Би хойноос чинь удахгүй очно гэлээ.

	Тяансинг энэ тосгонд анх ирэхдээ бүх өрх айлуудад амтат зүйлээр хишиг тараасан бөгөөд Хоорийтой энд уулзахдаа үргэлж амар мэндийг нь асууж явдаг байж. Тэнд тэгэхээр үүний тахилгад оролцож жаахан ч болсон бэлэг өгөхгүй бол царай алдсан ичгэвтрийн хэрэг болох байлаа.

	Тахилгын тавгаа тэр өөрөө барина. Тэгэхээр түүний өмнө хоосон гартай яахин очих билээ. Үүнд орвол очихгүй байсан нь дээр болох байх. Тэр олон хүний дунд Хоорийн очсон эсэхийг сайн анзаарахгүй байлгүй. Хэн ирсэн ирээгүйг бүртгэж суух хүн байх биш гэж бодоод Хоорий орон дээрээ хэвтэж авлаа.

	Гэвч сэтгэл нь зовоод хэвтэж эс чадна. Түүнд ганц байсаа ч байдаггүй. Хүний урамд сохор улаан зоос ч алга. Тахилгын буян ирнэ ч гэж санагдах юм алга. Гагцхүү таньдаг нүүр халуун гэхээс л айдас хүрнэ. Уг нь түүнд юм өгсөн өгөөгүй хамаа алга. Ганцхан олон түмний нүүр халуун болохоор яаж хоосон гарлаж суух вэ.

	Тэр гэнэт босоод ирлээ. Ёс журам гэж үхэж суухын хэрэг юу байна. Ёс журам гэж байж буян үйлийн ажлаас хоцрох гэж үү. Хүмүүс муу хэлбэл хэлж л байг пад алга. Хоосон гартай ч гэсэн очиход яадаг юм бэ. Хоорий, Тяансингийн руу гарч алхав.

	
АРВАН НАЙМ

	Каннаа эхнэр Гоовиндийтайгаа тохирохоо байлаа. Юунаас болоод байгааг хэлэхэд хэцүү. Мэргэ төлгө буулгагчдын айлдаж байгаагаар бол хэдийгээр энэ хоёрын суух үед нь гараг төөрөг нь яв цав тохирч байсан авч өдөр сарын элэлтээр одоо болоход жаахан зөрж орхисноос боллоо гэдэг байлаа. Эр эмийн сударт үзвэл энэ хоёрын харьцаан дундуур эгэл биш нэг нууцхан явдал орчхоод байх шиг байна гэнэ. Тэгтэл сэтгэхүйн зүйчид өөр шалтгаан эрэлхийлнэ. Ер нь тэгээд чухамхүү шалтгаан юу болохыг хэн мэдэх билээ. Бидний хувьд бол ямар ч л байсан энэ хоёр тохирохоо байжээ гэдэг нь тодорхой боллоо.

	Каннаа бол баян тарган, хөгжөөн зугаатай, эвлэг нөхөрсөг, зүс царайлаг, нэлээд боловсролтой, энэ хотод алдартай хүмүүсийн нэг. Гоовиндий нь лусын дагина биш гэлээ ч гэсэн үзэмж царайтай тариан шаргал өнгөтэй хүний өөдөөс нэг сайн харчхаад ичингүйрэн буудаг жартгай нүдтэй, хацар нь улаан ягаан биш ч гэсэн тос даасан булбарай, намбархаг хөдөлгөөнтэй, нуруу туруу сайтай, ам нь дарвагар авч хямсгардуу харагдах нь ертөнцийн харьцаа үйлийг ойшоодоггүй юм уу гэмээр, Каннаад тансаг хээнцрээр амьдаръя гэхэд дутах юм алга. Түүнд дээд зэргээр төхөөрөмжлөн бариулсан орд харш байна. Сүүлийн хийцийн гадаад тэрэгнээс өгсүүлээд тоолж барахын аргагүй хөрөнгө зөөр байна. Харин Гоовиндий энэ бүхэнд амиа тавих нь нэг их үгүй юм уу гэлтэй. Тэр бээр энэхүү хангалуун амьдралын дунд амьдрахаа шорвог далайд цанган үхэж байгаа юм шиг санадаг байж. Тэр үр хүүхдээ асарч өсгөхөөс авхуулаад энэ гэр орны эсэн бусын ажилд өдөр шөнө гэхгүйгээр хамаг амьдралаа өнгөрөөж суудаг болохоор найр наадам зугаа цэнгэл гэдгийг мэдэхгүй бөгөөд мэдэх завшаан ч түүнд үл олдоно. Ганган хээнцрийн хорвоо гэдэг юу болох, энэ чухам юунаас төрөл аван гарч ирдэг тухайд тэр хэдийд ч бодож байсангүй. Тэр бодохдоо эм хүн гэдэг чинь эр хүмүүсийн зугаа цэнгэлийн хэрэглүүр биш. Тэгэхлээр бусдыг өөр лүүгээ татах гээд байхын хэрэг юу байна. Эр хүн, эм хүний жинхэнэ гоо сайхан болсон сэтгэлийн сайханд нь хараа тавихгүй, зөвхөн өнгө зүсний сайхнуудын хойноос үхэн хатан хөөцөлддөг нь ёстой л хувь заяагүй асуудал билээ гэж үзнэ. Гоовиндий атаа хорсол, хар хор гэдэг муу санаануудыг ялан давсан юм шиг үнэн хайр, итгэл бишрэлээр бүтэл муутайхан хань нөхрөө үйлчилж чаддаг байлаа. Тэр сэтгэлийнхээ дотроос муу санааны бүрхэвч бүхнийг хуулан хаяж цагаан цайлган, шулуун шударга амьдралаар энэ насыг барах гэж өдөр шөнөгүй зүтгэж явдаг хүн байжээ. Тэгтэл Маалдий яагаад түүний зам дээр гарч ирэн саад тотгор болдог бил ээ! Юунд түүний амьдралын зам дээр нь хар сэжиг хоосон хиймэл, төвөргөөн яршигтай өргөс болон гарч ирээд янхны хоолойг аялуулах болов. Гоовиндий бүр эрт бага сургуульд сурч байхаасаа янз бүрийн шүлэг найраглал уншихын дон шүглэсэн байжээ. Тэр шүлэг найраглал дотор нь амьдралын үндэс байгаа газар зовлон зүдүүр байх ёстой. Харин хөрөнгө баялаг цэнгэл зугаа бол хүн төрөлхтнийг үнэн биш бөгөөд түвэргээнт амьдралын зүг хөтөлдөг галаар тоглох шиг аюултай зүйл мөн болой гэж гардаг байжээ. Тэр одоо ч гэсэн шүлэг цээжлэх буюу өөрөө нэг хоёр шүлэг бичих гэж оролддог боловч хэнд ч сонсгох билээ. Тэр өөрийнхөө бичсэн шүлэгт зөвхөн хоосон сэтгэлгээний цаасан шувуу нисгэн суудаггүй бөгөөд нэг нэг үгэнд нь амьдралын зовол жаргал, нулимсан урсгалыг сэрүү татуулан дүүргэж өгдөг бөгөөд худал хуурамч завхай зайдан явдлаас чөлөөлөгдсөн тайван жаргалт овоохойн шулуун цайлган амьдралын баярыг амсан суух тийм газрын мөрөөдлийг илэрхийлдэг байжээ. Каннаа хааяа хааяа шүлгийг нь уншиж үзэх боловч элдвээр инээдэм доог хийж доромжлох бөгөөд эсвэл ураад шиддэг байжээ.

	Энэ айлын эдлэн хөрөнгөний хана өдөр ирэх тутамд өндөрсөн арвижихад эр эм хоёрын харьцаа шөнө ирэх тутам хүйтрэн хөндийрөх боллоо. Каннаа ажил төрлийнхөө талаар бусад хүнтэй харилцахдаа эвлэг зөөлөн намуу атлаа гэр орны дотор авгай хүүхэдтэйгээ болохоор арслан бар шиг хэрцгий догшин байх болжээ. Каннаагийн төрөлх зан авир нь авгай хүүхэд дээрээ гарах бөгөөд хиймэл зан нь хорвоог дээрэмдэх үедээ гардаг нь энэ ажгуу. Одоо ихэнхдээ Гоовиндий эзгүй өрөөнд ганцаар асгаруулан шөнийн уртыг өнгөрөөн ядаж байхад Каннаа, дуучин хүүхний (янхан хүүхний) гэрт дуу хуур сонсон гуанз дэлгүүрээр архи дарс эргүүлэн цагийн хурдтай уралдан гүйх боллоо. Юм ингэж хувирч байгаа боловч Гоовиндийн тулд Каннаагаас өөр үнэнч юмгүй байлаа. Тэр гишгэгдэн доромжлогдох авч Каннаагийн авгай хэвээр байсаар л байлаа. Түүнтэй хэрэлдэж хэлэлцэж зодолдож нүдэлдэж суугаад ч ямар хэрэг байна. Өнөө л бахь байдаг шүү дээ. Түүнээс салж тусгаарлана гэдгийг төсөөлж ч үл чадна.

	Өнөөдөр ноён Каннаа муу ёрын өдөртэй золгон бослоо. Өглөөний сониныг сөхөн үзвэл түүний нэлээд олон акцын ханш унасан нь олон мянган рупи алдагдалд учрах боллоо. Чихрийнх нь үйлдвэрт ажилчид ажлаа хаясан нь цаашдаа муу болохын санамж дохио байлаа. Ашиг олно гэж худалдаж авсан мөнгөний ханш нь улам унасан байлаа. Раая Саахавтай тохиролцох шахсан тэр нэг наймаа нь одоо бас явцгүй болчихлоо. Адаглаж урьд шөнө хэтэртэл уусны харгайгаар одоо толгой хагарах гэж байгаа юм шиг янгинана. Бүх бие нь няц цохисон юм шиг лаглайн хүндэрнэ. Энд тэрэгний моторт гэмтэл олчихжээ гэж жолооч гунганаж тэндээс Лахоорын банканд зарга босох нь ээ гэдэг мэдээ ирээд байдаг. Уур хилэн нь бадран сууж байтал Гоовиндий ирж, Бхийшимийн халуун өнөөдөр ч гэсэн буураагүй байна. Нэг эмч дуудах юм биш үү? гэлээ.

	Бхийшим тэдний хамгийн бага хүү бөгөөд төрөхөөсөө сул биетэй дорой амьтан байсан тул үргэлж ороож байдаг ажээ. Өнөөдөр ханиад хүрвэл маргааш халуурна. Нэг өдөр шээс нь гоожиж байвал нөгөө өдөр нь гүйлгэж суулгана. Гараад арван сар болж байгаа атлаа тав зургаан сартай юм шиг туниагүй харагдана. Каннаа энэ ч алс нь хүн болохгүй байх аа гэж түүнээс уйдсан царай гаргана. Ингэх тусам нь Гоовиндий түүнийг улам өрөвдөж бусад хүүхдээсээ илүү хайрлана.

	Каннаа эцэг хүний энэрэнгүй царай албадан үзүүлж,

	— Хүүхдийг дандаа эмээр хооллуулж байх нь ч буруу даа. Чи үргэлж л эм, эмч гэж байх юм. Жаахан харахгүй юу, ахиад нэг өдөр хар. Маргаашаас засарч юу эс вэ? гэлээ.

	Гоовиндий, — Гурван өдөр болж байна. Ер нь эргэх шинж алга. Ойр зуурын эмнэлэг хийгээд бүр дууслаа. 

	Каннаа, — За тийм бол яах вэ дуудахаас даа. Хэнийг дуудах бил ээ?

	— Эмч Наагыг л дууд.

	— За тэгье түүнийг чинь дуудъя. Заримдаа нэр их боловч нидэр дээрээ манийн ижил эмч ч байдаг шүү дээ. Наага чинь үзсэний төлбөр гэж мэддэг тоогоороо авах боловч өгдөг эм тан нь тааруухан л хүн дэг ээ. Тэр өвчтөнийг диваажин руу явуулахдаа л сайн хүн.

	— За тэгвэл хэнийг ч яах вэ, нэг эмч л шалавхан дуудахыг бод. Би уг нь түүгээр үүний өмнө хэд хэд үзүүлснийг нь бодоод л Наагыг дуудъя гэсэн юм.

	— Хатан Маалдийг дуудахад яадаг юм бэ? Нэгд үнэ төлбөр нь бага тэгээд бас эмэгтэй хүн гэдэг чинь хүүхдэд эрэгтэйгээс дээр.

	— Би тэр Маалдийг чинь эмч гэж санадаггүй шүү гэж Гоовиндийгийн уурлахад Каннаа урдаас нь ширүүн харцаар харж, 

	— Тэгвэл тэр чинь англид ногоо хураах гэж явсан юм уу? Мянга мянган хүнд амь хайрлаж байгаа хүн чинь эмч биш гэж үү? гэж асуув.

	— Эмч нь эмч л юм байгаа биз надад итгэх юм алга. Түүнд эрчүүлийн зүрхийг л эмчлэхээс өөр эм дом гэж байдаг юм уу? 

	Тэр хоёулаа уурлалцаж эхэллээ. Каннаа хашхирав. Гоовиндий чарлав. Тэдний дунд Маалдийгийн нэр хэрүүлийн алим мэт байх боллоо.

	Каннаа барьж байсан сониноо газар шидэж,

	— Би чамтай амьдарч байна гэж ингэж амьдралаа дүүргэж байх гэж. Яав даа даанч гэж хашхирав.

	— Тэгвэл чи тэр Маалдийтайгаа л явахгүй юу. Нийлэхэд чинь юу нь болохоо байчхаад байгаа юм бэ гэж хариу хашхирав.

	— Чи ер нь юу гэх гээд байгаа юм бэ?

	— Юу гэх юу байх вэ дээ. Цаад Маалдий чинь чамаар боолоо л хийж авна уу гэхээс биш хань нөхрөө хийж авна гэдэг ч гонж вий.

	— Чи яахаараа намайг ингэж үзэн ядаж суудаг хүн бэ? Би чамд ер нь ямар харагдаад байна? гэж буух боловч Каннаа дотроо «Маалдий ч хөөрхий зайлуул намайг хэнээс ч илүү үзэж дотночилдог юм шүү. Раая Саахав, Раажаа Саахав нарыг бол харах ч үгүй шүү дээ. Би түүнтэй нэг л өдөр эс уулзвал бүр бараагаа харагдахаа байгаа шив дээ гээд л гомдол гаргаад байдаг юм. Охин хүний сэтгэл ч гэж дээ... хэмээн бодно.

	Гоовиндий тэр бодлыг нь үлээн хийсгэж,

	— Яагаад вэ гэвэл цаадах чинь чамайг эргүүтүүлэн маллаж, хамгийн хялбархан жулч болмоор дээд зэргийн мангуу тэнэг амьтан гэж үзэж байхад чи тэрийг нь ойлгохгүй маанагтаад явах юм. Даанч хэрэг алга гэхэд, Каннаа,

	— Тэгвэл өнөөдөр тэр Маалдийтай чинь хуримаа хийчихье ээ. Бүр одоо очоод хийчихье гэж доогтой байдлаар өгүүлэв.

	Гоовиндий түүнийг тохуу хийж байна гэдгийг ойлгож байв. 

	— Хай, чи долоон үедээ духаа цоортол мөргөсөн ч тэр чамтай суухгүй биз дээ. Харин тэр чамайг илжиг болгож аваад өдөр шөнөгүй эмээллэж өвс усаар хооллоход амар гэж санана биз, өөр яах вэ. Чам дээр зайдагнаж байхын тулд морь мал шиг хааяа хүзүү толгой ууц нурууг чинь маажиж өгч байж мэдэлгүй. Өөр нэг их базаах юм ч үгүй биз дээ. Чам шиг тэнэг юмс ч түүний хармаанд хэдэн мянгаараа байгаа вий гэж ёжтойхон хэлэв.

	Гоовиндий өнөөдөр Каннааг урдаа ер гишгүүлэхгүй байгаа нь бодвол түүнтэй тулах гэж урьдаас бэлтгэлтэй ирсэн бололтой. Тэр чухамдаа эмч дуудах тухай ярих гэж ч ирсэн биш байлаа. Каннаа чадал авьяас, овжин зальжин эрийнхээ чанарыг ийн доромжлуулсан нь тэсэж суухад бэрх байлаа... 

	— Чиний бодож байгаа шиг тийм тэнэг маанаг юм бол энэ олон түмэн хүн юу гэж миний хаалганд сөхрөн унаж байдаг гэж санаж байна, чи? Намайг өргөж хүндэлдэггүй, хан ван газрын эзэд гэж байна уу? Харин тэд нар чинь бүгдээрээ миний хойноос илжиг болон дагасан юм биш үү? гэж Каннаа асуув.

	— Хүн хүний хоолойг хурц хутгаар хэрчдэг бол цаад Маалдий чинь мохоо хутгаар хөрөөддөг юм. Энэ бол түүний ганц онцлог нь мөн.

	— Чи Маалдийг хэчнээн ч муу хэллээ гэсэн улны нь тоосонд ч хүрэхгүй шүү.

	— Тийм ээ, тэр чинь гивлүүрийн цаанаас алдан намнадаггүй савсаг самууны ургагийг эзэмшсэнээрээ хэнийг ч урдаа оруулахгүй хүн.

	Энэ хоёрын яриа сүүл сүүлдээ улам халуун байдалд орж ирлээ. Гоовиндий анхандаа Каннаагийн хатуу ширүүн хэлэх үгийг тэвчин юманд үл бодон байснаа харин өөрийг нь Маалдийтай харьцуулан жигшмээр муухайгаар хэлж эхлэхэд нь тэвчээр алдаж эхэллээ. Каннаа ч Гоовиндийн муу муухай үгийг юманд үл бодон өнгөрөөсөөр байлаа. Тэгэхдээ гагцхүү Маалдийг л элдвээр муучлан ярихыг тэвчиж чадахгүй байлаа. Тэр хоёр бие биесийнхээ ааш зангийн түлхүүрийг сайн мэдэцгээнэ. Тэгэхээр аль алины нь оноч зөв газраа тусаж хоёр бие тийчилж эхэллээ. Каннаагийн нүд улаанаар эргэлдэв. Гоовиндийн нүүр минчийн улайв. Каннаа ууртаа ухасхийн босож Гоовиндийн хоёр чихнээс барьж аван мушгиад хоёр гурав сайн алгадаад тавив.

	Гоовиндий уйлан чарласаар дотогш гүйж орлоо.

	Цагийн дараагаар эмч Наага, мэс заслын эмч М. Дат болон зөвлөх эмч Нийлкант нарын хамт орж ирлээ. Гэвч, Гоовиндий хүүгээ тэвэрсээр өрөөндөө суусаар байв. Эмч нарын юу үзэж юу зөвлөн ярьж байгааг ч анхаарсан юмгүй таг гөлөрнө. Зөвхөн л өнөөдөр Каннааг толгой дээрээ гаргуулснаа бодон хорсол заналдаа шатаж сууна. Каннаа өнөөдөр түүнээс салан ангижирч хайр сэтгэлийнхээ хаалгыг хааж нөгөө хаалгаа онгойлгон Маалдийг оруулж ирсэн нь тэр өлөгчин хүрэлцэн ирж тэр гэр орныг эрхэндээ оруулан захирч авсан мэт Гоовиндийн дотор төсөөлөгдөн бодогдоно. Энэ яасан ч ийм байж болохгүй. Каннаа түүний аваал нөхөр нь мөн учир тэр түүнд хэлж ойлгуулж өгөх эрхтэй бөгөөд түүнийг зодож нүдэж ч болох билээ. Харин Маалдийд бол тийм эрх байхгүй. Маалдий тэднийг эзэгнэн захирах ёс ч үгүй. Гэвч нэгэнт хэрэг ийм болсон болохоор одоо яая гэхэв. Гоовиндий л зай болж өгөхөөс биш. Харин тэгэхдээ одоогоор хүүгийн халуун бууртал эндээс хөдөлж болохгүй нь ээ. Биеэ гэх сэтгэл хүнд байх хэдий боловч үүрэг зорилгынхоо өмнө бөхийх л хэрэгтэй болдог. Ингэхлээр Маалдийд муу нүд болон энд байхын хэрэггүй боловч юуны өмнө эх хүний үүргийг энд бодож хүүгээ эдгэртэл эндээ байзнахаас өөр замгүй боллоо.

	Дараа өдрөөс нь эхлэн хүүхдийн халуун буурч эхэллээ. Гоовиндий нэг хөлсний морин тэрэг дуудуулж ирүүлээд хүүхдээ аван гэрээ орхин гарлаа. Тийнхүү дарлагдал доромжилол амсан энд сууж чадахгүй. Одоо түүнд үлдээж байгаа үр хүүхдүүдээ бодож өрөвдөх ч сэтгэл алга. Тэдний төлөө эх хүний хийвэл зохих ажлыг тэр хийж тэднийг өдий болгож өгч билээ. Одоо цаашдаа яах нь Каннаагийн үүрэг. Тийм ээ, харин эхийн сүүнээсээ гараагүй хүүхдээ бол Каннаад найдан хаяж болохгүй. Энэ гэрээс түүнд авч гарах ч юм алга. Хар толгойгоо аваад л гарах хэрэгтэй. Каннаагийн гэрээс гараад яаж амьдрахаа түүнд харуулах хэрэгтэй. Гурван хүүхэд нь тоглохоор гадагш гарсан байлаа. Гоовиндий тэднийгээ эцсийн удаа үнсэж духыг нь илээд авъя гэж бодсон боловч тэднийгээ үзэхээрээ салахаа байчих байх гэж айв. Гоовиндий хаа ч байсан хүүхдүүддээ эргэн ирж байх болно. Тэд нартайгаа уулзан учирч хайрлан энэрч байх л болно. Харин Каннаад л үхэж байсан ч эргэж ирэхгүй.

	Үдэш оройн цагаар хүмүүс гудамж цэцэрлэгээр зугаацан гарах нь ихэддэг. Энд тэндгүй сунан хэвтэцгээж цэвэр агаарын ариуныг амтална. Гоовиндий Хазардангаажаар дайран амьтны хүрээлэнгийн зүг эргэтэл Маалдий, Каннаа нар нэг тэргэнд суун урдаас нь ирж яваа харагдав. Каннаа, Гоовиндий руу зааж нэг юм хэлэхэд Маалдий инээмсэглэх шиг болов. Энэ худал байх аа. Каннаа хэчнээн ч муу гэсэн аваал авгайгаа хүнд муучлан ярихгүй. Гоовиндий л муу санаандаа андуу харах шиг боллоо. «Сонсож байвал энэ Маалдий гэдэг чинь ажил үйл нь явцтай, амьдрал байдал нь чинээлэг сүрхий хүүхэн юм гэсэн. Гэвч юунд ингэж биеэ худалдаж явдаг юм бол доо. Яагаад хүнтэй суудаггүй юм бэ? Суух хүн олддоггүй болов уу? Үгүй олдохгүй байна гэж байхгүй. Маалдийг авч суугаад өөрийгөө азтай сайн эрд тооцохгүй тийм эр гэж байхгүй. Энэ Маалдий л лав барагтайг нь тоодоггүй байх. Үгүй ингэхэд надаар бол хүнтэй сууна гэдэг чинь тийм жаргалтай ажил мөн үү? Би ер нь хуримаа хийгээгүй бол ч сайн байж. Ухаан нь Маалдий одоо хүртэл хүнтэй суугаагүй учир өөрийн бие чөлөөтэйгөөр барахгүй эхнэртэй, эхнэргүй бүх хүмүүс түүний өмнө сөгдөж байна. Хэрэв тэр хүнтэй суух юм бол над шиг л нэг боол болно. Тэгэхээр үүний хүнтэй суухгүй яваад байгаа нь зөв юм бол уу? Одоогоор түүний өлмийг үнсэж байгаа хүмүүс хэрэв түүнтэй хуримаа хийгээд суучих юм бол түүнийг эргээд л засаглаж эхлэх болно. Ингэхлээр хүнтэй суух гэхийн хэрэг юу байна. Бас тэгээд энэ орчлон хорвоод чинь олноор биш ганц хоёр ийм эмэгтэй байж эрэгтэйчүүдийн чихийг халамцуулж байх нь ч зүгээр юм уу?» гэж Гоовиндий дотроо бодон алхав. Энэхүү бодол нь Маалдийгийн тухай дахь Гоовиндийн бодлыг өөрчлөн тэр бээр өөр талаар ийн бодлоо: Би Маалдийг буруугаар ойлгодог байснаас түүнийг дэндүү доромжилж байж үү. Түүний байдлыг харахад зүгээр ч юм шиг. Хуримт амьдралын гай гамшгийг тэр нүдээр хараад ийм торонд ороолдохгүй чөлөөтэй явъя гэж боддог юм бол уу. Тэгвэл ч энэ нийгмийн үед зөв ч юм шиг.

	Амьтны хүрээлэнгийн орчинд хөл хөдөлгөөнгүй, чимээ шуугиангүй байлаа. Гоовиндий тэрэгнээс бууж хүүхдээ тэврэн ногоорон саглайх бутны зүг одлоо. Нэг хоёр гишгэтэл улавч нь усанд живлээ. Дөнгөж сая тэр зүлгийг усалсан тул ногоон дороо устай байлаа. Тэр гэдрэг буцсангүй цааш шулуухан алхалтал хөл нь шаварт шигдэн заваарав. Энд хөл угаах ус хаанаас олно вэ. Хөлийнхөө шавраас яаж салъя гэдэг бодол түүний сэтгэлийн зовлонг түр саатуулав.

	Тэр бээр ногоон дундаас ус оргилон байгаа нэгэн хоолой олж харав. Тэнд очиж хөл, улавч, нүүр гараа угааж аваад алган дээрээ тосож жаахан ус уучхаад хоолойн цаад талд гарч суулаа. Гуньж гутрах цагт үхэж далд орохоос өөр юм санаанд ордоггүй билээ. Хаана ч яадаг юм бэ, сууж байгаад л үхэж орхиё. Намайг үхэхэд тэрэгчин явж очоод л Каннаад хэлнэ биз. Каннаагийн нар гарна биз. Гэхдээ ертөнцийг хуурахын тулд нүдэн дээрээ нэг алчуур тавьж үзэх вий. Хүүхдүүдийн хувьд ч наадах тоглоом л байж өгвөл эх хамаа алга. Тэд уйлах харамсахаа юу мэдэх билээ. Гоовиндийд бас нэлээд эртний юм санаанд нь орлоо. Тэр хадам эхийгээ амьд, Каннаа одоогийнх шигээ ингэж дэвдэггүй байх үед хадам эхийн үг ярианаас их хал хориг авдаг байж. Харин өнөөдөр бодоход хадам эхийн нь тэр үгс үнэн хатуу үгс байжээ. Ингэхэд санаанд нь, төрсөн эхийн нь тухай бодол орлоо. Төрсөн эх минь амьд байсан сан бол би өнөөдөр ийм байдалд орох уу? Хайр ивээл дүүрсэн эхийн өлзийт өвөр байсан газарт тэр ер газардахгүй байжээ. Эх нь хүний хийвэл зохих юмыг дүүрэн биелүүлжээ. Энэ бүхэн одоо нэгэнт өнгөрсөн хэрэг болжээ. Одоо түүний өмнө цаашдаа яана вэ гэдэг ганцхан бодол босож ирлээ. Цаашдаа яахыгаа л одоо тэр бодох хэрэгтэй боллоо. Хэрхэн яаж амьдрахаа шийдэх хэрэгтэй. Маргаашаас эхлэн амьдрахын эрхээр даяанчийн юмыг худалдан гүйхэд ч ичих юм алга. Их бодож л хүмүүс түүн рүү хуруу чичин зааж «хараач, өнөө Каннаагийн чинь эхнэр энэ гүйж явааг нь» гэж жиг жуг ярилцана биз. Гэхдээ заавал энэ хотод байгаад байх ямар алба байна. Хүн таньж, зүс мэдэхгүй хүмүүстэй өөр хот руу явчхаж болно шүү дээ. Арав, хорин рупи олоод амиа борлуулаад байна гэдэг чинь тийм хэцүү хэрэг биш. Хөлс хүчээрээ олсон юмаа идэж хэрэглэчхээд явж байхад хэн намайг юу гэх юм бэ? Энэ Каннаа намайг л тэжээж яваа их ачтай хүн гэж өөрийгөө боддог шиг байна. Тэгвэл тэргүйгээр би өөрийгөө яагаад тэжээж чаддаггүй билээ гэж Гоовиндий элдвийн юм бодож суулаа.

	Тэгтэл Мехтаа түүн рүү ирж яваа харагдлаа. Гоовиндий сандрав. Тэр уг нь хэнтэй ч үл уулзахыг хүссэн билээ. Хэнтэй ч ярилцахыг мөрөөдсөнгүй. Тэгтэл энэ хүн тулаад ирдэг. Өвөр дээр байгаа хүү ч уйлаад эхэлдэг. Одоо яана вэ!

	Мехтаа хүрч ирээд гайхсан дуу гаргаж,

	— За, өдий орой болсон хойно та чинь энд юу хийж яваа бил ээ? гэж асуухад Гоовиндий хүүгээ дуугүй болгох хоорондоо 

	— Таны ирсэн шиг л яваад ирэхгүй юу гэж хариулав.

	Мехтаа инээмсэглэв. 

	— Миний хэрэг бол өөр асуудал. Яагаад гэвэл би бол өөрийн гэсэн тухтай орон гэр байхгүй гэрт гадаагүй золбин нохой шиг тэнэж явдаг хүн байхгүй юу. Аль вэ та наад хүүгээ надад өгөөдөх. Би дуугүй болгоодохъё.

	— Та чинь бас ийм урлаг сурчихсан болж байна уу?

	— Удахгүй шалгалт өгөх болж байгаа учир сурч байгаа юм.

	— Өө тийм үү. Тэгээд шалгалт чинь хэр зэрэг ойртсон бэ дээ?

	— Би бэлтгэлээ л хийж байна. Бэлэн болсон цагтаа л орж орхино доо. Ялихгүй нэг муу дипломын төлөө уншиж хөөцөлдсөөр явтал ч нүд амаа алж яваа хүн дээ. Энэ чинь нэг ёсны амьдралын шалгалт юм шүү.

	— Сайн хэрэг байна. Таны ямар зэргээр дипломоо хамгаалахыг чинь би үзэх юм байна даа.

	Гоовиндий хүүгээ түүнд өглөө. Мехтаа хүүг авч дээш доош нь эв хавгүйхэн  хэд хэд хөдөлгөсөн чинь харин нөгөөх хүү дуугүй болчихлоо. Тэр, хүүхэд шиг хөөрөн, — За хар аа биз дээ? Ямар тарниар дуугүй болгочихлоо гэж санаж байна даа? Би одоо нэг хүүхэд олж авахад болчихсон байгаа биз? гэж асуухад Гоовиндий тоглоом болгож, — Хүү ч авчир, хүүхэн ч авчир гэлээ.

	Мехтаа инээмсэглэх авч горьдлогогүй байдлаар толгой сэгсрэн, 

	— Тийм бэлэн авгай ч надад олдохгүй шиг байна аа гэв.

	— Яагаад тэр бил ээ? Хатан Маалдий яачихаа вэ. Зүс царайлаг, эрдэм боловсролтой сайхан хүн шүү дээ. Өөр ямар хүн авах гэсэн юм бэ?

	— Миний авах авгайд байвал зохих нэг чухал чанар л Маалдийд байдаггүй юм л даа.

	Гоовиндий түүний муу хэлэлтийг нь улам лавлуулах санаатайгаар, 

	— Түүнд болохгүй юм юу байгаа бил ээ, ярь л даа? Зүсэн бүрийн эрвээхэй эргэлдүүлж байдаг сайхан л цэцэг харагдах юм. Одоогийн эрчүүл чинь харин ийм л хүүхэнд дуртай болсон юм биш үү? гэж асуув.

	Мехтаа хүүхдийн гараас сахлаа зайлуулах зуураа, 

	— Миний эхнэр бол үүнээс жаахан өөр чанартай хүн байх ёстой. Тийм л хүнийг би бишрэн шүтэж чадна гэж хариулав.

	Гоовиндий инээдээ барьж чадсангүй.

	— Тэгвэл та чинь хүний охин бус хүчит лусын онгон шүтээн хүсэж явдаг болох нь уу? Тийм юм танд энэ хорвоогоос олдохгүй байлгүй.

	— Үгүй, ийм хүүхэн энэ хорвоод байтугай энэ хотод ч байна.

	— Тийм үү? Би ч гэсэн түүнийг чинь үзээд үлгэр дуурайлыг нь нэг аваадах юм сан.

	— Та түүнийг сайн мэднэ. Тэр нэг бумтны эхнэр. Гэсэн хэр нь найр наадам, савсаг завхай явдал гэгчийг мэддэггүй. Халамжгүй сэтгэл хатуу доромжлолыг амслаа ч гэсэн эхнэр хүний ариун үүргээсээ няцдаггүй, эх гэсэн тавцан дээрээ гуйвшгүй зогсож бүх амь амьдралаа түүнд зориулсан тийм л нэг амьд шүтээн болсон хүн дээ.

	Гоовиндий өөрийгөө хэлж байна гэдгийг гадарласан боловч мэдээгүй байдал үзүүлэн,

	— Ийм авгайг та магтдаг юм уу? Тэр чинь тийм л их сайхан хүндэтгэмээр авгай юм бол тантай суусан бол бүр ч сайхан болох байж дээ гэхэд Мехтаа гайхсан дуугаар,

	— Та түүнийг бас их өргөмжлөв өө гэж асуув.

	Гоовиндий, — Таны ярьж байгаа хүндэтгэм шинжүүд чинь одоо үеийнхэнд бол инээдмийн юм.

	— Үгүй, энэ шинжүүд бол аль ч үед амьдран, хэнд ч болов хүндэтгэгдэж байх тийм нандин зүйл. Харин эрэгтэйчүүд л үүнийг эвдэж хаях гээд байдаг юм.

	Өөрийгөө магтаж байгаа явдалд Гоовиндийн дотор далай болж зүрх түг түг цохилно. Одоо түүний сэтгэлд Мехтаа шиг сайн хүнгүй болж түүний магталтаас уяран согтов.

	— За тэгвэл хоёулаа одоо явъя. Та тэр хүнээ надад заагаад аль.

	Мехтаа хүүгийн хацар дээр хошуугаа тавин,

	— Тэр хүн энд сууж байна гэхэд, 

	— Хаана? Би харахгүй байна.

	— Тэр хүнтэй чинь би ярьж сууна шүү дээ гэлээ.

	Гоовиндий таг таг хөхөрч,

	— Та энд надаар тоглоом хийх гэж ир ээ юу? гэж асуув.

	Мехтаа итгэл төгс байдал үзүүлэв.

	— Гоовиндий гуай минь, та намайг битгий буруу ойлго. Өөрийгөө ингэж дорд бүү үз. Энэ хорвоод миний итгэл сүжиг төрж явдаг хэдхэн хүний дотор та үнэхээр орж явдаг юм. Таны тэр тэсвэр хатуужилтай, чин үнэнч, ёс зарчимч, хайр сэтгэл чинь юутай ч зүйрлэшгүй үнэтэй зүйл мөн. Амьдралд хамгийн жаргалтай юм юу вэ гэж асуух юм бол би тань мэтийн үнэнч хүмүүсийн үйл амьдралын үр шимийг амсах явдал мөн гэж би хэлэх болно. Миний хүндэтгэвэл зохих эмэгтэйн үнэн дүр суварга бол та мөн.

	Гоовиндий өөрийгөө магтуулсандаа баярлаж нүдийг нь нулимс цайлав. Тэр энэхүү итгэл сүжгийн дуулга өмссөндөө ямар ч гай зовлонг туулан гарах зориг хүчтэй болчихсон шиг боллоо. Бүх бие нь баярын галд түлэгдэн догдлов.

	Тэр баярласнаа нуун ядаж,

	— Та уг нь гүн ухаантан болсонд орвол яруу найрагч болсон бол дээр байж гэв.

	Мехтаа цайлган байдлаар инээмсэглэв. 

	Гүн ухаангүйгээр яруу найрагч болдоггүй. Гүн ухаан бол яруу найрагч болохын завсрын өртөө мөн.

	— Тэгвэл та одоо яруу найрагчийнхаа өртөөн дээр хүрчихсэн яваа юм шив дээ. Харин тэгэхдээ яруу найрагч хүн ертөнц дээр хэзээ ч жаргал амсдаггүй гэдгийг та мэднэ биз дээ?

	— Ертөнцийн зовлон гэж үзсэн зүйл яруу найрагчид жаргал байдаг юм. Орчлон ертөнц, эд хөрөнгө, өнгө зүс, эрх чадал, овжин ухааны манцуйн дотор хумигдан ордог бол эд бүхэн яруу найрагчийг яаж ч чаддаггүй. Харин яруу найрагчийг татах гол зүйл бол унтарч мөхсөн буюу ундарч оргисон, хөөрч баярласан зүрхний нулимс байх ёстой билээ. Энэ зүйлүүдэд сонирхолгүй болсон үед хүн яруу найрагч байхаа больдог. Гүн ухаан, бүхний нууцыг зөвхөн ил гаргаж ярих төдий байдаг бол яруу найрагч нь түүнийг дүрслэн товойлгоход шунадаг. Би таны хэд хэдэн шүлгийг уншсан. Түүнд чинь сэтгэлийн хэчнээн их хөдлөл, догдлол, уянга орсныг би сайн хэлж чадахгүй байна. Орчлон хорвоогийн бүхий л худал хуурамч явдлыг та илчлэн тавихыг оролдсон л байна билээ.

	Гоовиндий, — Тийм биш ээ, Мехтаа минь, та эндүүрч байна. Ийм авгайчуул танд захаас аван замаар дүүрэн олдоно. Би бол харин тэднээс чинь хол хоцорсон хүн. Над шиг эр нөхрөө баярлуулж чаддаггүй, өөрийгөө түүнийхээ аясаар байлгаж чаддаггүй тийм эхнэр хүн гэж бий юу? Би ийм урлагийг Маалдийгаас сураасай гэж заримдаа бодож байдаг юм. Миний амжилт олоогүй газар тэр олсон байдаг. Би өөрийгөө ч өөрийн болгож чадахгүй байхад тэр өөр бусдыг ч гэсэн өөрийн болгочхож чаддаг хүн. Энэ бол хүний бас нэг онцлог чанар биш үү.

	Мехтаа, — Энэ ч нэг их сайн чанар болох нь ч юү вэ. Миний бодлоор бол галзуу согтуу болгодог архийг зарим хүн цангаа гаргаж амьдралыг өгөгч уснаас дээр гэж үздэгтэй л адил юм биш үү?

	Гоовиндий, — Ямар ч байсан хүн усыг хувин саваар нь олдоход нэг их юманд боддоггүй мөртөө аяга архины төлөө гэр орон эдлэн хөрөнгөө хамаг байдгаа зарж үрэхэд хүрч байдаггүй сэн бил үү. Тэгээд бас архины аль хүчтэйд нь дурлахыг нь яана аа. Таныг ч гэсэн архинд баахан сүжигтэй гэж би дуулсан юм үнэн үү?

	Зарим үед хүний сэтгэл үнэн ёс, шашин төрд ч эргэлзэх тийм горьдлогогүй байдалд ордог явдал бий. Ийм байдал Гоовиндийд ирсэн байлаа. Харин Мехтаа ийм байдалд ороогүй билээ. Гагцхүү Гоовиндийн саяын тавьсан асуудал дээр бүх анхаарал нь төвлөрсөн байлаа. Тэр архи дарсанд дуртай тухайд ямар том сургаал онол уншиж байхдаа юу ч бодож энэ тухайдаа ичих зовохыг мэддэггүй байжээ. Харин саяын энэхүү асуулт нь түүнийг балмагдуулан ичээв. Тэр гүн ухааны ямар ч асуултад өгөх хариу түүнд бэлэн байдаг бол харин энэхүү зөөлөн үрэлтэд өгөх хариу үл санагдана. Хэзээ яагаад архинд орчихсоноо бодон тэр харамсан гэмшив. Нүүр нь улайж 

	— Тийм ээ, авгай минь, энэ миний буруу гэдгээ би хүлээж байна. Архины хэрэг гэж чухам юу болох, ямар хор уршиг тарьдаг болохыг би өөрөө өөртөө ойлгуулж энэ хар нүглийг тэвчиж чадахаар байна. Би үүнээс хойш ганц ч дусал архи энэ улаан хоолойгоор давуулахгүй гэдгээ танд тангараглая гэв. 

	Гоовиндий, — Та юу ярьж, яаж байгаа чинь энэ вэ, Мехтаа минь. Би таныг ингэнэ гэж ер санасангүй, зүгээр л асуучихсан юм. Би бүр зовж байна.

	— Үгүй ээ, та хүнд зөв зам зааж өгсөндөө баярлах хэрэгтэй. Үүнд зовох юм байхгүй.

	— Би танд юм заачихлаа гэж үү? Харин би танаар л замаа заалгая гэж бодож байна.

	— Надаар уу? Танд их баярлалаа.

	Гоовиндий хоолойгоо зангируулан,

	— Тийм ээ. Надад өөрийнхөө явдлыг яриад зөвлөчихмөөр хүн танаас өөр санагдахгүй байна. Хэдийгээр хүнд тэр болгоныг хэлэх хэрэггүй авч яах вэ таныг итгээд бүгдийг ярьж орхиё. Та миний ярьсныг зөвхөн дотроо л шингээгээрэй. Үнэндээ гэхэд миний амьдрал одоо сууна гэхэд хүнд болоод байна. Өдий болтол би тэвчдэгээ тэвчлээ. Одоо цаашдаа чадахгүй нь ээ. Болохгүй юм болгон Маалдийгаас болж байна. Би яаж ч тэмцээд дийлж чадсангүй. Таны нөлөө түүнд их гэдгийг би мэдэж байна. Тэр таныг хүндэтгэдэг шигээ өөр хүнийг тэгж үздэггүй. Ингэхлээр та намайг ямар нэг аргаар түүний савраас гаргаж өгөх юм бол би таны ачийг насан туршаа санаж явах болно. Одоогоор миний хамаг хувь заяа түүний гарт атгагдсан байна. Хэрэв та чадах бол намайг өмгөөлөн хайрлаж аль. Би өнөөдөр гэрээсээ хэзээ ч буцаж ирэхгүй гэдэг андгай тавиад гарсан. Хайр энэрлийн бүхий л торыг зад татан хаяхаар анх зориглон гарсан авч эх хүний сэтгэл гэдэг чинь яаж ч болдоггүй тун ч сүрхий юм байна. Амьд яваадаа хайрын сэтгэлийг эвдэнэ гэдэг эмэгтэй хүнд байдаггүй юм байна, Мехтаа минь. Би өнөөдөр болтол зовлон шаналангаа зөвхөн өөрийнхөө дотор нуун дарж явсан юм. Харин өнөөдөр л таны өмнө дэлгэж байгаа минь энэ. Маалдийгаас Каннааг салгаж намайг тэдний гарт үрэгдэхээс аварч өгөөч гэдгийг би таны өмнө хормой дэвсэн гуйж байна... гэж ярьсаар дуу нь нулимсан далайд живэн тасрав. Тэр эхэр татан уйлна.

	Мехтаа өөрийгөө хүний амьдралыг аврагч ийм сүрхий хүн гэж өндөрт өргүүлж байсан удаагүй билээ. Францын академиас түүний зохиолыг энэ зууны хамгийн дээд зэргийн бүтээл гэж үнэлж түүнд баяр хүргэж байсан үед ч тэр түүнийг тийм өндөрт санаж байгаагүй билээ. Чин үнэнч сэтгэлийн суварга гэж үзэн биширч явсан тэр хүн нь өнөөдөр түүний өмнө гуйлга гуйн зогсож байна. Уг нь Мехтаа өөрөө түүнээс амьдралын нууцаар зөвлөгөө авна гэж бодож явсан билээ. Энэ үнэлэлтэд бахархах сэтгэл төрж түүний дотор нь уул нурууг ч буулган чадах, тэнгис далайг ч сэлэн чадах тийм их хүч чадал ороод ирсэн юм шиг санагдав. Гэнэн хүүхэд модон дээр мордчихоод түүнийгээ агаарын хөлгөн дээр гарчихсан юм шиг санадаг тийм хөөргөн согтолт түүнийг эзлэн авлаа. Уг ажил хэчнээн төвөгтэй болохыг ч тэр ер анзаарсангүй. Өөрийнхөө чин зоригт хэчнээн их харш болохыг ч огт бодож үзсэнгүй. Гоовиндийг тайтгаруулсан дуугаар, 

	— Тэр таныг тийм их зовоож явсныг чинь би ер мэдсэнгүй. Энэ бол миний ухах санаа, харах нүд, бодох тархины минь сулаас болжээ. Таны ингэж зовж явна гэдэг чинь юу гэсэн үг билээ гэв.

	Гоовиндий, — Гэхдээ, Мехтаа минь, арслангийн амнаас анг нь булааж авах гэдэг тийм ч амаргүй гэдгийг санах хэрэгтэй.

	— Эхийн сэтгэл гэдэг бол эх болсон газар дэлхийн хөрстэй ижил. Түүнд жимс ч ургуулж болно. Өргөс ч ургуулж болно. Гагцхүү хэрэглэсэн үрээс л хамаарна.

	— Өнөөдөр ямар гайгаар үүнтэй уулзаж орхив доо гэж та гэмших байх даа.

	— Харин өнөөдөр л надад амьдралын үнэнхүү жаргал олдож байна гэж хэлбэл та лав үнэмшихгүй биз. Яагаад гэвэл би хэнд ч ингэж үнэлэгдэж ийм өндөр итгэл найдвар хүлээж яваагүй билээ.

	— Би танд мөн ч хүнд ачаа ачлаа даа.

	Мехтаа итгэл төгс дуугаар, 

	— Таныг ийм хүнд байдалд байгааг чинь сонсоод сэтгэл минь их зовж байна. Би танд үйлчлэхэд бэлхэн байна гэдгээ хэлсэн билээ. Таны сайны төлөө амиа өгсөн ч би өөрийгөө хувь заяатайд тооцох болно. Үүнийг та хоосон шүлгийн урсгал гэж бүү бодоорой. Голын минь үнэн үг гэж бодогтун. Амьдралын минь чин зорилт юу болохыг би танд ярья. Би байгалийг биширч суудаг тул хүнийг байгалиас заяасан үнэнхүү шинж болох баясаад инээдэг, харамсаад уйлдаг, уурлаад ширүүсдэг яг л тийм байдалд нь үзэхийг хүсдэг. Харин зовлон, жаргалыг үгүйсгэдэг, уйлах харамсахыг өөдгүй урвагар, инээж баясахыг хөнгөн хийсгэлэн гэж үздэг хийсвэрлэгчдийг би хүлээн зөвшөөрөхгүй. Амьдрал бол баясал зовлонгоор дүүрсэн хүрээлэн мөн. Муу санаа, өс хонзон, хорсол тэмцэл дүүрсэн амьдралд зөөлөн цайлган, шулуун шударга юмны байх байр байдаггүй. Би өнгөрсөн юмны хойноос нэг их зовдоггүй хүн. Бүх юмаа л одоодоо зориулдаг. Ирээдүйн зовлон аймхай болгоно. Өнгөрсний ачаа нуруу хугална. Тэгэхээр хүн байгалиас заяахдаа тийм хүчирхэг болгоогүй болохоор өнгөрсөн, ирээдүй, одоог нэгмөсөн овооруулах хэрэг юу билээ. Бид олон үеийн зан заншил, ёс суртахуун, түүхийн балмад явдлуудаар өөрсдийгөө ачаалан дарагдаж суухын хэрэг юү байна. Өнөө үед заримдаа хамтран зүтгэх ах дүүгийн замаар хүний хувь заяаг шийдвэрлэхэд зориулагдах ёстой хайран сайхан хүч маань харин хуучнаас өвлөгдөн ирсэн өшөө хонзон авах, өв хөрөнгийг булаацалдах асуудал дээр зарагдан үрэн таран болж байна. Мөн тэрчлэн ялж төгсөж бурхан болох, явж очиж диваажинд төрнө гэж хүч чадлаа зарах нь инээдмийн хэрэг мөн. Ер нь бурхан шашинд бишрэн төөрөлдөнө гэдэг бол хүн төрөлхтнийг хүйсээр нь бузарлан тэмтэрнэ гэсэн хэрэг. Үнэн чанартаа хаана үнэн амьдрал, хайр дурлал, хөгжил баясгалан байна вэ тэнд л амьдралыг жаргалтай байлгах бурхан байгаа нь тэр бөгөөд тэнд л диваажин байгаа нь болой. Уруулд чинь инээд, нүдэнд чинь нулимсгүй болсон цагт сая чи ялан дийлж байгаа нь тэр болой гэж бурхны номтнууд сургадаг билээ. Тэгвэл чи инээж чадахгүй, уйлж чадахгүй бол хүн биш байх болно гэж би хэлэх байна. Хүн төрөлхтнийг бяц шахахын төлөөнөө ухаан бол ухаан биш. Энэ бол тээрмийн чулуу мөн. За уучлаарай. Би танд сүрхий том лекц уншчих шиг боллоо. Одоо орой ч болчхож. Би таныг хүргэж өгье, хүү чинь ч миний өвөр дээр унтаж орхиж.

	— Зүгээр, би тэрэгтэй яваа.

	— Тэргээ явуулчих л даа.

	Мехтаа тэрэгчний нь хөлсийг төлөөд явуулах гэтэл Гоовиндий

	— Та намайг хааш нь хүргэх гэж байна? гэж асуухад Мехтаа, 

	— Яагаа вэ, гэрт чинь гэж хариулав.

	— Тэр миний гэр биш болсон шүү дээ, Мехтаа минь.

	— Юу? Ноён Каннаагийн гэр үү?

	— Үүнийг асуугаад яах вэ. Тэр одоо миний гэр биш. Дарлал, доромжлолоос өөр юм заяадаггүй гэрийг чинь өөрийн гэж үзээд яах вэ.

	Мехтаа үнэн голоосоо зовсон дуу гаргаж,

	— Үгүй ээ Гоовиндий гуай минь тэр чинь таны үүрд амьдрах гэр. Та тэр гэр орныг буй болгохоос нь авхуулаад гал голомтыг нь сахин хоцрох хүний нь буй болгох хүртэл өөрийнхөө амь биеийг зориулсан хүн. Та тэр гэр орны амь сүнс нь мөн. Хэрэв амь сүнс нь гараад явчихвал тэр гэр орон яаж амьдрах билээ. Эхийн өндөр бахархал ч танд байх ёстой. Эхийн үйл бол амьдрал өгөгч мөн. Эх хүний гарт хэн ч халдаж, хэн ч эвдэж чадашгүй тийм амьдруулах хүч чадал бий. Амь болсон эх хүнд гэрийн дотор хувийн эзлэх байр суурь байх ёстой байх бөгөөд байх байхдаа их хүндтэй эрхэм суудал байх билээ. Та түүнд өөрөө боловсорсон хүн хойно. Харин зөвхөн хэлэхэд...

	— Уг нь би зөвхөн эх хүн биш бас эхнэр хүн юм сан даа.

	Мехтаа нэг мөч хэртэй чимээгүй сууснаа,

	— Тийм ээ, та эхнэр хүн. Эхнэр хүн чинь л эх хүн шүү дээ. Хүн хүний эх болсны дараагаар л бүх үйл ажил нь эхийн сэтгэлээр хөтлөгддөг гэж би үздэг. Дэлхий дээр эхийн сэтгэл шиг тийм хатуужил тэсвэртэй, хайр энхрийлэлтэй чин үнэнч бүхнийг уяруулан дагуулагч хүчтэн байхгүй. Нэг үгээр хэлбэл эхийн сэтгэл бол амьдралын төлөө тэмцлийн явцад гарах хүнч чанарын хамгийн дээд зэргийн охь мөн. Та ноён Каннааг өөрийн гэсэн ухаангүй амьтан гэж бод. Түүний хэлэх ярих, хийж үйлдэх нь энэ хэдхэн хоногийн согтуурлаасаа л болж байгаа юм. Гэвч түүний согтуу олон хоногоор үргэлжлэхгүй. Тэр таныг бишрэм сахиус гэж үзэж урд чинь бөхийх үе удахгүй ирнэ гэж ятган өгүүлэв. 

	Гоовиндий хариу юу ч дуугарсангүй. Аажмаар босож тэрэгний зүг алхав. Мехтаа түрүүлж очин тэрэгний нь хаалгыг онгойлгов. Гоовиндий суулаа. Тэрэг хөдлөв. Тэд дуугүй сууцгаасаар байлаа.

	Гоовиндий үүдэндээ очоод буухыг нь чийдэнгийн гэрэлд харвал нүдэнд нь нулимс бүрхсэн байлаа

	Хүүхдүүд нь «Ээж ээ, ээж ээ» гэж хашхиралдан гэрээсээ гүйн гарцгааж зуурч авлаа. Гоовиндийн нүүр эх хүний бардамналаар гэрэлтэв. Тэр Мехтаа руу хандан,

	— Танд их баярлалаа гэж хэлээд толгойгоо гудайхад нулимсан дусал хацар дээгүүр нь өнхөрч байгаа харагдав.

	Мехтаагийн нүдэнд ч нулимс цайлав. Ийм их өгөөмөр хөрөнгө дотор байж байгаад эхнэр хүн ингэж ч зүдэрч явах гэж дээ!

	
АРВАН ЕС

	Мирзаа Куршээдийн эзэгнэлд клуб ч бий, шүүх ч бий, цэнгэлдэх хүрээлэн ч бий. Эдгээр газруудаар өдөр бүгд хүн үймэлдэн байна. Гудамж тойронд зайтай газаргүй тул Мирзаа хотын захад нэгэн хэсэг газар авч түүнийгээ цэнгэлдэх хүрээлэн болгон засуулсан бөгөөд тэнд тогтмол зуугаад хүмүүс барилдааны сургууль хийж байдгийн дотор Мирзаа ч өөрөө байж байдаг байлаа. Мөн энэхүү талбайд нутгийн тавт чуулж хархүү, хүүхэн болон бэр хадмуудын заргыг тасалж байдаг байлаа. Нэг үгээр хэлбэл уг талбай нь тэр хавийн нийгэм олон түмний болон улс төрийн хөдөлгөөний төв нь болжээ. Энд өдөр тутам хурал цуглаан, жагсаал ёслол ч болдог байлаа. Өнгөрсөн нэг цуглаанаар Маалдийг Хотын конгрессын хорооны даргаар сонгосноос хойш энэ газрын нэр сүр бүр ч гарч өгчээ.

	Гообар энд байсаар жил гаруй боллоо. Тэр одоо өнөө гэнэн цайлган хөдөөгийн хүү биш боллоо. Тэр хорвоог их багаар харлаа. Орчлон ертөнцийн ов залийг ч мөн жаахан жуухан гадарлах боллоо. Ганц зоос ч болсон тооцох, хувиа хичээн бээрэх, ажлаас ухарч буцаж зориг алддаггүй зэрэг хөдөөгийнхөө чанараа өдий болтол тавиагүй боловч хотын салхи түүнд халдчихжээ. Тэр анхны саруудад ажил гэхээс өөр юм мэдэхгүй дундуур шиг гэдэстэй яваад байснаараа хэд гурван мөнгө хурааж амжжээ. Гэвч сүүл сүүлдээ өргөст хэмх, вандуй, тараг зэргээр гэдсээ цатгах боллоо. Мөнгөний илүүг нь харж хуучин ажлаа ч орхилоо. Тэгээд зуны халуунд бол жимсний шүүс, мөс цас зарах, өвлийн хүйтэнд бол халуун цай зардаг нэг жижигхэн вандан замын хажууд нээжээ. Өгч авах дээрээ үнэнч байсан тулд хүмүүс түүн дээр ихэд цугларч гүйлгээ сайтай байдаг байжээ. Өдөртөө хоёр гурван рупигээс доошгүй орлоготой байх боллоо. Англи маягаар үсээ засуулж, нарийн даавуугаар хувцас хийлгүүлж, урт хар гутал өмсөж, улаан ноосон нөмрөг хөдөрч, янжуур сорсхийн, янзтай суух боллоо. Хурал цуглаанд ирж очдог байснаас хууль ёс ч бага сага гадарлах болов. Удам гарал, улс орон гэдэг юу болохыг ч ойлгож эхлэх болов. Хуучны хэв ёсыг сахих, олон түмнээс айж сүрдэх нь бага болоод ирлээ. Өдөр бүгд шахам болдог хурал хуй нь түүний сэтгэх санааг улам тавьж өгөв. Түүний үхтлээ айж нааш зугтан гарсан хэргээс нь илүү ноцтой хэрэг явдал байнга л гарч байдаг юм байна. Гэвч хүмүүс зугтаж оргож сүйд болдоггүй л юм байна. Тэгэхэд тэр тийм өчүүхэн хэрэг хийсэн мөртөө яахин ингэж айж ичиж нүүр буруулан зугтсан билээ.

	Энэ хооронд тэр гэртээ нэг ч зоос явуулсангүй. Тэр үзэхдээ эцэг эх нь мөнгө сан зарахыг мэддэггүй, хэдэн мөнгө гартаа ормогц л тийм ч юм, ийм ч юм, тэр ч өр, энэ ч зээл гээд л тал тал тийш нь цацчихаад ямар ч үр ашиггүй хийсгээд хаячихдаг улс билээ. Тэгэхээр тэд нарт мөнгө явуулахад яах билээ гэдэг ажээ.

	Гообар одоо амьхандаа бас бяцхан мөнгө хүүлэгч болжээ. Ойр хавийн нь тэрэгчин, чаргачин, угаалгачин, зөөгчид түүнээс хүүтэйгээр мөнгө зээлэх болжээ. Энэхүү арван нэг, хоёр сарын дотор тэр өөрийнхөө үнэнхүү хичээл зүтгэл, эр чадлаараа нүхээ ухаад авчээ. Одоо Чуниаг эндээ авчрах талаар бодох боллоо.

	Үд дунд өнгөрч байлаа. Гообар гудамжинд байдаг цорго дээр очиж биеэ угаачхаад оройнхоо хоолонд бэлтгэн төмс буцалган суутал Мирзаа үүдэн дээр хүрч ирлээ. Гообар одоо түүний зарц биш, гэлээ ч гэсэн дассан сурснаараа хирдхийн цочиж угтан бослоо.

	— Та юу гэж явна даа, эзэн минь? гэж асуухад Мирзаа зогсоо чигээрээ,

	— Чамд хэд гурван юм байвал өгч байна уу? Гурван өдрийн турш хундагаа хуурай байлгачихсан чинь өнөөдөр бүр болж өгдөггүй. Хэцүү байна гэлээ.

	Гообар үүний урьд хоёр гурван ч удаа Мирзаад мөнгө зээлсэн боловч түүнийгээ одоо болтол нэхэж авч чаддаггүй. Мирзаа аваад өгөхийгөө мэддэггүй. Мирзаагийн гарт мөнгө ч тогтдоггүй бөгөөд энд тэндгүй ууж согтуураад үрээд хаячихдаг хүн билээ. Хармаандаа мөнгөтэй явах цаг байдаггүй. Гообар мөнгө байхгүй, өгч чадахгүй гэж хэлж чадсангүй хий дэмий л архи уудгийг нь буруушаан, 

	— Эзэн минь та үүнийгээ орхичхож чадахгүй байна уу? Үүнийг ууснаар танд ямар ашиг унаж байна даа? гэв.

	Мирзаа гэрт нь орж ирэн орон дээр нь ахиулсхийж суугаад,

	— Чи, намайг хаяхыг бодохгүй, дуртайдаа л дандаа ингэж явдаг хүн гэж бодож байна уу? Чухамдаа би чинь үүнгүй бол амьд байж чадахгүй. Чи мөнгөө өгөхөө байчихна гэж бүү зов. Би нэг ч зоос дутаахгүй төлнө гэв.

	— Мөнгөтэй сэн бол танд юуг нь харамлаад байх билээ дээ, эзэн минь.

	— Хоёрхон рупи ч өгч чадахгүй гэж үү?

	— Даанч одоо юм алга байна.

	— Чи бөгжийг минь барьцаанд ав л даа.

	Гообарт ашигтай санагдсан боловч нэгэнт байхгүй гэж хэлсэн үгээ яаж буцах билээ. 

	— Та юу ярьж байгаа юм бэ, эзэн минь? Мөнгө байгаа бол би танд өгөлгүй яах вэ дээ. Юуны бөгж тавих гэвэл Мирзаа бүр аргаа барсан байдалтай болон шалгааж, 

	— Гообар минь, би чамаас дахин хэзээ ч гуйхгүй. Энэ архи гэдэг чинь миний эрхэн дэх юм биш. Би энэ архинаас чинь болж түм бумаар нь үрж гуйлгачин ч болж үзсэн хүн. Одоо дахиад гуйлгачин болсон ч үүнээс гарч чадахаасаа өнгөрсөн хүн. Ийм л бузар дон шүглэсэн хүн дээ гэлээ.

	Гообар байхгүй гэсэн хэвээрээ суугаад байсан тул тэр аргаа баран гарч одлоо. Хотод түүний олон танил бий. Хэчнээн олон хүн түүний дэмжлэгээр баяжсан гэнэ. Хэчнээн олон хүний ядрах цагт тэр тусалсан гэнэ. Гэвч одоо тэр тэдний нэгтэй нь уулзахыг үл хүснэ. Тэр гарт орсон бүх мөнгөө үрж дуусвал сая нэг сэтгэл амардаг хүн.

	Гообар төмсөө хальслав. Нэгэн жилийн эсэргэнд тэр мөнгө сангаа хурааж цугларуулах, зарах үрэхийн урлагт яггүй болжээ. Түүний сууж байгаа энэ өрөө нь Мирзаагийнх билээ. Уг нь ийм өрөөнд хөлстэй суувал таван рупигээс цаашгүй авч жил тойрон энд суухад Мирзаа ч хөлс мөнгө юм нэхсэнгүй, Гообар ч юм өгөөгүй ажээ. Мирзаа уг өрөөнөөс түүнд хөлс мөнгө гэж орлого орно гэдгийг ч огт боддоггүй биз.

	Жаахан байж байтал бас нэг тэрэгчин мөнгө зээлээч гэж орж ирлээ. Нэрийг нь Алаадийнэ гэх бөгөөд мушгирсан хар сахалтай, өрөөсөн нүдтэй хүн байлаа. Охин нь явах гэж байгаа тул таван рупигийн онц хэрэг болжээ. Гообар рупи тутмыг зургаан байсааны хүүтэйгээр зээлэв.

	Алаадийнэ баярласнаа илтгэн,

	— Дүү минь чи одоо хүү, хүүхнээ авчрах юм биш үү? Хэдий болтол гараараа галаа шилээн суух бил ээ? гэв.

	Гообар хотын амьдралын үнэ асар өндөр болохыг тайлбарлан, ийм жаахан орлоготойгоор хотод гэр бүлийн амьжралыг хэрхэн явуулах билээ гэж ярив.

	Алаадийнэ ороосон азуй болгох зуураа өгүүлрүүн: 

	— Бурхан өршөөвөл гайгүй байлгүй дүү минь. Өөрт чинь л амар шүү дээ. Чамд ганцаарт чинь орж байгаа мөнгөөр танай гэр бүл санаа амар амьдарч болно. Эмэгтэй хүний гар гэдэг чинь их арвин байдаг юм. Жишээ нь намайг хар л даа, дүү минь. Би чам шиг ганцаараа байхдаа олсон хэдэн мөнгөө идэж уугаад л хэрийг нь тааруулдаг байсан. Азуй авчих мөнгө ч үлддэггүй байхад. Их сонин шүү. За тэгээд ажил хийж ядарч зүдрээд орой гэртээ эргэж ирэхэд морь хардаа тэжээл усыг нь тавьж өгөх болно. Наанаа байя гуайн мухлаг руу гүйх хэрэгтэй болно. Тэгсээр байтал бүр сүгдээ тултал ядарна. Тэгсэн чинь харин гэрийн хүнийг ирснээс хойш өнөө л мөнгөөрөө нөгөөх л иддэг уудгаа хэрэглээд л харин бие амар, хоол бэлэн байх боллоо. Ер нь эцсийн эцэст хүн чинь амрах жаргахын төлөөнөө л амь зуулга хийдэг шүү дээ. Амрах заяа үзэхгүй бол амь биеэ үрж ажил хийж байхын хэрэг юү байх билээ. Чи ухаан нь гэртээ ингэж сууж төмс вандуй буцалгаж байсанд орвол ажил дээрээ суун ганц хоёр аяга цай ч болсон борлуулж байвал олох долох чинь улам л арвижих болно. Одоо чинь хүмүүс жилийн дөрвөн улиралд цай уудаг болсноос гүйлгээ нь ч тасрахаа байж. Ядаж л шөнө орой хэвтэхэд чинь хөл гарыг чинь дарж барьж өгч биеийн чинь ядаргаа, чилээг гаргаж өгөх болно.

	Энэ үг Гообарын сэтгэлд шингэцтэй оров. Чуниагаа авчирч хамт амьдрахаар шийдлээ. Явах бэлтгэлдээ оров. Гэтэл будгийн баяр болох гэж байгаа тул баярын зүйл авч явах хэрэгтэй болов. Баяр ёслолын үеэр том зүрх гарган жаахан юм зардаг харамч хүмүүсийн адилаар Гообар ч гэсэн гар татсан зүйл зарлаа. Тэр ер нь энд ирсэн цагаасаа хойш буцаж нүүр бардам харихын төлөөнөө сохор зоосыг нэг нэгээр нь хэлхэж байсан билээ. Тэр ээж, дүү Чуниа нартаа нэг нэг саарий, Хоорийд нэг тоодий13 нөмрөгийн хамт авах боллоо. Соонаад үсний тос нэг шил, улавчны хамт, Руубаад япон хүүхэлдэй, Чуниад үсний тос, духны энгэсэг, нүүрийн толь, хүүхдэдээ малгай, усан цэргийн хувцас нэмэрлэн авахаар болов. Рупигээ гаргаж аван зах руу явлаа. Үд болтол бүх юмаа олж авлаа. Үүрэг баглаагаа хийж тавилаа. Гудмын хүмүүс Гообарыг гэр лүүгээ явах гэж байна гэдгийг мэдэцгээв. Эрэгтэй, эмэгтэй хэд хэдэн хүн түүнийг үдэж гаргахаар ирлээ. Гообар тэдэнд гэрээ даалган захиж,

	— Та нарт би гэрээ хаяад явлаа. Бурхан өршөөвөл би баярын маргааш ирэхийг бодно гэлээ.

	Нэг эмэгтэй инээмсэглэн,

	— Эхнэргүйгээр ирж болохгүй шүү. Авчрахгүй бол гэрт чинь оруулахгүй гэлээ.

	Бас нэг хөгшин сургамж болгож,

	— Тийм, чухам бид нар өөр юу гэхэв. Өдий болтол өөрөө галаа шилээлээ. Одоо авчралгүй яах вэ гэж захив.

	Гообар бүгдтэй раам раам гэлцэв14. Тэд нарын дотор хинди ч байлаа, мусульман ч байлаа. Гэвч цөмөөрөө ах дүүс шиг эвтэй найртай зовлон жаргалаа хуваалцаж байдаг ажээ. Бүгдээрээ бие биесээрээ инээдэм наадам хийнэ. Гообар Алаадийнийн мөргөлийг босоо суугаа гэж шогчилно. Гэвч тэр муу юм байдаггүй. Гообарыг явах гэж байна гэж дуулаад цөм инээдэм наадам хийхээр цугларцгаав.

	Ингэж байтал Бхүүрий муу морь тэргээ авсаар ирлээ. Гообар явах гэж байна гэдгийг дуулаад өдрийнхөө ажлыг орхиод иржээ. Гообар тэргэн дээр юмаа ачлаа. Хүмүүс гудмын өнцөг тойртол Гообарын хамт явлаа. Тэд раам гэж салах ёс хийлээ. Гообар тэргэн дээр гарч суулаа. Засмал замаар орсон морины туурай таг таг цохилон шогшиход гэрийн зүг жолоо эргүүлсэн Гообарын зүрх түг түг цохилон баяраар догдолно.

	Бхүүрий Гообарыг гэрт нь хүргэж өгсөн ч дуртай зөвшөөрөх байлаа. Морь нь ч хүч таргатай сайхан амьтан байлаа. Яах ийхийн зуургүй тэд төмөр замын буудал дээр хүрч очлоо.

	Гообар баярласандаа нэг рупи авч Бхүүрийд өгөөд, 

	— Май, гэрийнхэндээ боов аваачаад өгчих гэхэд Бхүүрий баярласан боловч шууд эсэргүүцсэн царай гарган,

	— Чи намайг хүний хүн гэж бодож байгаа юм уу, Гообар минь? Тэргэн дээрээ жаахан авч явсны төлөө би чамаас мөнгө авахдаа тулаа юу. Чиний хөлсөө унагаасан газар би цусаа дусаахад бэлэн байдгийг минь чи ойлгодоггүй юм биз дээ. Би тийм өчүүхэн хүн биш ээ. Наадахыг чинь авлаа гэхэд манай гэрийн хүн намайг амьд үлдээхгүй гэж хариулав.

	Гообар зовохдоо юу ч дуугарч чадсангүй. Тэргэн дээрээс юмаа буулгаж аваад билет авахаар дотогш орлоо.

	
ХОРЬ

	Хаврын сар өвөр дүүрэн үр төлт шинэ амьдрал авсаар айлчлан ирлээ. Амтат жүржийн мод арван зүгт навч нахиагаа дэлгэж анхилуун үнэрийг тархаан цацаж хөхөө шувуу моддын гүнээс уянгат эгшгийн аяыг өргөн сонсгоно.

	Тосгон даяар нишингийн тариалалт ид явагдаж байлаа. Нар хараахан мандаагүй боловч Хоорий талбай дээрээ ирчихсэн байлаа. Дханиа, Руубаа, Соонаа гурав хөрсөнд булж дэвтээсэн нишингийн хэрчдэс талбай руу зөөж Хоорий авчирсан хэрчдэсийг хянгараар жижиглэн хэрчиж байлаа. Тэд нар одоо Даадаадийнийн ажлыг хийж яваа улс билээ. Тэд тариачин биш хөлсний ажилчин болжээ. Даадаадийнэ одоо тэдэнтэй эргэл мөргөлийн биш, эзэн зарцын холбоотой болжээ.

	Даадаадийнэ ирж,

	— Наад гар хөлөө түргэн хөдөлгө, Хоорий! Энэ мэтээр ажиллаж яаж өдрийг барах гэсэн юм бэ гэж зандрахад Хоорий яавал ч яаг гэж,

	— Хөдөлж ч л байна шүү дээ, эзэн минь. Суугаад байгаа юм алга гэж хариу үглэв.

	Даадаадийнэ угаасаа хүнийг өрөвдөх сэтгэлгүйгээр ясыг нь гартал ажиллуулдаг тул түүний дэргэд ямар ч ажилчин хүн тогтдоггүй ажээ. Хоорий энэ занг нь мэдэх авч явах гээд хаа явах билээ.

	Бандид өмнө нь хүглийн зогсож,

	— Хөдөлж хийхэд чинь бас учир бий, хө. Нэг хөдлөхөд цагийн дотор ажлаа дуусгах нэг учир бий. Нөгөө гэвэл өдөржин ч хөдлөөд ганц үүрэг нишингэ булж чадахгүй учир бий.

	Хоорий хорын шүлс залгин гараа ширүүн дориун хөдөлгөх гэсэн боловч хэдэн сараар ходоод дүүрэн хоол идээгүй хүн яахан хол явах билээ. Ихэнхдээ хатуу хүтүү аяганы хийцээр хоногтоо ганц удаа амны заваа гаргах бөгөөд хоёр удаа хоолой руу юм явуулдаг өдөр тоотойхон ажгуу. Ингэхлээр хэчнээн их хөдлөх санаа байвч алсаасаа хариу тасран гар сульдана. Ийм байхад Даадаадийнэ сээрэн дээр мордоотой. Агшин зуур амрах гэхэд аашилж загнаж, харааж ерөөх нь даанч шаналгаатай.

	Дханиа гурван охиныхоо хамтаар нишингийн хэрчдэс үүрсээр хувцас хунар, хөл гар нь нойтон шаварт шалбайтал норсон хүрч ирээд үүргээ буулган түр амсхийн суух гэтэл Даадаадийнэ давхиж ирээд,

	— Энд үзэж хараад суугаад байх юм юу байна, Дханиа! Түргэн босож ажлаа хий! Зүгээр сууж байж мөнгө олохгүй шүү. Хагас өдөржин явж явж ганц үүрэг авчирч байна уу? Энэ янзаараа бол та нар өнөөдөртөө багтааж тэр хэрчдэсийг зөөж дуусах ёргүй гэж зандрахад Дханиа урдаас нь хөмсөг зангидан босож, — Жаахан амьсгаа ч авхуулахгүй санаа байна уу? Эзэнтэн минь. Бид хүн шүү дээ. Таны ажлыг хийх болсноороо бид үхэр шар болчхоогүй байна. Өөрөө явж очоод нэг боодлыг үүрээд ир. Тэгээд ямар болохыг нь үз гэж хариулав.

	Даадаадийнэ шатаад явчихлаа.

	— Би та нараар ажлаа хийлгүүлэх гэж мөнгө өгч байгаа болохоос амрааж жаргаах гэж өгөөгүй. Амарч суух юм бол тэр гэр орондоо харьцгаа.

	Дханиа цааш юм хэлмээр байсан авч Хоорий хажуугаас нь зандран хориглов.

	— Чи яагаад дуугүй явдаггүй хүн бэ, Дханиа? Юу гэж эзний өөдөөс хэдэрлэх гээд байгаа юм бэ? гэхэд, 

	Дханиа, — Явж л байна шүү дээ. Явж байгаа шард шилбүүр өгөхийн хэрэг юү байгаа юм бэ гэвэл, Даадаадийнэ улаан нүд гарган,

	— Чи одоо болтол номхроогүй л байна уу, гайгүй. Олмыг чинь чангалаад өгөхийн барагтайд буугаад ирэх вий гэхэд Дханиа дуугүй байж чадсангүй.

	— Гуйлга гуйж л хаалган дээр чинь очихгүй дээ гэлээ.

	— Энэ ёроороо бол чи гуйлга гуйхгүй хаашаа гарах вэ дээ гэж Даадаадийнэ басамжилсан байдалтайгаар хэлэв.

	Дханиад хэлэх хариу бэлэн байсан авч Соонаа түүнийг гараас нь чирэн нуурын зүг авч одлоо. Үгүй бол үг хэтрэх байлаа. Дханиа эргэж харан харан,

	— Гуйлга гуйх бол чи л гуйна даа. Бид хөдөлмөрч улс болохоороо хаана л бол ажил хөдөлмөр хийгээд ходоодоо тэжээчхэж чадна гэж хашхирав. Эцэст дуу хүрэхгүй холдох үед Дханиа сая тайтгарлаа.

	Соонаа эхийгээ зэмлэн,

	— Ээж минь жаахан дуугүй явж үз. Та ер нь боломжоо олж ярихад яадаг юм бэ? Юм л бол тулж байх юм гэв.

	Хоорий ууртаа галзуурсан юм шиг загнан хянгараа өндөр өндөр далайн нишингийг овоо болтол хэрчиж хаялаа. Дотор нь ноцож байгаа хор шараас нь ер бишийн хүчин чадал бадран гарлаа. Санаа гэхэд дотор нь байсан зовлонгийн ус уур болон шахагдаж уурын хөдөлгүүр мэт хүчин чадлыг өгч байгаа мэт ажгуу. Нүд нь харанхуйлж газар шаргалтаж толгой эргэх авч гар нь ядрах цуцахаа мэдэхгүй машин мэт хөдөлнө. Бүх биеийн нь хар хөлс гуяа даган урсаж амнаас цагаан хөөс цахран, чих толгойд дүнгэнэх дуун гарах авч үл хайхран дотор нь ямар нэг буг шүглэсэн мэт зогсолтгүй хөдөлнө. Гэнэт ухаан балартан пидхийтэл газар ойчсоноо мэдэв. Тэнцэн босох гэж хоосон агаарт гар сарвалзуулан зүтгэсэн боловч ухаан алдан доош унав. Хянгараа гартаа атгасан чигээрээ түрүүлгээ харан газар гулдайн ойчжээ. Тэгтэл ч Дханиа нишингэ дахин үүрсээр хүрч ирэв. Харвал Хоорийг хэсэг хүн хүрээлээд зогсчихсон нэг хүн Даадаадийнэ руу,

	— Эзэн минь та хүнд юунд ийм хэрцгий ширүүн байна вэ, яав даа даанч. Бид гэдэг чинь салхины үлээлт ч даахгүй улс гэж үглэж дуулж байгаа сонстов.

	Дханиа үүрэгтэй нишингээ буулгаж шидчихээд Хоорийгийн дэргэд гүйн очиж толгойг нь өргөн авч гуя дээрээ тавин,

	— Хоорий минь, чи биднийгээ орхиод одох нь энэ үү? Чи минь яачхав аа? Хүүе Соонаа гүйгээрэй. Хүйтэн ус авчир. Шообхаад очиж Даадаа ухаангүй уначихлаа гэж хэл... Ээ бурхан минь би одоо хаачдаг бил ээ? Бид чинь одоо яана вэ? Хэн намайг Дханиа гэж дуудах билээ... гэж уйлан хашхирав.

	Лаалаа Патээшварий гүйсээр хүрч ирлээ. Дотно бөгөөд хатуурхаг дуугаар,

	— За гайгүй, Дханиа! Яаж байгаа чинь энэ вэ? Юу ч болоогүй байна. Халуунд л уначихсан байна, одоохон сэргэнэ. Ингэж цухалдаж үймэхийн хэрэг юү байна гэлээ.

	Дханиа Патээшварийн хөлөөс зууран авч,

	— Одоо яана даа, Патээш гуай минь. Бурхан бүгдийг минь булаан авлаа. Би энэ насандаа зовж зүдэрч дуусдаггүй яасан үйлийн үртэй хүн бэ? Бурхан биднийг ганцхан удаа ч болсон энэрч үзэхэд яана вэ. Хөөе Хоорий минь! Эрдэнэ минь! гэж цурхирав.

	Соонаа ус авчирлаа. Патээшварий Хоорийгийн нүүрэн дээгүүр ус бургиулан цацлаа. Хүмүүс хормой дэвэн салхи өглөө. Хоорийгийн хөл гар нь цэл мөс болчихсон байлаа. Патээшварий дотроо айж байсан авч гаднаа Дханиаг тайтгаруулахыг оролдсоор байлаа.

	Дханиа мэгшин уйлж,

	— Ер нь ингэдэггүй юм. Лаалаа гуай минь. Ер нь ингэдэггүй юм, одоо яана даа? гэж үглэв.

	Патээшварий, — Шөнө ер нь юм идсэн үү?

	Дханиа, — Идсээн, ганц хуурай гамбир л идсэн. Гэвч өнөө маргаашдаа бид өдөр хоногийг хэрхэн өнгөрөөж байгааг одоо та нараас нуугаад яах вэ. Хэдэн сарын турш гэдэс цадтал хоол идсэн удаа бидэнд алга. Биеэ бодож ажилд зүтгэж бай гэж би үүнд хэчнээн хэлнэ.

	Тэгэхэд энэ ер тоодоггүй юм. Бидний хувь учирт амрах нэг заяа бичигдээгүй болохоор л тэгдэг юм байх даа гэв.

	Хоорий гэнэт нүдээ нээн ийш тийш гүйлгэн харав.

	Дханиа ч баярлан дотор нь далай болж хүзүүгээр нь тэврэн авч, 

	— Бие чинь яаж байна? Би ч бүр хойноос чинь явчих шахлаа шүү гэж зөөлөн дуугаар хэлэв.

	Хоорий ээдэрсэн дуугаар,

	— Зүгээр, Би яаснаа сайн мэдсэнгүй гэж хариулав.

	Дханиа хайрласандаа

	— Биеэ хайрлаж ажил хийхэд яадаг юм бэ, чи. Хүүхдүүд чинь л чамайг хэдэн жил амьд авч явах хувь учиртай юм байж. Чамгүйгээр бид чинь хаана яаж амьдрах билээ гэж үглэн зандрав.

	Патээшварий инээмсэглэв.

	— Дханиа чинь уйлж хашхирч бүр сүйд боллоо шүү.

	Хоорий, — Үнэн үү? Чи уйлсан юм уу, Дханиа?

	Дханиа ичсэндээ, Патээшварийг хойш нь нударч,

	— Дэмий юм ярьж байх юм, Патээш гуай. Та тэр бичиг дансаа хаячхаад энд юу гэж ирсэн юм бэ гэхэд Патээшварий улам явуулан,

	— Чи, эрдэнэ минь, алт минь гэж хашхираад л уйлаад байсан шүү дээ. Одоо тэгээд ичихээрээ үгүй гэх нь үү. Толгой руугаа цохиод чарлаад байсныг нь яана гээч.

	Хоорий, Дханиа руу ус гүйлгэнэсэн зөөлөн нүдээр харав.

	— Галзуу юм чинь, яагаа бол доо. Намайг үхүүлчхээд тэгж уйлж суух сайхан байна уу, ямар байна?

	Хоёр хүн Хоорийг түшиж авчран гэрт нь хэвтүүлэв. Даадаадийнэ үр суулгалт хойшлон удааширлаа гэж бачимдан уурлана. Харин хүү Маадаадийнэ нь тийм энэрэлгүй хүн биш байлаа. Тэр гүйж гэрээсээ халуун сүү болон сарнайн шүүс авчирч өглөө. Сүү уугаад Хоорий жаахан сэхэл авлаа.

	Энэ үед Гообар хөлсний хүнээр юмаа үүрүүлсээр ирж яваа харагдав.

	Тосгоны ноход урдаас нь боргоон угтсан боловч Гообарыг танимагц сүүлээ шарвагануулан эрхэлцгээн дагаж гүйцгээлээ.

	Руубаа «ах ирлээ» гэж хашхиран алга ташин урдаас нь гүйлээ. Соонаа ч гэсэн хэд харайгаад дороо зогслоо. Нэг жилийн дотор Соонаа ер нь их байргашин төлөвжжээ. Чуниа ч гивлүүрээ унжуулан хаалган дээрээ гарч зогсжээ.

	Гообар, эцэг эхийн хөлд мөргөж Соонаагаа өвөр дээрээ аван суулаа. Дханиа ерөөл хэлэн хүүгээ элгэндээ наан тэврэх нь эхийн сэтгэлийн адис хүртээж байгаа мэт харагдана. Зүрх нь бахархлаар догдолно. Өнөөдөр тэр үр хүүхдийн сайн сайхан явааг үзэж байгаа их хатан билээ. Ядуу зүдүү гэсэн ч хатан. Нүдийг нь харсан ч, нүүрийг нь харсан ч, зүрхийг нь чангалсан ч, хөдлөх суухыг нь харсан ч тэр хатан хүн. Гообар хэчнээн том болоов. Өмссөн зүүснийг нь харахад яах аргагүй том ноён. Дханиагийн зүрхэнд хоргодож байсан түүний тухай дахь бүх муу юм нэгмөсөн хийсэн арилав. Зүрх нь түүнд Гообар чинь сайн явна, сайхан явна, жаргалтай явна, хийморьтой явна гэж ухуулан хэлэх мэт. Өнөөдөр Гообарыг харахад шороонд булагдан байсан амьдралын эрдэнэ ил гараад ирж байгаа юм шиг санагдав. Харин Хоорий л нүүрээ буруулав.

	Гообар, — Ээж ээ, Аав яачихаа вэ?

	Юу юуны тухандгүй муу юм тоочиж сэтгэлийг нь зовоогоод яах вэ гэж Дханиа бодоод, 

	— Зүгээрээ хүү минь. Толгой нь жаахан өвдсөн юм, за дотогшоо ор. Хувцсаа тайл. Гар нүүрээ угаа. Чи чинь өдий болтол хаа байж байгаад ирэв ээ? Хүн чинь гэрээсээ ингэж зугтаж болдог юм уу? Ганц захиа сураг ч байдаггүй. Тэгээд бүтэн жилийн эсэргэнд өнөөдөр л биднийгээ нэг санав уу? Чамайг ирэхийг чинь харсаар байтал ч нүд минь бүр гөлийчихлөө. Чамайг нэг харах өдөр байх байгаа гэдэг горьдлого тавьсаар л суулаа. Зарим хүн хэлэхдээ гадаад оронд зугтаад явчихсан байлгүй гэх юм. Зарим нь хэлэхдээ ч бүр ус цасанд унаад үхчихээ байлгүй гэх юм. Чи ч тэгэхэд сайн л яваад байж. Чи тэгээд хаа байгаад байв даа? гэж асуув.

	Гообар зовсхийлээ.

	— Тийм хол явах хаа байх вэ ээж минь энүүхэн Лаканауд байж байгаад ирлээ.

	— Ийм ойрхон байж байж хааяа нэг захиа сураг өгч байхгүй.

	Дотор Соонаа, Руубаа нар Гообарын юмыг задалчихсан хуваах юм болж байлаа. Харин Чуниа холхон шиг харж зогсоно. Түүний сэтгэлд өнгөрсөн үеийн тэр нэг аймшигт шөнө дахин үзэгдэх шиг болно. Тэр Гообараас хариугаа авах бодолтой байлаа. Хүү нь тэр юмс руу тэмүүлэн дүүлж авах хүсэлтэй боловч эх нь өвөр дээрээсээ үл тавина.

	Соонаа, — Бэргээн, ах танд, толь сам авчирсан байна. Чуниа үл тоомсорлох дуугаар,

	— Надад сам толины хэрэг байхгүй. Тэндээ байлга гэж хариулав.

	Руубаа хүүхдийн гялтганууртай малгай гаргаж ирлээ.

	— Хар аа, энэ Мүннүүгийн малгай байна гэж хашхиран хүүхдийн толгой дээр авчирч тавилаа.

	Чуниа малгайг авч хаяв. Тэгээд Гообарыг орж ирмэгц хүүгээ аван өөрийнхөө өрөө рүү явж одлоо. Бүх юм дэлгэгдсэн харагдав. Гообар хамгийн урьдаар Чуниатай уулзаж уучлалт гуйя гэж бодсон боловч хойноос нь орж зүрхэлсэнгүй. Тэндээ суун юмсаа гарган хүн бүрд өгөх гэсэн юмаа хувааж эхэллээ. Харин Руубаа шаахай өгсөнгүй гэж уурлав. 

	— Чи гутлаар яах гэсэн юм бэ? Тэр хөөрхөн хүүхэлдэйгээрээ наад. Бид чиний хүүхэлдэйг хараад уйлахгүй байхад чи бидний гутлыг хараад уурладаг нь юу билээ гэж Соонаа хэлээд улам уурлуулчхав. Боов тараах үүргийг Дханиа өөрийн толгой дээрээ хүлээн авлаа. Өчнөөн хоногийн дараа хүү нь амьд мэндээр барахгүй өчнөөн төчнөөн олз олбортой ирж байгаагийн баяр болгож тосгон даяар хишиг тараах хэрэгтэй байлаа. Гэвч ганцхан атга чихэр нь тэмээний аманд бөөс орохын дайтай юм байв.

	Төмөр хайрцгаа онгойлгов, саарийнууд гаргав. Цөм энтэй захтай, Патээшварийн авгайн өмсдөгийн ижил байцгаав. Жаахан л нимгэн юм. Ийм нимгэн юм ч олон хоног өмсүүлэхгүй дээ. Их хүмүүст бол ч аль нимгэн байх тусмаа л сайн билээ. Тэдэнд суух унтахаас өөр ажил байх биш. Эд тариан талбай, үтрэмийн ажлыг бүгдийг хийнэ. Хоорийд тоодийгоос гадна бас нэг цамц ч авчирсан байлаа.

	Дханиа баярлан,

	— Хүү минь энэ чинь л бүр болж. Аавын чинь цамц сэмэрч урагдаад бүр аргаа бараад байгаа юм.

	Гообарт удаж түдсэн ч үгүй гэр орны нь байдал багцаа ил болов. Дханиагийн саарий хэд хэд язран цоорсон байв. Соонаагийнх толгой дээрээ цоорсон тул үс гэзэг нь харагдаж байв. Руубаагийн банзал дөрвөн зүг рүүгээ навс буусан байв. Бүгдийг нь царай хатаамал шинжтэй байх бөгөөд хаашаа л харвал ядарч хоосорсны тэмдэг илхэн байх нь юм бодогдмоор байлаа.

	Охид ч яах вэ, хувцас хунартайгаа зууралдаж орхив. Харин Дханиа л хүүдээ юугаар ямаршуу хоол хийж өгдөг билээ гэдэг асуудлаар шаналж эхэллээ. Байсан жаахан арвайн гурилаа оройн хоолонд зуураад тавьчихсан байдаг. Уг нь тэднийх өдөр бол юм иддэггүй бөгөөд жаахан жуухан хатуу хүтүү юм зажилж барьсан болоод өнгөрөөдөг байж билээ. Тэгтэл өнөөдөр Гообар ирчхээд байдаг. Тэгэхдээ энэ бол өнөө Гообар биш. Түүнд арвайн гурилаар хоол хийж өгч болох бил үү. Хот орон газар байхдаа юу юу идэж ууж байсан юм бол, яаж мэдэх билээ. Дулаарий авгай дээр очиж буудайн гурил, цагаан будаа, шар тос зээлж авчирлаа. Урьд нь Дулаарий ганц мөнгөний ч юм зээлж өгдөггүй байсан бол өнөөдөр мөнгө сангийн тухай юу ч дурссангүй авах гэсэн юмыг нь дуугүй өгч орхилоо. Зөвхөн л,

	— Гообар ч зөндөө олз олбортой ир ээ биз дээ? гэж асуулаа.

	Дханиа, — Юмаа задлаагүй л байна. Тэгэхээр одоо би юу мэдэж ярих билээ. Тийм ээ, харин бүгдэд нь л энтэй захтай саарий авчирсан байна. Таминийн ерөөлөөр амьд мэнд яваад эргэж ирсэн нь л надад их юм. Өөр юмны хэрэг надад юу байх вэ.

	Дулаарий, — Бурхан өршөөвөл хаа ч гэсэн амар мэнд явалгүй яах вэ. Хүний эх эцэгт үүнээс өөр юу хэрэг байх вэ. Хүү ухаантай байна. Ямар нэг салхин хүрд шиг юм биш. Одоо мөнгөө өгч чадахгүй бол дараа болохгүй юу даа.

	Гадна өрөөнд Соонаа Муннүүд гутал, хувцас малгайг нь өмсгөн хаан болгож дуудна. Хүү өмсөхөөсөө урьд гартаа авч тоглохыг хүснэ. Дотор өрөөнд Гообар, Чуниа хоёрын дунд сэтгэл засалцах жүжиглэл явагдаж байлаа.

	Чуниа царай өгөхгүй байдлаар ширвэж,

	— Чи ч их хүн муутай амьтан юм аа. Хүнийг ганцаарыг нь авчирч хаячхаад алга болдог байна шүү. Ядаж үхсэн амьдаа ч болсон мэдэгдэж нэг сураг өгөхийг боддоггүй, яав даа даанч. Харин тэгээд жилийн дараа яаж нэг нойр чинь сэргээв дээ. Чи ч хүнийг чаддаг эр юм аа. Би чамайг миний хойноос ороод ирэх юм байх гэж итгээд л орж ирсэн харин алга болчхоод жилийн дараа орж ирдэг байна шүү. Эрэгтэйчүүд хэзээ л билээ. Чи бас нэг газар өөр нэг юмтай болчхоод л суучихаа биз дээ. Нэг нь гэр орныхонтойгоо амьдаръя, нөгөө нь харь холд амьдрах нь дээр гэж бодсон юм биш биз дээ гэж ярив.

	Гообар өөрийгөө цагаатган,

	— Чуниа минь бурхан гэрч, энэ хооронд би хэдийд ч өөр юмны царай руу харж явсан удаа байхгүй. Айж ичсэнээсээ болоод л би зугтчихсан юм. Чамайгаа би нэгхэн агшин ч болов санаа сэтгэлээсээ гаргаж явсангүй. Тэгээд одоо чамайгаа хамт авч явахаар болоод ирлээ. Танайхан бас зөндөө юм бол оо биз дээ, тийм үү? гэж асуув.

	— Гаагаа ч намайг ална л гээд байсан.

	— Аа тэгсэн үү.

	— Хоёр ахтай гурвуулаа нэг тавьж ирсэн. Гэвч ээжид салам загнуулаад сүүлээ хавчаад буцсан. Харин манай хоёр шарыг л аваад явчихсан даа.

	— Ингэж хүч түрэмгийлсэн вий. Даадаа юу ч гээгүй юу?

	— Даадаа ганцаараа яах вэ дээ. Тосгоныхон ч уг нь өгүүлэхгүй л байсан л даа. Харин Даадаа өөрөө өрөвчхөн сэтгэл гаргачихсан тул хүмүүс яаж ч чадаагүй.

	— Тэгээд одоо тариалангийн ажил юу болж байгаа вэ дээ?

	— Тариа ногоо ч бүр өнгөрсөн л дөө. Газар эдлэн маань Бандид Даадаадийнэд хураагдчихсан. Нишингэ тарихаа больсон.

	Гообар одоо хармаандаа 200 рупитэй яваа тул тийм ч бага амьсгаатай биш байлаа. Энэ байдлыг сонсоод биед нь гал ноцох шиг боллоо. Омог бардам байдлаар өгүүлрүүн: 

	— Урьдаар би тэдэнтэй биеэр уулзаж учир явдлыг нь ярилцана. Тэд шар үхрийг минь дураараа тайлан аваачих ямар эрхтэй юм бэ, түүнийг нь дуулна. Ёстой л цагаандаа гарсан дээрэмчид гэдэг чинь эд биш үү. Эндээ яриад өгөхгүй бол шүүхэд орно доо. Гурвуулаа гурав гурван жилээр авхуулаадахаараа шил нь нэг нугараад өгөх вий гэв.

	Гообар энэ омгоороо гарч давхих гэтэл Чуниа ухасхийн барьж аваад, 

	— Дараа л очихгүй юу? Ингэж их яарахын хэрэг юү байна. Урьдаар жаахан амар, хоол унд ид. Өдөр яагаа ч үгүй байна. Тэгээд чи манай энд ямар их сүртэй сүртэй хурал чуулган болсон гэж санана. Манайхыг наян рупи, зөндөө их үр тариагаар баалж шийтгэсэн. Үүнээс чинь л манайх бүүр ядуурч гүйцсэн гэж ярив.

	Соонаа хүүхдэд нь гутал хувцсыг нь өмсгөөд оруулж авчрав. Хувцас өмссөн нь үнэхээр эзэн хааны хүүхэд шиг хөөрхөн харагдана. Гообар хүүгээ өвөр дээрээ авсан боловч хайрлаж өхөөрдөх эвээ үл олно. Гэр орныхоо ядуурч хоосорсон шалтгааныг бодохоос уур нь хүрч хармаанд нь байгаа хэдэн рупи биеийг нь улам халуу оргиулан цоргих шиг болно. Тэр, хүн нэг бүртэй уулзаж учир явдлыг нь ярина. Одоо тавтын чуулгад хүнийг шийтгэж байх эрх хаа байгаа юм бэ. Хүний амьдрал дундуур орж байдаг хэн бэ, тэд нар. Хүн энд эхнэр авч байхад тэнд тэд нарт болохгүй юм юу болдог билээ. Энэ байдлыг нь зохих газарт мэдэгдэх юм бол эд нар цөм баривчлагдана. Эд бид нарыг юу гэж бодож хамаг гэр орон, эдлэн хөрөнгийг минь үрэн таран хийж байгаа юм бэ гэж Гообар дотроо бодон хорсов.

	Хүүхэд нь Гообарын өвөр дээр ирж нэг инээмсэглэж нэг том харснаа аймаар юм харагдсан юм шиг чисхийтэл дуу алдан чарлав.

	Чуниа хүүгээ аван,

	— Одоо яв. Угааж барь, юугаа бодож суусан юм бэ. Эндхийн хүмүүстэй тулалдах гэвэл нэг ч өдөр амьдрахгүй шүү. Энд чинь мөнгөтэй хүн л чадалтай, сайн хүн. Мөнгөгүй хүнд хүн бүхэн жанжин гэв.

	— Би даанч тэнэг байж дээ. Юу гэж гэрээсээ зугтаж явсан хүн бэ? Тэгээгүй харж байсан бол нэг ч зоосны торгууль өгөх ёсгүй байсан юм.

	— Чамд хотын амьсгал орчихсоноос л чи ингэж ярьж байгаа юм. Чи ингэж ойлгодоггүй байснаас л чи гэрээ хаяж явсан нь тэр.

	— Шийдэм авч гараад тэр муусайн Патээшварий, Даадаадийнэ, Чингүүр бүгдийг нь зад цохиж унагаагаад гэдэснээс нь мөнгөө гаргаад авчих юм сан. За яах вэ та нарыг даа.

	— Чамд мөнгөний халуун л байх шиг байна. Аль вэ гаргаад ир, үзье. Хэдий хэртэй юм авчирсан бэ дээ гээд Чуниа Гообарын хармаанд гараа хийхэд Гообар босож,

	— Одоогоор хурааж юу базаах билээ. Харин чамайг очвол хурааж болно. Ганц жилд зөвхөн хот орны амьдрал байдлыг л таних төдийхөн болох юм байна гэж ярив.

	— Намайг ээж явуулах бол уу даа?

	— Ээж яагаад явуулахгүй гэж? Түүнд ямар хамаатай юм бэ?

	— Пөөх, би түүний зөвшөөрөлгүйгээр явахгүй. Чамайг хаяад явсны чинь хойно энд намайг гэдэг хүн түүнээс өөр хэн байлаа. Хэрэв тэр намайг гэртээ оруулахгүй бол би хаашаа явж үгүй болох байсан гэж чи санаж байна. Тэгэхээр ээжийнхээ зөвлөгөөг сонсохоос нааш би явна гэж саналтгүй. Чи тэгээд бас буцаж явах юм уу?

	— Энд суугаад яах вэ дээ. Нэг нь сорох, нөгөө нь үхэхээс өөр юм энд юу байна. Ажил хийхээс айдаггүй, жаахан ухаантай хөдөлсөн хүн тэр хотод чинь өлсөж үхнэ гэж байхгүй. Энд бол ухаанаар хийх юм юу ч байхгүй... Даадаа надаас юунд нүүрээ буруулаад байгаа юм бол?

	— Чи нүүрээ буруулаад хаяад явчихсан юм чинь арга байж үү дээ. Чи хүнийг уурлах болтол тусгүй ажил хийснээ мэдэж байна уу?

	— Чамайг ч гэсэн их загнаж хараасан байлгүй.

	— Үгүй шүү, ердөө ч үгүй, хөөрхий. Ээж анхандаа жаахан уурлах янзтай байсан. Харин Даадаа бол юу ч дуугараагүй. Одоо намайг дуудахдаа ч дандаа өхөөрдөж дуудна гээч. Толгойг минь өвдсөн ч бүр сандарцгааж орхино. Аавыгаа харахаас л надад ёстой бурхан гэдэг чинь л ийм байдаг байх гэж санагддаг юм. Энэ охинд л юм дуугарав аа гээд л үргэлж намайг өмгөөлөн эднийгээ ухуулж суудаг юм. Харин хүний охиныг авчирч хаячхаад хаашаа хэл сураггүй алга болчихдог золиг вэ гээд л чам руу үе үе их буудаг юм. Өнөө маргаашдаа бид ч мөнгөөр л их гачигдаж байна. Нишингийн өртөг гэрт орж ирсэн юмгүй гадуур түүгээрээ алга болсон. Одоо бид хөлсний ажил хийж байна. Өнөөдөр муу аав минь талбай дээр ажиллаж байгаад гэнэт ухаан алдаад уначихсан. Бид уйлж дуулж бүр сандарч орхисон. Харин тэгээд гайгүй тэгсхийгээд сэргэсэн. Одоо тэгээд гэртээ авчруулаад хэвтэж байгаа нь энэ.

	Гар нүүрээ угааж, хувцас хунараа сольж үе зүсээ засаж янзалж аваад Гообар тосгоныхныгоо ялан дагуулахаар гарч одлоо. Хамгийн урьдаар хоёр ахынхаа орон гэрээр орж тэдэнтэйгээ раам раам гэчхээд найз нөхөдтэйгөө уулзлаа. Тосгонд өөрчлөгдсөн онцгой юмгүй байлаа. Харин Патээшварийнх байшиндаа өргөтгөл хийсэн бөгөөд Чингүүрсингийнх хашаандаа худаг ухуулсан байлаа. Энэ бүхэн нь Гообарын сэтгэлд улам хорсол төрүүлэв. Гообар уулзсан бүхэнтэйгээ мэндлэв. Үеийн залуучууд түүнийг манай Гообар гэж зусардан гүйж зарим нь түүний хамтаар Лаканау орох юм болцгоолоо. Ганцхан жилийн дотор Гообар юунаас юу болсон нь тэдэнд атаархмаар ил байлаа. Худаг дээрээ биеэ угаан зогсоо Чингүүрсингтэй гэнэт дайралдав. Гообар түүнийг үл тоох байдал үзүүлэн хажуугаар нь мэндэлсэн ч үгүй, дуугарсан ч үгүй өнгөрөв.

	Чингүүрсинг өөрөө дуугарч,

	— Хэзээ ирсэн бэ, Гообар минь? Сайн биз дээ? Хаа зарц хийж байв даа. Лаканауд уу? гэж асуухад Гообар ихэрхэг байдлаар, 

	— Би Лаканауд боол болох гэж яваагүй. Зарц гэдэг чинь боол гэсэн үг. Би худалдаа наймааны ажлаар яваад ирлээ гэж хариулав.

	Чингүүр сониучхан нүдээр Гообарыг толгойноос нь хөл хүртэл нь нэг харснаа,

	— Тэгээд өдөрт хэдийг олж байв даа гэж асуухад Гообар хутгыг жад болгон түүн рүү явуулж, — Хоёр гурван рупи тогтмол байх бөгөөд гүйлгээ сайн бол дөрөв тавыг ч олно гэж хариулав.

	Чингүүрсийг өчнөөн их үгтээж зулгааж, хавчиж дарж байж жилдээ хорин тав, гучаас хэтрэхгүй байхад энэ муу гөлөг зууг олдог гэлээ гэнэ ээ. Чингүүрийн толгой гудайв. Одоо юугаараа Чингүүр үүний дээр гарах билээ. Удам гарлаараа бол дээгүүр нь дээр. Гэвч одоо тэр удам гарлыг чинь хардаг хэн байна. Үүнтэй өрсөлдөх гээд одоо ашиггүй гэсэн үг үү. Үзэлцэх гэж байсанд орвол харин нийлж хоршвол жаахан ашиг босгоод явах юм биш биз дээ. 

	Чингүүр тал өгсөн байдал үзүүлэн,

	— Ийм юм олоод байна гэдэг тийм бага юм биш ээ, хүү минь. Хөдөөд бол гурван аанаа ч олдохгүй байна. Чи манай Бхаванийг дагуулж яваад нэг ийм ажил олоод өгөхгүй юу? Би түүнийг чамтай хамт явуулъя. Энд тэр сурсан ч юмгүй, хийсэн ч юмгүй, хэрэг түвэг гаргаад л дэмий тэнэж явах юм. Ээ дээ, хүү минь чи түүнийг л нэг хамт аваад явахыг хичээгээрэй. Чиний багын найз шүү дээ. Багаар орлого нь эхэлж байхад ч хамаа алга. Эндхээсээ гурав дөрвөн байсаагаар илүү л байвал боллоо гэж гуйн асуув.

	Гообар бардам байдлаар инээн,

	— Шунал ихэдвэл шулам болно шүү дээ, Чингүүр гуай минь. Тэгэхдээ одоо юм гэдэг чинь их өөр болжээ. Та бүхний чинь гэдэс үнэнч бус ажил үйл л хийхгүй бол цадахаа байсан гэл үү? Лаканауд ажил олдож болно. Харин тэгэхдээ хүмүүс чинь үнэн шударга хүнийг хүсэх юм. Би Бхаванийг ямар нэг хүнтэй танилцуулаад өгч болно. Харин сүүлдээ тэр чинь гараа сарвалзуулчихвал би л толгойгоо цуслуулах болно. Ертөнцөд өнгө үзэмжийн алдраас өмнө үнэн шударгын алдрыг л эрхэмд үзэх болсон байна шүү дээ. Үүнийг бодох хэрэгтэй гэж эрсхэн хэлэв.

	Энэ мэтээр Гообар Даадаадийнийг ч хавирч хаяад өнгөрлөө. Даадаадийнэ хоолоо идэхээр талбайгаас гэр лүүгээ буцах замдаа Гообартай уулзлаа. Гообарыг хармагцаа худлаар инээж,

	— За, Гообар минь, сайн биз дээ? Тэнд нэг их сайн газар олж авч гэнэ гэж би дуулсан үнэн үү? Маадаадийнийгээ ч болсон нэг юманд оруулж өгөх юм биш үү? Энд бханга (согтоох навч) татаад л сууж байхаас өөр юм алга гэхэд Гообар егөөтэйгөөр угтан авч 

	— Танайд дутах юм юу байгаа юм бэ, эзэн минь. Та нар чинь суусан газраасаа шороо атгаж байдаг улс биш бил үү. Та нар төрөхөөс авах, үхэхээс авах, хурим найраас авах, зовол зүдүүрээс авах, хүү зээл гэж авах, тариа ногооноос авах, хүнийг жаахан л алдаа эндэгдэл гаргавал торгож шийтгэж байгаад авах гээд л зүсэн бүрээр авч эцэст нь гэр орныг нь хурааж байна. Ингэж авч байхад та нарын наад гэдэс чинь дүүрч болдоггүй яасан гэдэс гэгч вэ, энэ их хөрөнгө хураагаад алс нь юу хийх юм бэ? Эсвэл үхэхдээ хамт аваад явах арга нээгээд олчихсон юм уу? гэж асуув.

	Гообарын байдал төрх, хэл яриа нь маш их хувирсан байх бөгөөд өнөө урьдынх шигээ хүлээж хүндэлж ичих зовохоо мэдэхээ байчихжээ. «Энэ муу Гообар эцэг эхээ манай будаанд байгаа гэдгийг мэдэхгүй байх шиг байна шүү. Жижиг гол үерлэхдээ түргэн гэдэг үнэн юм даа. Энэ ер нь миний өмнө түвдэх шинжгүй байна шүү» гэж Даадаадийнэ дотроо бодлоо. Том хүн хүүхдээр сахлаа дугтруулчхаад нэрэлхэхдээ уурлаж чадахгүй инээдгийн адилаар Даадаадийнэ, Гообарын гашуун егөөдлөгийг инээдэм болгож,

	— Чи Лаканаугийн салхи залгичхаад их мэргэн түргэн болжээ, Гообар? Тэгээд олз олбор юутай ирэв дээ, үзүүлэх юм биш үү? Үнэнийг хэлэхэд чамайг ч бид их санаж байлаа. Эндээ одоо хэдэн өдөр байна биз дээ? гэж зулгуйдах байдал үзүүлэв

	— Тэгнэ ээ, хэдэн өдөр байна. Шийтгэл торгууль гэдэг нэрээр хамаг хөрөнгийг минь хувааж идсэн тавтынхантай зарга нэхэх болно. Хэн нь биднийг гадуурхаж овог удмаасаа гаргаж байсныг нь дуулна.

	Ингэж үгээр сүрдүүлэн хаяад Гообар цааш явлаа. Түүний эрс зоригтой байдал нь хамт яваа залуу найзууд дээр нь сүр болон бишрүүлэв.

	Тэдний нэг нь,

	— Гомдлоо гарга, Гообар минь. Хөгшин хар могойнуудыг тас хэрчээд хаяхад ямар ч нүгэл байхгүй. Чи бүр сайн хэллээ. Одоо Патээшварийн чихийг очиж халууцуулъя. Тэр их зулгуйч хүн байгаа юм шүү. Эцэг хүү, ах дүүсийн хооронд гал тавьж явдаг хүн байгаа юм. Төлөө түшмэл тэр хоёр нийлж энэ хэдэн муусайн хамжлагуудын хоолойг муухай шахаж байгаа юм. Тэгсэн мөртөө «Та нар урьдаар миний газрыг хагалж бордож, усалж бай. Дараагаар нь өөрсдийнхөн дээрээ очиж бай» гэж бидэнд захирамжлан сургахыг нь яана гээч гэж ховлох журмаар ярив.

	Гообар хөмхий зангидан,

	— Үүнийгээ та нар надад хэлээд яах вэ дээ. Би ямар энд удах биш. Байдаг сан бол ч нэг нэгээр нь бүжиглүүлээд тавьчихна л даа. Одоо та нар будгийн баяр тоглохоороо далимдуулж байгаад тэд нарыгаа нэг сайн дөнгөөд тавьчихгүй юу гэж зөвлөв.

	Тэд будгийн баярыг хэрхэн хийх тухай зөвлөлдөн ярилцлаа. Юуны өмнө сайн идэж уух хэрэгтэй гэцгээв. Тэгээд будгаа хөөтэй холин зуурах болов. Тэргүүнүүдийн нүүрт хөө түрхэж ам хэлээрээ сайн хэлж авахаар тогтов. Баярын ёс нь будах, цоохорлох байдаг тул түүний нь далимдуулан хэтрүүлэхэд хэн юу ч гэхгүй байлаа. Гообар ах нь рупитэй ирсэн тул будаг шунх олох талаар зовох юмгүй байлаа.

	Хоолоо идчихээд Гообар, Бхоолаатай уулзахаар явлаа. 

	Тэр хоёр шараа эгүүлэн авчиртал сэтгэл амрахгүй байлаа. Алалдаж зодолдохоос ч буцахгүй байлаа. Хоорий айж болгоомжлон,

	— Ээ дээ хүү минь, хэрүүл зодоон л бүү гаргаарай. Бид нэгэнт л түүнд өртэй байсан болохоор тэр юмныхаа оронд түүнийг авсан юм шүү гэж захив.

	Гообар, — Даадаа минь та энэ хэрэгт бүү оролц. Тэдний үнээ тавийнх байхад манай хоёр шар дор хаяж зуун тавь хүрдэг юм байгаа биз дээ. Бид авснаасаа хойш гурван жил эдэлсэн гэхэд одоо ядаж зуугаар хэлэлцдэг юм байгаа биз дээ. Тэр өрөө авахдаа нэхээд өгөхгүй бол шүүх захиргаанд орж авна биз. Шууд хүрч ирээд шарнуудыг минь барилан авах ямар эрхтэй билээ. Та ер нь даанч дуугүй номой байна, аав минь. Энд ч хоёр шараа хүнд булаагдчихсан, тэнд ч хэдэн зуугаар ял шийтгэл төлчихсөн байж байдаг. Ийм гэнэн цайлган байж болох уу? Тэднийг миний нүдэн дээр тэгээд тайлаад явахыг нь харах юм сан. Чухам гурвуулыг нь тэр доор нь булшлаад хаях байсан. Одоо энэ муусайн тавтынхантай ч тооцоо хийх болно. Хэрхэн яаж овог удмаасаа гаргаж байсныг нь ч үзэх болно.

	Хоорий хэрэг хийсэн хүн шиг дуугүй доош гудайна. Харин Дханиа тэвчиж сууж чадсангүй,

	— Хүү минь, чи ч гэсэн сохор юм хийх гэж байна. Хүн чинь овог удмаасаа гарчхаад, тэдэнтэйгээ дайсагналцчихаад яахин хорвоо дээр амьдрах билээ. Үхэх төрөх гэдэг чинь энэ дотроо л болдог хэрэг шүү дээ. Тэгж байтал одоо хоёр охин дүү чинь хүнтэй суусан юмгүй гэртээ сууж байна...

	Гообар үгийг нь тасалж,

	— Тэр овог удам гэдэг чинь хаа хаагүй байна. Түүнээс чинь гарахад амьдрал ч бий, алдар ч бий. Намайг хар, би үүнээс чинь гадуур гэрлээгүй гэж үү? Ядуу хоосон, бүдүүлэг мунхагдаа л та нар энэ дотроо үхэж байна. Хэрэв хөрөнгө баялаг эрдэм чадалтай сан бол энэ дотор яасан ч ингэж ороолдож байхгүй. Ертөнц гэдэг чинь өнгө мөнгөний юм. Тэр удам овгийг чинь асууж суух хэн ч алга гэв. 

	Дханиа хүүхдийн уйлах чимээгээр дотогш оров. Гообар гарч одлоо. Хоорий дороо суун бодол болсоор хоцров. Хүүгийн ухаан ч нээгдчихжээ. Их дээгүүр юм ярьж байна шүү. Түүнд миний өнөө шашин ёс, бодол санаа минь зад цохигдлоо шүү.

	Хоорий гэнэт Гообарын хойноос,

	— Би ч гэсэн хамт явъя гэж хашхирав.

	— Даадаа минь бүү ай. Би хэрүүл зодоон хийхээр яваа юм биш. Надад хууль байхад би тэдэнтэй хэрүүл зодоо хийгээд яах вэ.

	— Би явахад муу юм юу байна?

	— Муу юм бий. Та хэрэг буруутуулаад тавьчихна.

	Хоорий дуугүй болов. Гообар цааш явлаа. Таван минут ч болоогүй байтал Дханиа хүүгээ тэвэрсээр гарч ирээд, 

	— Гообар ганцаараа явчхав уу? Чамд ер нь ухаан байна уу, үгүй юу? Цаад Бхоолаа чинь шараа тэгж дураар нь өгчихнө гэж үү? Одоо гурвуул гурвуулаа ганц муу хүү дээр минь харцага шиг бууна даа. Гообарыг битгий явуул гэж би одоо хэнд хэлнэ вэ? Үүн шиг ийм урагшгүй амьтан гэж байдаг бол уу гэж зандрав.

	Хоорий булангаас шийдмээ аван Гообарын хойноос гарч давхилаа. Тосгоноос гадагш гарч харвал бүүдгэр тэнгэрийн хаяанаас өөр харагдах юм алга. Энүүхэн зуур Гообар ийм хол яваад алга болчих гэж үү? Анхнаасаа чи Гообарыг юунд гаргасан юм бэ гэж Хоорийгийн сүнс өөрийгөө зэмлэв. Уг нь ч Гообарыг Бхоолаагийнд ганцаараа битгий оч гэж их хорьсон юм сан, даанч үгэнд ороогүй болохоос. Хоорий цааш явах тэнхээ ч үгүй болов. Дороо нам сууж, “Хэ бурхан тэнгэр минь, хүүг минь аварч өршөө” гэж аман дотроо үглэн тэнгэр өөд залбирав.

	Гообар тэр тосгонд хүрч очлоо. Гудамжинд цугларан сууж мөрийтэй тоглоом тоглож байсан хэсэг хүмүүс түүнийг хармагцаа цагдаа түшмэл ирчихлээ гэж айн тоглоомоо хумьж аван ум хумгүй тал бүр лүүгээ зугтаацгаах гэтэл Жангий түүнийг гэнэт таньж,

	— Хүүш, энэ чинь Гообар байна гэж хашхирав.

	Гообар модны араас шагайн байгаа Жангийг харж,

	— Бүү ай, Жангий минь, би байна. Раам раам. Би дөнгөж өнөөдөр ирсэн. Тэгээд та нартай уулзах гэж наашаа ирлээ. Намайг ирнэ гэдгийг та нарын хэн нь ч мэдээгүй биз? Би та нарынхаа ерөөлөөр сайн сайхан л явж байна. Намайг наашаа гарахад манай эзэн, ажил хийчихмээр нэг хоёрын зэрэг бүтэлтэй сайн хүн дайралдвал аваад ирээрэй гэж аминчлан захисан юм. Би, түүнд үхэж байсан ч хөдөлж холдохгүй тийм сайн хүн олж өгч чадна гэж амласан билээ. Тэгэхээр чамайг дуртай бол хамт аваад явъя гэж бодоод асуух гэж ирлээ. Тэр ажиллахад их сайн газар шүү гэж ярив.

	Жангий Гообарын хувцас хунарыг хараад бүр бишрэн сүрдэв. Тэр ширээр хийсэн гутлыг ойроос ч хараагүй билээ. Харин тэгэхэд Гообар гялалзсан урт хар гутал өмсчихсөн явна. Цэвэр цэмцгэр цамц өмсөж, үсээ тослон самнасан нь яг л нэг дээд засгийн түшмэл шиг харагдана. Урвагар салбагар өнөө Гообар, боловсон хээнцэр энэ Гообар хоёрын хооронд мөн ч их ялгаа байна даа. Шуналт сэтгэлийг нь түр ч болсон саатуулан байсан мөрийтэй тоглоом нь Гообарын тэр үгэнд тэрхэн дороо үнээ алдав. Түүний шунал нь хөдлөн босож, явалгүй яах вэ. Энд батгана алж дэмий сууж байгаад яах вэ. Харин хэдэн рупи олдох бол? гэж асуув.

	Гообар итгэл төгс дуугаар, 

	— Үүнд зовох юм байхгүй. Бүх юм миний гарт гэж мэд. Хүссэн юм чинь олдох болно. Өөрийн бэлэн хүн байхад өөр хүн эрж гадагш яваад яах вэ гэж бодсон юм гэж Гообар хариу хэлэв.

	Жангий догдолсон сэтгэлээр,

	— Ямар ажил хийдэг бол гэж асуув.

	— Дуртай ажлаа л хийнэ. Манаач хийж болно. Түрээс хураагч хийж болно. Ялангуяа түрээс хураана гэдэг бол их амархан ажил. Дургүй хүрсэн өдрөө бол явахгүй ч байж болно. Тэгээд эзэндээ очоод тэднийд очсон алга байна гээд л хэлж орхино. Ядаж хөлснөөс чинь гадна өдөр тутамд найм есөн аанаа сул орж ирж байх болно.

	— Байх газар олдох бол уу?

	— Орох орон хаа мундах билээ. Бүхэл бүтэн орд харш хэвтэж байхад. Усан хоолойтой, цахилгаан гэрэлтэй. Дутах юм юу ч байхгүй. Каамдий бий юу, байхгүй юу?

	— Сүүгээ аваад зах руу явсан. Намайг тэд нар явуулдаггүй юм. Намайг архи уучихна гэдэг юм. Би одоо ер нь их бага уудаг болсон шүү. Өдөрт хоёр байсаа л хэрэгтэй. Та Каамдийд юу ч дуугарч болохгүй шүү. Би заавал тантай хамт явна.

	— Тэг, тэг. Айлтгүй яв. Будгийн баярын дараа явна.

	— Тэгвэл яг тохирлоо шүү.

	Тэр хоёр тийн ярьсаар явтал Бхоолаагийн хаалганд тулж ирэв. Бхоолаа гаднаа суун олс томж байлаа. Гообар ухасхийн хөлд нь унав. Тэгээд чичирсэн хоолойгоор,

	— Гаагаа минь, миний бүхий л буруу гэмийг минь өршөөж хайрла гэв.

	Бхоолаа олсоо хаяж хүйтэн дуугаар,

	— Гообар минь, чи уг нь толгойг чинь хяргаад хаячихсан ч нүгэл болохооргүй тийм их нүгэл хийсэн хүн. Гэвч үүдэнд ирсэн гийчнийг хэн ч яаж чаддаггүй. Одоо яая гэхэв. Чамд бурхан тэнгэр л шийтгэлийг чинь өгөх юм байгаа биз.

	За тэгээд хэзээ ирэв дээ?

	Гообар өөрийнхөө ажил төрлийг нэлээд хужир давс, оруулан ярьснаас гадна Жангийг хамт авч явах учраа ярьж зөвшөөрөл гуйсан нь Бхоолаагийн хомхой сэтгэлд хэвтээ тэмээний аманд хий хомхуул гэх шиг амттайхан юм болов. Жангий гэр орондоо байхлаараа хэрэг төвөг гаргаж суухаас өөр юм мэдэх биш. Гадагшаа явбал нэг хоёр байсаа ч болсон олж биеэ даах сан байгаа даа. Бусдыгаа байг гэхэд ядаж амиа борлуулаад байвал боллоо.

	Гообар, — Үгүй ээ, Гаагаа минь, бурхны авралаар энэ чинь нэг хоёрхон жилийн дотор л шал өөр хүн болоод явчихна.

	— Тэгэлгүй яах вэ.

	— Хүн чинь, нохой хошуундаа хүрэхлээр усч гэх шиг толгой дээрээ тулаад ирэхээр л өөрийгөө өөд татаад авдаг юм байна.

	— Тэгээд чи хэзээ явах гэж байна даа?

	— Баяр өнгөрөөгөөд л явна. Манай тариа ногооны ажил ч бүр баларч орхиж. Түүнийгээ нэг янзалж аваад буцвал сэтгэл амар явах сан байгаа.

	— Хөөе, чи Хоорийд минь баярын раам раам хэлээдхээрэй.

	— Хэлье л дээ. Тэгэхдээ тэр ч баярлахдаа сэлтэй байх шиг байна аа.

	— Танай тэр хотод чинь чиний таньдаг барьдаг сайн эмч домч бий юу даа. Миний ханиалгадаг ихдээд болдоггүй. Нэг л бөглөчих янзтай. Асууж сурч байгаад олигтойхон эм тан олж явуулбал их тус болмоор байна, Гообар минь.

	— Нэг нэртэй сайн эмч ч манай хажууд бий л дээ. Түүнээс асууж барьж байгаад л эм тан явуулахыг бодъё. Та өдөр нь их ханиаж байна уу, шөнө нь үү?

	— Үгүй ээ, хүү минь шөнө л гэж бүр үхэж гүйцнэ. Нойр ч хүрэхгүй. Очоод багтаж шингэмээр газар байдаг сан бол би ч гэсэн тэнд чинь очмоор байна. Манай энд ер тус алга.

	— Ажил төрөл хийгээд амьдардаг хүнд тэнд л болдог газар. Энд ч чухам юу ч алга. Тэнд арван сээр сүүгээр рупи олно. Сүүлдээ дамыг нь аваад ирвэл таваар ч рупи олж болно.

	Жангий Гообарыг сүү, жимсний ус авчирч дайлахаар явлаа. Бхоолаа хүний сэлүүнийг харж, 

	— Тэгээд үнэнийг гэхэд хүү минь би энэ амьдралаас чинь бүр уйдаж байна. Энэ Жангийн байж байгааг хар. Каамдаа сүүгээ аваад зах руу явчихна. Тэгэхээр энэ хэдэн үхрийг чинь услах тэжээх, сүү саалийг нь хутгаж хуваах бүх ажил миний толгой дээр бууна. Одоо ч зүгээр нэг газар очоод яс амар хэвтэж байгаад үхэх юм сан гэж бодох болж. Хэдий болтол ингэж ёолж яраглаж паацганаж байх билээ. Тэгээд эд нартай өдөр болгон ингэж хэрэлдэж сууна гэдэг шиг хэцүү юм алга. Одоо ер нь хөгширсөн толгой хэний нь хөл гарыг илж суух вэ. Шөнө болохоор ханиалгаад үхчих шахна. Босож чадахгүй зүдэрч байхад ганц нь ч нэг аяга ус хийгээд ирэхээ мэдэхгүй. Үхэр мал нь уяатай нь уяатай яваа нь яваатайгаа алга болно. Тэгэхэд эд нар чинь үхэж чигжирсэн юм шиг л таг байцгааж байна. Босох харах нэг ч хүнгүй. Би л хөдөлж байвал эднийх нэг юм хөдөлж байна. Ээ дээ мэдэхгүй, тун ч хэцүү байна даа гэж аминчилсан байдлаар ярив.

	Гообар, — Гаагаа минь, та Лаканау руу оч л доо. Тав арван сээр сүүгээ л рупи болгочхоод л сэтгэл амар хэвтэж бай. Би том том хөлтэй баячуулыг танина. Би ч гэсэн өөрөө дэлгүүртэй болохоороо өдөрт дор хаяж арван сээр сүүний хэрэгцээ гардаг л юм. Танд ер нь тэр талаар зовох юм байхгүй.

	Жангий сүү, жимсний ус авчрав. Гообар нэг аяга жимсний ус залгилаад,

	— Та өглөөнөөс орой болтол юу ч хийхгүй цайны минь газарт суугаад л байхад үгүй дээ гэхэд өдөрт рупитэйгээ л гэж мэд гэхэд Бхоолаа минут хэртэй дуугүй сууснаа

	— Хүн чинь, хүү минь, уурлахаараа ухаанаа уучихдаг юм байна. Би ууртаа болоод танай хоёр шарыг аваад ирсэн байна билээ. Тэднийгээ чи одоо аваад яваарай. Энд ямар түүгээр чинь тариа ногооны ажил хийгээд байх хүн байх биш. Бид түүгээр чинь яах вэ.

	— Би шинээр хоёр шар авах гээд яг тохирчихсоон, Гаагаа минь.

	— Үгүй ээ үгүй. Шинээр шар аваад яах гэсэн юм бэ. Эднийгээ дуугүй аваад яв.

	— Тэгвэл би танд рупиг чинь явуулна.

	— Ямар бид нар хүний улс биш. Ураг дотроо байцгааж байж ямар хамаа байсан юм бэ. Энэ улсад овог удмын ялгавар гэж нэг дэмий суртал байх юм. Чи бидэнд ер нь ямар ялгаа байгаа юм бэ. Адилхан л хүн шүү дээ. Үнэнийг хэлэхэд Чуниагаа сайн айлд очиж жаргалтай сайхан яваад нь би баярлах ёстой билээ. Тэгэхэд би түүний цусыг ууна гэж тэнэглэж явсныг яана гээч.

	Орой Гообар хоёр шараа хөтлөн буцахдаа мөн ч хоёр гартаа хоёр бортоготой тараг барьсан, хойноосоо Жангийг дагуулсан шиг нэлээд догь алхлав.

	
ХОРИН НЭГ

	Хөдөө тосгонд жилийн энэ хагасын зургаан сард баяр ёслолын хэнгэрэг цан тасалдахгүй нүргэдэг билээ. Будгийн баяр болохоос нэг сарын өмнөөс буюу хойно нь нэг сард уг баяртай холбогдсон дуулиан чимээ тасрахаа байчихдаг билээ. Тэгээд зуны дунд сар гарахтай зэрэг Аллах бурхны магтаал унших буюу Кажирийгийн дуу дуулцгаана. Кажирийгийн дараа Раамааяны дуу эхэлнэ. Сэмээрий тосгон энэхүү баяр хөөрийн гадна хоцордоггүй. Мөнгө хүүлэгчдийн сүрдүүлэг, төлөө түшмэлийн үглээ яриа үүнд огтхон ч саад хийж үл чадна. Гэрт атга будаа байхгүй бай, биед углах хувцас үгүй бай, хар аанд сохор зоос байхгүй бай үүнд зовох юм тосгоныхонд байхгүй. Амьдралын баяр ёслолыг саатуулан дарах юм юу ч байдаггүй. Инээдэм наадамгүйгээр амьдрал хөдлөн явдаггүй.

	Урьд жилүүдэд будгийн баярын дуулдаг бүжиглэдэг гол төв нь Ноокераамын тавцан байлаа. Тэнд инээдэм наадам, дуу бүжиг өнгө чимэг, идэж уух асуудлууд цөм явагддаг байлаа. Баярт зориулан төлөө түшмэл тав арван рупи гаргах нь алба байлаа. Өөрийнхөө үүдэнд энэ ёслолыг дааж явуулах хүн энэ тосгонд өөр хэн байх билээ.

	Харин энэ жил Гообар тосгоны хөдөлдөг хэдэн залуучуудыг нь өөртөө татсан учир Ноокераамын тавцан хоосон хэвтэх боллоо. Харин Гообарын хашаанд чимэх гоёх, олбог дэвсгэр засах, дуу хуур болох, идэх уух зэргээр хөл үймээн дэгдлээ. Тэнд Ноокераамын тавцан дүлий балай оргиж хэнгэрэг цан байсан ч цохих хүнгүй, идэж уух юм байсан ч ойртох хүнгүй боллоо. Хүн бүхэн Гообарын хашаанд хүрч ирлээ. Энд идэж уух, инээх наадахаас өгсүүлээд сарнайн шүүс хүртэл зөндөө байлаа. Гообар анхилуун үнэртэй татах тамхинаас авхуулаад будаг шунх ч зөндөөгөөр авчирсан юм санжээ. Гообар энэ бүхнийг бэлтгэхэд зохих мөнгийг гаргасан нь хүн олох юм бол зарахаа мэддэг байх хэрэгтэй гэдгийг тосгоныхондоо үзүүлэв. Хөрөнгө мөнгийг ингэж эдлэх нь ч чимэгтэй хэрэг билээ. Тосгоны бүхий л дуулж хуурддаг хүмүүст урилга заллага өгсөн байлаа. Уг нь энэ тосгон бүжигчин дуучин, жүжигчнээр дутах юмгүй билээ. Адгийн муу доголон Шообхаа хүртэл хүмүүсийн хийх ярихыг дуурайх гэж хэрээ мэдэхгүй салбаганана. Амьтан, хүний дуугарч хашхирдгийг дуурайхдаа Гирдхар хосгүй онцгой байлаа. Тэр шүүх болон орлогын түшмэл, цагдаа, зарлага, худалдаачин хүнийг дуурайж шогчлохдоо гарамгай байв. Харин гагцхүү хөөрхийд хүн бүхнийг дуурайхад өмсөх хувцас л дутаж байлаа. Гэвч Гообар энд тэндээс юм олж өгсөн нь тоглолт амжилттай болох болжээ. Гообарын үүдэн дэх тоглолт хосгүй сайхан болж байгаа тухай мэдээ тэр дороо хавь ойрын тосгоноор тарж орхилоо. Иймд уг тоглолтыг үзэхээр ойр орчноос хүмүүсийн цуваа тэр лүү үргэлжлэх болов. Оройн арав гэхэд барагцаалбал гурав дөрвөн мянган хүн цугларсан байлаа. Гирдхар Чингүүрсингийн дүрээр дагалдагчдынхаа хамт гарч ирэхэд үзэгчдэд зогсоод ч харчих зай үл олдоно. Гирдхар, түнтгэр халзан толгойтой, урт хар сахалтай, цүдгэр том гэдэстэй яг л өнөө Чингүүр мөн болсон байх бөгөөд хоолоо идэхээр завилан суухад нь хажууд нь анхдугаар эхнэр нь дэвүүр барин бөндгөнөж байгаагаар үзэгчдийн өмнө гарч ирлээ. Тэгээд Чингүүр эхнэрийн зүг талимаарсан нүдээр харж, 

	— Одоо ч гэсэн залуучууд чам руу сээтэн хаяад байдгийг нь бодвол чи өнөө л гоё сайхнаараа байгаа бололтой гэхэд эхнэр нь нүдээ бүлтийлгэн, — Тийм юм бол чи юунд залуу авгай авсан юм бэ гэж хариулав. Тэгэхээр нь Чингүүр аргадсан царай үзүүлэн, — Чамд л үйлчлүүлэх гэж түүнийг чинь авчирсан юм байхгүй юу. Тэр чамтай адил юм юу байна гэж ярив. Энэ үгийг сонсоод бага авгай нь уурлаж тонтгоносоор яваад өгч байгаагаар нэгдүгээр үзэгдэл дуусаж хоёрдугаар үзэгдэл эхлэхэд Чингүүр орон дээрээ хэвтсэн байх бөгөөд бага авгай нь буруу харан газар дээр суусан байна. Чингүүр байн байн түүний нүүрийг өөр лүүгээ харуулах гэж оролдох авч бүтэлгүй болж, — Хонгор минь наддаа юу гэж уурлаад байгаа юм бэ гэж асуухад бага эхнэр нь, — Чи тэр хонгороо байгаа газар л очихгүй юу. Би бусдад зарагдах гэж ирсэн боол шүү дээ гэж хариулав.

	— Хаанаас даа, чи л миний голын хайртай хатан байхгүй юу. Харин чамд үйлчлүүлэхийн тулд цаад муу хөгшин юмыг чинь энд байлгаад байгаа юм. Чи мэддэггүй юм уу?

	Их авгай энэ үгийг гаднаас сонсчхоод шүүр барин давхиж орж ирээд тэр хоёрыг учир намаагүй балбахад Чингүүр амь наана там цаана зугтан гарлаа. Дахин нэг үзэгдэл гаргаж, Чингүүр арван рупи өгөх зээлийн хуудсанд гарын үсэг зуралцсан авч зээлж байгаа хүндээ дөнгөж таван рупи олгож бусдыг нь зээл өгсний шан хахуульд суутган авч байгааг харуулав.

	Тэр мөнгө зээлж байгаа тариачин нь Чингүүрийн өлмийд уйлан мөргөж ахиу мөнгө өгөхийг гуйх авч Чингүүр хясан боож эцэст нь арайхийж мөнгө зээлүүлэх болж арван рупигийн зээлийн хуудсанд гарын үсэг зуруулсан авч тэр хүний гар дээр дөнгөж тавхан рупи тавихад тариачин гайхаж, 

	— Энэ чинь тавхан рупи байна шүү дээ, эзэн минь гэж асуув.

	— Тав биш ээ, арав. Гэртээ очоод тоол.

	— Үгүй эзэн минь, тав байна.

	— Мөнгө зээлсний шанд чи нэг рупи өг өө биз дээ?

	— Тэгсээн, засаг минь.

	— Гэрээ бичихэд нэгийг өг өө биз дээ?

	— Тийм ээ, засаг минь.

	— Нэгийг цаасны үнэнд өг өө биз дээ?

	— За тийм ээ, засаг минь.

	— Нэгийг татварт?

	— Тийм ээ, засаг минь.

	— Нэгийг хүүд?

	— Тийм ээ, засаг минь.

	— Тэгээд чамд өгсөн тавтай нийлээд арав болж байгаа юм биш үү?

	— Тийм байна аа, эзэн минь. Одоо энэ тавыг нь ч болсон миний орноос та авчих даа.

	— Битгий солиороод бай.

	— Солиорч байгаа юм биш ээ, засаг минь. Нэг рупиг нь бага авхайн урамшилд, нэгийг том авхайн урамшилд, нэгийг бага авхайн паанад, бас нэгийг том авхайн паанад, үлдсэн нэгийг нь таны ажил төрөлд зориулж байгаа юм.

	Энэ мэтээр Ноокераам, Даадаадийнэ, Патээшварий нарын дүр зургийг нэг нэгээр нь шогчлон гаргалаа. Шогчлоход шинэ юмгүй, дуурайхад хуучин юмгүй байсан авч Гирдхарын тоглолт их хошин байсан тул гэнэн сэтгэлт үзэгчид үг нэг бүр дээр нь элгээ хөштөл инээцгээж байлаа. Үеийн үед зүдэрт зовсон зүрх сэтгэлүүд энэхүү инээдмээр дэвтэн тайвширч энэ нэг шөнийг яах ийхийн зуургүй сатааран өнгөрөөцгөөлөө. Эцсийн шог үзэгдэл дуусаж байхад тахиа донгодов.

	Өглөө болоход хүн бүхний амнаас урьд шөнийн дуу, хуур шог яриа энд тэндгүй сонстов. Жаал хүүхдүүд хэд гурваараа нийлэн өнөөх шог яриа үзэгдлийг дуурайн жүжиглэхийг оролдоно. Чингүүрсинг угаасаа шог алиа юманд дуртай хүн учир даан их юм болсонгүй тэгж ингэсхийгээд өнгөрөв. Патээшварий ч яах вэ уурлахын муу араншинтай хүн. Бандид Даадаадийнэ их түргэн зантай тул бүр тулалдахад бэлэн болчихлоо. Тэр Ноокераам байтугай Раая Саахавыг толгойг нь бөхийлгөдөг хүн чинь тосгоны хэдэн муу нусгай жаал ингэж инээдэм наадам хийсэн явдалд тэсэж тэр гэхийн аргагүй юм болов. Тэр ид шидтэй хувилгаан бөө байсан сан бол ч хараал дороол хийгээд бүгдийг нь нэгмөсөн идчихмээр санагдав. Гэвч нэгд ирэхэд өөрт нь тийм ид шид байсангүй, хоёрт одоо үед ийм юмны хүч чадал гэж байхаа байж. Иймд тэр гаргаж хийж чаддаг ганц ид шид болох уур омгоо бадруулсаар Хоорийгийн үүдэнд нүдээ бүлтийлгэн шанаагаа гүрийлгэн тавьж ирлээ.

	— Хоорий, чи өнөөдөр ажилдаа бас яагаад гарсангүй вэ? Одоо бие хаа чинь зүгээр болчихсон байна. Миний ажил яаж хохирч байгааг бодох юм алга уу? гэж Хоорий руу гал дөлтэйгөө буулаа.

	Гообар орой болтол унтчихсан байлаа. Дөнгөж босоод нүдээ нухлан гарч иртэл Даадаадийнийн чахарсан дуу чихэнд хадав. Түүний хөл гарт нь сөхрөх нь байтугай Гообар харин эгц өмнө нь очиж ихэмсэг, үл тоох дуугаар,

	— Одоо таны ажлыг хийж байх зав алга аа. Бид нишингээ булах ажилд орох гэж байна гэж хариулав.

	Даадаадийнийн амьсгаа улам өндөр болж,

	— Яагаад ажил хийхгүй гэж? Улирлын дундуур ажил хаяж болдог ёс байна уу? Ургацын дараа бол хийх эсэхээ шийдэж болох хэрэг. Түүнээс өмнө бол ярих хэрэг биш гэж хашхирав.

	Гообар эвшээлгэн байж,

	— Эднийг боолоор заяагаагүй байх аа. Дуртай цагтаа таны ажлыг хийнэ. Дургүй бол үгүй. Одоо тэгэхээр дур алга байна. Танд албадаад хийлгүүлэх эрх байхгүй шүү дээ гэв.

	— Хоорий тэгээд чи ажил хийх хүн үү, үгүй юу? гэж Хоорий руу хантран буухад Гообар урдуур нь хөндөлдөн орж, 

	— Үгүй.

	— Аль вэ тэгвэл мөнгийг минь хүүтэй нь одоо аваад ац. Гурван жилийн хүү зуун рупи. Зээлсэнтэйгээ нийлээд хоёр зуу. Би уг нь хүүгээс чинь сар бүрий гурван рупи хасаж байя гэж бодож байсан юм. Тэгэхлээр дургүй бол бай. Дуугүй рупиг минь өгөөд орхи. Тийм сүрхий баян тарган худалдаачин болсон юм бол явж тэр ажлаа хийцгээ.

	Хоорий, — Танай ажлаас хойш суусан юм алга, эзэн минь. Харин тэгэхдээ бид нар өөрсдийнхөө нишингийг булах хэрэгтэй болоод байна.

	Гообар эцгийгээ зандран,

	— Юуны чинь ажил, яасны чинь ажил. Энд хэн нэгэн хүний зарц алга байна. Цөм адил байж хэн нь хэнийгээ боолчлох гэсэн юм бэ. Хүнд ганц зуун рупи зээлүүлчхээд эцэст нь насан туршийн боол болгоод авчихна гэдэг чинь харин зугаатай хэрэг байна даа. Энэ бол мөнгө хүүлэгч хүний ажил биш, цус сорогч араатны ажил.

	— Тэгвэл дүү минь мөнгийг минь л дуугүй өгөөдөх. Ийм тийм юм яриад ч яах вэ. Уг нь рупид аанаагийн хүүтэй байх ёстой боловч харин би танайхыг бодож хагас аанааны хүүтэй өгсөн юм.

	— Бид нэг хувийн хүүтэйгээр л төлнө дөө. Илүү ганц ч зоос өгөхгүй. Та авбал ав, үгүй бол шүүхэд заргалдаарай. Нэг хувийн хүү гэдэг чинь тийм ч бага юм биш ээ.

	— Чи чинь бүр овоо мөнгөөр халуурчихсан хүү байна уу, үгүй юу?

	— Халуурна гэдэг чинь нэгийг арав болгож авдаг тань шиг хүнд л байдаг юм. Бид бол хөдөлмөрч улс. Бидний халуун, хөлстэйгөө хамт урсаад гараад явчихдаг юм. Та манайхыг шар авах үед нэг гучин рупи зээлснийг чинь би санаж байна. Тэгээд одоо зуу болчихсон байдаг чинь яахаараа тэгдэг бил ээ. Тэгээд тэр зуу нь бас хоёр зуу болчхож гэнэ. Энэ мэтийн бузар аргаар та нар тариачдыг дээрэмдэн тонож гуйлгачин болгож аваад эцэст нь газрыг нь булааж авдгаа мэдэж байна уу? Гучийг хоёр зуу болгочихсон байхдаа зовохгүй байна уу? Энэ хооронд хэдий хэртэй удаж байгааг ч санаж байна уу?

	Хоорий айсан дуугаар,

	— Энэ чинь найм, есөн жил болсон байх аа гэж хажуугаас нь хэлэв.

	Гообар, — Есхөн жилд гучин рупи мөн хоёр зуу болчихно оо? Нэг хувиар бодвол хэд болох бил ээ? гээд өөрөө газар дээр зурж бодоод арван жил гучин зургаан рупигийн хүү болсон байх ёстой. Тэгээд авсантайгаа нийлээд нийтдээ жаран зургаан рупи болж байна. За яах вэ далан рупи ав. Үүнээс илүү сохор зоос ч авна гэж бүү бодоорой.

	Даадаадийнэ Хоорийг урдаа барьж аван,

	— Сонсож байна уу, Хоорий чи? Энэ Гообар юу ярьж байна. Би хоёр зуугийнхаа оронд далхан рупи авчхаад зүгээр сууж байх юм болж байна уу? Хүн хүнтэйгээ энэ мэтээр харьцах юм бол энэ хорвоо чинь яаж тогтох юм байна аа? Чи сонсож байгаа биз дээ? Би брахман хүн. Тэгэхээр миний рупиг идээд шингээчихнэ гэж санаж байна уу? Би энэ далыг чинь авахгүй, шүүх цагдаад ч заргалдахгүй. Тэгээд чухам яахыг нь хараарай. Хэрэв би брахман юм бол та нараас хоёр зуун рупигээ хэрхэн авахаа үзүүлнэ дээ, чамайг үүдэнд минь сөхрөн унаж рупигээ гуйн барьж байхыг чинь харна аа.

	Даадаадийнэ нэг дуу газарт нэг дуу тэнгэрт хадан буцан одлоо. Гообар дороо суусаар байлаа. Харин Хоорийгийн дотор шашин ёсны бослого дэгдэн үймэрлээ. Хэрэв тэр газрын эзний юм уу, худалдаачны рупи байсан бол яая гэхэв. Энэ чинь брахман хүнийх шүү дээ. Түүний нэг зоос үлдсэн ч яс хуга дайраад гарна. Ээ дээ бурхан өршөөхгүй бол брахман хүний хүч гэдэг тун ч хэцүү шүү. Брахманы хараал дайрвал гал голомтоос нэг ч юм үлдэхгүй хүйс тэмтрэгддэг гэж ярилцдаг аж гэж бодохоос Хоорийгийн айдас хүрнэ. Хоорий, Даадаадийнийн хөлд сөхрөн унаж аргадсан дуугаар,

	— Эзэн минь, би амьд явсан цагтаа л таны мөнгийг зоос зоосоор нь тоолон төлнө. Хүүхдийн үгийг юманд бүү бод. Хэрэг асуудал бол та бид хоёрын хоорондох зүйл. Тэр хамаа алга гэж гуйлаа.

	Даадаадийнэ жаахан дөлгөөрөв.

	— Чи түүний хэлж ярьж байгааг сонсов уу? Хоёр зуун рупид далыг өгнө, заргалдвал заргалд гэнэ үү? Хууль шүүхийн амт бас авч гүйцээгүй байна л даа. Нэг удаа омгоо даруулаадахвал энэ ингэж байхгүй дээ. Хэдхэн өдөр болохдоо бас хотын салхинд цохиулчхаж гэнэ.

	— Би нэг нэг зоосоор чинь тооцож төлье гэж байна шүү дээ, эзэн минь.

	— Тэгвэл маргаашаас эхлэн манайд очиж ажлаа хийгээрэй.

	— Бид өөрсдийнхөө нишингийг тарих гээд байна. Түүнээс таны ажлыг хийлгүй яах вэ.

	Даадаадийнийг явсны дараагаар Гообар эцгээ зэмлэж,

	— Та чинь түүний хойноос бурхан буулгахаар явав уу? Та нар л өөрснөө ингэж байж энэ хүмүүсийн зан төрхийг эвдэж байгаа юм. Гучин рупиг авчхаад одоо хоёр зууг төлнө. Дээр нь бас хараал ерөөл хүртэнэ. Бас тэгээд ажлыг нь хийнэ, мөн ч хэцүү байна аа! Цаадах чинь та нараар ажлаа хийлгүүлсээр байгаад алчихдаа тоохгүй хүн дээ гэв.

	Хоорий өөрийн бодлоо үнэмшүүлэхийг хичээж,

	— Бид бас бодол санаагаа барих хэрэгтэй шүү дээ, хүү минь. Хүн хүний бодол үйл гэж байна шүү дээ. Бид нэгэнт хэлэлцсэн ёсоороо өгч авах л хэрэгтэй. Тэр брахман хүн. Түүний мөнгө хүний ходоодонд шингэхгүй. Ийм юм харин тэдэнд л хоол болдог юм гэж өчихөд Гообар хөмсөг зангидан 

	— Таныг бодол санаагаа орхи гэсэн юм алга. Брахманы мөнгийг дар гэж хэлсэн хүн ч алга. Гагцхүү тийм шударга бус хүү өгч болохгүй л гэж байна гэв.

	— Болдоггүй юм аа хүү минь. Тэднийг зовоовол өөрснөө зовдог юм.

	— Тэднийг зовоочихно гэж айгаад өөрсдөө нүх ухаж суух болж байна уу?

	— Хүү минь, би үхтлээ л өөрийнхөө бодсоноор явъя. Намайг үхсэнээс хойш л чи дураараа болоорой.

	— Тэгвэл та л өөрөө өгөөрэй. Би өөрийгөө өөрөө өрлөхгүй. Би тэнэгтээ таны дундуур орчхож. Та идсэн юмаа өөрөө л төлөөрэй. Би энэ булай явдлын чинь төлөө үхэж байж чадахгүй.

	Гообар дотогш орлоо. Чуниа урдаас нь угтан ирж,

	— Хар өглөөгүүр яагаад Даадаатай зууралдаж орхив оо? гэж асуув.

	Гообар бүх учир явдлыг яриад эцэст нь,

	— Үүний толгой дээр иймэрхүү ачаа овоороод л байх болно. Бид хэдий болтол төлөлцөх билээ. Олсон хийсэн юм бүхэн нь хүний хоол болоод шувтарч байна. Бид түүний ухсан нүхэнд юу боллоо гэж унах билээ. Зээлж хуйлахдаа ч надаас асууж барьсан юм байхгүй. Миний төлөө аваагүй юм болохоор би төлгөч нь ч биш гэж ярив.

	Тэнд тосгоны томчуулын дунд Гообарыг унагаах тухай яриа хуйвалдаан зохиогдож эхлэв. Энэ гөлгийг сайн дарж авахгүй бол тосгон даяар ёс бус үйл дэгдэх болно. Боол байсан хүн бошгот болохоороо хоёр хөлөө олж гишгэхээ байдаг шиг юм болох нь. Энэ хаанаасаа тэгтэл нэг их хууль дүрэм сурчих аа вэ? Рупид нэг хувиас илүү хүү өгөхгүй. Авбал ав, үгүй бол заргалд гэдэг гэнэ. Урьд шөнө бүхий л тосгоныхныг цугларуулж яаж, ямар янзтай тусгүй байдал гаргасан гэж санана? гэх зэргээр тэд хоорондоо нарийвчлан шүүмжилж ярилцжээ. Харин тэгэхдээ томчуулын хооронд атаа жөтөө байсан тул бие биесийнхээ яаж шогчлогдсоныг тавлан ярилцаж инээлдэв. Патээшварий, Ноокераам хоёрын дунд ийн яриа болов. 

	Патээшварий, — Тэд нар айл айлын байдлыг их сүрхий мэдэж байна шүү. Чингүүрсингийг яаж балласан гэж санана. Хөөрхий амьтныг бүр сүйд хийсэн. Хоёр авгайнх нь яриаг сонсоод хүмүүс элэг хөштөл инээцгээн таг болцгоосон гэнэ билээ. 

	Ноокераам маг маг хөхөрч 

	— Үгүй тэгээд цаадуул чинь үнэн юмыг нь гаргасан гэдэг шүү. Тэдний бага авгайг үүдэн дээрээ зогсоод залуучуудтай маасганан аальгүйтэж байхыг бид хэд хэд үзсэн гэв.

	— Бас тэгээд том авгай нь хүртэл оо энгэсэг, будаг шунх түрхэн залуу болоод байхыг нь яана гээч.

	— Тэр хоёрын өдөр шөнөгүй хэрэлдэж байхыг нь яана гээч. Чингүүр харин их тэвчээртэй хүн. Үгүй бол ч эртний галзуурч орхисоон.

	— Танай том хүүг элдүүрчний гэрт түгжүүлж зодуулж байгаагаар гаргалаа гэсэн үнэн үү?

	— Би энэ муусайн танхайчуулыг дор нь засаад тавьчихна. Би тэр Хоорий дээр чинь газрын түрээс өгөөгүй гэдгээр шалтаг хийн зарга эхэлж чадна. Тэгээд эд нар хүнээр тоглох ямар байдгийг нэг үзэг.

	— Тэр чинь, түрээсээ төлчих өө биз дээ?

	— Өгөх нь өгсөн. Тэгэхдээ би авсан баримт өгөөгүй. Тэгэхээр төлсөн гэдгийг юугаар гэрчлэх билээ. Данс тооцооны дэвтрийг тэгж л шүүрдэн үзэж байх хэн байх билээ. Өнөөдөр би түүнийг дуудуулж ирээд тулгана.

	Хоорий, Гообар хоёр нишингээ суулгахаар талбайгаа услав. Хэдийгээр энэ жил нишингэ ургах горьдлого бага байгаа ч гэсэн нэгэнт шартай болчихсон тул газраа хоосон хэвтэхгүйн тулд нишингэ суулгах гэж байгаа нь энэ билээ.

	Гэвч аав, хүү хоёр нуруу нуруугаараа харалцсан байлаа. Бие бие рүүгээ харах ч үгүй, дуугарах ч үгүй байлаа. Хоорий шар тууж зүтгүүлнэ. Гообар гарч ирсэн ховоотой усыг тавцан дээр асгана. Соонаа, Руубаа хоёр ус гүйх судаг засах зуураа Чингүүрсингийн бага авгайн тухай маргалдав. Соонаа хэлэхдээ, Чингүүрсингийн бага авгай урьдаар өөрөө хоолоо идчихээд дараа нь нөхрөө хооллуулдаг юм гэхэд Руубаа үүнийг эсэргүүцэн,

	— Тэр урьдаар иддэг юм бол бүдүүн тарган байх нь яасан юм бэ? Хэрэв Чингүүр авгай дээрээ унах юм бол бяц дарчихаар бүдүүн шүү дээ гэв. 

	Соонаа, — Сайн хоол идээд байвал бүдүүн болдог гэж чи бодож байгаа юм уу? Сайн хоолноос чинь хүн чадалтай болдгоос биш бүдүүн болдоггүй шүү дээ. Харин өвс ногоо идээд л байвал бүдүүн болно доо.

	— Тэгвэл авгай нь Чингүүрээс чадалтай юм уу?

	— Тэгэлгүй яах вэ. Эртэд зодолдож байгаад авгай нь Чингүүрийгээ түлхсэн чинь газар харуулдаж унаад өвдгөө яз татчихсан шүү дээ.

	— Тэгвэл чи өөрөө урьдаар идчихээд нөхрөө дараа нь хооллуулж байх уу?

	— Тэгэлгүй яах вэ.

	— Тэгвэл ээж, аавыг урьдаар хооллуулдаг шүү дээ? Би чадалтай болж эрчүүдийг эрхэндээ байлгах болно. Тэгэхэд чи бол тэдэнд зодуулна. Чамайг яс махыг чинь тастаад хаяна даа гээд тийм ч учраас Даадаа дандаа ээжийг загнаж байдаг биз дээ.

	Руубаа уйлагнасан дуугаар,

	— Би л зодуулах юм хийхгүй бол юу гэж зодох вэ дээ гэв.

	— Чиний хэлэх юмыг өчүүхэн ч сонсохгүй. Юм л хэлбэл тэр чинь барьж аваад л зодно. Зодож зодож арьсыг чинь хуулаад тавьчихна.

	Руубаа уурлан Соонаагийн саарийг шүдээрээ урж хаях гээд болохгүй болохоор нь гуянаас нь чимхэв.

	Соонаа улам уурлуулж,

	— Тэр хамрыг чинь тас татна даа гэв.

	Руубаа эгчийнхээ бугуйнаас нь цус гаргав. Соонаа, Руубааг хүчтэй түлхэв. Руубаа унаж уйлав. Соонаа ч хазуулсан шархаа харж уйлав.

	Энэ хоёрын чарлалдахыг сонсоод Гообарын уур хүрч гүйж ирээд хоёулыг нь нэг нэг алгадаад явлаа. Тэр хоёр уйлан хайлан гэрийн зүг гүйн одлоо. Услалт зогсов. Аав, хүү хоёр үүн дээрээс болж үг сөрөлцөв.

	Хоорий, — Одоо суваг хэн засаж ус явуулдаг билээ. Гүйж очоод хоёулыг нь цохиод хөөчихийн хэрэг юу байна. Хойноос нь очоод хоёулыг нь аргадаж бариад аваад ир.

	— Та л эд нарын занг эвдэж хаячхаад тэр байхгүй юу.

	— Ингэж зодож нүдээд байвал барааг чинь ч харахаа болино доо.

	— Хоолыг нь өгөхөө байгаадахвал номхроод ирнэ дээ.

	— Би эцэг хүн, яргачин биш.

	Нэг бүдрэхээрээ долоо бүдэрдэг бөгөөд сүүлдээ бэртэн хэвтдэг билээ. Иймэрхүү бүдрэлт эцэг хүү хоёрын харьцаанд орсон бөгөөд өнөөдөр гурав дахь удаагаа бүдэрч байгаа нь энэ билээ.

	Гообар харьж Чуниаг ус гүйлгүүлэхээр авчрав. Чуниа хүүхдээ тэвэрсээр талбай руу явахад Дханиа хоёр охинтойгоо харсаар хоцров. Эхэд нь ч гэсэн Гообарын энэ зан тусгүй санагдав. Руубааг зодох ч яах вэ, өдий том болсон Соонааг л түмний нүүрэн дээр зодож байх нь тусгүй санагдав.

	Гообар өнөө шөнөдөө багтаж Лаканау буцахаар шийдлээ. Энд одоо байж чадахгүй болов. Энэ гэрт түүнийг гэх хүнгүй байхад тэр энд шигдэж байхын хэрэг юун. Өгөх авах юман дээр ч тэр дуугарах эрх алга. Охин дүүдээ гар хүрчихсэний төлөө цөмөөрөө омогдон уурлацгааж бүлэглэх мэт санагдах нь гаднын хүн мэт харагдав. Ийм газар яаж байх билээ.

	Хоорий, Гообар нар хоолоо идэж дуусаад сууж байтал Ноокераамын зарлага ирж чамайг төлөө түшмэл дуудаж байна. Одоо түргэн гэхэд Хоорий зориг бардам байдлаар, 

	— Шөнөөр юу гэж дуудсан юм бэ. Би төлдгөө төлсөн хүн гэж хариулав.

	Зарц, — Би эзний зарлиг ёсоор л таныг дуудаж яваа хүн. Танд ярих хэлэх юм байгаа бол очоод хэлэхгүй юу.

	Хоорий дургүй боловч явах боллоо. Гообар эцгийгээ хүлээн ядан суусаар байлаа. Хагас цагийн дараа Хоорий буцаж ирээд тамхиа нэрж аваад дуугүй сууж орхив. Гообар тэвчиж чадсангүй,

	— Юу гэж дуудаа вэ? гэж асуув. Хоорий зангирч чичирсэн хоолойгоор, 

	— Би түрээсээ сохор зоос ч үлдээгүй төлсөн билээ. Тэгсэн тэр, чиний хоёр жилийн чинь үлдэгдэл одоо болтол төлөгдөөгүй байна гэж байна. Саяхан би нишингэ худалдсан өдрөө зөндөөгөөр нь төлсөн юм байхгүй юу. Би үхэж байсан ч ганц зоос өгөхгүй гэлээ гэв.

	Гообар, — Танд мөнгө тушаасан баримт байгаа биз дээ.

	— Тэд хэзээ баримт өгдөг байсан юм бэ.

	— Та баримт аваагүйгээр мөнгө тушаадаг чинь юу билээ.

	— Тэднийг ингэж улаан гөрдөнө гэж хэн санах юм бэ? Энэ бол чиний л гай. Урьд шөнө чи тэднийг яаж доромжлоод байлаа. Түүний чинь шийтгэл энэ. Усанд амьдрах байж матартай бүү дайсан бол. Ууланд байх байж бартай бүү дайсан бол гэж байдаг. Хүү торгууль нэмж бодоод далан рупи одоо авчирч тушаа гэж байна. Үүнийг чинь би хаанаас олох билээ.

	Гообар өөрийгөө цагаатган,

	— Хэрэв баримт авч байсан бол би тэднийг хэчнээн ч яаж байсан тэд нар яах нь вэ дээ. Таныг яаж ч чадахгүй байсан. Та ер нь авах өгөх юман дээрээ жаахан бодолтой байдаггүй, ямар хачин хүн бэ? Хүнд баримтгүй мөнгө өгнө гэдэг чинь чонын аманд хонь хийсэнтэй адил. Баримт өгдөггүй юм бол мөнгөө шуудангаар явуулчхаж байхгүй юу. Үүнд жаахан илүү зарлага гарах боловч энэ мэтийн гөр гүжир гарах үндэс олгодоггүй юм.

	— Чи ийм гал ноцоогоогүй бол юу ч болохгүй байсан юм. Цаад тэргүүнүүд чинь ямар их ууртай байна гэж санана. Овог удмаасаа гаргана ч гэж сүрдүүлж байна. Чи ч бүр аюулын үүд нээлээ л дээ. Яаж зүдэрдэг юм байгаа юм бэ.

	— Би очиж түүнтэй ярина.

	— Чи очоод шатаасан галаа улам ч бадраана.

	— Хэрэв гал ноцоосон бол ноцоосныгоо үзье. Тэд овог удмаасаа гаргаг. Би тэднийг гартаа Гангын ус барьж байгаад аваагүй гэж хэлэхийг нь үзье. Тэдэнтэй шүүхэд орно доо. Харин та зүгээр сүүлээ хавчаад сууж байгаарай. Би тэдэнтэй амиа гартал үзэлцэнэ. Би хэнээс ч нэг байсаа идэхийг үл хүснэ. Хэнд ч идүүлэхгүй.

	Гообар гарч давхин Ноокераамын гэрт тавьж очлоо. Харвал бүх тэргүүнүүдийн «Кабинетын» хурал болж байлаа. Гообарыг хармагцаа бүгдээрээ үргэцгээлээ. Байдал янзын нь харвал саяынхаа хуйвалдааны тухай яриа болж байсан бололтой.

	Гообар зоригтой дуугаар,

	— Нөхөр төлөө түшмэл та, хүнийг түрээс татвараа шавхруугүй болтол төлсөөр байтал сүүлийн хоёр жилд төлөөгүй байна гэж гүжирддэгийн учир нь юу байна? Ямар замбараагаа алдсан юм гэж ийм юм байдаг юм бэ? гэж тулган асуув.

	Ноокераам зузаан олбог дээр тэрийн хэвтсэн чигээрээ сүртэй байдал үзүүлэн,

	— Хоорийг амьд байхад би чамтай өгөх, авах юмны тухай ярилцахгүй гэж давгүй байдалтай хариулав.

	— Би тэр гэрийн чинь юу ч биш гэж үү?

	— Гэртээ бол юм байдаг л юм байгаа биз. Энд бол юу ч биш.

	— Аа тийм бий. Аль вэ биднийг тэр овог удмаасаа гаргаад аль. Би чамд тэр мөнгийг чинь шүүхэд очиж байж, Гангын ус өргөлцөж байж өгөх болно. Чамайг мөнгө авахдаа баримт өгдөггүй гэдгийг чинь энэ тосгоны хэдэн зуун хүн цөм гэрчлэн батлах болно. Тэнэг бүдүүлэг, юу ч дуугардаггүй хөөрхий тариачдыг чи маллаж гурилан шалсай болгон идэж байх санаа байна уу? Чи намайг Раая Саахавтай уулздаггүй хүн гэж бодож байна уу? Хүмүүс түүнийг тусгүй хүн л гэдэг юм. Би бол тэгдэггүй. Айл зэргэлдээ байдгийн хувьд энэ бүх бузар явдлыг чинь очиж би түүнд ярих болно. Тэгээд чамайг биднээс хоёр дахин мөнгө авахыг чинь харъя. Чи авахаасаа эс юм болох юм биш биз?

	Гообарын үгэнд үнэний хүч оргиж байлаа. Аймхай амьтан үнэний өмнө хэлгүй болдог ёс бий. Цементийг элстэй хутгавал чулуу болдог бөгөөд харин шавартай хутгавал шороо болдог. Гообарын аймшиггүй хурц үг нь тэрхүү хууль бус явдлын бүрхэвчийг хутга мэт зүсэн орж өөрийгөө эндээ хүч чадалтай гэж бодож явсан Ноокераамын зүрхийг сочоон хатгав.

	Ноокераам балмагдан айж, хэлэх хийх үгээ ч олж ядан,

	— Чи юунд ингэж их уурла аа вэ, Гообар минь. Үүнд уурлаад байх юм юу байгаа юм бэ? Хэрэв Хоорий түрээс төлбөрөө өгчихсөн л юм бол нэг газар л байж байгаа. Би маргааш данс бичгээ шүүрдэж үзье. Харин одоо л санаж байхад Хоорий ч лав түрээс төлбөрөө өгчихсөн байж мэдэлгүй. Тайвшир залуу минь, хэрэв мөнгө чинь энд ирчихсэн л бол хаа холдох бил ээ, байж л байгаа. Энэ хэдхэн рупигийн төлөө чи цааш нь хэлж гүйгээд байхдаа ч яах вэ, би ч түүгээр хэчнээн хоол хийх билээ. Харин учраа эндээ л ололцох нь хэрэгтэй гэж аргадан ярив.

	Гообар гэртээ эргэж ирээд Ноокераамын үхтлээ айсныг яриад Хоорийг муурын дуу сонсоод айдаг нялх хүүхэд шиг амьтан гэж зандрав. Тэгээд тэр Хоорийд далан рупи гаргаж өгөөд Даадаадийнэ мөнгө нэхэж ирвэл үүнийг өгөөрэй. Харин дээр нь нэг ч болсон байсаа нэмж өгсөн байвал үүнээс хойш надаас юм авна гэж бүү санаарай. Би таны дээрэмдүүлж байгаа юмыг чинь нөхөн таглахаар харь газар сууж байгаа юм биш. Би маргааш явлаа. Харин эцэст нь хэлэхэд хэнээс ч ганц ч байсаа бүү зээл, хэнд ч бүү зээлдүүл. Мангаруу, Даадаадийнэ, Дулаарий нарт цөмд нь ганцхан хувийн л хүү өгөх болно, мэдэв үү? гэж хатуу сануулан захилаа.

	Дханиа хоолоо идчихээд гарч ирлээ.

	— Юундаа ингэж их яарч буцах гээд байгаа юм бэ, хүү минь? Гурав, дөрвөн өдөр эндээ байж нишингээ суулгалцаж өгөх, авах юмыг жаахан янзалж цэгцэлж өгөөд явбал их сайн баймаар байна гэв.

	Гообар омог бардам байдлаар,

	— Тэнд миний олдог өдөр тутмын гурав дөрвөн рупи алдагдаад байгааг бодохгүй бол болохгүй нь ээ. Энд би их л бодож дөрвөн аанааны ажил хийнэ. Одоо би Чуниаг хамт авч явна. Тэнд ганцаараа болохоор заримдаа хоол ундаа ч хийж идэж чадахгүй их зүдрэх юм гэж хариулав.

	Дханиа тээнэгэлзсэн дуугаар,

	— За тэгвэл дураараа л болохоос доо. Харин тэр тэнд очоод ганцаараа яаж гэр орноо өөд татаж хүүхэд шуухдаа маллаж арчлах билээ.

	— Хүү, хүү гэсээр байтал би наана чинь хэцүүдэх гээд байна. Би хэдий болтол ганцаараа галаа шилээж байх юм байна даа?

	— Авч явахыг чинь хориглосон юм алга. Харин тэгэхдээ хүний нутагт хүүхэд шуухадтайгаа байна гэдэг хаашаа ч хөдөлж болдоггүй хэцүү төвөгтэй гэдгийг бодолцож л байх шүү дээ.

	— Хүний нутагт ч гэсэн хөрш найзууд олддог юм шүү дээ, ээж минь. Энэ чинь өнгө мөнгөний хорвоо. Хэрэв та мөнгөтэй л бол энэ хорвоо таны гарт л өнхрөөд байна гэж мэд. Мөнгөгүй бол эх эцэг чинь ч харахгүй.

	Дханиагийн айсхийж байсан нь замаа харж харин орон дээр нь уур хилэн нь бадраад гараад ирлээ. 

	— Чи чинь харин эцэг эхээ ч хүртэл тэр мөнгөний хонгорууд шигээ бодох болов уу?

	— Харин ямар байгааг нь харж байна уу даа?

	— Чи ч мөн их харж байх шиг байна. Эх, эцгийн сэтгэл гэдэг чиний бодож байгаа шиг тийм шимгүй хуурай юм биш ээ, хө. Харин зарим нэг амьтад л нэг хоёр мөнгө олоод ирэхлээрээ эцэг эхээсээ нүүрээ буруулчихдаг ёс бий. Энд ийм хүнийг нэг хоёроор биш нэг хэсгээр нэрлэж болохоор байна. Эцэг эх өр зээлд орж байна. Энэ хэний төлөө вэ? Хүү, хүүхэн та нарын төлөө юу, хүртсэн хар зовлогынхоо төлөө юу? гэвэл, 

	— Та нар юуны төлөө өр тавьж байдгийг би яаж мэдэх билээ. Миний хувьд бол би та нараас нэг ч байсаа авсан юм алга.

	— Нээрээ өсгөж бойжуулсан хүнгүйгээр өөрөө аяндаа ийм том болчихсон юм даа.

	— Өсгөсөн гээд та нарын юу орсон юм бэ? Нялх байхад минь дэлэнгээ хөхүүлж байгаад л дараа нь өнчин юм шиг л хая аа биз. Та нарын иддэг уудаг юмыг л би идэж ууж байсан. Илүү юм ер байхгүй. Миний тулд гээд нэг аяга сүү, нэг сээр шар тос аваад ирж байсан уу? Тэгээд харин одоо болоход Даадаа, та хоёр надаар л өр зээл, түрээс төлбөрөө төлүүлж охин үрийнхээ хурим найрыг хүртэл хийлгүүлэх санаа байх шиг байна. Ер нь миний амьдралыг та нарын цоорхой хагархайг нөхөж цойлдохын төлөө л байгаа юм шиг бодож байх шиг байна. Би ч гэсэн өөртөө үр хүүхэдтэй хүн шүү дээ.

	Дханиа дуугүй боллоо. Нэгэн мөчийн хэртэйд амьдралын нь хүсэл мөрөөдөл алга болчих шиг боллоо. Гообарыг гэртээ эргэж ирсэн өдрөөс эхлэн тэр бээр одоо л тэдний ядрал зүдрэл нэг хугасалж мэднэ гэж бодон сэтгэл зүрхэндээ баясаж явж билээ. Ингэж бодохоос ам хэл нь зөөлөрч, ааш зан нь ч дөлгөөрч байж билээ. Бурхан тэнгэр одоо л нэг өршөөх нь бололтой, тэгэхлээр толгой тонгойн мөргөсөн ч яах вэ гэж бодон дотор сэтгэлээр тайвширч байсан нь гаднаа ч гэсэн тусгалаа олж байлаа. Саяын энэ үгийг дуулмагц халаасан элсэн дээр хатсан буурцаг тавих мэт болж бүх горьдлогыг юу ч үгүй болтол шатаагаад тавьчихав. Бүхий л бахархал нь бут үсрэн замхрав. Ийм юм сонссон амьдралд чинь ямар горьдлого байх билээ дээ. Амьдралын далайг гатлахаар сууж орсон онгоц нь эвдэрчихвэл жаргалын төлөө амьдарна гэх горь үлдэх үү дээ!

	Үгүй тэгэхдээ Дханиа арай л наагуур бодож буруудаж байх шиг байна. Гообар нь тийм муу хүүхэд биш. Тэр эхийн өөдөөс хэзээ ч сөрж зөрж байгаагүй билээ. Хэзээ ч ямар нэг асуудлаар марган тулж байсангүй. Хоол унд ч голохыг мэддэггүй, юу л олдсоныг иддэг уудаг байсан. Тийм гэнэн цайлган, шулуун шударгын хайр татсан хүүхэлдэй өнөөдөр гэнэт ийм өр зурам үг ярьж суух гэж үү! Түүний хүсэл зоригийн эсрэг харш юм хэн ч түүнд хэлсэнгүй. Эцэг эх хоёр нь түүний амыг хараад л дуугүй байж байлаа. Өгөх авахын асуудал руу тэр өөрөө л тавьж орсноос биш эцэг эхийн тавьсан өрийг төлөөдөх гэж хэлсэн хүн алга байна. Үнэн шударга хөдөлмөрөөрөө хүний хүүгийн зэрэгтэй амьдарч явна гэдэг чинь хүний эцэг, эхэд тийм бага хэрэг үү! Тэгээд арга нь байвал эцэг, эхдээ тус хандив болбол сайн л байна. Болдоггүй юм гэхэд эцэг эх нь түүнийг багалзуурдаад байхгүй нь мэдээж. Чуниагаа авч явна гэдэг бидэнд л сайн байна. Чуниагаа тэнд аваачихаар амар жаргал амсахаас өмнө түвэг яршиг нь ихэднэ гэж бодсондоо л Дханиа үг хэлснээс биш явуулахгүй гэсэндээ хэлээгүй билээ. Ингэж хэллээ гэж тэгж их уурлах юм юу байна? Болох, болохгүйг сайн мэдэхгүй байж энэхүү уурын галыг Чуниа л өдөөн ноцоож байгаа юм. Тэр энд наргих цэнгэх юмгүй болохоороо тийшээ явах тухайгаа Гообарт хичээл заагаад байгаа юм. Энд хийдэг гэр тойрныхоо жаахан ажлаас тэр бас тээршээгээд байгаа хүн. Тэнд оччихоод рупи байсаагаа гартаа хийж аваад дураараа хооллож дураараа хувцаслаж хөл жийн унтаж байх юм бодож байгаа хэрэг. Хоёрхон хүний хоол хийгээд ажилсаад байх юм юу байх вэ. Мөнгө бэлэн байвал захаас ч гэсэн хоол худалдаж аваад идчихдэг юм гэсэн. Тэгэхлээр энэ бүхий л санааг Чуниа л гаргаж байгаа юм. Хотод бас хэд хоночихсон юм болохоор тэр нь сайхан санагдаж байгаа л даа. Бидэнд юу ч дуугардаггүй байснаа энэ тэнэгийнхээ барааг харж түүнийгээ урхиндаа оруулж авахгүй юу. Гэдсэндээ таван сартай хүүхэд тээгээд үхтлээ царай алдан ирэхдээ юу ч дуугараагүйгээ одоо дуугарах болж. Энд бид түүнд ивээл өгөөгүй бол өдийд гудамж хэсэн гутлаа элээн явах байснаа мартаж орхио юу? Бид түүнд хүний сайхан сэтгэлээр хандсаны хариу нь энэ болж байгаа хэрэг үү? Энэ муу шулмаас болж бид овог удмаасаа ч хөөгдөж үзлээ, ял торгуульд ч орж үзлээ, олонд нүд үзүүрлэгдэж ч үзлээ, тариа ногоо минь атаршихаас авхуулан хамаг юм маань бүр сүйрэлд орж гүйцлээ. Тэгэхэд өнөөдөр энэ муу шулам хөхүүрийг минь цоолж байна гэнэ ээ! Мөнгө харчхаад л сэргэж байгаа нь энэ. Ямар янзтай авах эзэнгүй болчихсон юм байсныг нь бид авч ямар янзаар хүн хийж байгаа бил ээ. Тэгэхэд одоо ёстой л хүн тэжээвэл толгой цустана гэгч болж байна. Эцэстээ энэ муу шулам эцэг, эхийн амьдралын ганц найдлага болж явсан үрийг нь булаан аваад явахдаа юу ч боддоггүй байна шүү.

	Дханиа гунигт дуугаар,

	— Чамд ийм тарни хэн заагаад байна хүү минь? Чи арай ийм хүн байгаагүй сэн. Бид нар чиний эцэг, эх, эгч дүүс чинь байна. Орон гэр чинь энэ байна. Энд ер харийн гаднын юм алга. Бид цаашдаа олон хоног явж чамд нэг их түвэг болохгүй нь мэдээж. Энэ гал голомт сайн сайхан байвал эцэстээ чи л жаргах болно. Хүн гэр орныхоо төлөө хөрөнгө зөөр хураадаг юм уу, харь бусдынхаа төлөө хураадаг юм уу? Өт хорхой хүртэл амиа боддог. Би наад Чуниаг чинь эцэстээ ийм муухай хар могой болж биднийг амь тас орооно гэж ер бодсонгүй, даан ч яав даа гэж үглэв.

	Гообар эрсхэн дуугаар, 

	— Ээж минь, би Чуниа мэтийн юмаар тарни заалгаж суудаг тийм хийморьгүй амьтан биш. Та түүнийг юунд ингэж дэмий хардаж сууна. Үнэнийг хэлэхэд би танай энэ гэрийн чинь бүх ачааг өргөж чадахгүй. Харин яах вэ чадах хэрээрээ туслахыг л бодно. Тэгэхдээ л тавхайгаа өвчин оруулахгүй гэв.

	Чуниа дотроос гарч ирэн,

	— Ээж минь аавдаа уурласан уураа авгайдаа гаргана гэдэг шиг та Гообар луу бүү уурла. Наад Гообар чинь над шиг тэнэгээр ч хичээл заалгаад сууж байх тийм балчир тэнэг хүн биш. Хүн өөр өөрсдийнхөө хэр байдлыг ойлгоно шүү дээ. Угаасаа хүн төрөлхтөн гэдэг чинь нэг насаараа гар хумхилгүй хөдөлж, арьс махаа тасчин хорвоог барахын төлөөнөө төрөл авдаггүй байх. Түүнд хөдөлж хөрөнгө мөнгө олсны эцэст нэг хоёр мөчид ч болсон амран суух хувь заяа байх л хэрэгтэй бөгөөд байлгахыг ч хүсдэг билээ гэж ярив.

	Дханиа шүдээ хавиран өгүүлрүүн: 

	— За Чуниа минь чи надад мэргэн цэцнээ гаргах гээд яах вэ. Одоо танд хувь заяа сайн муугаа бодож ярих цаг чинь болж. Хөл дор минь толгойгоо үрэн уйлж байсан тэр цагтаа сайн муугаа санаж байсан уу? Тэр цагт чинь харин бид өөрсдийнхөө сайн мууг бодсон бол чи өнөөдөр энд сураг байх байсан уу даа?

	Тулалдаан тэр хоёрын дунд шилжив. Туних уних, хараах ерөөх, давших учрахаас өгсүүлээд хийгээгүй юмгүй болов. Гообар эгдүүцэн харж байснаа холдов. Хоорий таг сууж, болж байгаа явдлыг сонсож байв. Соонаа, Руубаа хоёр гал зуухныхаа өрөөнд нуугдан бүгцгээх боловч чих тавин сонсоцгооно. Дулаарий, Буниа зэрэг хэд хэдэн хүүхнүүд тэднийг аялуулахаар ирцгээсэн байлаа. Аянгын хажуугаар үе үе усан үер буусаар байв. Дханиа, Чуниа хоёр өөр өөрсдийн гэмгүй цайлган, мөр мөртөө байгааг батлахыг хичээв. Чуниа өнгөрсөн улирсан юм босгон дурсаж Дханиагийн хэцүү хатууг гайхаж Хийраа, Шообхаа нар энэ гэрт тогтоогүй нь аргагүй болохыг батлах гэлээ. Эдүгээ болтол хэнтэй ч тохирч яваагүй яхир толгойтой, харин Чуниа хэдэн сараар тэвчин тэсэж хамт байсан гэж ч ярив. Хариуд нь Дханиа өөрийгөө цагаатгахыг хичээв. Гэвч яагаад ч тэгсэн юм бэ, хүмүүсийн байдал Чуниаг өмөөрөнгүй янзтай байцгаалаа. Үүний лав нэг шалтгаан нь Чуниа өөрийгөө бариад үгээ цэнээд байсан бөгөөд Дханиа хэвийн хэмжээнээс хэтэрч галзуурснаас болсон биз. Бас нэг шалтгаан нь Чуниа одоо олбор долбортой хүний эзэгтэй болсны хувьд түүнтэй ая хөгөө нийлүүлэх нь хүмүүст ашигтай байж мэдэхээс ч болсон байж болох юм.

	Эцэст Хоорий тэдэн дээр ирж,

	— Дханиа минь, би хөлд чинь мөргөж байна, дуугүй байж үзээч. Нүүрийг минь битгий хөөдөөч. Дуулах юм чинь ханаагүй бол дуугүй сууж байгаад л сонсохгүй юу. Хүн хэлдгээ хэлж л аваг гэв.

	Дханиа улам гаарч,

	— Чи ч гэсэн үүн рүү бас хадаг барьж гүйх санаа байна уу? Нээрээ хамаг нүгэл буруутан нь би болсон хойно намайг ариутгах гэж рашаан цацаж байгаа юм. Муусайн хар, таарсан таар шуудайнууд. Яавал ч яа гэж хашхирав. 

	Тулалдааны чиг бас өөрчлөгдөв.

	Хоорий арга нь тасарсан байдлаар өгүүлрүүн: 

	— Тэр муу хүн биш, сайн хүн. Байхгүй гээд байгаа хүнийг чинь чи байлгана гэж хүлж аргамжих уу. Эх хүний үүрэг бол үр хүүхдээ өсгөж бойжуулж хүний зэрэгт оруулах хэрэгтэй. Тэгтэл бид хийдгээ хийсэн. Түүний хөл нь дөрөөнд гар нь ганзаганд хүрлээ. Чи тэгээд одоо тэд нараар тэжээлгэх гээд байгаа юм уу? Эхийн санаа үрд, үрийн санаа ууланд гэдгийг чи мэдэх үү? Явах гээд байгаа хүнд ерөөлөө хэлээд л гаргаж өгөх хэрэгтэй. Биднийг бурхан өршөөнө. Яаж л яв гэсэн учир төөрөг байна вэ түүгээрээ л явах болно. Дөчин долоон жилийг уйлж дуулаад нэг өнгөрөөсөн юм чинь цаадах тав арван жилийг бас нэг өнгөрөөж болох л байлгүй.

	Тэнд Гообар явах бэлтгэлээ хийж гарлаа. Энэ гэрийн хар ус ч түүний тулд чухаг болж. Харин төрүүлсэн эх мөртөө ингэж ярьж сууна гэдэг чинь даанч яав даа. Үүнээс хойш энэ царайг түүнд харуулаарай май.

	Гообар үүргээ баглан бэлэн болгов. Чуниа ч хувцсаа өмсөв. Мүннүү ч малгай хувцсаа өмсөж хаан боллоо.

	Хоорий өрөвдөлтэй дуугаар,

	— Хүү минь би чамд юу ч хэлээд байх вэ дээ. Гэсэн ч хэлчихмээр юм байна. Очоод заяагүй эхийнхээ хөлд нэг хүрчхээд явбал чамд муу юм болохгүй. Арван сар гэдсэндээ тээж ангир шар уургаа шимүүлсэн эхээ хэчнээн муу боловч гомдоож болохгүй гэлээ.

	Гообар нүүрээ эргүүлэн,

	— Би тийм хүнийг эхээ гэж үзэхгүй гэлээ.

	Хоорий нулимс цайлуулан байж,

	— За тэгвэл дураараа бол. Явсан газартаа өлзийтэй сайн яваарай гэв.

	Чуниа хадам эхийн дэргэд очиж өлмийд нь сөгдөв. Дханиагийн амнаас ерөөлийн ганц үг гарсангүй. Хүний урамд харсан ч үгүй. Гообар хүүгээ тэврэн хөдлөхөд Чуниа боодолтой юмаа сугандаа хавчуулсаар хойноос нь дагалаа. Нэг хүүхэд хөлслөн авч юмаа үүрүүлсэн байлаа. Тосгоны хэд хэдэн эрэгтэй эмэгтэй хүмүүс Гообарыг гарган өгч тосгоноос гартал явлаа.

	Дханиа дороо суун мэгшин уйлах нь ар гол руу нь ямар нэг юм хатгаад байгаа мэт. Эх хүний хувьд сэтгэл нь түймэрт идүүлэн үнсэн товрог болж байгаа орон гэр шиг балран нурах ажгуу.

	
ХОРИН ХОЁР

	Энд хэдэн өдрийн өмнөөс Раая Саахавын охины хуримын тухай яриа дэгдэх боллоо. Үүний хамтаар сонгууль ч хаяанд ороод иржээ. Гэвч Раая Саахавын өмнө тулгарч байгаа асуудлуудаас хамгийн чухал бөгөөд ноцтой нь нэг заргын асуудал байлаа. Зөвхөн шүүхийн татварт л тавин мянган рупи төлөхөөр байгааг бодвол энэ зарга хэр их юмны төлөө нь илт байлаа. Раая Саахавын бага дүү нутаг хошуундаа нэртэй толгой баян байсан бөгөөд ид залуу насан дээрээ тэрэгний ослоос болоод нас барчихсан билээ. Тэгэхээр Раая Саахав уг хүний эдлэн хөрөнгийг эрхэндээ оруулж авахын тулд бага хүүгийнхээ нэр дээр хууль шүүхийн ивээлийг авахаар хүссэн нь энэ билээ. Гэтэл Раая Саахавын ач тэр эдлэн хөрөнгөн дээр өөрийн эрх захиргааг тогтоохоор шийдэж түүнд нэлээд хэсгийг нь өгье гэсэн боловч Раая Саахав бүгдийг нь авна гээд байгаа юм санжээ. Раая, ачдаа амьжирлагад хэрэгтэй юмыг нь л өгөөд тэр эдлэнг түүнд эзэмшүүлэхгүй гэдэг байв. Ачаа тэндээс зайлж өгвөл уг эдлэн хөрөнгөнөөс ордог орлогын тал хувийг ч өгөхдөө татгалзах юмгүй байлаа. Ач хүү юмыг авахдаа гол нь биш тэр эдлэн хөрөнгөн дээр өөрийн эзэмшлээ л тогтоохыг хүсдэг байж. Ачтайгаа Раая Саахав тохиролцохоо больж сүүлдээ ач нь албатуудаасаа шийдмийн хүчээр сүрдүүлэн алба татвар гаргуулдаг болжээ. Ийм дээрээс Раая Саахав шүүхийн үүд татахаас өөр арга номгүй болов. Зарга хийхэд үрлэг сүйтгэл их гардаг боловч энэхүү эдлэн хөрөнгийг л гартаа нэг оруулаад авбал хоёр саяас наашгүй юм ирэх учиртай билээ. Өмгөөлөгч нар, 

	— Та энэ заргыг давж гарна. Ийм завшааныг алдаж болохгүй, үзээд байх хэрэгтэй гэж Раая Саахавт итгэл төрүүлэн ятгадаг байжээ. Харин Раая Саахавын хувьд зовлонтой нь гэвэл гурван том ажил толгой дээр зэрэг буучхаад байгааг давж гарахад мөн ч хэцүү байлаа. Охин арван найм аль хэдийд хүрсэн авч гарт бэлэн мөнгөгүйн харгайгаар хуримыг өдий болтол хойшлуулсаар ирсэн билээ. Хуримд барагцаалбал зуун мянгаас нааш юм орох шинжгүй байдаг. Хүүхэнтэйгээ суулгах гэж хүүг нь гуйж очсон айл бүхэн амандаа орсон зоргоороо сүй бэлэг нэхэж байдаг. Харин сая л нэг их сайхан завшаан гарт орж ирээд байна. Кунвар Дигвизааясингийн эхнэр сүрьеэ өвчнөөр диваажин өөд яваад өгчээ. Кунвар баларсан гэр орноо аль болох богино хугацаанд тохинуулан сэргээхийг хүсжээ. Сүй бэлэг ч гэж нэг их юм нэхсэнгүй тул Раая Саахав аманд орж ирсэн шар тосыг хэлээр түлхэхгүйн тулд хүүхнээ түүнтэй хуримлуулахаар тогтлоо. Уг нь Кунвар гуай муу бүхний сав билээ. Архи, хар тамхи тэргүүтнээс хэзээ ч үл буцна. За тэгээд зугаа цэнгэл, шалиг самуун явдал баян хүний чимэг байдаг юм болохоор түүнийг яриад ч яах билээ. Зугаа цэнгэл хөөцөлддөггүй хүнийг хэн баян тарган хүн гэх вэ. Эд хөрөнгөний амт шимтийг тэд ингэж л авахгүй бол өөрөөр авах арга замыг үл мэддэг билээ. Тэр муу бүхний агуулах болсон хэр нь өөрийгөө их сүрхий дээгүүр чанарын хүн гэж үзэж явдаг их хямсгар зантай дээгүүр хүн ажээ. Дуу хөгжим, бүжиг танцаар явах, гарын алга үзэх, мэргэ төлгө хийх зэрэг саваагүй явдал хийх, зодолдох хэрэлдэх, ан гөрөөнд явах зэрэгт түүнтэй зэрэгцэх хүн ховор. Бас тэгээд аймхай бөгөөтлөө дээрэнгүйг нь яана. Үндэсний хөдөлгөөнд эд мөнгөөр тусалсан боловч түүнийгээ үхтлээ нууна. Төрийн түшмэл энэ явдлыг нь мэдэх авч тэдний дунд түүний нэр хүнд муугүйгээр барахгүй засаг ноёд эднийхээр жилдээ нэгээс хоёр удаа зочлон архи дарс ууж наргидаг заншилтай байж. Нас гуч, гучин тавын орчим авч ганцаараа нэг ямаа бүхлээр нь идээд шингээчих тийм эрүүл доруул мангар бие хаатай хүн билээ. Кунварын эхнэр нас бараад дөчин ес хоногоо ч гүйцээгүй байхад Раая Саахав хуримын тухай яриаг сөхөж гаргалаа. Кунварын тулд энэ тийм муу наймаа биш байлаа. Раая Саахав Зөвлөлийн гишүүн, их нэртэй цуутай хүн бөгөөд үндэсний тэмцэлд өөрийгөө зориулсан олон түмний итгэл найдварыг хүлээсэн сүрхий хүн байсан учир Кунвар түүний охинтой хуримлах юм бол нэр сүр, хүч нөлөө нь улам ихсэх билээ. Иймээс Кунвар Раая Саахавын босгосон саналыг яаж ч чадсангүй дуртайяа зөвшөөрч тэр дороо шийдэцгээлээ. Ийнхүү Раая Саахав охиныхоо хувь заяаг амархан шиг шийдэж орхилоо.

	Одоо сонгуулийн ажил үлдлээ. Энэ бол цаашаа ордог ч үгүй, наашаа гардаг ч үгүй хоолой дээр тээглэсэн алтан загас ажээ. Үүний өмнө тэр, хоёр удаагийн сонгуульд ялахдаа тус бүрд нь зуу зуун мянгаар алгадуулж байж арайхан давсан билээ. Энэ удаад түүний тойрогт нэг хаан өрсөлдөгчөөр гарч ирсэн нь түүнд үхлийн цохилт зарлагдсан бөгөөд нэг санал авахын төлөө мянгаас наашгүйг зарах хэрэгтэй боллоо. Таван саяын хөрөнгө мөнгө шороонд хутгаж хаясан ч түүнд санаа зовох явдалгүй бөгөөд зөвхөн өрсөлдөгч Сүүрьеэбрадаабсингэд л ялагдахгүйн төлөө тэмцэх хэрэгтэй боллоо. Түүнд эрхтэн дархтнуудаас ч дэмжлэг тусламж үзүүлэх ам өглөө. Раая Саахав хэдийгээр үүний өмнө олон удаа ялсан ухаантай бодолтой, хэлэмгий доломгой, мэргэн зальжнаар энэ хэрэгт хандаж сурсан хүн гэлээ ч гэсэн цаад өрсөлдөгч нь Раажбүүд удмын хүн учир тун ч хэцүү билээ. Тэр ч гэсэн үе залгамжилсан баян язгууртан тул өрсөлдөөнд нэгэнт орчхоод яахан ухрах билээ. Харин Сүүрьеэбрадаабсинг өөрөө биеэр хүрч ирээд, “та, хоёр зөвлөлд оролцлоо. Одоо энэ удаа намайг нэг оруулчих юм биш үү?” гэж гуйх юм бол Раая Саахав зөвшөөрч хэн хэндээ нэг их түвэг болохгүй байлаа. Үнэндээ зөвлөлд оролцох сонирхол Рааяд байхгүй байлаа. Гэвч нэгэнт өрсөлдөөнд дуудагдсан болохоор дуртай ч байсан дургүй ч байсан гуяа алгадахаас өөр аргагүй боллоо. Бас энэ тухайд Данкаатай ярилцаж байсан нэг юм бий. Данкаа анд явж байхдаа та дэвшиж босох хэрэгтэй. Тэгвэл дараа нь нэг мэдэхэд зуун мянгын даалин өмнө чинь өнхрөөд ороод ирж мэднэ гэж хэлсэн билээ. Түүнээс хойш Данкаагийн ярьж байснаар бол Данкаа тэр хаантай Рааягийн өмнөөс хэлэлцэн тохиролцсон бөгөөд Сүүрьеэбрадааб, Рааяд зуун мянгыг өгөхдөө бэлэн байна гэж байсан билээ. Харин одоо сонсож байвал Сүүрьеэбрадааб Раая Саахавыг ялах бардам итгэлтэй болчихсон гэнэ. Яагаад тэр билээ гэвэл Раая Саахав охиныхоо хуримыг Кунвартай хийхээр тохирсон билээ. Уг нь нутгийн ёс зарчмаар бол Раая Саахав охиноо Кунвартай гэрлүүлэхээр тогтсон нь зүйд нийцэхгүй хэрэг байснаар Рааягийн нэр сүрд харш зүйл байлаа. Үүнээс гадна Раая Саахав дүүгийнхээ эдлэн хөрөнгийг булааж авах гэж ачтайгаа ичгүүргүйгээр зарга эхэлсэн явдал нь Сүүрьеэбрадаабт аятайхан хоол болж үүгээр нь далимдуулан Раая Саахавын нэр сүрийг олны дунд унагаахад сайхан өө шалтаг болох болов.

	Хөөрхий Раая хүнд байдалд орлоо. Тэр одоо ноён Данкааг зөвхөн өөрийнхөө ашгийг бодож түүнийг залилсан байна гэж бодох болов. Тэр ч байтугай Данкааг Сүүрьеэбрадаабын төлөөний ухуулан ятгагч болчихсон байна гэдгийг дуулаад Раая Саахав шарх дээрээ давс хийлгүүлсэн юм шиг шээс алдчих шахлаа.

	Данкааг дуудуулж хэд хэдэн удаа хүн явуулсан авч нэг бол гэртээ тогтож байдаггүй, эсвэл очно гэж хэлүүлчхээд сураггүй таг болчихдог боллоо. Эцэст өнөөдөр Раая Саахав биеэр уулзахаар тэднийд очлоо. Азаар ноён Данкаа гэртээ байж тааралдав. Харин тэгсэн чинь өдөр бүр Раая Саахавын үүдийг сахин тонголзож байдаг өнөө Данкаа чинь өнөөдөр түүнийг бүтэн цаг хүлээлгэж байж арайхийж гарч ирдэг байна шүү. Раая Саахав ч бүр багтарчих алдан суулаа. Ноён Данкаа нэлээд хээнцэрлэсэн байдалтайгаар амандаа навчин тамхи зуусаар орж ирээд Раая Саахавын зүг гар сунгалаа. Раая Саахавын уур буцалж

	— Би таныг чинь цаг гаруй энд хүлээлээ. Та гарч ирнэ гэж одоо л нэг юм таалав уу? Та намайг дэндүү их басамжилж байгаа юм биш биз? гэж асуув.

	Ноён Данкаа диван дээр суун түвдсэн шинжгүйгээр утаагаа дээш нь үлээн,

	— Таныг хүлээлгэсэндээ харамсаж байна. Би нэг чухал ажлаас болоод жаахан удчих шиг боллоо. Та уг нь утсаар ярьж ирэх цагаа тогтоосон бол сайн байсан юм гэж хэлэв.

	Энэ байдал гал руу шар тос хийсэн мэт Раая Саахавын уурыг оволзуулав. Гэвч хэрэлдэх маргахаар ирээгүй учир тэр уураа барьж энэ доромжлолыг тэвчээд л өнгөрөөх хэрэгтэй байв.

	Тийм ээ, энэ миний буруу боллоо. Та өнөө маргаашдаа зав чөлөөгүй их ажилтай байгаа нь лав.

	— Ажил гэж чухам яриа алга. Багатай сан бол таныг юу гэж ингэж удаан хүлээлгэх билээ.

	— Та бид хоёрын өнөө нэг ярьж тохирч байсан юм баахан бүтэл муутайхан байна гэж дуулаад энэ тухай танаас асууж лавлахаар ирлээ. Тэнд чинь тэмцэлдээний бэлтгэл сүрхий явагдаж байгаа юм гэх шив, тийм үү?

	— Раажаа Саахав нэгийгээ бүрэн дуусаагүй байж нөгөөг угсруулан хоосон төлөвлөгөө үргэлжлэн хийж суудаг хэр зэрэг онгироо хөөрүү хүн болохыг та мэднэ. Өнөө маргаашдаа бол ч таныг л унагаахын төлөөнөө дон шүглэж суух шиг байна. Түүнд нэг л юмны дон шүглэчихвэл ямар ч гарз хохирлыг тоохоо байчихдаг, хэний ч үг зөвлөгөөг сонсохоо байчихдаг хачин хүн дээ. Одоо түүнд барагцаалбал дөрвөн сая шахмын өр байгаа боловч огт юманд бодох юм алга. Улам л өрд ороод байгаа хүн. Рупи байсааг тэр ер ойлгодоггүй. Одоогоор зарц ажилчдынхаа цалин хөлсийг зургаан сараар өгөөгүй атлаа хаш чулуун орд бариулахаар эхэлчхээд байна. Шал нь цул цагаан гантигаар хийгдэх бөгөөд хээ гоо гэдэг нь тамтгаа алдсан сайхан л юм болох юм гэсэн. Зарц ажилчдаа өдөрт шийдэм бэрээнээс өөр хишиг хүртээдэггүй гэсэн. Харин тэгээд сонсож байвал одоо нэг англи данжаад авчраад тавих юм гэх шиг билээ.

	— Та тэгвэл тийм хүнтэй яриа хэлэлцээ хийнэ гэж юунд ярьсан бил ээ?

	— Би хийж чадахыгаа л хийсэн. Үүнээс өөр юм хийж чадахгүй. Хэрэв хүн хоёр-гурван буман рупигээ цацахад бэлэн болчихсон байхад би яаж ч чадахгүй.

	Раая уураа удаан барьж чадсангүй,

	— Тэгээд энэ хоёр гурван бумын лав нэг хоёр бум нь таны хармаанд орох горьдлоготой байгаа биз дээ? 

	Ноён Данкаа одоо нуугаад яах билээ. — Намайг илэн далангүй ярь гээд байх шиг байна. Ингэхэд та бид хоёрын хэн маань ч даян хийж агуйд суусан лам биш. Бид цөмөөрөө адил авах идэх юмны хойноос хөөцөлдөж яваа улс. Ухаан нь хөрөнгө мөнгөний хойноос яаж нүд балай чих дүлий хөөцөлдөж байдаг бил ээ, би мөн л ижил шүү дээ. Би таныг нэрээ босгохыг зөвлөсөн нь үнэн. Тэгээд та бумын төлөөнөө нэрээ дэвшүүлсэн нь үнэн. Харин тэгэхдээ энэ маань амжилттай болсон бол та нэг бумын эзэн болж, нэг ч байсааны зарлагагүйгээр Кунвар гуайтай охиноо суулгаж, зарга зайдан дээрээ ч ялалт хийж болох байсан. Гэтэл таны аз дутахад бүх юм хөрвөжээ. Хэрэв та нүцгэн хонгоороо шалан дээр суугаад хоцорвол надад ч гэсэн юу олдох билээ. Ингэхлээр эцэст нь өөрийгөө аврахын тулд Раажаа Саахавын сүүлнээс зуурч авсан минь энэ билээ.

	Раая Саахав ихэд уурласандаа яаж ч чадсангүй, тэр дайсныг дор нь буудаад л унагаачихмаар санагдав. Энэ муу дайсан л түүнд үнэгэн сүүл үзүүлж байж босгочхоод эцэст нь өөртөө өчүүхэн ч хир халдаахгүй эвтэйхэн шарваад гарах нь байна шүү. Энэ мууд одоо юм хэлээд ч яах билээ.

	— Та тэгээд одоо яаж ч чадахгүй гэж байгаа хэрэг үү? хэмээн Раая асуув.

	— Би таван түмээр ч болсон хэлэлцээ хийхэд бэлэн байна.

	— Цаад Раажаа Саахав чинь чи бид хоёртой ямар ч байсан ярихгүй байлгүй.

	— Тэр ч хорин таван мянгаар ч ярина л даа.

	— Горьдох юм байхгүй. Тэр бүр тодорхой хэлж байна гэнэ билээ.

	— Тэр хэлсэн юм уу, та хэлж байгаа юм уу?

	— Та намайг худалч гэж байгаа юм уу? гэж асуухад Раая цааш нь дуугаа зөөлрүүлэн, 

	— Би таныг худалч гэж байгаа ч юм биш л дээ. Харин тэгэхдээ та зориглох юм бол энэ ажлыг хийж чадна гэж бодож байгаа юм.

	— Та намайг хэлэлцээ яриандаа саад болоод байна гэж үзэж байгаа юм биш биз дээ?

	— Үгүй ээ. Би ингэж бодож байгаа юм биш. Миний хэлэх гээд байгаа юм бол хэрэв та л хүсэх юм бол энэ ажлыг бүтээж чадна. Миний ч оролцохын хэрэг байхгүй.

	Ноён Данкаа цагаа харснаа,

	— За тэгвэл Раая гуай минь, та тодорхой мэдье гэж бодож байгаа бол сонсож бай. Хэрэв та нэг түмийн чек одоо бэлэн гар дээр минь тавих юм бол өнөөдөр л нэг бумын эзэн болж болно. Та намайг Раажаа Саахаваас мөнгө авбал өөртөө дөнгөж нэг хоёр мянгыг өгнө л гэж бодож байх шиг байна. Тэгвэл би тийм тугалган сум шиг эд биш ээ. Харин та л Раажаа Саахаваас мөнгө аваад авдартаа хийж авах юм бол надад базааж юм өгөхгүй нь мэдээж. Тэгэхээр би харин яаж ч чадахгүй болно. Хийдгийг нь хийчхээд эцэст нь илжигний ч үнэгүй хоцрох болно гэвэл Раая Саахав гомдсон нүдээр харж, 

	— Та намайг тийм их бузар зальтай хүн гэж бодож байгаа юм биз дээ? гэж асуухад Данкаа сандлаасаа босон, 

	— Энэ чинь ч ер нь өнөөгийн хүмүүсийн зан болсон юм чинь, заль мэх гэж хэлэхэд ч хэцүү болж. Одоо чинь хүнийг үнэг шиг л залилж чадаж байвал сайн хүн болсон байна. Та ч үүний багш шүү дээ гэв.

	Раая гараа атган дохиж, 

	— Би юу? гэхэд 

	— Тийм ээ, та. Анхны сонгуульд би таныг амь насаа тавин байж дэмжсэн. Тэгэхэд та уйлж дуулж байж дөнгөж таван зууг өгсөн. Хоёр дахь сонгууль дээр болохоор эвдэрч хэмхэрсэн нэг муу тэрэгний сэг өгчхөөд нүүрээ буруулсан. Тийм биз дээ? Тэгэхээр одоо би гэдэг чинь сүүнд халсан гөлөг тараг үлээнэ гэдэг шиг юм болж байгаа хэрэг гэж хэлээд тэр өрөөнөөсөө гаран Раая Саахавын тэргийг шууд дуудлаа.

	Раая Саахавын зүрх хөөрч эхлэв. Энэ Данкаа түүнийг яаж доромжлох гээд байгаа юм бэ. Түрүүнд ирэхэд бүтэн цагаар хүлээлгэсэн. Одоо болоход түүнийг гэрээсээ шууд хүчдэн гаргаж байна. Тэр Данкааг зандарч захирах ч эрх алга. Тэгэхээр яая гэх вэ дээ. Данкаа цохио залиараа түүнээс илүү хүн. Данкаа чигнаал дуугарахад Раая тэргэндээ сууж шууд ноён Каннаагийнх руу явав.

	Есөн цагийн дохио цохиж байлаа. Каннаа гуай өдий болтол амтат нойрныхоо шимийг хүртсээр л ажээ. Тэр шөнийн хоёроос өмнө унтдаггүй, өглөө есөөс нааш сэрдэггүй заншилтай хүн. Энд Раая Саахав бас хагас цаг хүлээх хэрэгтэй болов. Ес хагаст ноён Каннаа инээмсэглэсээр гарч ирэхэд Раая Саахав зандрангуй дуугаар, 

	— Аа хөөрхий, засгийн нүд одоо л нэг нээгдэв үү? Ес хагас болж байна. Рупигээ цуглуулж авсан болохоор зовох юмгүй байгаа биз дээ. Над шиг зовсон сүүгээ хөхсөн газрын эзэн бол өдийд аль нэг амьтны хаалган дээр л зогсож байгаа л даа гэв.

	Ноён Каннаа Раая руу хайрцагтай янжуур сунгаж инээд туссан нүдээр малилзаж,

	— Шөнө их орой унтсан юм. Та хаанаас ирэв? гэж асуув. Раая Саахав хэдхэн үгээр бүх явдлаа тайлагнав. Раая дотроо Каннааг үргэлж харааж явдаг ажээ. Учир нь тэр түнш хүн мөртөө түүнийг үргэлж дээрэмдэхийг хичээж явдаг билээ. Харин нүүрэн дээрээ бол дандаа инээд алдаж явдаг амьтан.

	Каннаа, Раая Саахавыг хүлээлгэсэн тухайдаа зовсон байдал үзүүлэн, 

	— Би танд зөвлөхөд энэ сонгуулийнхаа ажлыг хаяж дүүтэйгээ заргалдахыгаа урьдал болговол алс нь ашигтай байх аа. Тэр хурим ч яах вэ. Хоёр гурван өдрийн л ажил, түүний төлөө мөнгө ч зээлж барихын хэрэг алга. Кунвар чинь миний найз. Би сайн мэднэ. Тэр өгч авахын тухай асуудал босгохгүй гэж ярив.

	Раая Саахав инээдэм болгож, 

	— Та намайг банкны эзэн биш газрын эзэн гэдгийг мартчихав уу? Кунвар сүй бэлэг нэхэхгүй нь үнэн. Тэгэхдээ тэр бол миний ганц охин. Эхээс нь хойш надад түүнээс өөр юмгүй болсон гэдгийг та мэдэж байгаа байх. Ер нь ганцхан түүнийхээ л төлөө амьдарч яваа хүн. Тэгэхлээр надад охиноос минь өөр үнэнч юм алга. Би түүнийхээ төлөө амиа өгөхөөс ч буцахгүй хүн. Би ганц биеийн бэлэвсрэлийн зовлонг охиндоо гаргасан хайраараа дэвтээж явдаг хүн. Би ганц охиноо л хүний гар харуулахгүй гэсэндээ эхээс нь хойш хүнтэй огтхон ч нийлээгүй билээ. Энэ чухаг үед нь би түүний төлөө хамаг сэтгэл санаа эд хөрөнгөө гаргахгүй бол хэзээ гаргах вэ. Энэ тухайд би өөрөө өөрийгөө ойлгуулж чадна гэхэд эхнэрийн захисан гэрээсийг аргалах арга байхгүй байна. Тэгэхлээр би охиныхоо хуримд юм зарах хэрэгтэй. Мөн тэр сонгуулийн талбараас чинь би гарна гэдэг байж болохгүй хэрэг. Би ялагдана гэдгээ мэдэж байна. Раая Саахавын эсрэг зогсож чадах тийм хүч хөрөнгө надад байхгүй нь үнэн. Гэвч түүнд тийм ч амархан хоол биш гэдгээ ойлгуулж байж тавьж туух хэрэгтэй гэв.

	— Заргаа бэлтгэлтэй явуулах нь чухал даа.

	— Энэ яриа байхгүй. Бүх юм түүнээс шалтгаалах нь зайлбаргүй. Та тэгээд ийм үед надад ямар тус хүргэе гэж бодож байна даа?

	— Энэ тухайд манай захирлуудын ямар шийдвэр гарсныг та мэдэж байна уу? Мөн тэр Раажаа Саахав чинь манай захирлуудын нэг гэдгийг ч та юу эс андах билээ. Нэмж зээлэх нь байтугай урьдах зээлийг бүгдийг хурааж оруулах тухай зарлиг гарсан. Бодвол шинээр л нэг асуудал гаргах гэж байгаа байх.

	— Та тэгээд завийг минь гол дунд нь живүүлэх гэж байгаа юм биз дээ?

	— Миний хувьд заяагдсан юм бүхэн таны юм. Харин банкны юман дээр бол би эзний зарлигийг л дагахаас өөр арга байхгүй.

	— Хэрэв би ялах юм бол сохор зоос ч үлдээхгүй тэр дор нь төлчих бүрэн найдлагатай л даа.

	— Та ер нь аль хэр их мөнгө зээлж аваад байгаагаа нэг хэлэхгүй юу? гэж Каннааг асуухад Раая тулгамдасхийж байснаа, 

	— Дөрөв таван түм л хүрч байгаа бол уу. Яльгүй бага ч байж мэднэ гэж хариулав.

	— Та буруу санаж байх шиг байна. Эсвэл шууд хэлчихээсээ түдгэлзэж байгаа юм болов уу?

	Раая Саахав итгэл дүүрэн байдлаар, 

	— Үгүй ээ. Би мартаа ч үгүй, нуугаа ч үгүй. Эдүгээ миний эдлэн хөрөнгө дор хаяж таван сая хүрэх бөгөөд хадмынх маань үүнээс дутах юм байхгүй. Тэгэхлээр ийм хөрөнгөтэй хүмүүст таван түм гэдэг чинь байхгүйтэй ижил хэрэг ээ гэв.

	— Тэгэхдээ та хадмынхаа эдлэн хөрөнгөнд өр зээл байхгүй гэдгийг яаж мэдэж байгаа юм бэ?

	— Миний л мэдэж байгаагаар тэр хөрөнгө өр зээлээс одоодоо чөлөөтэй байгаа юм даа.

	— Харин тэднийд чинь арван түмээс доошгүй өр зээл байдаг юм гэж би дуулсан шиг санагдаж байна. Тэр хөрөнгөнөөс танд олдох юм ч барагтай л бий дээ. Бас тэгээд таны өр зээл чинь арван түм гарсан шүү дээ. Хөрөнгө чинь таван сая биш дөнгөн данган хоёр хагас сая хүрвэл дээд. Ийм байхад ямар ч банк танд мөнгө зээлэхгүй байх аа. Та чинь нэг үгээр хэлбэл галт уулын тогоон дээр сууж байгаа хүн шүү дээ. Яльгүйхэн өшиглөхөд л доод тивд орчих хүн. Тэгэхээр та одоо ер нь их болгоомжтой явах болсон байна.

	Раая Саахав түүний гарыг өөр лүүгээ татаж,

	— Энэ бүхний чинь би сайн мэдэж байна, нөхөр минь. Амьдралын эмгэнэл гэдэг чинь энэ шүү дээ. Хүн хийхгүй гэж бодсон юмаа л хийж яваа чинь жинхэнэ амьдралын гунигт эмгэнэл мөн. Та тэгэхээр энэ чухал үед над тус болж дор хаяж хоёр түмийн арга бодох хэрэгтэй болж байна гэж аминчлав.

	Каннаа уртаар санаа алдаж, 

	— Хэ бурхан минь, хоёр түм! Бололцоо алга даа. Ямар ч бололцоо алга гэж хариулав.

	— Каннаа минь би чиний хаалган дээр чинь ирээд л толгойгоо хага цохиж үхнэ гэж мэдээрэй. Би чамд л найдаж энэ бүх ажлыг явуулахаар сэдсэн хүн. Тэгэхлээр чамаас л горь тасрах юм бол надад хор идэж үхэхээс өөр арга зам байхгүй. Би Сүүрьеэбрадаабсингийн өмнө хэзээ ч өвдөг сөхрөхгүй. Би охиныхоо хуримыг хэд гурван сараар хойшлуулж болох байна. Зарга зайдангаа ч айван тайванд тавьж болох байна. Харин энэ сонгууль л яах ийхийн зуургүй толгой дээр буучхаад хамгийн шийдвэрлэх чухал асуудал болчихлоо.

	Каннаа гайхсан дуугаар, 

	— Тэгээд та сонгуульдаа л хоёр түмийг зарах гэж байгаа юм уу? гэж асуув.

	— Энэ бол сонгуулийн ажил биш ээ, нөхөр минь. Нэр алдрын асуудал. Таны бодлоор бол миний нэр алдар хоёр түмээс хөгийн юм гэж үү? Үүний төлөө бүхий л эдлэн хөрөнгөнөөсөө салсан ч хамаа алга. Гагцхүү Сүүрьеэбрадаабсинг л намайг санасан зоргоороо тийм амархан ялчхаж чадахгүй байвал л болох нь тэр.

	Каннаа нэг мөчийн хэртэй дуугүй суун утаа баагиулж байснаа, 

	— Банкны байдал ямар байгааг би танд сая ярьж өглөө. Нэг үгээр хэлбэл энэ банк чинь авах асуудлаа хаачхаад байна. Би таны хувьд тустай бололцоо гаргуулахыг байдаг хүчээрээ оролдъё. Наймаа бол наймаа гэдгийг та мэднэ шүү дээ. Гэтэл бас миний эдэлдэг комиссын эрх юу билээ. Би ч яах вэ, чадах ядахаараа таны тусын тулд л саналаа оруулахыг бодно. Тэгээд бас Раажаа Саахаваас өөр захирлуудад ямар эрх байдгийг та мэднэ. Би тэдний эсрэг хуйвалдаан зохиох хэрэгтэй болно. За тэгээд би байдаг чадлаараа л таны төлөө зүтгэхийг бодъё.

	Раай Саахавын зовхи нь буугаад явчихлаа. Нэг сургуульд хамт сурч нэг газар хамт ажиллаж байсан багын найз мөртөө Каннаа түүнд комиссын эрхтэй, эрхгүйгээ тоочин ингэж ярьж сууна гэдэг чинь даанч урагшгүй хэрэг биш үү. Эдүгээ болтол тэр юуны тулд Каннаад тал засан зусардаж явдаг билээ. Цэцэрлэгт ургадаг жимс, газарт ургадаг ногооныхоо дээжээр Каннаад хамгаас түрүүнд бэлэг барин гүйдэг чинь юуны тулд байлаа. Ямар нэг найр наадам болоход хэнээс ч түрүүн түүнийг урьж залдаг байсан. Тэгэхэд энэ ингэж ярьж суух гэж үү?

	Гоморхсон дуугаар, 

	— За дураараа л бол доо. Би уг нь өөрийг чинь том дүүгээ гэж бодож явсан юм гэв.

	Каннаа баярласан царай гаргаж, 

	— Ингэж санаж явдагт чинь баярлалаа. Би ч гэсэн таныг хэзээ ямагт ахыгаа гэж бодож явсан бөгөөд одоо ч гэсэн бодож байна. Би танаас нууж хааж явсан юм ер байхгүй. Тэгэхдээ худалдаа наймааны хэрэг бол найз нөхрийнхөөс өөр зам дээр явагддаг. Энэ зам дээр найз нөхөр, ах дүү гэж байдаггүй. Та надад ах болж байгаагийн хувиар би танаас илүү их хүү төлбөр авахгүйн адилаар та ч гэсэн намайг мөнгөнийхөө хүүг багасга гэж шаардахгүй шүү дээ. Би танд мөнгө олгуулах талаар чадах ядахаараа зүтгэнэ гэдэгт минь та итгэ. Харин та маргааш ажил цуглахаар контороор ирээд бичиж таглах юмыг нь хийгээд өгчхөөрэй. За тэгээд л үзье. Та юм сонсов уу? Цаад Мехтаа чинь Маалдийд бүр унаж байгаа гэнэ. Өнөө гүн ухаан нь ч бүр өнгөрч байгаа юм байх аа. Өдөрт хоёроос доошгүй тэднийхээр очдог гэнэ. Орой болгон шахам хоёулаа зугаалан хээвнэг алхаж явдаг гэнэ. Би л түүнийг Маалдийгийн үүдэнд очиж байсныг нь мэдэхгүй юм. Би ч гэсэн нэг үе цаад Маалдийд чинь бүх юмаа зориулж байлаа. Ямар нэг юм хийх шаардлага гарвал тэр над руу л гүйдэг байсан, мөнгө хөрөнгөний хэрэг болбол надад л бичдэг байсан. Тэгээд харин сүүлдээ надад нүүрээ харуулахаа байсан шүү. Би түүний тулд францаас зориуд нэг цаг захиалан авчруулж байж билээ. Харин аваачиж өгөхөд тэр аваагүй юм шүү. Цаадах чинь намайг одоо бүр харахаа байгаад байгаа юм. Өчигдөрхөн Кашмираас авчирсан алимын дээж явуулахад эргүүлээд явуулсан байна билээ. Хүн яахаараа ингэж амархан хувирчихдаг юм бэ, их сонин юм гэж ярив.

	Раая Саахав дотроо бах тав нь ханах боловч гаднаа өрөвдсөн царай үзүүлж,

	— Мехтаатай сэтгэлтэй боллоо ч гэсэн тантай харьцаагаа таслахгүй байхад яагаа юм бол оо? гэв.

	Каннаа гунигтай дуугаар өгүүлрүүн, 

	— Тийм ээ, би ч ингэж санадаг юм ах минь. Би анхнаасаа түүнийг надад ирэхгүй гэдгийг мэдэж байсан юм. Танд л гэж ярихад, би Маалдийг надад сэтгэлтэй байна гэж хэзээ ч бодож байгаагүй юм. Би зөвхөн түүний царай зүсэнд нь л болж байсан юм. Бид могойг хортой гэдгийг мэдсээр байгаад сүү өгөн тэжээдэг шүү дээ. Тоть шиг хэрцгий шувуухай хаа байна. Гэсэн мөртөө түүний өнгө зүс үг хэлж чаддагт болоод хүн түүнийг алтаар хийсэн торондоо агуулж, амтат зүйлийнхээ дээжээр тэжээж байдаг билээ. Миний хувьд бол Маалдий яг л тоть лугаа адил байсан юм. Харин ганцхан би түрүүлж хаяагүйдээ л харамсаж байна. Түүний хойноос мянга мянган рупи зарж хаясан билээ. Зурвас ирмэгц л рупи явуулаад байдаг байсан. Тэрэг маань ч хүртэл өнөөдөр түүний эзэгнэлд байна. Түүнээс болж би гэр орноо ч үрэн таран болгоход хүрсэн хүн. Зүрхэнд оволзсон хоосон хайр дурлал тэр хоосон цөл рүү зүтгэхдээ замдаа байсан алим жимсний цэцэрлэгийг ч үл хэрэгсэн гишгэчин хаядаг байж. Хэдэн жилийн турш би Гоовиндийтайгаа гэр бүлийн дотор эр эм хоёрын сэтгэл санааны үгээ ч ярилцахаа байсан билээ. Түүний минь арчлах хайрлах, үнэнч ариун сэтгэл нь надад полог өвчин шиг санагддаг байж. Маалдий намайг тэжээмэл сармагчин шиг бүжиглүүлдэг байж. Би дуртай нь аргагүй аясаар л бүждэг байж. Тэр намайг доромжилж суухад нь би инээж хөхрөөд л байж байдаг байж. Тэр намайг засаглан захирч, би боол шиг бөхөлзөн тонголздог байж. Гэвч тэр миний хацар дээр хүний урамд ганц ч удаа хошуугаа хүргэж байсангүй. Тэр намайг нэг ч удаа урам зориг оруулах юм хийдэггүй байж. Гэвч би цаасан шувуу шиг л түүнийг тойрон дэгдэж амиа тавьдаг байж. Тэгэхэд тэр одоо надтай зөв амаар ч үл харьцана. Гэвч ах минь Каннаа чинь тэгээд дуугүй суугаад байдаг хүн биш гэдгийг та мэднэ. Түүний түлхүүр нь миний гарт байна. Би түүнд өгсөн юмаа нэг нэггүй эргүүлж авах болно. Доктор Мехтааг ч Лаканаугаас гаргачхаж дөнгөхтэйгөө байна. Тэднийг энд хамт амьдрах нөхцөлгүй болгочхож чадна...

	Энэ үед гадаа машины сигнал дуугарч нэг мөчийн дараа ноён Мехтаа орж ирээд тэдний өмнө зогсож орхилоо. Цагаан царайд нь эрүүл цус бадарч, хүлхгэр өмд дээр урт хантааз углаж алтан хүрээт саравч зүүсэн нь гоо сайхны тэнгэр мэт ажгуу.

	Каннаа босож очин гар барилцаад, 

	— За Мехтаа нааш суу. Бид таны тухай ярьж байлаа гэхэд Мехтаа тэр хоёртой гараа барилцан өгүүлрүүн: 

	— Та хоёртой нэг дор уулзахыг бодоход би өнөөдөр ер нь их сайн цагт гэрээсээ гарчээ. Энд эмэгтэйчүүдийн төлөө нэг биеийн тамирын ордон байгуулах тухай төлөвлөгөө гараад байгааг та нар лав сонин хэвлэл дээрээс уншиж байгаа байлгүй. Хатан Маалдий энэ ажлыг зохион байгуулагч болсон ажиллаж байна. Барагцаалан үзэхэд энэ ордныг барихад хоёр түм хэртэй рупи орохоор байна. Ийм нэг ордны хэрэгцээ энэ хотод хэчнээн их байгааг та нар надаас илүү мэдэж байгаа болохоор би түүнийг нуршаад ч яах вэ. Тэгэхээр энэ ордныг барихад хувь оруулсан хүмүүсийн нэрсийн жагсаалтын хамгийн дээд талд нь л та хоёрын нэр байгаасай гэж би хүсэж байна. Хатаи Маалдий өөрөө ирэх гэж байгаад эцгийн нь бие муу тул чадсангүй.

	Мехтаа Раая Саахавын гар дээр хувь нэмэр оруулж байгаа хүмүүсийн нэрсийн жагсаалтыг тавилаа. Харвал хамгийн дээд тал нь таван мянгын тусламж өгсөн Сүүрьеэбрадаабсингийн нэр байлаа. Түүний дараагаар гурван мянгыг өгсөн Кунварын нэр байсан бөгөөд хойно нь хэд хэдэн хүний нэр байлаа. Мөн Маалдий таван зуу, Мехтад мянгыг өгчээ.

	Раая Саахав дургүйвтэрхнээр, 

	— Та нар чинь дөч гаруй мянгыг олчихсон байна шүү дээ гэв.

	Мехтаа бардам дуугаар, 

	— Энэ бол цөм та бүхний бөгөөд зөвхөн гурван цагийн дотор цугларсан хэрэг. Раажаа Сүүрьеэбрадаабсингийг хар л даа. Тэр хэзээ л олон түмний ийм ажилд оролцдог байлаа. Тэгэхэд өнөөдөр олон таван үг үгүй энэ мөнгөний чекийг бичээд өгсөн. Орон даяар сэргэлт ирж байгаа болохоор олон түмэн маань ямар нэг нийтийн чанартай ажилд оролцож туслан дэмжихдээ бэлэн байдаг болж. Гагцхүү хүмүүсийн өгдөг тусламжийг л үнэн мөнөөр нь юм болгох явдлыг л чухалчлах хэрэгтэй. Би танаас ч гэсэн их өндөр горьдлоготой байна, Каннаа гуай гэж ярилаа.

	Каннаа үл тоомсорлох царайгаар өгүүлрүүн: 

	— Би тийм шалиг ажилд оролцохгүй. Та нар ер нь барууны боол болж хэдий болтол явах гэсэн улс вэ? Одоо гэр орныхоо ажил амьдралыг сонирхохоо больчхоод байгаа эмэгтэйчүүдэд дээр нь бас биеийн тамирын дон шүглэчихвэл юу болох байна вэ? Гэр орныхоо ажлыг хийгээд хөдлөөд байгаа эмэгтэйчүүдэд чинь биеийн тамирын хэрэг юу байна аа? Гэр орныхоо ажил амьдралаас зугтан зугаа цэнгэл хөөцөлдөж явдаг тэр охидыг биеийн тамир гэдгээр зугаацуулахын тулд бас ордон харш барьж өгөх гэж байгаа энэ ёс бус ажилд чинь би тусалж байшгүй гэв.

	Мехтаа өчүүхэн ч гонсойсон байдал үзүүлсэнгүй. 

	— Та ингэж үзэж байгаа бол бид танаас юу ч хүсэхгүй. Энэ ажлын ач холбогдлыг ингэж буруугаар ойлгож байгаагаас цааш энэ ажилд тусламж нэмэр үзүүлнэ гэдэг бол ёстой л ёс бус хэрэг. Та ноён Каннаатай санал нийлэхгүй байгаа биз дээ, Раая Саахав гуай гэж Рааяд хандаж асуув.

	Раая Саахав гүн зовлонд орлоо. Сүүрьеэбрадаабсингийн таван мянга түүнийг хутгалж эхлэв. Гэнэт цочсон юм шиг Мехтаа руу харж, 

	— Та юм хэлэв үү, үгүй юу гэж асуухад Мехтаа: 

	— Та энэ ажилд тусламж үзүүлэхээ ёс бус хэрэг гэж үзэхгүй юм байгаа биз дээ гэвэл, 

	— Би тэр ажлын чинь зөв бурууг сайн мэдэхгүй л байна шүү. Харин тэгэхдээ та л зөв гэж байгаа юм бол зөв юм байлгүй.

	— Та өөрөө бодох хэрэгтэй. Та энэ ажлыг нийгэмд тустай гэж үзэж байгаа бол туслах хэрэгтэй. Ноён Каннаа бодсоноо шулуухан хэлж байгаа нь надад их сайхан санагдаж байна.

	Каннаа, — Би бодсоноо хэлчихдэг хүн. Иймээс ч муу нэртэй.

	Раая муухан шиг инээмсэглэн,

	— Надад бодох чадал алга. Зөв шударга хүнийг дагахаа л би миний шашин ёс гэж боддог гэв.

	— Тэгвэл нэлээд сайн хувь нэмэр оруулахаар биччих.

	— Хэд гэж бичих бил ээ?

	— Хоёр мянгаас багыг бичихгүй юм байгаа биз дээ. Таны нүдэнд би тийм их өрөвдөлтэй харагдаж байна уу? гэж хэлээд Раая Саахав үзгээ аваад харуулж байгаад таван мянга гэж бичлээ. Мехтаа гараас нь барьж аваад үнсмээр санагдав. Харин тэгэхдээ Раая Саахавт баярлалаа гэж хэлэхээ ч мартчихсандаа зовсноос гадна Раая Саахавт тусламжийн хүснэгтээ үзүүлдэг нь буруу ч болов уу гэж дотроо гэмшив.

	Ноён Каннаа, — Раая Саахав өөд тохуутайхан нүдээр харах нь та ямар ч голгүй мах шив дээ гэж хэлж байгаа мэт ажээ.

	Мехтаа гэнэт Раая Саахавын хүзүүгээр тэврэн авч баярласан дуугаар,

	— Раая Саахав мандтугай ура гэж хашхирав.

	Каннаа, — Хаад ноёд, газрын эзэд юм өгөхгүй бол хэн өгөх билээ.

	Мехтаа, — Би уг нь таныг хаадын хаан гэж ойлгож байсан юм. Тэдний орд харш таны гарт байгаа болохоор та тэднийг захирч байгаа гэсэн үг биз дээ.

	Раая Саахав, 

	— Та ёстой үнэн үг хэллээ, Мехтаа минь. Бид бол нэрийн төдий хаад, эзэд. Жинхэнэ эзэд чинь банкны эзэд л байгаа юм.

	Мехтаа Каннааг зулгуйдан хөдөлгөхөөр бодож өгүүлрүүн: 

	— Би танаас ямар ч гомдол байхгүй. Та одоо энэ ажилд оролцохгүй байсан ч болох хүн. Таны хэрэг хэзээ нэг цагт болно. Та мэтийн эд уурсын тэнгэрүүдийн нөмөр нөөлөгт манай том том байгууллагууд хөдөлж байна. Үндэсний хөдөлгөөнийг гурав, дөрвөн жил хүртэл хэн тэгж их хөл хөдөлгөөнтэй явууллаа. Энэ олон сургууль дхарамшаалааг (мөргөлчдийн буудал) хэн хийлгүүлж байна. Өнөөдөр ертөнцийн засаг төрийн хүчин сурвалж хөрөнгө нь банкныхнаас өөр хэний гарт байна. Засаг төр чинь тэдний боол зарц биш үү. Бид танаас горьдлого ер тасрахгүй. Улс үндэснийхээ төлөө амь биеэ зориулан шорон оронд ч сууж зүдэрч явсан хүн чинь олныхоо төлөө хоёр гуравхан мянган рупи зарахдаа юунд нь гонсойх билээ. Бид Гоовиндий дагинаар энэ ордныхоо суурийг тавиулна гэж шийдсэн. Маалдий бид хоёр одоо очиж Амбан ноёнтой ч уулзана гэж бодож байгаа. Уулзаад учраа ярихад тэр бидэнд туслах нь магад. Хатан Вилсон эмэгтэйчүүдийн ажил хөдөлгөөнд их дуртай хүн гэдгийг та мэдэж байна. Раая Саахав болон бусад хүмүүс хэлэхдээ хатан Вилсоноор суурийн чулууг тавиулах хэрэгтэй гэсэн юм. Харин бид үзэхдээ энэхүү өлзий хутагт ордны суурийг өөрсдийн эгчийн гараар тавиулах нь зүйтэй гэж шийдсэн. Та үгүй дээ гэхэд энэ ёслолд оролцож түүнийг сүр жавхлан оруулж өгнө биз дээ.

	Каннаа инээдэм хийж,

	— Тийм ээ, хэрэв хатан Вилсон ирвэл би очих л хэрэгтэй болно. Та энэ янзаараа бол олон язгууртныг амархаан шиг урхидаж чадах хүн байна. Мөнгө цуглуулдаг хүн энэ мэтийн заль цохиог сайн хийж чаддаг байх хэрэгтэй. Тэгвэл тэнэг баячуудыг илжиг болгон мордож байхгүй юу? гэж ёжлов.

	— Хөрөнгө хэрэгцээнээсээ илүүдээд ирэхлээрээ хөрвөн гарах замаа өөрөө олдог сон. Таных тэгэх болоогүй юм байх даа. Ийм замаар эс гарвал мөрийтэй тоглоом, морьдын уралдаан, найр наадам, туйпуу шороо гээд л олон сувгаар гардаг сан даа.

	Арван нэгэн цаг болж Каннаа контор луугаа явах болов. Мехтаа ч одлоо. Раая Саахав ч явахаар өндийтөл Каннаа гараас нь татаж суулгаад, — Үгүй ээ, та жаахан суугтун. Та энэ Мехтаа намайг урхиндаа, гарахын аргагүйгээр оруулж авах гэж байгааг харж байна уу? Юу гэнэ ээ, Гоовиндийгоор суурь тавиулна гэнэ үү? Намайг үүндээ оролцохгүй бол шившиг болно гэнэ үү? Гоовиндий эзэн хатан байлаа ч ийм ажил хийхгүй бөгөөд Маалдий ч хийлгэхгүй нь мэдээж хэрэг. Тэгэхээр энэ хэрэг надад ер ойлгогдохгүй байна. Мехтаа нарын энэ төлөвлөгөөнд чухам ямар нууц байгааг та ойлгож байна уу? гэж асуув.

	Раая Саахав: — Ийм асуудал дээр бол эмэгтэйчүүд, эрэгтэйчүүдээс ямагт зөвлөгөө авдаг байх хэрэгтэй.

	Каннаа, Раая Саахавын үгийг таашаасан байдлаар хүлээн авч 

	— Гоовиндий ингэдэггүй дээрээс л би хорсож байдаг юм. Тэгээд эцэст нь улс намайг муу хэлж байдаг юм. Та бод л доо. Илүү мөнгөтэй хоосон завтай улс энэ ажилд оролцох эсэх нь надад ямар хамаа байна. Миний бодлоор бол энэ ямаршуу янзын ажил болох вэ гэвэл гурав, дөрвөн хүмүүс өөрсдийгөө ерөнхийлөгч, дэд ерөнхийлөгч, нарийн бичгийн дарга, орлогч дарга болгож аваад засаг түшмэлийг авчирч хоол унд барьж байгаад өөрсдөдөө нүүр тал засаж авах гэж л байгаа хэрэг бөгөөд хэд гурван оюутнууд цуглуулж нэг цуглаан хийсэн болно. Өөр юу ч болохгүй. Биеийн тамир гэдэг чинь зөвхөн үзүүлэх халхавч шүү дээ. Иймэрхүү байгууллага гэдэг чинь ийм байдлаас хэтэрч байсан удаагүй бөгөөд хэтрэх ч ёсгүй юм. Тэгэхлээр үүний төлөө хэн тэгж мөнгөө дэмий гарздаж суух юм бэ? 

	Харин энэ Гоовиндий юу? Энэ л намайг эсэн бусын юманд оруулчих гээд байгаа юм гэж ярив.

	Каннаа Гоовиндийд уурласандаа сандлаасаа нэг боссоноо дахин сууж хоёр гараараа шанаагаа тулан, 

	— Би ч одоо яахаа ч ойлгохоо байчхаад байгаа хүн гэв.

	Раая Саахав сайн илээчийн аргаар, 

	— Зовох юмгүй ээ хө. Гоовиндийд шууд хэлээд тэдний урилгыг хүлээж авах бололцоо алга гэдэг захиа бичүүлээд л явуулчихгүй юу. Тэгээд тэр чинь Мехтаад хүрээд л бүх юм гүйцэх нь тэр. Би ч яах вэ, урхи торонд орсон хүн. Харин та оролцохгүй байхыг л бодох хэрэгтэй гэж зөвлөсөн байдлаар ярив.

	Каннаа нэг мөчийн хэртэй баахан бодож сууснаа, 

	— Та бод л доо. Энэ болохоосоо өнгөрсөн хэрэг. Яагаад гэвэл хатан Вилсонтой энэ үгээ ярьчхаад хот орноор энэ цуугаа тараачихсанаас зайлахгүй нь. Лав өнөөдрийн сонин дээр гараад ирэх байлгүй. Эд бүхэн цөм гагцхүү тэр Маалдийгийн л явуулга. Тэгээд намайг яадаг байна гэдгийг үзэх гэж ирж байгаа юм гэв.

	— Тийм нь ч тийм байгаа бололтой байна.

	— Тэр надаар бүр нэг тохуу хийгээд байгаа өлөгчин.

	— Та суурийн чулуу тавихын урьд өдөр гадагшаа явчихгүй юу.

	— Тэгж ч болохгүй, Раая Саахав минь. Энэ чинь улам л нүүр хийх газаргүй болгоно. Хэрэв тэр ажил зохиогдвол би хижиг тусчихсан байсан ч очих л хэрэгтэй болно.

	Раая Саахав маргааш уулзахаар болоод гармагц Каннаа дотогш орж Гоовиндийг алгадахаар давшлан, 

	— Чи тэр биеийн тамирын ордны суурь тавихыг юунд зөвшөөрсөн бэ? гэж асуув.

	Гоовиндий тийм өндөр хүндэтгэл хүлээж авсандаа маш баяртай байсан бөгөөд уг ёслол дээр сэтгэл хөдлөм сайхан үг хэлчихье гэж бодоод үг шүлгийн холбоо хийж суусан юм санжээ. Энэ саналыг хүлээж авч идэвхтэй оролцсоноороо эр нөхөр Каннаагаа ч бахархуулан баярлуулна гэж бодож байжээ. Түүнийг хүндэтгэсэн явдал бол түүний нөхрийг мөн нэгэн адил хүндэтгэж байгаа хэрэг болохоор Каннааг түүнд ямар нэг гай тотгор болно гэж ер санасангүй. Сүүлийн үед нөхөр нь түүнд нэлээд сайн болоод байгааг хараад Гоовиндийн сэтгэл овоо тэнүүн байх болжээ. Тэр өөрийнхөө үг шүлгээрээ олон түмнийг бүр мэлрүүлчих юм сан гэж мөрөөдөж суув.

	Тэгтэл эр нөхрийн ийм ширүүн үг, ууртай царайг хармагц дотор палхийгээд явчих шиг болов. Гэмшингүй царайгаар, 

	— Доктор Мехтааг шалгаагаад байхаар нь л зөвшөөрчихсөн юм гэж хариулав.

	— Доктор Мехтаа чинь чамайг худаг руу унаад үхээдэх гээд байвал чи бас унаад үхчих үү?

	Гоовиндий дуугүй зогсоно.

	Каннаа үргэлжлүүлэн,

	— Ухаанд чинь бодох санах юм ордоггүй юм бол надаас асуухад яадаг юм бэ? Цаад Мехтаа, Маалдий хоёр чинь ийм заль зохиож байж надаас гурав, дөрвөн мянган рупи авах гэж байна. Би сохор зоос ч өгөхгүй гэсэн. Чи өнөөдөр одоо тэр Мехтаадаа захиа бичиж урилгыг хүлээж авах боломжгүй байна гэдгээ бич гэж шаардахад, Гоовиндий мөч хэртэй дуугүй бодсоноо, 

	— Тэгвэл чи бичээд аль гэв. Каннаа, 

	— Би бичдэг нь юу билээ. Ярихыг нь чи ярьж явдаг, бичихийг нь би бичиж суудаг юм болж байна уу?

	— Ямар шалтгаанаар буцаж байгааг асуувал би ямар хариу өгөх бил ээ?

	— Юу гэхээ чи л өөрөө мэдэхгүй юу. Би л тэр шалиг савсгийн ордонд чинь нэг ч зоос өгшгүй.

	— Чамайг юм өг гэж хэн хэлсэн юм бэ?

	Каннаа шүдээ зуун,

	— Чи яасан их тэнэг юм ярьдаг хүн бэ? Чи тэнд очоод суурийг нь тавиад юу ч өгөлгүй нүүрээ улайлгаад зогсож байх хэрэг үү? Хорвоо чамайг юу гэх бол доо гэж хашхирав.

	Гоовиндий жаданд шорлогдсон мэт дуу гарган,

	— За тэгвэл яах вэ, бичье гэв.

	— Өнөөдөр бичнэ шүү.

	— За.

	Каннаа гадна өрөөндөө орж ирэн шуудангаар ирсэн бичиг захидлыг уншиж үзэж эхлэв. Түүнийг контортоо очихыг оройтвол зарлага нь бичиг шууданг нь гэрт нь авчирч өгдөг ажээ. Нэг захиа нээн уншвал чихрийн ханш нэмэгдэж байна гэсэн мэдээ авч царай нь баяраар малилзаад явчихлаа. Хоёр дахийг задлав. Нишингийн үнийг тогтмол болгох гэсэн саналыг авч хэлэлцсэн хорооноос ийм журам тогтоож болохгүй гэсэн шийдвэр гаргажээ. Тэр шүү? Анх тэр ингэнэ ээ гэж байгаагүй юу. Тэгэхэд Агнихоотрий л чимээ шуугиан дэгдээж албаар нэг хороо гаргуулсан байхгүй юу. Тэгээд эцэст нь нүүр лүүгээ алгадуулж байгаа нь энэ дээ. Энэ чинь угаасаа үйлдвэрийнхээ болон тариачдын хоорондын асуудал байхгүй юу. Засаг түүнд оролцох ямар шаардлага байна. Гэнэт хатан Маалдий тэрэгнээс бууж харагдав. Бадам лянхуа шиг дэлгэрч, гал цог шиг туяарсан царайгаар баясал догдлолын дүр болон гарч ирэх нь Каннаагийн төлөө хүндлэл жаргалын хаалга нээгдсэн мэт санагдав. Каннаа хаалган дээрээ угтан очиж мэндлэв. 

	Маалдий, — Энд Мехтаа ирэв үү?

	— Аа, ирсэн. 

	— Хаашаа явах шиг болов? Юм ярив уу?

	— Энэ тухайдаа юм ярьсангүй.

	— Хаашаа алга болчхов оо. Би бүр хавийн газрыг шувтлаад ирлээ. Та тэгээд биеийн тамирын ордны төлөө хэдийг өгөв дөө?

	Каннаа ээдэрсхийсэн дуугаар, 

	— Би энэ асуудлыг чинь одоо болтол ойлгоогүй байна гэв.

	Маалдий нүдээ том болгон эргэлдүүлэх нь үүнийг чинь өрөвдье үү эсвэл уурлая уу гэж байгаа мэт,

	— Үүнд ойлгож ядаад байх юу байгаа юм бэ? Одоо ойлгохгүй байгаа гэсэн ч сүүлд нь ойлгодог юм байгаа биз. Одоо зөвхөн өгөх авахыгаа л бодохгүй юу. Би Мехтааг шахаж байгаад нааш нь явуулсан юм. Тэр бас таныг зөвшөөрөхгүй байх гэж айгаад байсан юм. Энэ хармын сэтгэл чинь сүүлдээ юу болохыг ойлгож байна уу? Эндхийн худалдаа наймааныхан нийгэм олон түмэнтэй нийлэхгүй гэж бодож байгаа юм биш биз дээ? Эсвэл намайг тоолгүй өнгөрье гэж бод оо юу? Хатан Вилсоноор суурийг нь тавиул гэж хүмүүс зөвлөж байгаа юм. Тэгэхэд би Гоовиндий гуайгаар тавиулна гэж зүтгэсээр байж арайхийж зөвшөөрүүлэхэд харин та эцэст нь үүнийг чинь ойлгохгүй байна гээд номчирхоод сууж байдаг чинь юу болж байна. Та банкны тэр нарийн төвөгтэй асуудлуудыг учрыг нь олж явуулдаг мөртөө ийм бүдүүн бараг асуудлыг ойлгохгүй байна гэж үү? Энэ бол та намайг олны дунд ичгэвтэртэйгээр унагаах гэсэн хэрэг. За яах вэ, би тангүйгээр унавал ч уная гэв.

	Маалдийгийн нүүр улайчихсан байлаа. Каннаа айж эхлэв. Каннаа торонд орж байгаа бол Маалдий бүр намагт унаж байгаа байдал тэр хоёрт ил байлаа. Хэрэв түүний түрийвчинд нь гарз учирч байгаа бол Маалдийгийн нэр алдарт гамшиг учирч байлаа. Тэгэхээр Маалдийгийн сэтгэл хүнд байдалд орж байгаа юм шиг тэр байдлаас Каннаа баяслыг дотроо босгохгүй яахан байх билээ. Маалдийг мухардалд нэг оруулаадахъя гэж бодсон авч бас оруулчих вий гэдгээс айна. Нэг хоёр хатуу ширүүн үг сонсох байсан авч өөрийгөө тийм хөгийн тэнэг биш гэдгээ үзүүлэхийг хүсэв. Тэр Маалдийгийн урдуур нь харж,

	— Чи намайг ийм их өрөвддөг болчих оо юу? Би их гайхаж байна, Маалдий гэж асуув.

	Маалдий хөмсөг зангидан, 

	— Би таны юу гэж хэлэх гээд байгааг чинь ойлгохгүй байна гэв.

	— Та өнөөдөр надтай өнөө хэдэн хоногийн өмнө харьцдаг байсан шигээ харьцах гэж байна уу?

	— Надад өөр болсон юм байхгүй байх аа?

	— Надад бол ч газар тэнгэр шиг л өөр болсон санагдаж байна.

	— Та зөв ч бодсон байж болох юм. Тэгээд юу гэх гэж? Би танаас олны тусын тулд тусламж гуйх гэж ирсэн болохоос өөрийнхөө харьцааг шалгуулах гэж ирээгүй. Харин та жаахан тусламж өгснөөрөө алдар нэр, олны баяр талархлаас өөр юм олдоно гэж бодож байгаа бол эндүүрэл болох байх шүү.

	Каннаа ялагдав. Тэр хаашаа ч хөдөлж болшгүй тийм явцуу буланд шахагдсан мэт болов. Би чамаас болж олон мянган рупи үрээсний минь ор хариу энэ болж байгаа юм биз дээ гэж асуумаар санагдсан боловч эс чадлаа. Ичиж зовохдоо ам нь ч сайн нээгдэж өгсөнгүй. Санаа гэхэд ам нь хайруулан умайсан мэт болов. Хулгасхийсэн байдлаар, 

	— Би ингэж бодоогүй юм. Чи Маалдий минь, их буруу ойлгож байна гэв.

	Маалдий егөөдсөн дуугаар өгүүлрүүн: 

	— Аа хөөрхий бурхан өршөө. Би зөвөөр нь ойлгочихвол сүүдрээс чинь хүртэл айн зугтаах учраас ингэж буруу ойлгож л дээ. Би царайлаг хүн. Чи ч гэсэн намайг хүсэгчдийн нэг мөн. Би үнэнийг хэлэхэд өөр ямар ч хүнээс бэлэг сэлт хүлээж авдаггүй байсан мөртөө чиний үнэтэй зүйлийг хүртэл гялайлаа гэж хэлээд дуртай явдаг байснаар барахгүй хэрэг болбол чамаас юм нэмж нэхдэг байсан. Харин тэгэхдээ та хөрөнгөнийхөө аагт болоод түүнийг минь буруугаар ойлгож байж. Гэсэн ч би таныг уучлан үзэх болно. Энэ бол эрэгтэй хүн бүгдэд байдаг муу зүйл биш ээ. Харин тэгэхдээ хөрөнгөө баялаг гэдэг чинь эдүгээ болтол ямар ч эмэгтэй төрөлхийн зүрхийг ялан дагуулж байсан удаагүй бөгөөд цаашдаа ч чадахгүй гэдгийг та өөрөө сайн ойлгож авах хэрэгтэй. Каннаа үг нэг бүрийн тоогоор газар луу төө төөгөөр шаагдан орж байгаа юм шиг доош навтайв. Одоо цаашдаа илүү цохио даах бэнчингүй болов.

	— Маалдий минь би хөлд чинь мөргөе. Одоо өөр юм бүү хэлэгтүн. Болохгүйгээс л цааш энгийн сайн найз нөхдийн журмаар л эвтэй сайн явъя.

	Ийн хэлээд Каннаа шүүгээнийхээ нүднээс чек гаргаж ирээд нэг мянгыг бичээд айн айн Маалдий руу явуулав.

	Маалдий чекийг авч хатуухан сэтгэлээр доог хийн,

	— Энэ чинь миний харьцааны үнэ юм уу, биеийн тамирын ордны тусламж юм уу? гэж асуув.

	Каннаа нулимс цийлгэнүүлэн, 

	— Одоо амийг минь өршөө, Маалдий минь, юу хийж нэрийг минь хөөдөж суудаг юм бэ гэлээ.

	Маалдий чангаар хөхрөв. 

	— Таныг зэмлэж байж нэг мянган рупи гаргуулж байгааг харж байгаа биз. Хүн харьцаагаа буруу үнэлбэл ийм юманд ордог юм. Одоо та үүнээс хойш ингэж байж болохгүй.

	— Хэзээ ч үгүй. Насандаа үгүй.

	— Тэгвэл гараа өргө.

	— Гараа өргөе. Харин чи минь одоо ач болж явж үз. Ганцаараа үлдэж өнгөрснөө бодож уйлъя. Чи өнөөдөр бүх амьдралын минь баяслыг...

	Маалдий тачигнатал инээв. 

	— Каннаа минь, чи намайг дэндүү доромжилж байгаа юм биш үү? Гоё ганган царай зүс доромжлолыг тэвчиж чаддаггүй гэдгийг чи мэднэ дээ. Би чамд сайн сэтгэлээр хандаж байхад харин чи надад юунд муугаар хандаж байна.

	Каннаа жигшсэн харцаар ширвэж,

	— Чи надад ямар сайн юм хийсэн юм бэ? Харин мохоо хутгаар хоолойг минь хэрчиж байгаа юм биш үү? гэж асуув.

	— Яагаад бил ээ? Харин таныг дээрэмдэн тонож гэр орноо дүүргэж байсан дайсан чинь таны дэргэдээс холдож таныг амраах гэж байна шүү дээ. Тийм биз дээ?

	— Маалдий минь юунд шарх дээр минь давс хийгээд байгаа юм бэ? Би бас хүн шүү дээ.

	Маалдий, Каннаагийн нүүр өөд нээрээ энэ чинь хүн мөн үү, биш үү гэдгийг тогтоох гэж байгаа мэт харцаар харав.

	— Одоогоор надад хүн гэдгийн чинь ямар нэг шинж тэмдэг харагдаж өгөхгүй байна.

	— Чамайг бүхэл бүтэн оньсого гэдгийг чинь би өнөөдөр л мэдлээ.

	— Тийм ээ, чиний тулд би оньсого бөгөөд оньсого чигээрээ байх болно гэж хэлээд Маалдий нисэн хөөрч байгаа шувуу шиг сүрхийн алга боллоо. 

	Каннаа толгой дээрээ гараа тавин энэ ер нь нойрон дундах зүүд үү, жинхэнэ биеэрээ байгаа амьдрал уу гэж бодож эхлэв.

	
ХОРИН ГУРАВ

	Гообар, Чуниа хоёрыг хүүхдээ аваад явснаас хойш гэрт онцын чимээ шуугиангүй нам гүм боллоо. Дханиа байн байн Мүннүүг санан ярина. Мүннүүгийн төрүүлсэн эх хэдийгээр Чуниа мөн боловч арчлан өсгөж бойжуулсан хүн нь Дханиа билээ. Тэр түүнд оо энгэсэг синдэр түрхэхээс өгсүүлэн хоол ундыг нь өгөх, унтуулж сэрээх, зав чөлөө гарвал хайрлан өхөөрдөх ажлыг хийж суудаг байлаа. Хүүгээ хайрлан энхрийлж суух нь түүний зовсон сэтгэлд түр ч болсон зугаа болдог байжээ. Булбарай зөөлөн хилэн шиг бие хааг нь барьж таалахад бүхий л энэлэн шаналан угаагдан арилдаг бөгөөд хайрын бахархлаар зүрх сэтгэл нь баясан хөөрдөг байв. Одоо тэр нь алга болжээ. Эзгүй орыг нь хараад хааяа уйлна. Бүхий л энэлэн шаналан гуниглалаас хамгаалж байсан дуулга нь булаагдан явжээ. Тэр тийм шийтгэл авахаар ямар гэмийг Чуниад хийсэн юм бол гэж үе үе бодно. Муу шулам ирж, тайван байсан гэр орныг минь л төвөргөөн үймүүлснээс өөр юугаар гялайлгасан юм бэ. Тэр муу Гообар өмнөөс нь юу ч хэлж чадахгүй байж байгаад аваад явдаг байна шүү. Муу бэлэвсэн шулам тэнд очоод юу юу хийж дураараа наргих гэж байгаа бол доо. Энд байхдаа л үс гэзэг, будаг шунхтайгаа ноцолдсоор байгаад хамаг цагаа өнгөрөөхөөс биш, муу хүүг минь ер хайхардаггүй байсан. Одоо муу хүүг минь тэнд хэн асарч өргөнө дөө. Хөөрхий минь, ганцаараа уйлан унжиж газар шороон дээр өнхрөх бол уу. Ядаж бие нь ядруу доройг хэлэх үү. Нэг бол ханиалгаж байна. Эсвэл гүйлгэж туулгаж байна. Нэг талаараа гайгүй болоход нөгөө талаараа л нэг юм нь болохоо байчихдаг хүүхэд байгаа юм, яана даа.

	Дханиагийн ийн бодох тусам Чуниад уур нь улам хүрнэ. Гообарын тулд муу юм үл бодогдоно. Муу хүүг минь тэр муу өлөгчин л элдвээр ятгаж байгаад толгойг нь эргүүлэн эрхэндээ оруулаад авчихгүй юу. Ийм бузар өлөгчинтэй учраагүй бол хаанаас ингэж эргүүтэх билээ. Гэр орондоо байхдаа ах эгч нарынхаа муу хэл, гар хөлийн шүүс болсон, хэрээ тоож тоншихгүй ямар янзын өөдгүй юм байлаа. Энд ирсэн хойноо л бүр сүүлээ гэр дээр тавин, их хатан болоод зогсохгүй бас хүүг минь салгаад аваад явдаг байна шүү.

	Хоорий түүнд үе үе уцаарлана. 

	— Чи юунд ингэж зайгүй, Чуниаг харааж суудаг хүн бэ. Овоо босгоогүй бол шаазгай юунд суух вэ гэх шиг Гообар түүнийг гэр орноос нь татаж гаргаж ирээгүй бол тэдний явж ирэх тухай асуудал ингэж гарах уу? Хотын салхи залгичхаад цаад хүүгийн чинь ч харц өөр болчихсоныг чи яагаад хардаггүй юм бэ? гэвэл, 

	Дханиа, — Чи дуугүй бай. Чи муу новш л тэр өлөгчнийг толгой дээрээ гаргаснаас ийм юм болж байгаа юм. Тэгээгүй бол би тэр ирсэн шөнө нь л шүүрдээд гаргачихсан байхгүй юу.

	Үтрэм дээр үр тариа овоорсоор байлаа. Хоорий шараа аван тариа гишгүүлэхээр явах гэж байлаа. Эргэж харан,

	— Бэр маань Гообарыг биднээс булааж аваад явсан байлаа ч гэсэн чи энд боож үхчих гээд байхын хэрэг юү байна. Гообар одоогийн хорвоогийн үйлийг л хийж яваа хүн, илүү юм алга. Одоо тэр нэгэнт авгай хүүхэдтэй хүн болсон болохоор миний үр хүүхдийн төлөө зүтгэж бидний ачааг нуруун дээрээ үүрэх учир юун бил ээ? гэж асуув.

	— Бүх муу юмны үндсийг чи л тарьсан хэрэг.

	— Тэгвэл намайг ч гэсэн хөөж орхи. Май энэ шараа аваад яв. Тэр тариагаа гишгүүл. Би харин бие амар тамхиа сорон гэртээ сууж байя.

	— За тэгье. Чи эм болж гэртээ тариагаа тээрэмд, би эр болж үтрэм дээр ажиллая.

	Зовлон шаналанг эмчлэх ганц эм бол инээдэм наадам билээ. Дханиа Руубаагийн ороолдсон үсийг задлан самнаж өгөхөөр суулаа. Хоорий шараа туусаар үтрэм рүү явлаа. 

	Уяхан хавар баяр жавхлан, анхилуун үнэрээрээ амьдралын зүрхийг нээн баясгана. Хөхөө шувуу ойн гүнд хэрэн нисэж уян зөөлөн сэтгэл хөдлөм дуугаараа амьдралын хүслэнг босгон хатгана. Улиасны төглөөр турлиахын сүрэг хэсүүчлэн сүрэглэж хус, нимбэг арцны анхилам үнэр агаарыг ариутгана. Хоорий амтат жүржийн төгөлд хүрч очиход навчсын дундуур шагайн байгаа нарны туяа оддын адил гялалзан гялтганах нь зовж шаналсан горьдлогогүй сэтгэл хүртэл догдлол баяслаар чимэгдэж аман дотроо: 

	 

	Моддын орой дамжин хөхөө шувуу донгодно.

	Мятаршгүй би зүтгэвч мөнөө л зовлонгоо эдэлсээр 

	 

	хэмээн Хоорий нэгэн дууг гиншин аялав. Өмнөөс ягаан саарий навсуулсаар Дулаарий авгай гарч ирлээ. Шилбэндээ бүдүүн мөнгөн цагариг, хүзүүндээ парвигар алтан хүзүүвч хийсэн бөгөөд царай нь үрчгэр авч цээж нь тэнэгэр ажээ. Нэг үед тэр Хоорийгийн ахтай сууж байсан тул Хоорий түүнтэй тариан талбайд хүүхдийн гэнэн цагаан сэтгэлээр наадаж тоглодог байсан билээ. Тэгээд эр нөхрөө нас барахаар Дулаарий гэрээс гарахаа больж бүхэл өдөржин дэлгүүртээ суусаар цагийг өнгөрөөх авч тосгон даяар юу болж байгааг андахгүй мэддэг ажээ. Энд тэнд ямар нэгэн хэрүүл зодоон гарвал Дулаарий авгай салгаж тайтгаруулахаар хэзээний оччихсон байдаг билээ. Аанаагаас бага хүүтэйгээр мөнгө үл зээлнэ. Хүүг нь идэж байх гэсэн шуналаас болоод тэр зээлсэн мөнгөө нэг их нэхэж дагадаггүй бөгөөд харин хүүгээ нэхэж авахын төлөө улайран хөөцөлдөнө. Өр авлагаа нэхэхдээ зарга зайдан ч хийхгүй, цагдаа шүүхэд ч мэдэгдэхгүй, зөвхөн хэл амныхаа хүч чадлыг л хэрэглэдэг ажээ. Гэвч нас хөгшрөх тусам ухаан санаа муудаж, тастаж хаям хурц ширүүн хэл ам нь мохож ирэх боллоо. Одоо түүний хараал ерөөлийг хүмүүс инээдэм тоглоом болгож «Та рупигээр юу хийх вэ дээ. Үхэхийн цагт нэг зоос ч хамт авч явж чадахгүй шүү дээ. Ядуучуудыг хооллож буян хийж байвал сүнс сүлдэнд чинь жаргал ирэх юм биш үү. Тэгвэл тамд очиход чинь хэрэг болно» гэж ярьдаг болжээ. Дулаарий тамын нэр сонсохоороо эгдүүцдэг нь яриагүй билээ.

	Хоорий үг өдөж,

	— Өнөөдөр та чинь цэл залуу юм шиг харагдаж байх шив, бэргэн минь гэхэд Дулаарий дуртайхан байдлаар, 

	— Өнөөдөр чинь мягмар гараг шүү дээ. Бүү сониучлаад бай. Нэг л юм өмсөөд гарахлаар энэ хүмүүсийн авгай хүүхэд үзээгүй юм шиг харж ширтэхийг нь яана даа. Ялангуяа энэ муу Патээшварий Лаал гэж хуучны ёс суртлаа хаядаггүй нэг бүдүүлэг амьтан байна аа гэж хариулав.

	Сэтгэл зугаатай өдлөг гарч ирсэн явдалд Хоорий шавхийн орж, 

	— Тэр чинь ойрдоо нэг л их сүжигтэй болчихсон хүн. Арван таван болгонд үнэн ёсны судар уншуулна. Өдөрт хоёр удаа сүмд бараалхана.

	— Булай муу нүгэлтнүүд хөгширч өтлөхөөрөө л сүжиг бишрэл ихтэй болчихдог юм. Арга ч үгүй юм байх даа. Муу үйлийнхээ цагаатгалыг хийх хэрэгтэй болдог байх. Би одоо бас хөгширлөө. Тэгэхээр чи намайг бас яах гэж байна гэж асуух гэж байгаа биз дээ? гэвэл

	— Таныг хөгширлөө гэж хэлж яаж болох бил ээ, бэргэн минь. Та намайг бодоход одоо болтол...

	— За дуугүй бай. Үгүй бол зуун тавин хараал өгнө шүү. Чи ч бас их тусгүй хүн юм аа. Хүү нь гадагш дотогш яваад л олз олбор ихтэй байхад биднийгээ ганц удаа ч болсон цайлахгүй юм. Хий хоосон л бэргэн зэргэн гээд байхаас цаашгүй юм.

	— Бэргэн минь, би түүнийг чинь ганц байсаанд ч гар хүрсэн бол толгойгоо өгнө. Юу авчирч юунд зарсныг нь би мэдсэн юм ер алга. Харин осолдохгүй нэг хос тоодий, нэг малгай л миний гар дээр ирсэн. Тэгээд л гүйцээ гэвэл, 

	— Олж л эхэлснээс цааш яах вэ. Өнөөдөр үгүй ч гэсэн маргаашаас гэр орон, та нарыгаа харж үзэх юм байгаа биз. Бурхан л өршөөх болтугай. Тэгээд Хоорий минь манай рупиг увуу цувуу өгч л байгаарай даа, хүү нь нэмэгдээд л байгаа шүү дээ.

	— Таны мөнгийг нэг ч зоос үлдээлгүй төлнө өө, бэргээн. Харин надад их мөнгө олдог гэж та ерөөж л байгаарай. Үгүй ээ тэгээд эс төлсөн ч яах вэ дээ би ямар хүний хүн биш, өөрийн хүн чинь.

	Дулаарий иймэрхүү биед нь халдаж зулгуйдсан үгэнд юу ч хэлж чаддаггүй учир инээмсэглэн замаараа цааш алхав. 

	Хоорий шарынхаа дэргэд очин тариагаа гишгүүлж эхлэв. Тосгоны хэмжээнд ганцхан үтрэм байдаг нь энэ билээ. Тэнд зарим хүн тариагаа гишгүүлэхэд зарим нь цацан цайлгана. Зарим нэг нь жинлэж баглаж хэмжинэ. Тахилчин даяанчин, дархчин төмөрчин, ерөөлч гуйлгачин цөмөөр хувь хувийн хишиг хүртэхээр тэнд хүрэлцэн ирсэн байлаа. Чингүүрсинг нэгэн модны ёроолд суудал засан сууж хувь нийлүүлсэн тооцоогоо ялган салгаж их л завгүй байлаа. Түүний дэргэд хэд хэдэн худалдаачин зогсож үнэ ханшны тухай хэлэлцээ хийнэ. Үтрэм даяар зах зээлийн газар шиг хөл үймээнтэй байна. Хүүхнүүд жимсний шүүс худалдан үүргийн худалдаачид идэх уух, амттай шимтэй юм барин үүгээр түүгээр өрсөлдөн шогшино. Бандид Даадаадийнэ ч Хоорийтой тариагаа хуваалцахаар хүрч ирээд Чингүүрсингийн хажууд хавиргалдан суусан байлаа.

	Даадаадийнэ тамхиа алган дээрээ үйрүүлэх зуураа,

	— Чи тодорхой юм сонсов уу? Мөнгө хүүлэгчдийг зээлсэн мөнгөнийхөө хүүд хороолт хийхгүй бол тэдний ашиг сонирхолд тохирсон хууль гаргахгүй гэж засгийн газраас мэдэгдсэн гэл үү? гэж Чингүүрсингээс асуухад Чингүүрсинг тамхиа ховдоглон сорох зуураа,

	— Бандид гуай минь, би энэ тухай нэг юм дуулах нь дуулсан, гэхдээ л хэрэв танд мөнгө хэрэгтэй бол та мөнгө зээлэхээр над руу зуун мянга дахин ирэх шүү дээ. Би ч өгөх болно. Тэгэхээр энэ засаг өөрөө л тариачдад мөнгө зээлж байх бэлтгэл хүчинтэй болж чадаагүй цагт бидэнд хэчнээн хууль дүрэм гаргаад ашиг байхгүй нь мэдээж. Бид хүүгийнхээ хэмжээг бичихдээ бага биччихээд авахдаа их авчхаж амжина шүү дээ. Ухаан нь зуун рупигээс хорин тавыг нь өгөх үедээ суутгаад авчхаж болно. Тэгэхээр засаг юугаа мэдэх билээ.

	— Энэ зүйтэй. Харин засаг ингэнэ гэдгийг сайн мэднэ. Үүнийг бас зогсоох арга гаргаад л ирнэ. Тэгэхээр яах вэ?

	— Үүнийг зогсоох ямар ч арга байхгүй.

	— За тэгвэл хэрэв баталгаа бичиг дээр тосгоны толгойлогч буюу төлөө түшмэлийн гарын үсэггүй бол хүчингүйд тооцох болно гэдэг болзол гаргаад ирвэл яах бил ээ?

	Хүмүүс мөнгөний хэрэгцээ болоод аргаа барахтай зэрэг өөрснөө толгойлогчийн өмнө гар хөлөө наманчлан очиж зөвшөөрөл аваад ирэх юм байгаа биз. Тэгэхлээр бид дөрөвний нэгийг нь суутгаж л өгөөд байхгүй юу. 

	— Хэрэв баригдвал яана. Шийтгэлтэй болно гэдгийг мэдэж байгаа биз дээ. Арван дөрвөн жилийн шорон!

	Чингүүрсинг чангаар хөхрөв. 

	— Та юу ярьж байна, Бандид гуай? Ертөнц ингэж өөрчлөгдчих гэж үү? Энэ хууль цааз гэдэг чинь мөнгөтэй хүний гарт байдаг юм шүү дээ. Уул ёсоороо бол ч хууль цааз гэдэг чинь мөнгө зээлдүүлэгч хүн зээлэгчтэйгээ энэрэнгүй зөөлөн байх, газрын эзэн хүн хамжлагуудтайгаа зүй зохистой байхын төлөө үйлчлэх ёстой билээ. Гэхдээ одоо ийм юм хаа байна аа. Өдөр бүрийн амьдралыг харж байгаа биз дээ. Эдүгээгийн газрын эзэд сүлжмэл сураар, мөнгө хүүлэгчид гутлын улаар доод хүмүүстэйгээ харьцдаг болж. Шил заах гэсэн ганц нэг тариачин байвал түүнтэй дуугардаг газрын эзэн алга, мөнгө хүүлэгч ч алга. Хөөрхий амьтан эцэст арга баран бууж өгөхөд хүрдэг байна. Би гэдэг чинь ийм хэрцгий хүмүүсийн нэг болж бусдын хоолойг шахаж байна шүү дээ. Харин дээгүүр хүмүүс бол бие биедээ яаж байсан ч хонь шиг номхон байдаг. Жишээ нь: Чи одоо Раая Саахавт таван зуун рупи өгөх ёстой билээ. Тэгэхэд Ноокераам чамд юм дуугарах зүрх байна уу? Чамтай эв зүйтэй байвал өөрт нь хэзээ нэгэн цагт хэрэгтэй гэж тэр бодож байна. Хэрэв тариачдын дунд юмаа төлөөгүй ийм хүн байгаа бол тэр хэдийн шүүхэд өгч бариад учрыг нь олчихсон. Тэгэхээр амьдрал ажил гэдэг чинь төр өөрчлөгдөөгүй цагт одоогийнхоо энэ явж байгаа ёнзгоороо л цаашид явж байх болно. Энэ хууль цааз, цагдаа шорон гэдэг чинь цөм л мөнгөтэй хөрөнгөтэй хүний гарт байгаа хэрэг. Ингэхлээр бидэнд айх юм ердөө байхгүй.

	Ингэж яриад тэр үтрэмийг нэг тойрч ирээд суудал дээрээ дахин сууж, 

	— Үгүй ээ, ингэхэд Маадаадийнийн хурим юу боллоо? Одоо түүнийг гэрлүүлж бараалуулах болчхож байгаа юм биш үү? Улс амьтны доог болж байгаа юм биш биз? гэж асуув.

	Даадаадийнэ хорт могойд хатгуулсан мэт болов. Энэ асуултын цаана ямар санаа байгааг тэр сайн мэдэж байлаа. 

	— Хамрын цаагуур ороод юу гэж хуцаж байх нь над пад алга. Харин нүүрэн дээр эсэн бусын юм хуцаад байх юм бол хамрыг нь тас хазах болно. Бидний адил өглөө оройн мөргөл хийдэггүй, шашин ёсыг хайхарч ажил төрөл үйлийг мэддэггүй тийм амьтад зөндөө л байна. Тэгсэн мөртөө бас өөрсдийгөө брахман гэж нэрлэнэ. Амьдралдаа ганц ч мацаг бариагүй, угаалга ариутгалгүйгээр ус уугаагүй тийм хүмүүс бид нараар бас оролдох санаа байна. Сахил журмыг сахина гэдэг тийм ч амар биш ээ. Би захын юм авч идээгүй, бусдын гараас ус ууж үзээгүй бөгөөд идэж уусан байвал замаа алдсанд тооцоорой гэж хэлэх хүн байна уу? Силияз манай босгыг нэг ч удаа давж алхаагүй. Харин гэрт орон хутгалдаж сав суулганд хүрэх юм бол өөр хэрэг. Маадааг сайхан ажил хийсэн гэж би хэлэхгүй. Тэгэхдээ нэгэнт ийм ажилд ороолдчихсон хойно эмэгтэй хүнийг ганцаардуулан орхино гэдэг бол хүний үнэргүй ажил мөн. Би түүнд үүнийгээ нуугаад байхын ямар ч хэрэг байхгүй. Эмэгтэй хүн бол угаасаа ариун төрөлхтөн мөн гэдгийг илээр хэлсэн билээ гэж уурсангуйгаар ярив.

	Даадаадийнэ өөрөө ч гэсэн залуудаа их хөнгөн хүн байсан гэдэг харин тэгэхдээ шашин сахилаасаа гажиж яваагүй хүн билээ. Маадаадийнэ ч сайн үрийн ёсоор эцгийнхээ мөрөөр орсон хүн. Шажин ёсны үндсэн чанар нь эргэл мөргөл буян үйлдэл, тахилга даллага билээ. Эцэг хүү хоёр эдгээр үндсэн чанарыг нь дагаж байгаа л юм бол хэн тэднийг замаа алдсан шашингүй этгээд гэж доог тохуу хийх юм бэ?

	Чингүүрсинг зовсхийн,

	— Нөхөр минь, би сонсож дуулсан юмаа л чамд ярьж байгаа юм гэлээ.

	Махаабхаарата, Бураан судруудын дотор гардаг брахма нар өөр язгуур гарлын охинтой нийлж суусан тухай нэг сонин үлгэр яриад улмаар тэдний дундаас гарсан хүүхдийг брахман гэж нэрлээд тэр брахманы үр удам нь одоогийн брахма нар мөн болохыг батлан ярив. Ийм үйл ёс эрт урьдаас дамжиж ирсэн болохоор одоо ийм ажил хийхэд ичиж зовох юмгүй болохыг нотлов.

	Чингүүрсинг Даадаадийнийн судар номын мэдлэгт бишрэн, 

	— Тэгвэл өнөөдрийн хүмүүс юунд ингэж дээд, доод гаралтан гэж ялгаран явдаг юм бэ гэж асуув.

	— Цаг цагийн ёс гэж нэг юм байгаа юм. Өөр юу ч байхгүй. Заримдаа солиотой юм ч их байдаг. Хүн нэгэнт хор идвэл шингээхийг бодох хэрэгтэй. Үнэн шулуун явдал үнэн үетэйгээ арилсан юм. Амьжирлаа удам гарлынхныхаа дотор байж тэдэнтэйгээ хамт явуулах хэрэгтэй гэж сургаж байна. Тэгтэл удам гарлын чинь дотор охинтой айл байхгүй бол яах бил ээ? Чамд очлоо. Тэднийд очлоо. Хэн нь ч охиноо өгөхгүй бол яах юм бэ? Би охин хүн хийж үйлдвэрлэх болж байна уу?

	Чингүүрсинг, — Та битгий худал ярь, бандид гуай минь. Би танайд хоёр ч хүн авчирч өгсөн шүү дээ. Харин та л хамаагүй их сүй бэлэг нэхсэн дээрээс тэр хоёр хүн чинь чихээ таглаад буц аа биз дээ? Аравхан акер газартай байж мянга таван зуугаар нь сүй бэлэг авна гэж ярьж яаж болох билээ.

	Даадаадийнэ бардам зангаар сахлаа илж, 

	— Надад юу ч байхгүй бай, гуйлга гуйдаг ч бай, би охидоо хуримлуулахдаа тав таван зууг өгсөн юм. Тэгэхээр хүүгээ хуримлуулахдаа тэр мөнгө олж авч болдоггүй яасан юм бэ. Хэрэв ямар нэг хүн миний охинтой сүй бэлэг гэхгүйгээр хуримласан бол би ч бас хүүгээ хэн нэгтэй юу ч амлахгүйгээр гэрлүүлчхэж болох байсан. Тэгэхээр энэ бол ижилдээ ижил хэрэг биш үү? Чи тахилчин хүнийг гуйлгачин хүн гэж үздэг бол би түүнийг чинь гуйлгачин гэх байтугай газрын эзэн банкны эзнээс ч илүү дээгүүр хүн гэж үздэг. Газрын эзэд, банкны эзэд балран унаж байхад тахилчин хүн нэг хэв янздаа байж л байх болно. Хиндичүүд амьдарч байсан цагт тахилчин байж л байх болно. Тэд хаа л хурим найр, уй гашуу байна тэнд дээрхэн шиг тухлан сууж онцын хийсэн ажилгүй мөртөө зуу зуугаар нь мөнгө цохино. Азтай үед бол тав зургаан зуугаар нь ч цохино. Хувцас хунар, хоол унд тусдаа. Унаа тэрэг ч бэлэн үүдэнд нь зогсоно. Бүр олддоггүй юм гэхэд өдөрт гурав, дөрвөн аанаа өргөл барьцаар заавал орж ирнэ. Ийм азтай сул хоол газрын эзэд мөнгө хүүлэгчдэд хаа олдож байна. Силиа бол миний хувьд брахманы охиноос илүү ашигтай байна. Брахмааны охид бол их л бодож бэр болон додийж хоол ундхан хийсэн төдий болоод гэрт овоохой болон сууна. Тэгвэл Силиа бол гурван эрийн ажлыг ганцаараа хийж байна. Бас тэгээд түүнд надаас орох юм юу байна. Хоолыг нь өгнө. Жилдээ сайн л бол ганц хямдхан шиг хормогч өгнө, өөр зарж үрээд байх юм алга.

	Нөгөө нэг модны доор Даадаадийнийн хувийн тариа дөрвөн шараар гишгэгдэж байлаа. Элдүүрчин Харкүү Дханиа шар тууж охин Силиа нь тариаг дээш самран цагаалж байгаа харагдана. Цаад талд нь Маадаадийнэ таягаа тослон сууна. Силиа бол хөрслөг бор царайтай, шингэвтэр хар үстэй, царайлаг биш боловч нүдэнд дулаахан жавхаархаг охин билээ. Инээх харах, хөдлөх нь тэрүүхэндээ эвтэйхэн нь хэний ч сэтгэлийг татах бөгөөд толгой түрүүгүй тарианы сүрэлд хутгалдаж хөлс нь чийхран үс нь хагас задран салхинд хийсэж энд тэндгүй үсэрч дэгдэн тариа цайлгах нь ямар нэг зугаатай тогтоомоор бие сэтгэлээ саатуулж яваа гэнэн хүүхэд шиг харагдана. Даадаадийнэ, Силиа бид өнөөдөр оройноос өмнө үүнийгээ дуусгах юм шүү. Чи ядарч байна уу? Би орох уу?

	Силиа инээмсэглэн,

	— Та ороод яах гэсэн юм бэ. Орой болтол би үүнийг чинь дуусгачихна.

	— Тийм үү? Тэгвэл би тариаг чинь ачиж авчирч өгье. Чи аль болгоныг хийх билээ.

	— Та юунд нь зовсон юм бэ? Би цайлгахыг ч цайлгана. Авчрахыг ч авчирна. Шөнө дунд гэхэд энд нэг ч ширхэг тариа үлдэхгүй.

	Дулаарий авгай авцаагаа авахаар өнөөдөр үтрэмээр тэнэж өнжлөө. Силиа будгийн баярын өдөр тэднийхээс хоёр байсааны ягаан будаг авсан билээ. Одоо болтол байсааг нь өгч амжаагүй билээ. Силиагийн дэргэд ирж,

	— Силиа сарын өмнө авсан будгийнхаа үнийг юу болгож байна? Нэхэхээр хий хоосон «аа заа» гэсээр өдий хүрлээ. Өнөөдөр байсаагаа авахгүйгээр дэргэдээс чинь салахгүй шүү гэж өр нэхэв.

	Маадаадийнэ үүнийг дуулмагц шалавхан алга болж өглөө. Тэр Силиагийн бие сэтгэл хоёулыг нь бүрэн дайчилж байгаа боловч түүний тулд өчүүхэн ч юм үл хялайлгана. Силиа түүний тулд зөвхөн ажлыг нь хийх машин, зугааг нь гаргах хэрэглүүр төдий ажээ. Өөр юу ч биш. Тэр түүний сайхан сэтгэлийг нь үнэгэн залиараа бүжиглүүлж байгаа хүн билээ.

	Силиа толгой өргөн дээш харвал Маадаадийнэ тэнд алга байлаа.

	— Битгий хашхирагтун, Дулаарий гуай. Май хоёрын оронд дөрвөн байсааны тариа ав. Юу гэж бодсон юм бэ? Би үхээд далд орчихно гэж үү гэж хэлээд барагцаалбал нэг сээр хэртэй будаа авч Дулаарийгийн дэлгэсэн хормой руу хийж өглөө. Ингэхэд Маадаадийнэ модны араас чарлан гарч ирээд Дулаарийгийн хормойноос зуурч аван, — Наад тариагаа асга, Дулаарий! Дээрэм хийж байна уу, үгүй юу? гэж асуугаад улмаар нүдээ улаанаар эргэлдүүлэн Силиагийн зүг харж, — Чи яах гэж тарианаас минь хүнд өгч байгаа юм бэ? Хэнээс асууж өгөв. Миний тарианаас дураараа хүнд хутган өгч байдаг чи хэн бэ? гэж зандрав.

	Дулаарий тариаг эргүүлэн асгав. Силиа, Маадаадийнийн царай өөд “ээ чааваас” гэсэн янзаар ширтэн зогсохыг харахад сууж байсан мөчир нь хуга үсрэн доош унаж тулах түших юмгүй болчхож байгаа юм шиг өрөвдөлтэй санагдана. 

	Силиагийн нулимс хацар дээгүүрээ мэлтгэнэн урсаж чичирсэн хоолойгоор Дулаарийд хандан, 

	— Таны байсааг би дараа заавал нэг өгье, Дулаарий гуай. Өнөөдөр та намайг өршөөж хайрла гэж гуйв.

	Дулаарий түүнийг өрөвдсөн нүдээр харж, Маадаадийнийг жигшил дүүрэн нүдээр ширвээд цааш дуугүй явлаа.

	Силиа тариа цайлган байх зуураа гомдсон дуугаар, 

	— Чиний юмнаас надад атга будааны ч эрх байхгүй юм биз дээ? гэж асуув.

	Маадаадийнэ нүдээ бүлтийлгэв. 

	— Тийм ээ, чамд ямар ч эрх байхгүй. Чи ажил хийнэ, хоолоо иднэ. Харин идэхийн хажуугаар хулгайлбал энд тохирохгүй. Хэрэв чамд энд тохиромжгүй санагдвал өөр газар очиж ажил хийж болно. Ажил мундах биш. Харин тэгэхдээ чамайг зөвхөн хоол ундаар чинь ажил хийлгүүлэхээс биш хувцас хунар цалин хөлс гэж өгөхгүй вий гэж хяхсан байдалтайгаар ярив.

	Силиа далавчаа тас цохиулсан шувуу шиг Маадаадийнийн өөдөөс харав, түүний сэтгэлд гуньж байгаа туньж байгаа хоёрын аль нь их байгааг хэлэхэд тун ч хэцүү. Агаарын мандалд өндөр аван нисэх чадалгүй зөвхөн торонд суун зовлон эдлэх тавилантай шувуухай мэт харагдах нь элэг эмтрэм өрөвдөлтэй.

	Одоо тэр эндээс яваад хаа ч очих билээ. Хэдийгээр олны өмнө хуримын ёслолыг хийгээгүй ч гэсэн ажил үйл, харьцах ханилах сэтгэл зүрхээрээ би нэгэнт үүнтэй хуримлачихжээ. Одоо Маадаадийнэ түүнийг алж байсан, тастаж байсан ч үүнээс мултран гарах замгүй болжээ. Өөр тийшээ яваад очих ивээл хайргүй болжээ. Түүний сэтгэлд одоо хоёр жилийн өмнөх тэр нэг явдал санагдав. Маадаадийнэ сахиусаа аван гар дээрээ тавин түүний хөлийг илэн байж, Силиа минь, би энэ толгой мөрөн дээр явсан цагт л чамайг хуримт хүүхэн шигээ хайрлаж явна гэж хэлдэг байж. Тэгээд Силиагийн хойноос хээр гадаагүй солиотой юм шиг салахгүй хөөцөлддөг байж. Силиа ой хээр, цэцэрлэг сад, гол нуур хаа л явна тэр тэнд л дагаж явдаг байж... 

	Тэгсэн чинь өнөөдөр ийм хэрцгий, ийм шинжгүй зан гаргаж байх гэж дээ. Атга будаан дээр чанар нь танигдаж байна даа!

	Тэр ямар ч хариу өгсөнгүй. Хоолой нь давс залгисан мэт гашуу оргих шиг болж урамгүй сэтгэл, сульдсан гараар ажлаа үргэлжлүүлсэн болов.

	Гэтэл энэ үед түүний эх эцэг, хоёр ах нь хэд хэдэн хүний хамтаар хаанаас гараад ирснийг бүү мэд, Маадаадийнийг хүрээлэн зогссон байлаа.

	Эх нь хүрч ирмэгцээ гараас нь тарианы поолууг булаан авч газар шидээд хараал ерөөл хөврүүлэн, 

	— Муу өлөгчин чи, ажил хийх л гээд байгаа юм бол гэртээ л хийж сууна биз. Яах гэж ирсэн юм бэ? Брахманы хамтаар л байх юм бол түүний адилаар л амьдрах хэрэгтэй. Бүхий л овог удмынхаа нэрийг бузарлачхаад элдүүрчин хэвээрээ байх юм бол ямар хэрэг байгаа юм бэ? Чи яасан ичих нүүртээ илэг наасан гичий вэ? гэж зандрав.

	Чингүүрсинг Даадаадийнэ нар давхиж ирэн тэдний маргаан шуугианыг намтгаах оролдлого хийлээ. Чингүүрсинг, Силиагийн эцгээс, 

	— Юу болчих оо вэ, Харкүү? Юунаас болоод хэрэлдэх маргалдахдаа тулж орхив? гэж асуув.

	Силиагийн эцэг Харкүү жар гарч яваа хөгшин бөгөөд чөргөр туранхай, хар царай, хатсан чинжүү шиг шуумгар хүн билээ. Тэгэхдээ чадал бяртай. 

	— Хэрэлдэж барьсан юм алга аа, эзэн минь. Өнөөдөр бид нэг бол Маадаадийнийг элдүүрчин болгож хаяна. Эсвэл цустай нь цусаа хутгаж хаяна. Силиа охин хүн болохоор хэн нэгэн хүний гарт очих л байлгүй. Үүнд бид нар ярих юм алга. Харин тэгэхдээ түүнийг өөрийн болгох гэж байгаа хүн өөрөө бидний хүн болох ёстой. Та нар бид нарыг брахман болгож чадахгүй. Харин бид та нарыг элдүүрчин болгож чадна. Хэрэв та нар чадах юм бол бид нарыг брахман болгоод аль. Бид болохдоо бэлэн байна. Хэрэв ингэж чадахгүй бол та нар өөрснөө элдүүрчин болцгоо. Бидний хамт ид уу, бос суу. Биднийг хүн гэж үзэж байгаа юм бол тэр шашин ёсоо бидэнтэй хуваалц гэж ууртайгаар ярив.

	Даадаадийнэ шийдмээр сүрдүүлэн, 

	— Амаа мэдэж үгээ ярь, Харкүү! Охин чинь тэр байна. Дуртай зүгтээ аваад явцгаа. Бид түүнийг чинь бариад байгаа юм алга. Тэр чинь манайд ажил хийдэг юм. Бид хөлсийг нь өгдөг юм. Бид ажлын хүнээр дутаагүй байна гэж зандрав.

	Силиагийн эх гараа гозолзуулан,

	— Пөөх бандид гуай минь та ч их сүрхий шийдэж байх шив дээ. Хэрэв чиний охин бас нэг элдүүрчинтэй гараад өгөхөд чамайг ингэж яриад сууж байхыг чинь харах сан. Элдүүрчин бидэнд ямар нэг нэр төр байхгүй гэж бодож байна уу?

	Бид Силиаг ганцаарыг нь авч явахгүй. Түүний хамтаар алдар нэрийг минь эвдэж хаясан Маадаадийнийг ч хамт авч явах болно. Чи их ёс зарчим, шашин төртэй гэсэн. Өвөрт нь ороод унтчихсан мөртөө гараас нь ус уудаггүй гэл үү. Энэ бүхнийг тэвчиж суудаг тийм тэнэг амьтан манай энэ өлөгчнөөс өөр хэн байна. Би бол иймэрхүү хүмүүст хэзээний хор өгчихсөн гэв.

	Харкүү нөхдөө уриалан дуудаж,

	— Та нар энэ хүмүүсийн үгийг сонсож байгаа биз дээ? Тэгэхээр юугаа хараад хий хоосон зогсоод байгаа юм бэ? гэж хашхирав.

	Энэ дуудлагыг сонсмогц хоёр элдүүрчин ухасхийн үсэрч Маадаадийнийн гараас барьж авлаа. Гурав дахь хүн давхийн сахиусыг нь шүүрч аван тастаж хаяв. Үүнийг харан Даадаадийнэ, Чингүүрсинг нар өөр өөрсдийн шийдмээ зэхэн зогсов. Хоёр элдүүрчин Маадаадийний аманд нэг яс гудрав. Маадаадийнэ шүдээ тас зуув. Гэвч өгөр яс ам уруулд хүрмэгц бөөлжис нь цутгаж ам нь аяндаа ангайж яс хоолойд нь тултал гудрагдав.

	Энэ хооронд үтрэм дээр байсан бүх хүмүүс тэнд цугларав.

	Гэвч хэн нь ч энэхүү шашны тулалдаанд талцан оролцохгүй байгаа нь гайхалтай байлаа. Тэр тосгоны бүх бэр охидыг өдөж оролдож явдаг тул нийт хүмүүс түүний энэхүү доромжлогдож байгааг хараад дотроо баярлацгааж байлаа. Гэвч гаднаа элдүүрчдийг яаж байгаа нь энэ вэ гэж зэмлэх дүр үзүүлцгээнэ.

	Хоорий, — За одоо боль, Харкүү. Эндээс шалавхан зайлсан чинь өлзийтэй болно.

	Харкүү үл айх дуугаар, 

	— Хоорий гуай минь, танд ч гэсэн охин үр бий гэдгээ санах хэрэгтэй. Энэ мэтийн танхай хүн энэ тосгонд олшрох юм бол хэн ч гэсэн эсэн мэнд үлдэхэд хэцүү болно гэж хариу өгүүлэв.

	Нэг мөчийн дараагаар дайснаа бүрэн ялсан довтлон ирэгчид нээрээ ч эндээс шалавхан холдох нь зүйтэй гэдгийг санацгаалаа. Хүмүүсийн сэтгэл санаа өөрчлөгдөхдөө амархан. Хэтэрвэл юу ч болоо бил ээ? Эндээс л түргэн холдох нь дээр гэж бодоцгоолоо.

	Маадаадийнэ огьсоор байлаа. Даадаадийнэ нурууг нь илж дарах зуураа,

	— Та нарыг цөмийг чинь тав таван жилээр явуулахгүй бол хэний хүү болох бол доо. Тав таван жилээр явуулна даа гэж занан суув.

	Харкүү эрсхэн дуугаар, 

	— Үүнээс чинь айх юм огт алга. Чам шиг цэрийтэл идчихээд хүн дарлаад зүгээр сууж байдаг улс бид биш. Бид ажил хийн гараа хөдөлгөсөн газраа гэдсээ бүрэн биш ч гэсэн хагас цатгаад л явах улс гэж хариулав.

	Маадаадийнэ огьж огьж үхсэн юм шиг газар гулдайн унав. Үлгэрлэвээс ууц нь хугарсан шоргоолж мэт буюу. Тэр ичиж зовоход нүүр далд хийх газаргүй байлаа. Өнөө савсаг завхай ихэрхэг бардам эр зоригтой юм шиг алхалдаг байсан нь хаа байх вэ. Бүр шалдаа уналаа. Тэрхүү өгөрсөн яс түүний амыг төдийгүй бүх сүлд сүнсийг нь бузарлалаа. Ариун шашин ёс нь цэвэр хоол унд дээрээ тулгуурлаж байсан нь ч хаа байх вэ, өнөөдөр бүр баларч унажээ. Одоо тэр түм бум гэмшээд ч түм бум дахин үхрийн баасаар утаж гангын усанд угаагаад ч түм бумаар нь өгч буян ном хийлгээд ч эргэл мөргөлд яваад ч үхэж гэмтсэн шашин ёс нь эргэж босохоосоо өнгөрлөө.

	Ганц нэгээрээ байхад ийм явдал гарсан бол нууж дараад өнгөрчихнө гэх сэн. Тэгвэл олны нүүрэн дээр болчихсон юмыг чинь яах ч арга алга. Одоо тэр сэхэл толгойгоо урьдын адил өндийлгөн явах эрх алга болов. Өнөөдрөөс эхлэн гэрийн мухарт хэнд ч үзэгдэхгүй хоргохоос өөр замгүй болов. Хайрт эх нь хүртэл түүнээс жигших болно. Энэ ертөнцөд шашин ёс гэдэг бүрмөсөн унаж гүйцэж. Ийм бузар юм болж байхад тийм олон хүн цуглачихсан мөртөө яах ч үгүй зүгээр хараад зогсоод байдаг байна шүү. Нэгхэн мөчийн өмнө түүнийг хараад нүд далдирдаг байсан хүмүүс одоо нүүрээ буруулах боллоо. Тэр одоо ямар ч сүмд бараалхаж болохгүй, хэний ч сав суулганд хүрч болохгүй. Эд бүхэн бол энэхүү бузар Силиагаас л болж байгаа хэрэг.

	Силиа тариа цайлган байсан газраа доошоо гудайн таг зогссон байлаа. Түүнд юм бүхэн баларч байх шиг санагдана. Гэнэт эх нь ирж,

	— Чи энд зогсоод юугаа хийсэн юм бэ? Харихгүй юу. Үгүй бол чамайг мөчийг чинь тас цохиод өгье. Эцэг өвгөдийн минь нэрийг ингэж үр үндсээр нь бузарлаж хаядаг гичий гэнэ ээ? Одоо бас цааш нь яамаар байна гэж зандрав.

	Силиа хөшөө шиг таг зогссоор байлаа. Эцэг эх ах дүү нартаа дургүй хүрч уур нь оволзоно. Энэ хүмүүс юу хийж тэр хоёрын дундуур орох болов. Тэр юу хүснэ, яаж амьдарна бусдад ямар хамаатай юм бэ? Энэ хүмүүс яагаад түүнийг хүнд доромжлуулж байна гэж бодох болов. Доромжлуулсан юм хаа байгаа юм бэ.

	Аль нэгэн брахман түүний гараар хийсэн хоолноос идсэн гэж үү. Түүний гараас ус уусан гэж үү. Хэдхэн мөчийн өмнө Маадаадийнийн хэрцгий зан түүнд тусгүй санагдаж байсан бол одоо харин өөрийн ах дүүгийн нь энэхүү түрэмгийлэл түүнд зохисгүй санагдлаа.

	Дургүйцсэн дуугаар, 

	— Би хаашаа ч явахгүй. Та нар намайг энд яавал ч яа гэхэд эх нь хахирган дуугаар, 

	— Чи явахгүй гэнэ ээ гэж ууртайгаар асуув.

	— Үгүй, явахгүй.

	— Дуугүй явна уу, үгүй юу?

	— Явахгүй.

	Хоёр ах нь гараас нь барьж яван, чирч, гулдарсаар авч явлаа. Гэвч Силиа газар суучхав. Тэгсэн ч хоёр ах нь орхисонгүй чирсээр байв. Саарий нь урагдан нуруу сээрийн арьс зулга үсэрсэн авч тэр босож явахыг үл зөвшөөрнө. Тэгтэл Харкүү хүүхдүүдээ,

	— За үүнийг орхи үхчихсэн юм гэж саная. Харин хаалган дээр очих юм бол цусаа уулгана гэж санаарай гэж Силиад хэлэв.

	Силиа амиа юманд үл бодон,

	— Тэгээрэй. Танай хаалган дээр үзэгдвэл цусыг минь уугаарай гэж хариулав.

	Эх нь ууртаа Силиаг толгой түрүүгүй өшиглөв. Харкүү салгаагүй бол лав алахаас нааш салах янзгүй байлаа.

	Эх нь дахин дайрсан авч Харкүү хойш нь түлхэн зайлуулж,

	— Чи чинь яах гээд байгаа муу гичий вэ? Үүнийг алж хаях гээд байгаа юм уу? гэж зандрав.

	Силиа эцгийн хөлд унаж өгүүлрүүн: 

	— Намайг энэ дор минь алаад аль, аав минь. Цөмөөрөө нийлж байгаад алаад аль. Ээж минь, ээж минь та намайг ингэж хэрцгийлэн тамлахын төлөөнөө хөхөөрөө тэжээж хүн болгосон юм биз дээ? Нялх бага байхад минь алчихад яасан юм бэ? Надаас болж та нар бандид хүнийг хүртэл доромжилдог чинь юу болж байна вэ? Түүний шашныг доромжлоод та нарт юу олдов доо. Тэр одоо намайг харахгүй нь мэдээж хэрэг. Гэсэн ч харах харахгүй нь хамаа алга. Би түүний л хамт байх болно. Тэр намайг тарчилгаж байсан ч, алж байсан ч би түүнээс хагацаж чадахгүй. Түүнийг амьсгаа хураасан цагт л хагацна. Үхэхээс нааш сална гэж бүү бод. Би нэг л толгой холбосонтойгоо насыг барах болно.

	Эх Калиа нь хөмхийгөө зуун,

	— Орхи, наад заяа муутаа. Энэ түүнтэй мөн амьдарна гэж бодож байх шиг байна. Үхтэл сэвслүүлээд хөөгдөхгүй байхыг чинь харъя гэж занав.

	Ах нар нь өрөвдөв. Силиаг тэнд хаяад цөмөөрөө явцгаав. Силиа аажмаар босож доголон, доголон гишгэж, аахилж уухилсаар үтрэм дээр ирж суугаад хормойгоороо нүүрээ таглан миг миг уйлж эхлэв.

	Даадаадийнэ эцэгт гаргасан уураа эхнэртээ гаргана гэх шиг галтай дөлтэйгөө үсчин ирж, 

	— Чи тэдэнтэйгээ хамт явахгүй яасан юм бэ? Силиа! Одоо бас хиймээр л байна уу? Бүх юмыг минь баллаж тавьчхаад бас ханаагүй байна уу? гэж зандрангуй асуув.

	Силиа нулимс дүүрэн нүд дээш нь өргөж, 

	— Би тэдэнтэй хамт юу гэж явах юм бэ? Би нэг толгой холбосонтойгоо л хамт амьдрах болно. Надад өөр зам байхгүй гэлээ. 

	Бандид, — Харин одоо миний гэрт хөл тавивал би хөлөөрөө л харьцах болно шүү. Эртхэн хэлж орхиё. 

	Силиа, — Тэр намайг хаа л байлгадаг юм бэ, би тэнд нь л байх болно. Овоохойд байлгадаг санж үү, ордонд байлгадаг санж үү, надад хаа ч хамаа алга.

	Маадаадийнэ яах учраа олохгүй баахан суулаа. Үд дунд болж байлаа. Нарны илч навчин дундуур шүүгдэн царай дээр нь төөнөнө. Магнайн хөлс чив чив дуслах авч таг хөдлөхгүй суусаар л байлаа. Гэнэт ухаан орсон юм шиг

	— Би одоо яах билээ, Даадаа минь? гэж хашхирах шахам асуув.

	Даадаадийнэ зулай дээр нь илэн тайтгаруулж зөөлөн дуугаар, 

	— Чамд одоо би юу гэхэв, хүү минь. Эндээсээ хөдөл. Нүүр гараа угаа, хоол ундаа ид. Дараагаар нь бандид улсын хийвэл зохих юмыг хийцгээе. Харин хэлэхэд одоо энэ Силиаг л хаях хэрэгтэй гэж ярив.

	Маадаадийнэ, Силиа өөд хорсол дүүрэн нүдээр харж,

	— Би одоо түүний нүүр өөд ч харахгүй. Гайгүй, нүглээ наманчилсны дараагаар надад ямар нэг юм олдох байлгүй гэж заналтайхан ярив.

	— Нүглээ наманчилчихвал ямар нэг нүгэл хилэнц гэж байдаггүй ээ.

	— Тэгвэл та өнөөдөр бандидууд дээр очоорой.

	— Тэгье, өнөөдөр очъё хүү минь.

	— Харин цаад бандидууд чинь ийм юмны цагаатгал наманчлал хийгдэж болдоггүй гэвэл яана вэ?

	— Тэгвэл тэдний юу хий гэснийг л хийгээд үзнэ дээ.

	— Арай та намайг гэрээсээ гаргахгүй биз?

	Даадаадийнийн дуу эцгийн хайраар будагдан зөөлөрч, 

	— Ийм юм гэж хаа байх вэ, хүү минь. Эд баялаг яв, шашин төр яв, тэр хамаа алга. Харин хүүгээ л ямар ч байсан явуулахгүй.

	Маадаадийнэ таягаа аван эцгийн хойноос гэрийн зүг алхав. Силиа ч босож тэдний хойноос хөдлөхөөр завдав.

	Маадаадийнэ эргэж харснаа хэрцгий царай гарган,

	— Чи бидэнтэй хамт бүү яв. Бид одоо чамд ямар ч хамаа байхгүй. Чи амьдаар минь алж тавьчхаад бас цадаагүй байна уу гэж зандрав.

	Силиа гараас нь зууран авч,

	— Яагаад хамаагүй байдаг бил ээ? Энэ тосгонд чамаас сайхан, чамаас баян, чамаас илүү нэр хүндтэй хүн зөндөө байна. Би яагаад тэдэнд ойртохгүй байна вэ? Би чамтай холбогдож ингэж муугаа үзэж байгааг минь юманд бодохгүй байна уу? Чи хүзүүгээрээ орсон бугуйлаас мянга хүссэн ч мултарч чадахаасаа өнгөрснөө мэдэхгүй байна уу? Би ч гэсэн чамайг орхиод явахаасаа өнгөрсөн. Чи намайг зарцлан бооллож бай, турааж ч алж бай би ямар ч байсан чамаас салж чадахгүй гэж хэлээд тэр Маадаадийнийн гараас тавьж эргэж үтрэм дээрээ очин тариа цайлгах ажлаа үргэлжлүүлэн эхлэв.

	Хоорий өдий болтол тэнд ажилласаар байлаа. Дханиа түүнийг хоолоо ид гэж хэлэхээр ирсэн байлаа. Хоорий шарнуудаа тарианаас гаргаж хажуу модноос уяад Силиад хандаж,

	— Чи ч гэсэн очиж жаахан юм идэж уугаад ир, Силиа. Дханиа энд сууж байг, Хэ ар талын чинь хормой цусанд хутгалдчихаж. Шарх чинь хувилчих вий дээ. Танайхан бас их энэрэх сэтгэлгүй улс байна шүү гэв.

	Силиа зөөлөн нүдээр харж,

	— Энд энэрэлтэй хүнгүй болсон хорвоо шүү дээ, даадаа минь. Би л энэхэн насандаа энэрэлтэй сэтгэлтэй хүн нэгийг ч үзсэнгүй гэж хариу өгүүлэв.

	— Бандид юу гэж ярьж байна даа?

	— Би чамтай ямар ч хамаа байхгүй гэж байна.

	— Тийм үү, ингэж байгаа вий.

	— Намайг жаахан хашраая гэж бодож байгаа байлгүй дээ. Хорвоо мэдэж байгаа юмыг чинь нуух гээд ч яах юм билээ. Намайг хооллуулах нь хэцүү байгаа бол хооллуулахгүй л байна биз. Би яах вэ дээ, өдий болтол ажил хийгээд л ходоодоо тэжээж болоод явсан юм чинь цаашдаа хийгээд байж болох л байлгүй. Ухаан нь танай Соонаа танаас тохмын чинээ газар нэхэхэд та өгөхгүй гэж байх уу даа?

	Дханиа хажуугаас нь өрөвдөж,

	— Байх газар хаа мундах бил ээ, охин минь. Чи манайд очоод байж бай гэхэд Хоорий айсан дуугаар 

	— Хүнийг өөр лүүгээ урьж дуудаж болно. Тэгэхдээ бандид гуайгаа мэдэж байгаа биз дээ? гэв.

	Дханиа үл тоож,

	— Тэр уурлахдаа хэрчим талх л илүү иднэ биз, өөр яах вэ дээ. Түүнээс айж суух хэн байгаа юм бэ? Хүн тэднийг гэж ах дүү саднаасаа ангижирч байхад урдаас нь би чамтай ямар ч хамаа байхгүй ээ гэж хэлж суугаа нь таарч дээ. Тэр чинь хүн юм уу, яргачин юм уу? Энэ муу санааны нь үр өнөөдөр амсагдсан нь тэр. Юм бодож үзэлгүй хүнээр тоглочхоод эцэст нь болохоор чи бид хоёр хамаагүй гэж хэлж сууна гэнэ ээ гэж уурсан ярив.

	Хоорийгийн бодлоор бол Дханиа буруу юм хийж байлаа. Салиагийн ах дүүс Маадааг ямар янзтай болгож тавилаа. Их тусгүй юм хийсэн. Тэд уг нь Силиагаа зодож нүдэж орхихоор алаад ч болсон аваад явах байсан юм. Маадаатай ингэж хөгөө дэлгэх хэрэггүй байсан билээ.

	Дханиа зандран,

	— За чи боль. Хэзээ нэг их сүрхий үнэн зөвийг ялгагч болчих оо вэ? Эрэгтэйчүүд цөм л ижил шүү дээ. Энэ муу амьтныг Маадаа доор доромжилж суухад хэнд ч тусгүй санагдаагүйгээ одоо Маадаа нэг доромжлогдоход тусгүй санагдах бол оо юу? Силиагийн шашин ёс биш юм биз дээ. Элдүүрчний охиныг гэртээ агуулчхаад журам горим, шашин ёстой болоод байхдаа ч гайгүй вий. Харин Харкүү гуай өнөөдөр бүр сайн болголоо. Энэ балмад юманд ийм л шийтгэл хэрэгтэй. Силиа чи яв, манайд оч. Хөөрхий амьтны нуруу турууг хар даа. Ингэж цус нөжтэй нь хутгаж байхдаа өрөвддөггүй яасан хатуу сэтгэлтэй эцэг эх гэгч вэ. Чи яваад Соонааг нааш нь явуул, би үүнийг аваад очъё.

	Хоорий гэр лүүгээ явлаа. Силиа Дханиагийн хөлд унан уйлж гарлаа.


ХОРИН ДӨРӨВ

	Соонаа арван долоон нас хүрч байгаа болохоор энэ жил хуримлуулах нь зайлбаргүй боллоо. Хоорий сүүлийн хоёр жилийн турш үүнээс болж сэтгэлийн зовлон эдэлж байгаа боловч гар хоосон болохоор яаж ч чадахгүй байсаар өдий хүрчээ. Одоо өр зээлд орж байсан ч газар эдлэнгээ барьцаалсан ч хамаа алга, ямар ч болов түүний хуримыг хийлгүүлэхээс л өөр арга замгүй болов. Энэ ажил уг нь гагцхүү Хоорийгоос шалтгаалдаг сан бол бүр хоёр жилийн өмнө нэг тийш нь болгочих байсан билээ. Рупи байсаа хураая гэж хэчнээн бодовч бодлоос цааш үл хэтэрнэ. Энэ ажилд хэчнээн ч гар татлаа гэхэд хоёр гурван зуун рупигээс нааш үл тусах билээ. Бас тэгвэл Чуниа ирсэн явдлаас болж удам овгийн дотор тэдний нэр хүнд буурч хоёр гурван зуугийн дотор олигтой хүргэн олдохгүй тийшээ хандах болов. Ядаж өнгөрсөн өвлийн ургацаас гар дээр унасан юм юу ч байхгүй. Зуныхыг нь болохоор Даадаадийнэ хувь нийлүүлж байна гэж холион бантан хийж заль хутгасан тул ургацын дөрөвний нэгээс нь илүү юм эс ноогдов. Бас тэгээд түрээс төлбөрийг нь Хоорий бүгдийг нь төлсөн. Нишингэ болон буурцаг бороо их ороод хорхойд идүүлснээс олигтой юм ургасангүй. Харин энэ өвлийн ургац овоо байдаг. Нишингэ ч сайн ургаж байна. Тэгэхээр үүн дээрээ нэмээд хоёрхон зуун рупи л олбол охиныхоо хуримыг нэг хийлгүүлчхэж болохоор байлаа. Хэрэв Гообар ганц зуугийн дэмжлэг үзүүлээдэхвэл үлдсэн зууг нь Чингүүрсинг, Мангаруу нартай ярилцахад тэд бараг зээлээд өгчих байлгүй. Тэд, Гообарыг хот орон газар олбор долбортой, сүрхий сайн яваа гэдгийг мэдчихээд ойрдоо Хоорийд нэлээд талтай байдаг болсон билээ.

	Нэг өдөр Хоорий Гообарын руу хоёр гурав хоногоор яваад ирэхээр Дханиатайгаа ярилцлаа. Гэвч Дханиа одоо болтол Гообарын хэлсэн өнөөх гашуун үгийг мартаагүй тул Гообараас үхэж байсан ч ганц ч байсаа авахыг хүсэхгүй байлаа.

	Хоорий уцаарлан,

	— Тэгээд бид энэ ажлыг чинь яаж гүйцэтгэх байна аа? гэж асуув.

	Дханиа толгой сэгсрэн,

	— Гообар хэрэв гадагшаа яваагүй байсан сан бол чи яах байсан юм бэ? Тэгж бодоод л хийхгүй юу гэж хариулав.

	Хоорий нэг мөчийн хэртэй чимээгүй сууснаа,

	— Тэгээд одоо яах юм бэ гэдгийг би чамаас асууж байна шүү? гэж лавлуулан асуухад, 

	Дханиа, — Яах нь эрчүүлийн ажил шүү дээ гэж өөрөөсөө зайлуулав.

	Хоорийд бэлэн хариу байлаа. 

	— Хэрэв би үхчихсэн, чи ганцаараа байсан бол яах байсан бэ? Тэгж бодоод чи үүнийг шийд л дээ.

	— Зардал мөнгө гаргах гэж хэцүү санагдаад байгаа бол охиноо ямар ч болов хамаа байхгүй нэг хөгшин юманд өгөөд л явуулчихгүй юу. Өөр яах вэ гэж Дханиа зэмлэнгүйгээр хэлэв.

	— Охиноо хөгшин юманд өгөөд явуулчхаж болох л юм. Үүнд шившиг болоод байх юм байхгүй. Гагцхүү энэ овог удмын дамжиж ирсэн хэв ёсыг тасалж эвдэнэ гэдэг л хэцүү хэрэг. Тэдний удмынхны эгч дүүсийн хуримд гурав дөрвөн зуугаас наашгүй зочид цуглардаг заншилтай. Сүй бэлэг ч зөндөөгөөр нь өгдөг ёстой. Тэгээд л хөгжим, бүжиг, морь мал цөмийг нь хэрэглэнэ. Өнөөдөр ч гэсэн эдний удам овгийнхон хавь ойрдоо үүгээрээ алдартай билээ. Арван хэдэн тосгоны улстай танил талыг хэлэх үү. Ингэхлээр охиноо зүгээр явуулчихвал амьтан хүнээс нүүр хийх газаргүй болно. Үүнд орвол ёстой үхчихсэн дээр. Охиноо зүгээр өгч явуулж хэрхэвч болохгүй. За яах вэ, одоо түүнд жаахан жимсний мод байна. Газар байна, хэсэг ногоо байна. Газраасаа жаахан зарчих юм бол мөн зуугаад рупи олоод авна. Гэвч тариачин хүнд газраас илүү амь гэж байдаггүй. Газрын дэргэд өнөө удам угсаа чинь ч юу ч биш. Тэр байдгаас гурван бийгхээ15 газартай бөгөөд нэгийг нь зарчихвал хоёроор нь яаж ч амьдрах билээ гэж Хоорий бодох болов.

	Өдөр хоног өнгөрсөөр авч Хоорий шийдэж чадсан юмгүй хий бодол болон явсаар л байлаа.

	Ялгуусан бурхны баярын өдрүүд болоод ирлээ. Чингүүрсинг, Патээшварий болон Ноокераамын хүүхдүүд цөмөөрөө сургуулийнхаа чөлөөгөөр гэр орондоо ирцгээлээ. Тэд гурвуулаа англи хэлний сургуульд сурдаг бөгөөд хорь гарцгааж байгаа боловч цаашаа дэвшин их сургуульд сурахын тухайд юу ч дуугардаггүй улс байжээ. Нэг ангид л хоёр нь хоёр гурав нь гурван жил сууцгаасан билээ. Гурвуулаа гэрлэж бараалчихсан улс. Патээшварийн хүү Биндээсарий нь нэг хүүгийн эцэг.

	Тэр гурвын өдөржин хийдэг ажил нь гэвэл хөзөр тоглох, бханга уух, хээнцэрлэж аваад хэсэж хэрэхээс өөр юмгүй билээ. Тэд өдөрт хэдэн удаа Хоорийгийн үүд рүү ширтэн ширтэн урдуур нь холхидог бөгөөд Соонааг ямар нэг ажлаар орж гарахад нь шохоорхон харцгаадаг билээ. Тэр өдрүүдэд Соонаа Гообарын авчирч өгсөн байдаг л ганц саарийгаа өмсдөг байж. Эд бүхнийг харахад тариа ногоог хайргүй цохиж унагаадаг мөндрийн хар үүл шиг санагддаг нь Хоорийгийн дотор хорсол эгдүүцэл төрүүлнэ.

	Нэг өдөр тэр гурав Хоорийгийн нишингээ услахаар очсон худаг дээр бие хаагаа угаацгаахаар очлоо. Соонаа эцэгтээ ховоо авчирч өгөөд явлаа. Энэ өдөр Хоорийгийн цус машид их хөөрөн бадарлаа.

	Тэр оройдоо Хоорий Дулаарий авгайнд очлоо. Эмэгтэй хүний сэтгэл уян зөөлөн байдаг болохоор арга учраа яривал сэтгэл зүрх нь уярч бага хүүтэйгээр мөнгө зээлэх болов уу гэж горьджээ. Харин тэгсэн Дулаарий урдаас нь зовлон жаргал тоочиж эхлэв.

	— Энэ тосгонд надаас юм зээлээгүй хүн, айл гэж алга. Чингүүрсинг хүртэл хорин рупигийн юм авчихсан. Тэгсэн мөртөө эргүүлж өгнө гэдгийг мэддэг хүн нэг ч алга. Тэгэхлээр надад мөнгө яаж байх билээ гэж ярив.

	Хоорий улам учирлаж, 

	— Та их буянтай хүн. Та л надад мөнгө эс зээлбэл би амьд явах аргагүй боллоо. Чингүүр, Патээш нар газар дээр минь л шүлсээ залгиж суух шиг байна. Энэ бол эцэг өвгөдөөс минь уламжилж ирсэн гал голомтын тэмдэг болохоор үүнээсээ салчихвал хаана яаж амьдрах билээ. Хүний сайн үр эх эцгийн гал голомтыг сэргээдэг юм гэсэн. Би ч эцэг эхийн гал голомт руу ус хийсэн босоо ороолон үр заяасан юм шиг байна аа гэвэл, 

	Дуулаарий, — Хоорий минь, бурхан өршөө. Үнэнээ хэлэхэд энэ удаа надад даанч юм алга. Авсан хүн өгөхөө мэдэхгүй болохоор би яах ч аргагүй болчхоод байна. Байгаа бол өгөлгүй яах вэ. Чи ямар хүний хүн биш. Соонаа чинь миний охин байхгүй юу. Гэсэн ч надад яах ч арга алга. Танай дүү Хийраа байна, шар авна гэж тавин рупи авсан. Одоо болоход мөнгө байтугай, өөрөө ч алга болсон. Гэрийнхэнд нь хэлэх гэхээс хэрүүл шуугиан болчих гээд байх юм. Шообхаа ч гэсэн харахад төлөв томоотой хүн шиг мөртөө бас авсан юмаа өгөхөө мэддэггүй хүн. Тэгэхлээр үнэхээр байхгүй юмыг чинь юуг нь өгөх билээ. Хүн бүхний аргагүй байдлыг нь хараад л дуугүй яваад байх юм. Энэ хүмүүс чинь гэдсээ л нэг муу хагас дутуу тэжээхээс өөр юм алга. Газар эдлэнгээ зарж борлуулаад мөнгийг минь өг гэж би хэнд ч хэлж чадахгүй юм. Юу ч үгүй гэхэд хүнд бас эвлэрэл журам гэдэг юм байх хэрэгтэй гээд Дулаарий Хоорийгийн чихэнд шивнэж, — Энэ Патээшварийн хүү ойрдоо танай түүгээр баахан эргэлдээд байна шүү. Тэр гурав гэдэг чинь бүр нэг үс хөрс нийлсэн адилхан гурав байгаа юм. Тэднээс сэрэмжтэй байх хэрэгтэй. Эд нар чинь хотынхон болчихсон болохоороо хөдөөгийн амьдрал ёсыг ер хэрэгсэхгүй улс шүү. Хөдөөгийн хүүд л хүнийг эргэж хүндлэх, хүнээс ичих зовох зан үйл байдаг юм. Энэ хотынхныг яг асман бух л гэж санаарай. Манай Каусильяа сая хадмынхаасаа ирээд энд хэд хонож байсан л даа. Би эднийг ирснийг хараад шалавхан гэгч нь хадмыг нь дуудаж ирүүлээд хамт явуулчихсан. Түүнийг тэгж л өдөр шөнөгүй харж сахиж байх гэж түвэг гэж аминчилсан байдлаар ярилаа.

	Хоорийг инээмсэглэн байгааг харж тэр улам хөөрч,

	— Хоорий минь инээх юу байх вэ. Бас нэг юм ярья. Чи ч гэсэн багадаа бас тийм ч таг хүн биш байсан шүү. Хоосон шалтаг гаргаад л манай дэлгүүрээр өдөрт хорь гучин удаа л орж гардаг байсан. Харин би чам руу нэг ч удаа нүүр өгч хардаггүй байсан, тийм биз дээ? гэвэл, 

	Хоорий, — За битгий худлаа яриад бай. Намайг орж гарахыг чи өөрөө л хийдэг байсан шүү дээ. Болжмор нэг удаа будаа түүчхээд л тэр хашаанаасаа сална гэж үү дээ?

	— Яв, хар худалч.

	— Нүдээрээ ч хардаггүй байсан л даа. Харин тэгэхдээ сэтгэлээрээ хардаг байснаар барахгүй дуудаж даллаад байдаг байсныг нь яана гээч.

	— За боль, Хоорий минь. Тэгэхлээр чи бид хоёр чинь сэтгэлтэй хонгорууд болчхоод л яваад байсан болж байна уу? Чамайг байн байн эргэлдээд байдгийг чинь хараад би бас өрөвдөөд л байдаг байсан. Гэхдээ харин чи дурлачихмаар тийм сайхан залуу байгаагүй нь харамсалтай гэв.

	Хусээний нэг байсааны давс авахаар ирлээ. Инээдэм яриа зогсож орхилоо. Хусээнийг явсны дараагаар Дулаарий үг өдөж,

	— Чи Гообарынд яагаад очдоггүй юм бэ? Уулзаад ирвэл лав юм олдох байлгүй гэж асуув.

	Хоорий гутрангуй байдлаар, 

	— Тэр юу ч өгөхгүй ээ. Хүн хэдэн мөнгө олохоороо зангаа хувилгадаг шүү дээ. Би ч уг нь нэг очоод ирье гэж бодсон юм. Гэсэн чинь Дханиа зөвшөөрөхгүй юм. Түүнийг яв гэхээс нааш явчихвал эргэж ирээд энэ гэрт чинь тогтож суухын аргагүй болно. Та түүний занг ямар эс мэдэх биш дээ гэв.

	— Чи ч бүр түүний боол болж гүйцээ шив дээ гэж Дулаарий ширвэхэд Хоорий, 

	— Чи надаар үргэлж дамшиглаад байдаг байсан шүү дээ, тэгээд л би өөр эхнэр авсан билээ.

	— Хэрэв чи үнэхээр миний боол болохыг зөвшөөрч байсан бол би чамд үнэ хаяж болох л байсан.

	— Одоо тэгвэл оройтох юм юу байна. Одоо үнэ хаяхгүй юу? Намайг хоёр зуун рупигээр авахад үнэтэй биш шүү.

	— Чи Дханиад хэлчих юм биш биз?

	— Би тангараглая.

	— Хэрэв хэлсэн байвал?

	— Миний хэлийг тас огтлоорой.

	— За тэгвэл явж ажил явдлаа цэгцэл. Би хоёр зуун рупи өгөмз.

	Хоорийгийн сэтгэл хөөрөхдөө юу ч дуугарч чадсангүй дэмий Дулаарийн хөлд унав. Дулаарий шалавхан зайлан хөдөлж,

	— Чиний ийм занд л би дургүй хүрээд байдаг юм. Би рупигээ жилийн дотор хүүгийнх нь хамт чихийг чинь мушгиж байгаад авна шүү. Чи тийм их үнэнч биш шүү, харин би цаад Дханиад чинь итгэдэг юм. Бандид чамд их уурлаж байна гэдгийг чинь би дуулсан. Чамайг энэ тосгоноос гаргаж чадахгүй бол брахман болоорой май гэж байна гэсэн. Чи Силиаг одоо бас юу хийгээд л гэртээ хадгалаад байгаа юм бэ дээ. Түүнийг агуулж л хэрэг удаж суухын хэрэг юу байна гэхэд нь, 

	— Дханиаг байлгана гээд байхаар чинь би яах билээ.

	— Бандид Баранаси явж нэг их номтой бандидатай уулзсан гэл үү? Тэр чинь таван зууг өгвөл нүглийг нь наманчилж өгч болно гэсэн гэнэ. Ийм тэнэг юм ч байх гэж. Үнэхээр л шашин ёс эвдэрсэн юм бол мөнгө сангаар байтугай юугаар ч гэсэн наманчилж болдог юм уу? Хэчнээн ч буян ном айлтгуулаад хүн гараас нь ус уухгүй бол ямар хэрэгцээ байна.

	Хоорий тэндээс гэр лүүгээ явлаа. Сэтгэл нь нэлээд хөөрүү байлаа. Амьдралдаа ийм баясал хөөртэй байсан удаагүй билээ. Замдаа Шообхаагийнхаар орж түүнийг хуримын хэлэлцээрт явахын тулд бэлтгэлтэй байхыг хэлэв. Тэндээс хоёулаа гарч хуримын хэлэлцээ хиймээр бэлэгтэй сайн өдөр асуухаар Даадаадийнийн рүү очлоо. Дараа нь Хоорийнд ирж хуримын хэлэлцээрийг хэрхэн явуулах тухай ах дүү хоёр зөвлөлдөн ярилцлаа.

	Дханиа гарч ирээд,

	— Шөнө дунд болчихлоо. Хоол ундаа идчихээд дараа нь болохгүй юу? Дэмий донгосоход чинь бүтэн шөнө ч байна гэхэд Хоорий түүнийг тэр ярианд оролцохыг уриалж, 

	— Хуримын өдөр сарыг бандид гуайгаас асуугаад л тохирлоо. Одоо харин ямар ямар зүйл хэрэгтэй болохыг чи яриач, Дханиа минь. Надад ердөө мэдэх юм алга гэлээ.

	— Мэдэх юмгүй юм бол юугаа ярих гэж суугаад байгаа юм бэ? Рупи байсааныхаа аргыг олоогүй байж харганын ноос түүнэ гэх шиг юм ярьж сууна уу?

	— Чамд олсон олоогүй нь ямар падтай юм бэ? Зүгээр л юу юу хэрэгтэй болохыг хэлээд аль?

	— Би тэгж харганын ноосоор эсгийг хийшгүй.

	— Манай эгч дүүгийн найр хуримд юу юу орж байлаа? Түүнийг л дуугүй хэлээд ац.

	— Тэгээд чи мөнгө олсон юм уу?

	— Олохгүй яах юм бэ. Тэгээгүй бол ямар бханга уусан биш ингэж ярьж суухын хэрэг юу байна.

	— За тэгвэл урьдаар очоод хоолоо идчих. Тэгээд дараа нь тавтай ярилцъя.

	Дханиа, мөнгөний талаар Дулаарийтай ярьж тохирсон гэдгийг дуулаад ярвайн,

	— Түүнээс авсан урьдах мөнгөө өдий болтол төлж дуусаагүйг хэлэх үү. Тэр өлөгчин ч одоо ёстой санаанд орсноороо л хүү авна гэж байгаа биз гэж асуув.

	— Одоо яая, гэхэв дээ. Өөр өгдөг хүн хаа байна?

	— Үүгээр шалтаг барьж та хоёр инээж маасганаж байгаад ирэв үү? Хөгширсөн хойно орхиж болдоггүй яасан хэцүү дурлал бэ?

	— Дханиа минь, чи заримдаа бүр хүүхэд шиг юм ярих юм. Над мэтийн навсарчихсан юмтай чинь тэр бас тэгж инээж хөхөрч суух гэж үү дээ. Тэгэх нь байтугай эгц харах уу даа?

	— Чамаас өөр тэр лүү явдаг хүн хэн байгаа юм бэ?

	— Дханиа минь, чи юу гэж бодно. Түүний чинь өмнө их их амьтад хүртэл духаа цоортол мөргөдөг юм байхгүй юу? Тэр чинь тэр чигээрээ буяны тэнгэр.

	— Тэр чинь жингэнээд л чи дөрвөн тал найман зовхист нь гарч ээрүү дунгуй шиг болж эргэлдэв үү?

	— Тэр жингэнэсэн юм байхгүй. Ёстой л хатуу ам авч байж тавьсан даа. 

	Хоорий хоолоо идэхээр орж Шообхаа гэр лүүгээ явлаа. Соонаа Силиагийн хамт гарч ирлээ. Тэд хаалган дээрээс саяны яриаг бүгдийг нь сонсжээ. Түүнийг хуримлуулахын тулд Дулаарийгаас хоёр зуун рупи зээлж авах гэж байгааг дуулаад дотор нь харанхуйлах шиг болжээ.

	Тотгоны хонхорт тавьсан бяцхан зул сүүмэлзэн гэрэлтэж хажуу ханаа тортогтуулан харлуулна. Хоёр шар нь тэвшнийхээ дэргэд тэжээлээ идэн зогсоход нохой нь үүдэн дээрээ сүүлээ шарвагануулан хэвтэж шавхруу горьдон сээтэлзэнэ. Хоёр охин шарнуудын дэргэд ирж зогслоо.

	Соонаа, — Чи юм дуулав уу? Даадаа миний хуримд зориулан Дулаарий авгайгаас хоёр зуун рупи зээлж авч байгаа гэнэ.

	Силиа энэ гэрийн байдлыг нэг нэгэнгүй сайн мэддэг болсон ажээ.

	— Өөртөө мөнгөгүйгээс цааш одоо яая гэх вэ дээ.

	Соонаа өмнөх өндөр хар мод руу ширтэн байж,

	— Би эцэг эхийгээ ийм өр зээлд унагаахыг хүсэхгүй байна. Эцэст нь тэд маань юугаараа төлөх юм бэ? Урьдах өрөө яая гэж байхад дээр нь хоёр зууг авчихна гэдэг чинь дааж давшгүй хэрэг байгаа биз дээ гэж асуув.

	— Сүй өглөггүйгээр хүмүүсийн хурим найр хэзээ болж байлаа, эргүү минь. Сүй бэлэггүй бол зөнөчихсөн хөгшин юм л олдох байх. Хөгшин юмтай хамт явмаар байна уу?

	— Юу боллоо гэж хөгшин юмтай хамт явах билээ. Ухаан нь Гообар ах хэнээс ч ямар ч сүй бэлэг авалгүйгээр Чуниаг аваад ирсэн болохоор бас хөгшин болж байгаа хэрэг үү?

	— Үүнд чинь эцэг өвгөдийн нэр баларч байгаа юм шүү дээ.

	— Тэгвэл би, хэрэв та нар ганц ч болсон байсааны сүй бэлэг авах юм бол би түүнтэй суухгүй гэж Соонаа рийваалийхэнд хэлнэ дээ.

	Соонаагийн хурим Сонаарий тосгоны нэг баян тариачны хүүтэй болохоор тохиролцсон билээ.

	— Хэрэв тэр чинь танай эцэг өгч, манай эцэг авах юм бол би яах ч эрх байхгүй шүү дээ гэж хэлбэл яах бил ээ?

	Соонаагийн Раам сум гэж бодож байсан зэвсэг нь одоо болоход хулсан таяг шиг санагдав. Мухардсан байдлаар өгүүлрүүн: 

	— Би түүнд юу ч болсон нэг хэлээд үзье гэж боддог юм. Хэрэв тэр надад өөрийгөө ямар ч эрх байхгүй гэж хэлбэл Гоомдий гол эндээс тийм ч хол биш шүү дээ. Би түүнд л унаж үхэхээс өөр арга байхгүй. Муу аав, ээж минь намайг өдий болгох гэж яаж зүдэрч махаа идлээ. Тэгэхэд би түүний нь ач хариу болгож гэрээсээ гарахдаа бас өр зээлийн ачаагаар дарж хаячхаад гарах гэж үү? Ийм муухай юм гэж яасан ч байж болохгүй. Эд нар маань сохор зоос яаж зовж тарчилж байж олж байна вэ. Өнөөдөр мөнгө хүүлэгчдийг цаана наагуур нь орж байж аргалаад мөнгө зээллээ гэж бодоход маргааш зарц боол нь болно. Ингэж эцэг эхээ хүний боол зарц хийсэнд орвол живээд үхчихсэн нь хавьгүй дээр. Тэгвэл гал голомт маань аврагдан үлдэж эд нар минь зөвхөн л бор ходоодныхоо төлөө л зовж явах болно. Эцэг эх маань намайг үхчихлээ гэж миний хойноос хэд хоног уй гашуу болж хэцүү л юм болно биз. Тэгэхдээ л үхсэнтэйгээ адил үхэж болдоггүй юм болохоор тэгсхийгээд л гайгүй болно биз, өөр яах вэ. Харин миний хуримыг хийлгэх гэвэл насан туршаа уйлах болно. Хоёр зуу нь хоёр гуравхан жилийн дараагаар дөрөв таван зуу болж орхино. Эцэг минь ийм их мөнгө хаанаас олох билээ.

	Ингэж ярьж байх зуураа түүний царайд ер бишийн их шуударсан зориг төгөлдөр байдал илтэд харагдаж байлаа.

	Силиа энэхүү үгийг сонсож сэтгэл нь ихэд хөдөлсөндөө Соонааг тэврэн авч,

	— Чамд ийм ухаан хаанаас оров, Соонаа минь. Харахад чи чинь их л гэнэн томоогүй юм шиг байдаггүй бил үү? гэж асуув.

	— Үүнд ухаан ороод байх юм юу байдаг билээ. Би нүдгүй сохор эргүү амьтан юм уу? Хоёр зуугаар хуримаа хийгээд наргичхаж болж гэхэд хоёр гурван жилийн дараагаар эцэг эх минь яах бил ээ? Тэр үед энэ чинь хоёр гурав дахин их болчихсон байх болно. Тэгтэл бас Руубаагийнхад бас хоёр гурван зууг олох хэрэг гараад ирнэ. Байдаг ийдэг газар эдлэнгээ зарж хаячхаад гудамж элээн гуйлга гуйж явах хэрэг үү? Үүнд орвол би амиа өгөөд л өнгөрсөн нь хол дээр юм биш үү? Харин тэгэхээр, юу ч болсон урьдаар нэг очоод сүй бэлэгт чинь юу ч өгч чадахгүй гэж хэлээд үзвэл яах бол. Эсвэл тэднийг дуудаж ирүүлээд хэлчих үү? Очиж хэлнэ гэдэг бас хэцүү байна. Ир гэж хэлүүлээд хэлж суух ч бас ичмээр байна. Ингэхээр чи л миний энэ үгийг тэдэнд очоод хэлээд аль. Тэгээд юу гэхийг нь л сайн сонсоорой. Эндээс нэг их хол юм алга. Тэрүүхэн тэртээх тосгон шүү дээ. Тэр чинь заримдаа ч малаа аваад наашаа гараад ирсэн байдаг юм. Нэг удаа манай тариа руу мал нь орчхож, би нэг их хараасан. Тэгэхэд миний өмнөөс алгаа хавсран мөргөөд л байснаас өөр яаж ч чадаагүй билээ. Мартсан, чи ойрдоо Маадаатай уулзсан уу? Брахманчууд түүнийг удам угсаандаа авахгүй байгаа гэсэн гэвэл, 

	Силиа, — Тэд удам угсаандаа байлгахгүй гэсэндээ биш, тэр хөгшин бандид нь сохор зоос зарахгүйдээ байгаа юм гэсэн. Түүнд мөнгө л олдож байвал бусад юм хамаа байдаггүй хүн. Хөөрхий Маадаа ч өнөө маргаашдаа тариа цайлгах гэж л үхэж байх шиг байна.

	— Чи түүнийг одоо болтол орхиж болдоггүй яасан юм бэ? Овог удам дотроосоо нэг таарсан юмтай суучхаад сэтгэл тайван амьдарч суух юм биш үү? Тэгэхэд тэр чамайг яах ч үгүй шүү дээ.

	— Үгүй ээ, тийм биш. Тэр чинь одоо болтол миний хойноос үхсэн чигээрээ яваа хүн. Ямар сайндаа л би хаяж чадахгүй байх вэ. Бусад хүний хувьд тэр бурхан бай, буг бай, бандид бай, юу ч бай хамаа алга. Харин миний л хувьд бол хөлд минь унасаар байгаа өнөө л муу хөөрхий Маадаа минь хэвээр байсаар байгаа юм. Тэр өөрөө брахман ч бай, брахман хүүхэнтэй гэрлэдэг ч бай би түүнд нь юм бодохгүй. Ямар ч брахман эмэгтэй над шиг түүний сэтгэлд тохирч таарахгүй нь мэдээж билээ. Тэр шашин төрийн хавчлагад орж намайг түр хаяж ч болно. Тэгэхдээ л нэг цагт эргээд ирэхийг нь харах нь магад.

	— Ирээд өнгөрчихсөн юм биш үү? Эргэж ирнэ гэж бодоод байвал дэмий байх аа.

	— Эргэж ирэхгүй байсан ч яах вэ дээ. Түүнийг дуудах гэж хэн явах билээ. Хүн хүний шашин ёс хүн хүндээ л байх шүү дээ. Тэр өөрийн эвлэрэл ёсоо эвдэж байхад би бас эвдэж байх нь юу билээ.

	Маргааш өглөө нь Силиа Сонаарий тосгон руу эртлэн гарах гэтэл Хоорий саад болов. Дханиагийн толгой өвдсөн тул түүний оронд ногоо услах ажил даалгагдсанаас яаж ч болсонгүй. Харин үдээс өмнө ажлаа багтааж зав гаргаад явлаа.

	Үдээс хойхон Хоорий худаг дээрээ ирвэл Силиа байдаггүй. Уур хилэн нь бадарч, 

	— Энэ Силиа хааччихаа вэ, байн байн хаашаа алга болчихдог болоод байгаа юм бэ? Яагаад ажил хийх дургүй болчих оо вэ? Хаашаа явсныг нь чи мэдэв үү, Соонаа гэж асуув.

	Соонаа шууд хэлэхээсээ зайлсхийн,

	— Би хаа очсоныг нь мэдсэнгүй. Угаалгачингийнд очиж хувцас угаана гэж байсан бодвол тийшээ явсан юм бол уу? гэв.

	Дханиа орон дээрээсээ өндийх зуураа,

	— За дуугүй бай. Би ногоог чинь услалцаад өгье. Ажил хийхгүй гээд байгаа хүнд уурлаж уцаарлаж суугаад яах вэ. Юм өгөхөө л больчихгүй юу гэв.

	— Тэр манайд байдаггүй гэж үү. Түүнээс болж бид бас тосгон даяар нэр нүүргүй болоогүй гэж үү.

	— За яах вэ тэгээд л байгаа юм бол гэрийнхээ нэг мухарт байлгасны үнэ өртгийг нь л авч байхгүй юу.

	— Тэр миний гэрийн мухарт биш ээ, бүхий л гэрийг минь эзэгнэж суугаа хүн.

	— Тэгвэл бүх гэрийн хөлс гээд л сард тавь жараар нь авахгүй юу?

	— Гэр орны хөлс хүч авах ч яах вэ. Манайд байж байгаагийн хувьд ийш тийшээ юманд явахдаа ядаж хэлээд явахад яадаг юм бэ? Өнөөдөр ирвэл хаа оччихоод байгааг нь би асууна аа.

	Худаг дээрээ очин ховоогоор усаа татаж эхлэв. Дханиаг тэр бээр эс ирүүлэв. Руубаа ногоо усалж эхлэв. Соонаа хамар засаж ус тогтоох зуураа Силиа ер нь юу болж яваа бол гэхээс дотор нь догдлон тэсэж ядсан нүдээр Сонаарий тосгон руу ширтсээр байв. Яах бол гэсэн эргэлзлийн сацуугаар бүтэх ч болов уу гэсэн горьдлого ч байлаа. Тэгэхдээ горьдохоос эргэлзэх нь илүү байлаа. Энэ хүмүүс мөнгө олоод эхлэхээрээ яагаад бусад хорвоог мартаад эхэлдэг юм бэ. Мөнгө хөрөнгөтэй болох тусмаа юунд ингэж шунаж байна вэ. Гаурий Махтоо ч яах вэ бүр хэлэлцээтэй шунаг амьтан. Харин Матураад жаахан бодох ухаан бий. Гэхдээ л эцгийн хэлсэн үгийг зарлиг гэж бодох хүн. Тэр зөвшөөрөхгүй бол Соонаа ч зөвшөөрөхгүй. Хэрэв тэр зөвшөөрөх юм бол Соонаа түүний улыг нь угааж уухад бэлэн байна. Өөрийнхөө эцэг эхийг ч өргөж асарч байгаагүй тийм дотно сэтгэл хайраар хандах болно. Бүтээгээд ирвэл Силиагийнхаа ачийг яаж хариулна вэ? гэж Соонаа дотроо бодоход нүдэнд нь ямар нэг ирээдүйн амьдрал жирэлзэн харагдах шиг болж хацар үл мэдэг улайсныг нь харвал өөрийнхөө бодлоос өөрөө ичсэн бололтой.

	Харин Силиа өдий болтол яагаад алга байдаг бил ээ? Тийм их л хол газар биш. Тэд нар нааш нь явуулахаа байчхав уу?

	Еэ гялай, тэр ирж явна. Харин тэгэхдээ их нунжгар удаан явж байдаг нь юу билээ. Соонаагийн урам хугараад явчихлаа. Байр нь, заяагүй муу новш зөвшөөрсөнгүй. Хэрэв зөвшөөрсөн бол Силиа гүйж цовхрон ирэх ёстой. Одоо Соонаа хурим найр хийнэ гэдэг нэгэнт өнгөрчээ.

	Силиа ирэх нь ирлээ. Худаг дээр ирсэнгүй талбайн ус гүйлгэхээр тэр лүү явлаа. Хоорийг хаачаад ирэв гэж асуувал хэлэх үг үгүйдээ айж яваа нь тэр байж. Соонаа саяын хоёрхон цагийг мөн ч хэцүү байдалтай өнгөрөөв. Ажлаа дуусмагц шалавхан гэгч Силиа дээр гүйж очлоо.

	Дэргэд нь хүрмэгцээ,

	— Чи чинь үхчхэв үү? Харсаар байтал бүр нүд бүлтэрчихлээ гэж асуухад Силиа уцаартайхан дуугаар, 

	— Би тэнд очоод зүгээр унтаж хэвтсэнгүй. Ийм юмыг чинь бас газар сайгүй хамаагүй ярьчихаж болохгүй. Цаг боломжийг нь тааруулах хэрэгтэй байна. Матуураа гол руу малаа бэлчээгээд явж орхиж. Эрж явж явж арайхийж олоод чиний хэлүүлснийг хэллээ. Тэр төсөөлж хэлэхийн аргагүй тийм их баярлаж миний хөлд унаж, — Силиа минь, би Соонаагийн манайд ирэх юм гэнэ гэж дуулсан цагаас хойш баярлахдаа унтаж чадахаа байсан. Тэр намайг нэг удаа харааж загнасан боловч тэр нь надад бурам шиг амттай санагддаг билээ. Харин тэгэхдээ аавыг л яаж аргална даа. Тэр хэн хүний үгийг тоодоггүй буруу өтөлсөн зөнөг байгаа юм гэж ярилаа.

	Соонаа, — Тэр хөгшин нь эс сонсдог бол Соонаа ч бас санаснаа л хийх болно доо. Тэгэхэд харин сүүлдээ л амаа барьцгааж мэднэ.

	— Тэгээд Матуураа тэр дороо малаа орхичхоод надтай хамт гүйсээр Гаурий Махтоо гуай дээр очлоо. Махтоо гуайнх дөрвөн худагтай бөгөөд арван бийгхээ газарт нишингэ тарьдаг айл юм. Махтоо гуайг хараад би бүр инээд хүрчихлээ. Яг л өвсний малтуур шиг хүн юм. Харин их мангар чадалтай байж мэдэлгүй. Эцэг хүү хоёрын хооронд зөндөө яриа болов. Гаурий Махтоо гуай, би юм авна уу, байна уу, чамд ямар хамаатай юм бэ. Чи ийм юм ярьж явдаг чинь юу билээ гэж ярих юм. Тэгэхлээр нь Матуураа, та юм өгч авах юм бол миний хуримыг бүү хий. Би хуримаа өөрөө дураараа хийх болно гэх юм. Сүүлдээ үг ширүүдэж Махтоо гуай шаахайгаа мултлан авч Мартуурааг зодож гардаг байна шүү. Өөр хүн бол ч тэгж их зодуулаад тэсэж амьд гараагүй. Мартуураа хөдлөх ч үгүй таг суугаад байсан чинь сүүлдээ цөхөрч орхиод больж орхив. Хөөрхий амьтан лав тавь жар цохиулсан байх аа. Тэгсэн хэр нь юу ч дуугараагүй. Нүдэнд нь нулимс гүйлгэнэн над руу өрөвдөлтэй нүдээр харан яваад өгөв. Тэгсэн чинь харин өнөө Махтоо чинь над руу бууж гардаг байна шүү. Хараал гэдгийг чинь хөвүүлж алдлаа. Гэвч би түүнийг тэгж хүлцэнгүй сонсож суух юм хаа байх билээ. Түүнээс юунаас нь айх вэ. “Махтоо та сонс! Хоёр гуравхан зуу гэдэг чинь тийм их хөрөнгө мөнгө биш. Хоорий үүнд худалдагдахгүй нь мэдээж. Та авлаа гээд баяжихгүй нь лав. Ийм хэдхэн мөнгө чинь нэг орой найр хуурт зараад өнгөрдөг зүйл. Харин танд ийм алт шиг бэр хэзээ ч олдохгүй гэдгийг л мэдэх хэрэгтэй” гэж би түүнд хэлэв. Соонаагийн нүдэн дээгүүр нулимс гүйлгэнэн,

	— Тэр тийм өчүүхэн юмны төлөө түүнийг зодлоо гэж үү? гэж асуув.

	Силиа, Махтоо хүүгээ чухам юунаас болоод зодох болсон тухай учрыг нуугаад яриагүй өнгөрсөн билээ. Тийм муухай доромжлолын үгийг түүний чихэнд дуулгаад яах вэ гэж бодсон билээ. Гэвч энэ асуудлаас болоод ярихгүй байж болсонгүй. Өгүүлрүүн,

	— Мөн л Гообар ахын асуудал босож ирсэн юм. Хүн шавхруу идвэл олигтойг идэхээс биш, тэр болгоныг хамдаггүй билээ. Сар хиртэхээс биш дэлхий хиртдэггүй ээ гэж Махтоогийн хэлэхэд Матуураа, эцэг минь, муу юмгүй цэвэр айл гэр байдаг уу? Харин ялгаа нь гэвэл заримынх нь ил, заримынх нь далд л байдаг байх гэж хэлэв. Цаад Гаурий Махтоо чинь уг нь залуу байхдаа нэг элдүүрчний охинтой нөхцөж байгаад түүнээсээ хоёр ч хүүхэдтэй болчихсон байсан хүн юм гэнэ билээ. Тэгэхээр хүүгээ үүнийгээ хэлж байна гэж уурласан нь тэр. Нүүр нь улаан чавга шиг минчийтэл чинэрчихсэн, ичсэн уурласан хоёрыг нь яана гэж санана.

	Соонаа, Силиа хоёр гэрийн зүг явлаа. Соонаа толгой дээрээ дүүрэн ногоотой сагс тавьсан авч сэтгэл санаа нь өөр юм руу явчихсан байснаас түүнийхээ хүндийг ч огт анзаарсангүй. Матуураагийн өнөөх эрэлхэг хөшөө өмнө нь сүндэрлэн босож тэр нулимсан хураараа түүний алтан өлмийг услан байхыг хараад хурмастан тэнгэр тэднийг ивээлт өвөр дээрээ өргөн аваад явж байгаа юм шиг дүрслэгдэн бодогдоход сэтгэл зүрх нь баяраар бялхана.

	Тэр шөнө Соонаа маш их халуурлаа.

	Гурав дахь өдөр Гаурий Махтоо бэргэн дэх хүний гараар нэг захиаг Хоорийд ирүүлэв. Захианд ийн бичжээ.

	 

	«Хүндэт нөхөр Хоорий таны амрыг эрье. Үүний урьд бид сүй бэлгийн тухай яриа хийсэн билээ. Сүүлд нь би энэ тухайд аажуу тайвуу сайн бодлоо. Ингэхэд өгч авах юмнаас болж хоёр тал хоёулаа хохирол үздэг нь ил байна. Нэгэнт та бид нар ариун ургийн холбоонд орж байгаа болохоор олны өмнө бие биеийгээ муу нүд болгож байхын хэрэг юү байна. Тэгэхээр чи сүй бэлгийнхээ тухайд санаа бүү зов. Би чамаас юу ч авахгүй гэдгээ бурхны өмнө тангараглаж байна. Харин хуримын ёслолд оролцох хүмүүст л энгийн хоол ундааны дайллага хийж болох юм. Унаа хөсгийн бэлтгэлийг бид хийнэ ээ. Эцэст нь хэлэхэд бид таны сэтгэл зүрхний талархлыг толгой бөхийн хүлээж авахдаа бэлэн байна»

	 

	гэжээ.

	Хоорий захиаг уншуулмагцаа дотогшоо гүйн орж Дханиадаа сонсгох зуураа баярласандаа болоод хүүхэд шиг дороо цовхорч байлаа. Гэвч энэ үед Дханиа ямар нэг өөр бодолд живсэн байсан учир сайн анхаарсангүй. Нэг мөчийн дараагаар, 

	— Энэ ч яах вэ, Гаурий Махтоо гуайн сайхан сэтгэл гэж үзэж болох юм. Гэхдээ бид өөрсдийнхөө нэр төрийг бодох хэрэгтэй. Биднийг хорвоо юу гэх бил ээ? Рупи байсаа гэдэг чинь гарын угаадас. Үүнээс болж удам гарлынхаа нэр төрийг түймэрдэх гэж үү? Бид чадах ядахынхаа хэрээр өгөх л хэрэгтэй. Махтоо гуай авах ч хэрэгтэй болно. Ингэхлээр чи одоо хариу захиа явуулж,

	— Эцэг эхийн цуглуулсан юманд охин үр хуруу дүрэх өчүүхэн ч эрх байхгүй гэж үү? гэдгийг бич. Үгүй ер нь бичиж бариад ч яах вэ, би тэр захиа авчирсан хүнд чинь очоод хэлээд явуулчихъя гэж ярив.

	Хоорий яах учраа олохгүй алмайран зогсож байтал Дханиа гарч давхин элч дээр очиж Махтоогийн тэрхүү өгөөмөр сайхан сэтгэлийн хариуд тусгүйвтэрхэн муу юм хэлүүлж орхилоо. Дханиа захиа авчирсан хүнийг цийдмээр дайлж салах ёс гүйцэтгэн үдэж гаргалаа.

	Тэр хүнийг явсны дараагаар Хоорий, — Чи юу хийж байгаа нь энэ вэ, Дханиа минь? Чиний занг би ер ойлгохгүй юм. Нэг бол чи түрүүлж явдаг, эсвэл хоцорч явдаг. Эртэд хэлэхдээ хэнээс ч энэ тухайд ганц ч байсаа бүү зээл. Сүй бэлгийн тухай ярихгүй гээд л надтай маргаад байсан. Тэгсэн бурхны авралаар Гаурий ийм захиа бичээд ирүүлэхтэй зэрэг удам гарал нэр төрлөө дурсаад босоод ирдэг. Тэгээд одоо яах болж байна аа? гэж уурсангуй асуув.

	Дханиа, — Хүний хэр ёст тааруулна гэдэг үгийг чи мэдэх үү? Нэг үед өөрийнхөө сүртэй хүчтэйг гайхуулах гэж байсан Гаурий өнөөдөр болоход сайн сэтгэл гаргах болчихоо юу? Хорыг хороор гэж байдаг юм. Хорыг тосоор хариулж болдоггүй.

	Хоорий хөмхий зуун,

	— Тэгвэл, чи л одоо сэтгэл чадлаа гаргаарай. Хаанаас ямар мөнгө олж ирэхийг чинь би хараад сууж байя.

	Дханиа нүдээ хялалзуулан ширвэж, 

	— Мөнгө олно гэдэг чинь чиний ажил болохоос минийх биш гэж шууд хариулав.

	— Би тэгвэл Дулаарийгаас л авна даа.

	— Авах л үгүй юу, түүнээсээ. Хэнд ч хүү төлдгөөс цааш хэнээс ч авсан хамаа юу байна. Живж үхэхэд нуур, Гангаа хоёр адилхан шүү дээ.

	Хоорий гэрээс гарч гансаа сорон бодол болон суулаа. Хэчнээн аятайхан мултарчихаар юм гарч ирэв ээ. Тэгэхэд энэ Дханиагаас л бүрмөсөн болж орхилоо. Энэ дандаа зөрж байна шүү. Энэ новшийн тахил нь өнөөдөр ямар талдаа өрөгдчихсөн байв аа? Гэр орныхоо байдлыг ч хараад юм санадаггүй байна шүү даанч яав даа.

	
ХОРИН ТАВ

	Эхнэргүйгээр амьдрахад бэрх болж Бхоолаа хоёр дахь хуримаа хийлээ. Чуниа байхдаа ядаж аяга тавгийг нь дөхүүлж өгдөг байж. Түүгээр ч барахгүй хоол ундыг нь болохлоор дууддаг байж. Одоо тэр Чуниа нь байхгүй болохоор хөөрхий амьтан бүр өнчирч гүйцжээ. Бэрүүд нь юун түүнийг асарч харах нь байтугай урьдах гэрийн жаахан ажилдаа сэхээ авахгүй даруулна. Ингэхлээр нэг юм олж авах нь туйлаас чухал болсон юм санжээ. Азаар харин нэг залуухан бэлэвсэн хүүхэн дайралдав. Нөхөр нь нас бараад гурван сар болж байгаа юм гэнэ. Нэг дагавар хүүтэй. Бхоолаад зөөлхөн жулц болж яаралтайхан гэгчээр агнан авчээ. Дахин гэрлэх хүртлээ тэр гэр орны дотор эрх мэдлээ бүрэн алдаж гүйцжээ. Одоо ч гэсэн энэ орны бүх юмс бэрүүдийн гарт атгагдаж байна. Тэд санасан зоргоороо хүссэн юмаа хийж сууна. Жангий эхнэрээ аваад Лаканау руу явсан цагаас хойш гэр орны хэмжээгүй эрхт эзэн авхай нь Каамдаагийн эхнэр болжээ. Тав зургаахан сарын дотор гуч дөчин рупи гартаа хийж авчээ. Сээр хагас сүү хулгайгаар зарж мөнгийг нь хувьдаа хармаалж сууна. Одоо нэгэнт хэмжээгүй эрхт авхай болсон хойно хадам эцэг түүнд яаж ч үл чадна. Хадам эцэг нь бэрээ, хэлж ярьж, эрхэндээ байлгах санаатай. Бэр түүнийг нь үзэн ядна. Ингэхлээр энэ хоёрын хоорондох эв түнжин өдөр ирэх тутам муудаж сүүл сүүлдээ хэрэлдэх цуугилдах ч бодов. Энэхүү хэрүүл зөрөөн нь эцэстээ очиж бүр орон гэр тусгаарлахад хүргэх боллоо. Өрх гэр салж өмч хөрөнгө хуваах асуудал хэрүүл зодоонгүй болж байсан удаа аль дивангарын үеэс үгүй билээ. Энд ч бас ийм зуршлыг дагацгаасан гэнэ. Каамдаа залуу хүн. Бхоолаа уг нь эцгийн хувиар хүү хүүхнүүдийнхээ дунд нэлээд нэр сүртэй байсан авч хүүгээсээ залуу авгай авчирчихсан нь нэр хүндээ тэднийхээ дунд барж гэр орондоо байх эрхгүй болжээ. Каамдаа эцгийгээ түүнтэй суухыг огтхон ч зөвшөөрдөггүй байв. Тэр Бхоолааг зандран хэд өшиглөн гэрээсээ гаргажээ. Гэр орныхоо юманд ч гар хүргэсэнгүй. Тосгонд Бхоолааг өмөөрч хамгаалах хүн нэг ч байсангүй. Шинэ гэрлэлт нь түүнийг нэр хүндгүй болгожээ. Тэр бээр нэгэн модны ёроолд шинэ эхнэрийнхээ хамтаар арайхийж үүр цайлгаад өглөө болмогц Ноокераамынд очиж гомдол зарга мэдүүлэв. Бхоолаагийн тосгон ч Ноокераамын мэдэлд байдаг тулд мэдүүлж дуулгах ганц хүн нь энэ л билээ. Ноокераам, Бхоолааг өрөвдөж сүйд болохдоо ч яах вэ. Гол нь нэг шинэ царайлаг хүүхэн хараад тэдэнд ивээл үзүүлсэн сүрхий хүн боллоо. Тэр үнээнийхээ хашаанд нэг муу өрөө султгаж тэдэнд гаргаж өглөө. Тэднийд малдаа тэжээл өвс бэлтгүүлэх, үнээ малаа арчлуулж маллуулах хүний хэрэгцээ байсан тул Бхоолааг сарын гурван рупи болон хагас сээр тарианы хөлстэйгөөр зарц болгон тавилаа.

	Ноокераам бол палдгар бүдүүн, урт хамартай, онигор нүдтэй, хар царайтай хүн билээ. Урт Тюрбан зангидаж элбэг цамц өмсөх бөгөөд өвөл гадуур гарахдаа зузаан нөмрөг хөдөрдөг билээ. Тэр бээр тос түрхүүлэн илүүлж маажуулахдаа дуртай тул хувцас хунар нь тос шороонд нэвтрэн явдаг ажээ. Тэднийх нэлээд том айл юм. Ах дүү долуулаа үр хүүхдийнхээ хамтаар цөм түүний нэр сүрийн доор нэг доор амьдарцгаана. Хүү нь дөнгөж есдүгээр ангид англи хэл суралцдаг боловч одоогоос том түшмэлийн маягаар амьдрахыг хичээн шаардана. Ноокераам Раая Саахаваас дөнгөж арван хоёр рупигийн цалин авах боловч зарлага зуугаас доош огт үл бууна. Тийм учраас тэр савартаа орсон тариачныг шүүсийг нь хаттал шахахаас нааш тавьдаггүй билээ. Раая Саахаваас зургаахан рупи авдаг байсан анхныхаа үед тэр тариачдыг тийм хэрцгийгээр шахаж зулгаадаггүй байжээ. Арван хоёрыг авдаг болоод ирэхлээрээ л шунал, хилэн нь улам нэмэгдэж ирэх болсноос Раая ч хөлс мөнгөө цааш нь нэмэхээ больжээ. Тосгонд бүх хүмүүс түүний дарамтыг ямар нэг хэлбэрээр хүлээхээс л өөр аргагүй байдаг билээ. Тэгэх нь байтугай Даадаадийнэ, Чингүүрсинг нар ч түүнийг зусардан гүйх болдог. Харин Патээшварий л түүний хөлийг дэгээдэхдээ бэлэн байдаг хүн билээ. Ноокераам, би брахман хүн учир хэн нэгэн хүнийг санасан цагтаа алган дээрээ бүжүүлэх чадалтай гэж бардамнадаг бол Патээшварий би үзгийнхээ үзүүрээр хэнийг ч гэсэн бүжүүлж чадах бөгөөд зарга зайдангийн талбар дээр миний өмнө гишгэх хүн байхгүй гэж бардамнадгаар барахгүй би аль нэгэн ядарсан газрын эзний зарц биш, харин наран үл жаргах Их британийн эзэнт төрийн түшмэл хүн билээ гэж ихэмсгээр бодож явдаг хүн ажээ. Ноокераам сард зөвхөн нэг удаа мацаг барьж тавхан брахманд мандал өргөдөг бол Патээшварий арван таван болгонд үнэн ёсны судар уншуулж арван брахманд мандал өргөдөг ажээ. Ноокераам их хүүгээ, эрдэм сургуульдаа нэлээд авхаалжтайг нь хараад арав төгсөхөөр цаана наагуур нь гүйж байгаад нэг олигтойхон түшмэлийн суудал олоод өгчих юм сан гэж хүсдэг ажээ. Иймээс ч мужийн түшмэлд улирал улирлын мэнд хүргэж бэлэг хадаг явуулдаг байж. Өөр бас нэг асуудлаар Патээшварий, Ноокераамаас давуутай байдаг байж. Энэ нь юу билээ гэхээр Патээшварий бэлэвсэн хүүхэн Кахаариныг тэтгэж дэмжиж байдаг буянтай сайн хүн гэгдэж олонд таашаагддаг байж, Ноокераамд ийм юм байсангүй. Харин сая тэднийд Бхоолаа эхнэртэйгээ ивээл эрж ирсэн нь олны өмнө Патээшварийтай эн зэрэгцэх нэг тал түүнд гарчээ.

	Ноокераам, Бхоолааг тайтгаруулан,

	— Чи энд тааваараа амьдар, Бхоолаа минь. Ямар ч юманд зовох хэрэггүй. Ямар нэгэн юм хэрэгтэй бол надад хэлж байгаарай. Танай гэр бүлийн хүнд чинь ч нэг ажил гаргаж өгөхийг бодъё. Агуулахаас тариа гаргах, оруулах, дэлгэх хатаах, цэвэрлэх гэдэг тийм ч амар биш гэхэд Бхоолаа,

	— Засаг минь, та Каамдааг нэг удаа дуудаж ирүүлээд хүн эцэгтэйгээ ингэж харьцдаг юм уу гэж нэг сайн загнаад өгөөч, тэр гэр орныг тохинуулах, үнээ малыг нь өсгөж олшруулах ажлыг чинь би л бүгдийг нь хийсэн шүү дээ. Тэгэхэд эцэст нь тэр бүгдийг минь булааж авчхаад биднийг хөөгөөд гаргадаг байна. Үүнийг чинь зүй бус явдал гэхээс өөр юу гэх байна. Бидэнд хэлээд бариад өгөх танаас өөр эзэн алга байна. Тэгэхээр та л шийдэж өгөх ёстой гэж гуйн ярив.

	Ноокераам, — Бхоолаа минь чи түүнтэй тэмцээд сайнаа үзэхгүй. Түүний хийсэн нүглийг бурхан шүүн тунгааж шийтгэх болно. Муу юм хийсэн хүн энэ хойддоо сайнаа хэзээ үздэг байлаа. Ертөнцөд муу юм байхгүй бол там гэдэг нэр байхгүй ёстой байсан. Одоо энэ хорвоо чинь үнэн шударга, шашин ёсыг хэн хэрэгсэн асууж байна вэ? Гэхдээ энэ бүхнийг чинь бурхан мэдэж байна. Тэр энэ ертөнцийг гарын арван хуруу шигээ мэдэж суудаг юм. Ухаан нь одоо чиний дотор сэтгэлд юу бодогдож байгаа чинь түүнд нууц юм биш. Үүнийг чинь л бурхан тэнгэрийн хүч гэдэг юм. Үүнээс зугтаад гарах газар хаа ч байхгүй. Ингэхлээр чи зүгээр дуугүй байж бай. Бурхан чамайг өршөөвөл чи энд, тэндхээсээ доргүй амьдарна гэж ятгав.

	Ноокераамынхаас гарч Бхоолаа Хоорийгийнд очиж түүнд зовлон жаргалаа тоочин ярилаа. Хоорий өнгөрсөн явдлаа дурсан ярилаа.

	— Хүүхдүүдийн тухай ярих юм биш ээ, Бхоолаа минь, үхэж хатаж явж л арайхийж нэг өсгөж өндийлгөөд хүн болгоодохтой зэрэг л тэр чигээрээ дайсан болоод л босоод ирнэ. Ухаан нь манай Гообарыг л хар даа. Эхтэйгээ хэрэлдээд явсан. Одоо жил болоход ганц ч захиа, нэг ч хэл сураг байдаггүй. Эцэг, эхээ үхчихсэн л гэж бодож явдаг байх даа. Одоо дүү нарын нь хурим болох гэж байгааг бодож санах ч үгүй яваа байлгүй. Би газраа барьцаанд тавьж байж хүнээс хоёр зуун рупи зээллээ. Эцэг өвгөдөөс дагаж ирсэн ёс зарчмыг чинь дагахаас л өөр аргагүй юм. Юм гэдэг тун ч хэцүү байна аа гэж учирлан ярилаа.

	Каамдаа эцгийгээ хөөгөөд гаргах нь гаргаж авчээ. Гэвч түүнд муу хөгшин эцэг нь хэчнээн их ажлыг нь хийж өгч ойр зуурын нь юмыг яаж янзалж цэгцэлж өгч байсан нь одоо л ойлгогдож эхлэх болов. Тэр бээр өглөө эрт хар нүд хуу татахтайгаа зэрэг л ус тэжээл бэлтгэх, үхэр мал саах, сүү саалиа зарах, эргэж ирээд үхэр малаа тэжээх, дахин саах гээд л есөн жорын ажилд ганцаараа савдах боллоо. Хоёр долоо хонохын барагтайд хулхи нь бууж эхэллээ. Ядарч зүдрэхтэйгээ зэрэг авгай нөхөр хоёр хоорондоо хэрэлдэж талхилцах ч болж ирэв.

	Эхнэр нь нэг өдөр, 

	— Би үхтлээ ажил хийж зарцлагдах гэж чиний овоохойд ирээгүй. Намайг тэжээх чинь хэцүү байвал дуугүй гэр оронд минь хүргээд аль гэж загнажээ.

	Каамдаа одоо үүнийгээ явуулчихвал хоол ундаа хийх ажил бас толгой дээр бууж бүр баларна гэж айжээ. Эцэст нь нэг зарц олж тавьсан боловч урагштай өөдтэй юм олдсонгүй. Харин ч өвс сүрлээс нь нуувар хулгайгаар зарж үрээд болохоо байлаа. Тэгэхээр нь бушуухан шиг замыг нь харуулав. Авгай нөхөр хоёр мөн л хэрэлдэж талхилдсан чигээрээ. Сүүлдээ эхнэр нь уурлаад гэр лүүгээ гүйгээд явчихдаг болов. Каамдаагийн бие хаа ч хүнд ажилд өдөр шөнөгүй ганцаар зүтгэсээр байтал сүүлдээ гүйцэхээ байв. Эцэст аргаа бараад Бхоолаад очиж буруу гэмээ хүлээн,

	— Даадаа минь, миний бүхий л нүгэл бурууг минь уучилж хайрла. Та одоо гэртээ харигтун. Орон гэрээ өөд нь татаж үз. Одоо таны хэлсэн сургаснаас чинь би ер гажихгүй байж чадна. Та одоо хариач дээ гэж гуйлаа.

	Бхоолаад энд зарцын байдлаар амьдрах нь ч бас мөн таашаагдахгүй байлаа. Эхний нэг хоёр сард байсан хүлээл хүндлэл нь одоо алга болсон байлаа. Харин Ноокераам түүгээр ганс тамхиа нэрүүлэх, ор дэвсгэрээ засуулах зэрэг гэр орны ажилд хүртэл зарахыг хичээх болов. Бхоолаа дотроо дургүй ч гэсэн хулгана залгисан могой шиг л дуугүй гөлийн хөдөлж л байдаг байв. Бхоолаа энэ гэрийн ямар нэг хэрэгт эзэн хүн шиг оролцох эрхгүй бөгөөд зарцын байдлаар үүд хавиар эргэлдэхээс өөр эрх байхгүй. Үүнийгээ өөрөө ихэд зэвүүцэн үзэх болжээ. Иймээс хүүгийн үг чихэнд нь аятай л байлаа.

	Бхоолаагийн эхнэр Ноохарий, Каамдаагийн энэ үгийг сонсоод, 

	— Өшиглүүлж зодуулж хөөгдсөн газраа бас дахиж очих санаа байна уу? Эргэж очихдоо ичихгүй юу гэж асуув.

	Бхоолаа, — Энд ч гэсэн хаан ширээнд суусан юм хаа байна?

	— Чи дуртайгаараа явбал яв. Би тийш чинь явахгүй.

	Ноохарийг ингэж эсэргүүцнэ гэдгийг ч Бхоолаа сайн мэдэж байсан билээ. Үүний гол учир шалтгааныг тэр зах зухаас нь ойлгож тааварлаж байсан бөгөөд үзэж харсан юм ч бий. Ер нь эндээс л шалавхан зайлах хэрэгтэй гэж Бхоолаа боддог байжээ. Энд Бхоолаа гэдэг хүн хэн ч байхгүй. Харин тэгвэл Ноохарий энд ихэд эрх дархтай байдаг байлаа. Зарц шивэгчингүй түүнээс дэвдгэнэн айна. Ноохарийгийн хариултыг сонсоод Бхоолаагийн хилэн бадраад явчихлаа. Гэсэн ч яаж ч чадсангүй. Хий л дотроо бухимдаад өнгөрөв. Уг нь түүнд Ноохарийг хаяад явчих зүрх байсан бол Ноохарий хойноос нь арга буюу л дагах ёстой байсан билээ. Түүнийг ганцаарыг нь гэртээ байлгаж суух тийм зүрх Ноокераамд ч байхгүй байлаа. Тэр хөшигний араас л намнагч гөрөөчин болохоос биш ил гарч ирээд агнадаг нь биш билээ. Харин тэгэхдээ Ноохарий нь Бхоолаагийнхаа занг сайн мэдэх учир түүнийгээ амархан шиг аргалчхаж чаддаг ажээ.

	Бхоолаа, Ноохарийгоо аргадан гуйж,

	— Ноохарий минь одоо бүү зов. Өнөө бэр чинь байхгүй гэнэ, тэгэхээр тэнд очоод бүх юмыг чи л гардаж байх болно. Энд ингэж хүнд зарагдаж байна гэдэг чинь ядаж ах дүүгийн нэр нүүрт муухай юм. Чи ухаантай хүн болохоор бод л доо гэв.

	Ноохарий зөрүүд зангаа гаргаж, 

	— Би харин хэлж байна шүү дээ. Чи явмаар байвал яв, би чамайг хориглоод байсан юм алга. Чамд хүүхдийн чинь хайрах өшиглөх л сайхан санагдаад байгаа юм байлгүй. Надад тэр чинь сайхан юм ер санагдахгүй байна. Би эндээ энэ ажлаа л хийж амьдрах минь гэлээ.

	Бхоолаа хаяад явж чадсангүй. Каамдаа эхнэртээ очиж гуйж гувшиж байж арайхийж авчирчээ.

	Энд Ноохарийн талаар жиг жуг яриа гарах боллоо.

	— Ноохарий өнөөдөр ягаан саарий өмсчхөж. Өдөр бүр л нэг янзын хувцас сольж өмсөх юм. Сүйд болжээ, одоо түүнд айх эмээх хүн ч үгүй болж. Энэ Бхоолаагийн нүд сохорчихсон юм уу. Яасан өрөвдөлтэй амьтан бэ гэлцэх боллоо. Гэвч ил ярьсан бүхэн хэцүү хатуу эрүү шүүлттэй тулгарах учир энэ яриа маш нууцаар явагдаж байлаа.

	Шообхаа төрөлх зангаараа алиа хошин, тосгондоо алиа салбадай гэдэг алдартай хүн билээ. Тэр үг нэг бүрээр инээдэм наадам хийж явна. Тэр бээр нэг өдөр Ноохарийтай уулзаад баахан инээдэм наадам хийгээд тавьж орхижээ. Тэгтэл Ноохарий, Ноокераамд хэрэг зарга мэдүүлж Шообхааг үндэс сууриар нь донсолгож насандаа мартахын аргагүйгээр хүнд ял зэмлэл үзүүлжээ. Нэг өдөр Лаал Патээшварий зарга мэдүүлэхээр Ноокераамынд иржээ. Халуун өдөр байсан тул Лаал гадаа модны сүүдэрт суун амтат жүрж хальслан байлаа. Тэгтэл Ноохарий маяглаж годгоносоор тэндээс гарч ирлээ.

	Лаал, — Хөөе, Ноохарий хатаан, нааш суу. Май жаахан жүрж ав. Их амттайхан сайхан эд байна гэж хашхиран дуудав.

	Ноохарий, энэ Лаал надаар тохуу хийж байна гэж саналаа. Гэсэн ч бас дотор сэтгэлдээ бол эдгээр хүмүүс намайг Ноокераамтай холбож байгаа нь сайхан хэрэг гэж бардамнах сэтгэл төрнө. Гэхдээ энэ бардамналыг нь хүн мэдчих вий дээ гэхээс тэр бээр мөн айн сэрэмжилнэ. Сэтгэлдээ сэжигтэй хүн гэдэг чинь хэзээ ямагт хүний хэлсэн ярьсныг өөлдөг тул түүн рүү харсан хүн бүхэн түүнийг инээдэм тохуу хийгээд байгаа юм шиг, учирсан хүн бүхэн түүнтэй хорсон атаархаад байгаа юм шиг санагдаж би эд муусайнуудаас юм гуйхгүй, эд нар надаар яах гээд байгаа юм бэ, энэ хорвоод чинь үнэн шударга зөв юм гэж хэзээ л байлаа гэж бодож явдаг болчихсон билээ. Ноохарий энэ хэдхэн хоногийн дотор энэ тосгоны нууц булай явдлуудыг мөн нэлээдгүй гадарлах болжээ. Энэ муу Лаал, Кахаариныг гэртээ агуулж байдаг мөртөө бас надаар тохуу хийх санаатай. Үүний нэг муу тушаалаас нь болоод хүмүүс үүнд халдаж юм хэлж чадахгүй болохоор энэ муу бүр галзуурах гэж. Намайг ядуу дорой болохоор энэ муугаас авхуулан хүн бүхэн доог тохуу хийх гэж байна. Эх нь хээр алаг бол хүү нь шийр алаг гэгчээр энэ муусайн дээд язгууртан ийм байхад бид яадаг юм бэ? Үүний хүү нь хүртэл Силиагийн хойноос яаж үхэж байгаа билээ дээ. Элдүүрчин дээр элээ мэт эргэлддэг мөртөө эргэж бас бид нар луу нүд үзүүрлэх гээд байхдаа яах вэ дээ гэж дотроо хорсон бодов.

	Ноохарий холхон зогсож,

	— Лаал гуай минь та чинь хэзээнээс ингэж их өглөгч болчихлоо. Адаглаж хүний юмаар хүржигнээд яах вэ. Надаар оролдох гээд тусгүй байх аа. Сүүлдээ гэмшихийн нэмэр гэв.

	Үгүй ээ ер, энэ муу чинь хэрээ мэдэхгүй загнах нь уу? Ноокераамыг торлож авснаа бүх ертөнцөд хаан суучихлаа гэж санаж байгаа юм биш биз дээ гэж Патээшварий дотроо бодоод,

	— Ноохарий, чи ер нь энэ тосгоныг ганцаараа эзэгнэх гэж бодож байна уу, үгүй наад амаа татаж үгээ ярь. Өөрийгөө ийм түргэн бүү март гэв.

	— Тэгээд би таны үүдэнд гуйлга гуйх гэж ир ээ юү?

	— Ноокераам өврөө өршөөгөөгүй бол ч гуйлга гуйх байсан байх л даа

	Ноохарий даарь луу нь давс хийсэн мэт уурлаж амандаа орсноор завхай зайдан, хэрцгий балмад, нэр нүүрээ барсан бузар амьтан гэх зэргээр хэлэхгүй муухайгаар хэлж цамнасан бөгөөд гэртээ гүйж орон юмсаа гаргаж ирэн баглаж эхлэв.

	Ноокераам энэ бүхнийг сонсож айж тэвдсээр гүйж гарч ирээд, 

	— Юу болж байгаа чинь энэ вэ, Ноохарий минь? Хувцас хунараа яагаад гаргаад овоолоод унав. Хэн чамайг юу гэчхэв ээ? гэж асуув.

	Ноохарий эрчүүлийг урдаа бүжиглүүлэх урлагийг мөн ч жаал жуул мэддэг ажээ. Түүний амьдралдаа сурсан ганц эрдэм нь энэ гэвэл хилсдэхгүй билээ. Ноокераам хууль дүрэм мэддэг, эрдэм боловсролтой, шашин төрийн номыг их уншсан, нэртэй хуульч өмгөөлөгч нарын улыг эргүүлж явсан хүн мөртөө энэ тэнэг Ноохарийн гарт бүрэн атгагдаж зугаа нь болчихсон юм санжээ.

	Ноохарий хөмсөг зангидан,

	— Цаг болж би энд ирж. Тэгэхдээ л та муусайнуудад нэрээ бузарлуулахгүй гэж хашхирав.

	Брахман тэвдэн сандарч нүдээ бүлтийлгэн сахлаа шөрвийлгөн

	— Чамайг хэн нүд үзүүрлэв. Би түүний чинь нүдийг ухаад хаяадахъя гэж аргадан өгүүлэв.

	Ноохарий гал улам үлээж, — Энэ Лаал Патээшварий над руу харах болгондоо л дэмий юм ярьж суух юм. Би мөнгөөр худалдагдаж байдаг янхан юм уу? Энэ хавьд үүний барааг харах нойтон сүвтэй юмгүй болохоор эцэст нь надаар оролдох гэж байгааг нь харж байна уу? гэж ховлон гунганав.

	Ноокераамын зүрхэнд муу ёр шүглэсэн байлаа. Тэр, учир зүггүй уурлан бүдүүн шийдэм шүүрэн авч хуй шуурга шиг цэцэрлэг рүүгээ шуугин орлоо. 

	— Чи муу нохой тийм сүрхий эр юм бол гараад ир. Толгойг чинь тастаад газар булаад өгье, гараад ир. Ноохарийг оролдсон хүн байвал би цусаа уулцана. Чамайг тэр ашиг албаны түшмэл шиг юмнаас чинь ч гаргуулж хаяна. Чи бусдыг өөр шигээ санаж байна уу? Чи юундаа сагсайгаад байгаа хүн бэ гэж хашхирч гарлаа.

	Лаал Патээшварий толгой гудайн, амьсгаа даран дороо нам зогссон байлаа. Нэг хоёр үг хэлснээсээ эс юм болов байна. Ийм сүрхий юм энэ насанд нь тохиолдоогүй билээ. Үүнээс өмнө нэг удаа хэсэг хүмүүс түүнийг шөнөөр нуурын захад барьж авч зодсон билээ. Тэгэхдээ түүний нь тосгоныхон юу ч мэдээгүй өнгөрсөн юм. Тэгвэл өнөөдөр гэрэлт цагаан өдөр бүхий л тосгоныхны өмнө түүний нэр сүр нь унав. Өчигдөрхөн энэ тосгонд ивээл гуйн ирж байсан энэ эмэгтэй өнөөдөр болоход бүхий л тосгоныг донсолгогч болжээ. Одоо түүнийг оролдох зоригтой хүн байна уу? Патээшварий л яаж ч чадаагүйгээс цааш одоо хэн ч яахаасаа өнгөрчээ.

	Одоо Ноохарий тосгоны хэмжээгүй эрхт хатан болжээ. Түүнийг явж байхыг хараад тариачид зам тавин зайлах болов. Түүнийг хүндэлж мөргөснөөрөө Ноокераамд сайн хүн болох нь задгайдаа гарсан нууц болжээ. Хүмүүс хогшил хөрөнгөө салгуулах, гувчуур түрээснээс хөнгөлөлт гуйх, орон байшин барих газар олох гэвэл Ноохарийгийн өмнө мөргөхөөс нааш биелэх асуудал биш болжээ. Заримдаа тэр бээр хамжлага тариачдад ч дур мэдэн шийтгэл торгууль хүлээлгүүлдэг болж. Хамжлага бүү хэл Ноокераамыг засагладаг болсон юм чинь.

	Бхоолаа эр хүн болохоороо түүний нөмөр нөөлгөнд байгаа юм шиг ингэж байхыг үл хүсэх болов. Эхнэрээрээ тэжээлгэн түүнийхээ нөөлгөн доор хоргодон сууж байх шиг ичгэвтэр юм эр хүнд үгүй билээ. Өнөө сард олддог гурван рупи нь ч түүний гар дээр буухаа байжээ. Дээгүүр л Ноохарийгийн гараар нисэх болжээ. Түүнд одоо тамхи аваад татчих зоос ч олдохоо больжээ. Харин Ноохарий өдөрт хоёр аанааны янжуур хөндөлдүүлэн зуух болжээ. Одоо үзсэн бүхэн нь муу Бхоолааг жанжлах болов. Зарц нар хүртэл түүгээр ганс тамхиа болгуулах, түлээ модоо хагалуулах болсноос хөөрхий амьтан өдөржин борви бохисхийхгүй хөдөлж гадаа хаалганы хажуу дахь модон доор зэгсэн орон дээр нухуулах болов. Түүнд аяга ус ч хавьтуулах хүнгүй болж. Үдийн үед хатсан түлэгдсэн нэг хоёр гамбир олдох боловч гашуун нясуун үгний хамт олдоно. Эцсийн эцэст хөөрхий амьтан аргаа барж гэртээ харьж Каамдаагийнхаа хамтаар амьдрахаар шийдлээ. Ганц хоёр хатсан түлэгдсэн гамбир олдсон олдоогүй нь хамаа алга эзээ биш өөрийн өссөн төрсөн гэр орон юм хойно дээр байх байлгүй.

	Ноохарий, — Би тийшээ чинь хүний зарц болох гэж явшгүй.

	Бхоолаа эрсхэн байдлаар,

	— Би чамайг яв гэж албадахгүй. Би өөрийгөө л яв гэж хэлж байгаа юм гэлээ.

	— Чи намайг энд хаяад явахаасаа ичихгүй байна уу?

	— Ичнэ гэдгийг чинь аль эрт хутгаад уучихсан шүү дээ.

	— Тэгвэл би уугаагүй байна. Чи намайг орхиод явж яасан ч болохгүй.

	— Чиний дураараа тонгочдог газар чинь би чиний зарц болоод байж чадахгүй.

	— Их юм яриад байвал тавтын чуулга хийлгэж байгаад нүүрийг чинь хөөдөөд өгнө гэж мэдээрэй.

	— Одоо бас хөөдөж гүйцээгүй байна уу? Ингэж бас айлгах санаа байна уу?

	— Чи намайг юугаар гялайлгадагтаа ингэж ачирхаж сүрдүүлэх гээд байгаа юм бэ? Ноохарий хэн хүний сүрдүүлэгт ордог нь биш.

	Бхоолаа ухасхийн босож дэрлүүгээсээ таягаа аван явах гэтэл Ноохарий үсэрч очин хормойноос нь шүүрэн авлаа. Гүжирмэг хатуу савраас нь мултрах Бхоолаад тийм ч амар биш байлаа. Дуугүйхэн, хоригдсон шувуухай шиг дороо суулаа. Тэр бээр нэг үед авгайчуулыг алган дээрээ бүжиглүүлж явсан бол өнөөдөр ганц эмэгтэйн гарт яахын ч аргагүй хүлэгдэн сууж байгаа нь өрөвдөлтэй харагдана. Хүний гарт хүчээр баригдан суугаагаа хүнд мэдэгдэхгүйн тулд тэр хүч мэдэн зүтгэж мэтгэсэнгүй. Үүгээр ч барахгүй тэр бээр түүнд, чи надад хамаа байхгүй. Би чамаас салж байна гэж шууд хэлчхэж чадахгүй байгаа нь бас л нэг учиртай. Тэр түүнийг тавтын зөвлөлөөр айлгаж байна. Тэр чинь ямар хүүхэд айлгадаг хадны мангаа юм уу. Тэр өөрөө тавтын чуулгаас айхгүй байхад Бхоолаа айж байдаг нь юу билээ.

	Бхоолаа дотроо ингэж бодож байсан боловч түүнийгээ гаргаад хэлчхэж эс чадна. Тэр Ноохарийгийн эрх захиргааны шүхэр дор таг чимээгүй болон суулаа.

	
ХОРИН ЗУРГАА

	Чононд нэг бодь гэдгийн адил Лаал Патээшварийд ганцхан сайн тал байдаг ажээ. Ах дүү тариачид нэг нь нөгөөгийнхөө ганц цун газрыг ч болов булааж авахыг тэр бээр үзэж эс чадна. Мөн тариачдаас мөнгө хүүлэгчдэд өгөх өрөө гүйцээхгүй байхыг зөвшөөрдөггүй байлаа. Миний шашин ёс бол тосгоны бүх амьтдын тусын тулд зүтгэх явдал мөн гэж номчирхон донгосож явдаг билээ. Тэр бээр хэргийг хэлэлцэн тохирч зөөлөн намуугаар шийдвэрлэнэ гэхэд итгэдэггүй бөгөөд үүнийг уналт доройтлын шинж тэмдэг гэж үздэг ажээ. Харин тэмцэл маргааныг хөгжилт амьдралын шинж хэмээн биширдэг бөгөөд тэмцэл бол өдөр ирэх тутамд амьдралд сэтгэлгийг өгч урагш нь түлхэж байдаг гэж үздэг билээ. Иймээс ч тэр өөрөө ямар нэг тэмцэл маргааныг өдөж суудаг ажгуу. Тэр сүүлийн өдрүүдэд Мангаруу саах руу онцгой талархсан харцаар харах болов. Мангаруу энэ тосгоны хамгийн баян тарган хүн боловч улс төрийн асуудлаас бүрмөсөн хөндий явдаг хүн ажээ. Эрх дарх, сүр жавхлангийн шунал түүнд хаа очиж байдаггүй бөгөөд тосгоноос захдуу хувийн байшин хашаатай бөгөөд нэг худагтай билээ. Хашааныхаа цэцэрлэгийн голд Шив бурхны бяцхан суварга бариулсан байв. Үр хүүхэдгүй учир өгч авч түмэнтэй нийцэрхэг байхыг нэг их хичээхгүй бөгөөд голдуу өргөл мөргөлөөр хамаг цагаа барж суудаг ажээ. Хэчнээн ч олон хүн түүнээс зээлэх нэрийдлээр мөнгө цохисон гэж санана. Гэвч тэр зарга заалхай хийгээд байдаггүй байв. Хоорий хүртэл хүү, зээл нийлээд түүнд лав зуун тавиад рупи төлөхөөр болж байгаа байх. Гэсэн ч тэр Хоорийгоос гаргуулж авна гэж өдөр шөнөгүй гүйдэггүй бөгөөд Хоорий ч дуугүйхэн яваад байдаг байлаа. Хоёр гурван удаа нэхэх нь нэхэж мод шийдэм ч үзүүлж байсан удаа бий боловч Хоорийгийн аргагүй байдлыг хараад дуугүй болдог байжээ.

	Энэ жил заяагаар Хоорийгийн нишингэ тосгондоо тэргүүн зэргээр ургалаа. Хүмүүсийн багцаалж байгаагаар бол хоёр зуу буюу хоёр зуун тавийг дуугүй босгохоор байлаа. Үүнийг нь хараад Патээшварий, Мангарууд саймшран зулгуйдаж, за хө энэ жил Хоорийд дарамт сайн үзүүлэн шахвал түүнээс рупигээ бүгдийг нь гаргуулаад авчих боломж гарах нь байна шүү гэж ятган ухуулжээ. Үнэн чанартаа бол Мангаруу зөөлөн сэтгэлтэйдээ өдий болтол зүгээр суугаад байсан хүн биш бөгөөд гагцхүү зарга зайдан хийхийн төвгөөс бэрхшээн суугаад байсан нь энэ билээ. Тэгтэл харин нэг өдөр Патээшварий ирж, Мангарууг нэг ч удаа шүүх дээр очиж түвэг удахын хэрэггүй, гэртээ зүгээр сууж байх хэрэгтэй. Хоорийгоос мөнгө авах шүүхийн тогтоол шийдвэрийг гаргуулж өгөхөд бүх ажлыг тэр бээр хариуцан биелүүлж өгье гэдэг амлалт өгсөн тул Мангаруу Хоорийтой заргалдах өргөдөл болон заргын төлбөр мөнгө сэлтээ Патээшварийд өглөө. Тэдний дунд ийн хуйвалдаан зохиогдож байгааг хөөрхий Хоорий хэрхэн яаж мэдэх билээ. Хэзээ зарга заалхай явагдсан, хэдийд нь шүүхийн шийдвэр тогтоол гарчихсаныг мэдэх юм ер алга. Гагцхүү шүүхийн түшмэл ирж нишингийг нь дуудлагад гаргах үед л тэр сая мэджээ. Бүх тосгоныхон тариалангийн талбайд цугларав. Хоорий, Мангарууд гүйж очлоо. Дханиа Патээшварийд очиж уйлж дуулах, хараах цамнахын хур буулгасан боловч Патээшварий үл хөдлөв. Мангаруу эргэл мөргөл дээрээ явчихсан учир Хоорий уулзаж эс чадлаа. Ингээд нишингэ нь зуун тавьхан дээрээ дуудлагад явж орхив.

	Тэгэхдээ зуун тавийг өгсөн хүн нь Мангаруугийн нэр дээр өгөв. Өөр ямар ч хүн илүү хэлж чадсангүй. Даадаадийнэ ч үнэ хаяж Дханиагийн хараалыг идэхийг хүссэнгүй.

	Дханиа, Хоорийг хатгаж,

	— Үгүй чи юу хийгээд зүгээр мэлрээд суугаад байгаа юм бэ? Түргэн явж тэр Патээшварийд очиж чиний өнөө тосгонд хийж байгаа сайн үйл ажил чинь энэ үү? гэж асуухад яасан юм бэ гэв.

	Хоорий дорой дуугаар,

	— Асуух ам чамд ч бий шүү дээ. Чиний хараал ерөөлөөр цаадах чинь л дутаж байгаа вий гэж хариулав.

	— Хараалгах ажил хийж байгаагаас цааш хараалгахгүй яах юм бэ.

	— Чи хүнийг харааж байж сайн юм хийлгүүлнэ гэж бодож байна уу?

	— Одоо миний тариаланд хэн ойртоод ирэхийг нь харъя л даа.

	— Үйлдвэрийнхэн хүрч ирээд хадаад аваад явчихад чи бид хоёр яах ч үгүй шүү дээ. Хий л харааж хэлнийхээ хөшөөг гаргахаас өөр гавих юм юу байх билээ.

	— Энэ толгой мөрөн дээр л байсан цагт хэнийг ч орлуулахгүй.

	— Тийм ээ, чи бид хоёрыг амьд байхад л бүхэл тосгоноороо нэгдээд ч тэмцсэн тэднийг хориглож чадахгүй. Энэ нишингэ чинь одоо чи бид хоёрын юм биш Мангаруугийнх шүү дээ.

	— Үүнийг чинь халуунд халж хүйтэнд хөрж байж Мангаруу ургуулсан юм гэж үү?

	— Чи бүгдийг нь хийсэн нь үнэн. Гэхдээ л энэ бүхэн чинь Мангаруугийнх. Бид үүнд өр зээлтэй байсных эцэстээ ийм болж байгаа юм.

	Нишингэ ч явах нь явж орхилоо. Харин түүний хажуугаар нэгэн шинэ асуудал гарч ирэх боллоо. Дулаарий хоёр зуун рупи зээлж өгөхөөр зөвшөөрөхдөө Хоорийгийн нишингийн ургац сайн байгааг хараад тэгсэн хэрэг байжээ. Дулаарий бодохдоо Хоорийгийн энэхүү ургацаас нь урьдах өрөө төлүүлж авчхаад тэгээд хоёр зуун рупигээр дахин шинэ данс нээнэ гэж боджээ. Мөнгө зээлүүлнэ гэж хорхойлж байгаад урьдах өрөө төлүүлээд авч болно гэж үзжээ. Гэтэл уг нишингэ замаа харсныг үзээд Дулаарий мөнгө зээлэхээ болив. Хуримын цаг хаяанд ирж тогтоосон өдөр сар яг болов. Гаурий Махтоо ч бэлтгэл төхөөрөмжөө яг таг болгочхож байгаа байлгүй. Одоо энэ хуримыг хойшлуулна барина гэдэг байдаггүй хэрэг. Гэтэл энэ Дулаарий боож эхэлдэг. Хоорий бачимдахдаа Дулаарийг очоод багалзуурдаад авмаар санагдав. Хэчнээн их гуйж гувших боловч Дулаарий чулуун хөшөө шиг таг зогсох болов. Хоорий уур нь хүрч хорсохдоо нэг өдөр гараа зангидан Дулаарий дээр тавьж очоод,

	— Дулаарий минь, чи намайг юунд ингэж хясаж байна. Гайгүй, би чиний мөнгийг аваад зугтчихгүй. Энүүхэн зуур бас үхчихгүй л байлгүй. Намайг үхчихдэг юм гэхэд газар минь байна. Мод цэцэрлэг минь байна. Гэр орон минь байна. Идэр залуу хүү минь байна. Цөмийг нь ч болсон аваарай. Та мөнгөндөө харам байх нь аргагүй юм гэхэд миний ажил яаж балрах гэж байгааг харахгүй байна уу? Намайг үзэж харвал одоо л нэг тус болж үзмээр байна гэж ууртай боловч учирлан ярилаа. Дулаарий худалдаа наймааны асуудал дээр энэрэл хайр гэдэг байдаггүй ээ гээд хөдөлж өгсөнгүй. Уг нь ч худалдаа наймааны асуудал энэрэл хайртай нийлэхэд нэг их буруудаад байх юм хаа байх билээ дээ. Гэвч Дулаарий угаасаа энэрэх тийм сэтгэлгүй болохоор яах билээ дээ.

	Хоорий гэртээ эргэж ирээд,

	— Одоо яах билээ гэж Дханиагаас асуув.

	Дханиа, — Чи л ингэх гэж байж ингэсэн хүн гэж уурлав.

	Хоорий, — Тэгээд чи үүнийг миний буруу гэж байгаа юм уу?

	Дханиа, — Тэгээд хэнийх гэж? Чиний л хоосон сэтгэлийн хонжоо ийм юм болж байгаа юм.

	— Тэгвэл одоо газраа л барьцаанд тавихаас даа.

	— Газраа тавьчхаад яаж амьдрах гэж?

	— Олддог юм бол хөлсний л ажил хийж амьдрахыг бодно доо.

	Гэвч тэр хоёр хоёулаа газартаа хайртай байв. Арга ч байж үү дээ. Энэ жаахан газартай учраас л тэд орон гэр гэж утаа тавин явж байгаа нь энэ билээ. Газаргүй бол орон гэр ч хаа босгох билээ. Нэг доор суугаад ч ямар ажил төрөл хийж амьдрах билээ. Ажил эрэн тал тал руугаа тарцгаасан байх ёстой билээ.

	Хоорий Дханиагаас хариу сонсолгүйгээр,

	— Тэгээд чи одоо юу бодож байна даа гэж дахин асуув.

	Дханиа гунигт дуугаар,

	— Би юу гэх вэ дээ. Гаурий гуай хүмүүсээ дагуулсаар ороод ирнэ. Ядаж тэднийг нь ганц удаа ч болсон хооллох юм сан даа. Өглөө нь охиноо гаргаж өгөх хэрэгтэй болно. Хоосон гаргалтай биш. Ертөнцийн шившиг болох ч болж гүйцэж. Бурхан ч өршөөхгүй байх даа. Үүнээс болж энэ хойдохыгоо л түймэрдэх бололтой. Хэцүү хэрэг ч болж гүйцлээ л дээ гэж хариу өгүүлэв. 

	Ноохарий гэнэт тэдний урдаас гарч ирлээ. Хоорийг хармагцаа гивлүүрээ үл ялиг буулгав. Тэр Хоорийг бас харь хадмын холбоотой гэж үзэж жаахан хүндэтгэдэг янзтай билээ. Дханиа тэр хоёр ч яах вэ хэзээний танилцаж авчээ.

	Дханиа, — Өнөөдөр хаа очоод буцаж явна вэ, Ноохарий минь? Нааш ир, ор, суу гэвэл, Ноохарий тосгоны түмнийг өөртөө байлдан дагуулах их аянд явж байгаад ирсэн нь энэ ажээ. Үүдэнд нь ирж зогслоо.

	Дханиа түүнийг толгойноос нь улыг нь хүртэл нэг сайн ширтэн харснаа,

	— Өнөөдөр яаж мартаад манайхаар нэг ороод ирэв дээ гэж асуув.

	Ноохарий эмээсэн байдлаар,

	— Та нартайгаа нэг уулзахаар ирлээ. Охины хурим хэзээ болох гэж байна даа? гэж асуув.

	Дханиа түгдэрсхийн,

	— Бурхан өршөөсөн цагт л болох байх даа гэж хариулав.

	— Би өдөр сарыг нь тогтоочихсон юм гэнэ билээ гэж дуулсан чинь худал болж байна уу?

	— Тийм ээ, тогтоох нь ч тогтоочихсон.

	— Намайг урина биз дээ.

	— Чиний охин шүү дээ. Юуны чинь урилга.

	— Сүй бэлгийнхээ юмыг төхөөрчихөө биз дээ. Надад үзүүлэхгүй юу? 

	Дханиа юу гэж хэлэх учраа олсонгүй. Хоорий тэндээс, 

	— Одоо болтол бэлтгэж барьсан юм юу ч алга байна. Авах гээд ч юугаараа авах билээ. Нүцгэн охин л өгч гаргах гэж байна шүү дээ гэж ярив.

	Ноохарий итгэлгүй нүдээр харав.

	— Нүцгэн охин гаргана гэдэг чинь юу бил ээ, Хоорий гуай минь? Хамгийн том охин байх аж. Гараа сунгахгүй гэж үү?

	Хоорий хүйтнээр инээмсэглэх нь энэ найган ганхаж байгаа хорвоо чинь чиний л түүгээр байгаа юм уу гэхээс биш манай үүгээр ган гачиг болж сүйд болж байна шүү гэж хэлж байгаа мэт.

	— Чамаас нуух юм юу байх вэ. Үнэнийг хэлэхэд гар сунгах гээд мөнгө цаас байхгүй юм чинь яах билээ. Бид гэдэг чинь ямар ч арга алга болчхоод байна.

	— Та олж байна, хүү чинь олж байна. Хоёр зэрэг олж байж мөнгөгүй байх гэж үү? Хүн үүний чинь үнэмших юм уу? 

	— Хүү хүн шиг хүү бол ч ингэж уйлж суух юм хаа байх билээ. Тэр чинь мөнгө цаас байтугай цоохор цаас ч явуулчихдаггүй юм шүү дээ. Яваад хоёр жилийн нүүр болж байна. Тэгэхэд ганц ч захиа байхгүй.

	Тэднийг ингэж ярьж суутал Соонаа шарандаа зориулан сагс дүүрэн ногоон өвс толгой дээрээ тавьж авчраад гадаа буулгах зуураа бие хаагаа салбархай саарийныхаа зах хормойгоор хаан далдлахыг хичээж байсан мөртөө гэртээ гүйн ордог болохоороо хүүхэд шиг дэгдэн үсэрсээр алга болов.

	Ноохарий, — Охин чинь ч зөндөө том болж дээ.

	Дханиа, — Том болох нь ч болж л байна. Чухам ямар хувь учир хүлээж байгаа юм бэ, бүү мэд.

	— Хүргэн ч яг тохироо биз дээ?

	— Тийм ээ, хүргэн ч олдсон. Уг нь мөнгө цаасны нь арга олдвол энэ сард л хуримлачих санаа байна.

	Ноохарий уг нь сэтгэлээр бас зөөлөн хүн билээ. Тэдний энэхүү хүнд байдлыг сонсоод энд ирээд хураасан хэдэн мөнгө нь дотрыг нь маажаад эхлэв. Хэрэв Соонаагийн хуримд зориулаад хэдэн мөнгө өгчихвөл тосгон даяар нэр олж авах юм. Ноохарий өчнөөн их рупи өгчихсөн гэнэ шүү гээд л тосгон даяар ярилцах болно. Ноохарий чинь хүнээр сайн хүн байна гэлцэх болно.

	Хоорий Дханиа хоёр ч айл айл хэсэн түүний ачийг ярьж барахгүй юм болно. Тосгоныхон түүнийг хүндлэх ёслох нь их болно. Тэр үнэгэн сүүл үзүүлэгчдийн амыг таглаж ч хаях болно. Түүгээр доог тохуу, инээдэм наадам хийдэг ч хүнгүй болно. Одоо бүхэл тосгон түүнийг үзэн ядаж байгаа бол түүнийг бишрэн дагагч нь болно. Ингэж бодохоос Ноохарийгийн цээж дотор тэнийгээд явчих шиг болов.

	— Бага гэж голохгүй бол надаас мөнгө авч байхгүй юу. Тэгээд нэг мөнгөтэй болсон цагтаа л өгч орхино биз гэхэд Хоорий, Дханиа хоёр зэрэг түүний нүүр өөд харав. Үгүй ээ энэ Ноохарий чинь тоглоом тохуу хийсэн царай алга. Тэр хоёрын нүдэнд гайхах, баярлах, эргэлзэх, ичих зэрэгцэн тодров. Ноохарий хүмүүсийн ярьдаг шиг тийм муу хүн гэж үү?!

	Ноохарий цааш нь,

	— Та бидний нэр алдар нэг билээ. Та нар минь шившиг болж байхад би зүгээр байж байхгүй. Таных шиг л болох нь дамжиггүй билээ. Тэгээд ч одоо бид бүр угийн холбоонд орсон улс гэж нэмж ярив.

	Хоорий хулгасхийн, 

	— Чиний рупи чинь гэртээ л байзнаж байг өөрийн юм итгэлтэй учир хэзээд ч хэрэглэхэд бэлэн байдаг. Хэрэв дээдчүүлээс арга нь олдчихвол өөрийн хүнийг хэмлэж суугаад яах вэ гэж хариулав.

	Дханиа, нээрээ ч тийм гэж дэмжив.

	Ноохарий, — Гэртээ мөнгө байхад бусдын өмнө очиж царай алдан гар сарвайж суухын хэрэг юу байна. Хүү өгнө, тамга даруулна, баталгаа гаргуулна, шан өгнө. Тэгэхэд миний мөнгө гэдэг чинь энэ бүхнээс ангижирсан хоол байхгүй юу.

	Хоорий, — Тийм ээ. Гэрийн дотроос ажил бүтэж байвал гадагш гар сарвайж байхын хэрэг юу байх вэ гэдэг чинь үнэн үг. Гэсэн ч бид чамайгаа ингэж алаад яах вэ. Энэ тариа ногооноос чинь ямар ч найдвар алга. Хэрэв чамд минь мөнгөний түргэн хэрэгцээ гарвал бид өгч чадахаа байчихна. Тэгэхээр чамд ч тусгүй юм болж бид ч бүр гай зовлонд орж орхино. Иймээс ч Соонааг чиний охин гэж ярьсан минь энэ билээ.

	— Надад тийм түргэн хэрэг болохгүй.

	— Тэгвэл чинийхийгээ л авъя даа. Охиныхоо сайн сэтгэлийн үр шимийг амсалгүй яах вэ.

	— Хэдэн рупи хэрэгтэй вэ?

	— Хэдийг өгч чадах вэ дээ?

	— Зуугаар ажил явах уу?

	Бурхан өршөөж байгаа юм бол хэдийг л бол хэдийг авахад яадаг юм бэ? гэж бодон Хоорий дотроо ховдоглож эхлэв.

	— Зуу бай, таван зуу бай. Ер илүүдэх юм байхгүй.

	— Надад байдгаас л хоёр зуу бий. Түүнийгээ л өгье дөө.

	— Үүгээр чинь бололгүй яах вэ. Манайд бас жаахан тариа бий. Үнэнийг хэлэхэд бид чинь чамайг ийм их эд уурсын тэнгэр гэж ер бодсонгүй. Одоо үед ийм их бэлэн мөнгөтэй хүн хаа байна. Ийм их хөрөнгөөрөө бусдыг тусалдаг хүн ч хаа байна. Чи минь биднийг ёстой живж үхэхээс аварлаа.

	Орой болж зул хүжний цаг боллоо. Чийг унаж хүйт орж эхлэв. Газар дэлхий хар нөмрөгөө хэдийн нөмөрчээ. Дханиа дотогш орж галаа ноцоов. Цөм гал тойрон ээж дулаацав. Сүүмэлзсэн галын гэрэлд гуриг цагаан мөч хачаа гарган Ноохарий тэдний өөдөөс харан суув. Түүний нүдэнд хүнд тус хүргэсэн байдалтай царайд нь ичингүйрэл, уруулд нь үнэний түрлэг тодорно.

	Нэлээд удтал энд тэндхийн юм ярилцан суугаад Ноохарий өндийн босож, 

	— Одоо оройтчихлоо. Би явъя та маргааш очоод рупи аваарай, Хоорий гуай гэж хэлээд явав.

	— Тэг ээ яв. Би чамайг дөхүүлж өгье.

	— Хэрэггүй ээ. Та зүгээр суу, би ганцаараа явчихна.

	— Чамайгаа хүзүүн дээрээ мордуулж аваачаад л өгмөөр санагдаж байна.

	Ноокераамынх тосгоны нөгөө захад байдаг тул тэр хоёр нэг шулуун замаар орон алхлав. Орчин тойрон чимээ чийргүй нам гүм байлаа.

	Ноохарий, — Та манай нөхөрт жаахан хэлж ярьж өгмөөр юм. Бид хүний дунд л амьдрахаас цааш тэр хүмүүстэйгээ эв зүйтэй байх хэрэгтэй шүү дээ. Тэр одоо хавьтан ойртсон бүхэнтэйгээ хэрүүл маргаан хийж суух юм. Нэгэнт л тэр намайг хөшигний ард нууж чадахгүй, би амьдрахын эрхээр хүний ажил хийх болсноос л цааш би хүнтэй ярихгүй хөөрөхгүй, инээхгүй тоглохгүй, уулзахгүй учрахгүй яахин байж болох билээ. Энэ бүхэн бол зөвхөн хөшигний цаана нуугдан суусан, ажил амьдрал мэддэггүй эмэгтэйн хэрэг шүү дээ. Хүн над руу хараад ширтээд байх юмыг чинь би яах юм бэ. Түүний нүдийг нь ухаж хаяж чадахгүй нь мэдээж. Тэгээд одоо чинь хүнтэй найзалж нөхөрлөж л явбал ажил бүтдэг болж. Бид цагийн эрхээр явах хэрэгтэй. Ухаан нь тэр өөрөө үүдэн дээр нь арслан заан найгуулж байсан ордонд сууж аль дуртайгаа хэрэглэж байсан бол одоо гуравхан рупигийн зарц хийж байна. Би ч гэсэн үхэрчин малчны охин байсан бол одоо шивэгчин зарц болжээ. Гэвч энэ бүхнээ тэр ер ойлгодоггүй бололтой юм. Заримдаа гэртээ харина буцна гээд л сүйд болоод явчих юм. Тэгснээ л Лаканау руу явах юм болоод ч явчих юм. Намайг ч бүр амьсгаа давхцуулах юм.

	Хоорий, — Энэ Бхоолаагийн л болчимгүй зан. Одоо өдий болсон хөгшин толгой юмны ухаан орж болдоггүй яасан юм бэ? Би хэлж өгнө өө.

	— Тэгээд өглөө ирээрэй рупи өгөмз.

	— Юм хүм бичиж барих уу?

	— За яах юм бэ? Таныг рупиг минь дээрэмдэхгүй гэдгийг чинь мэдэж байна.

	Тэднийд хүрч ирлээ. Ноохарий гэртээ оров. Хоорий гэр лүүгээ буцан алхав.

	
ХОРИН ДОЛОО

	Гообар хотод эргэж ирлээ. Түүний суудаг байсан тавцан дээр өөр нэг хүн сууж юм худалдах болсон бөгөөд хавь ойрын нь хүмүүс Гообарыг үгүйлэхээ больжээ. Байж байсан өрөө тасалгаа нь бачимдан жижигдэх болжээ. Чуниа өдөржин гэрийн мухарт ганцаар суун уйтгарлах бөгөөд хүү нь гэртээ буюу үүдэндээ тоглох хүсэлтэй боловч тэнд ямар ч зай боломж байдаггүй билээ. Тэнд хаашаа ч чөлөөтэй гишгэх зайгүй билээ. Үүдэнд дөнгөн ядан ганц алхам хэртэй зай байх авч цаанаас нь ялзарсан өмхий ханхална. Гадаа хэвтэх унтах газаргүй учир ялангуяа халууны үед багтарчих алдана. Хүү эхээсээ ганц ч агшин үл холдоно. Тоглох зугаацуулах юмгүй учир жаахан сүү уулгах, юм идүүлэхээс өөр саатуулах юм үл олдоно. Хөдөө гэртээ байсан бол Дханиад эрхэлнэ, Руубаатай тоглоно, Соонаатай инээнэ. Хоорийгоор оролдуулж, Буниагаар өхөөрдүүлнэ. Энд Чуниа ганцаарыг хэлэх үү, гэр орны ажилд савдаад түүнтэй тэгж байх зав чөлөө тэрийн болгон хаа байх билээ.

	Гообар гэнэн залуугийн согтонги зан руу орж эхэлжээ. Ханашгүй тачаангуйн мөрөөдөл нь савсаг зугаалгын далайд живэхийн төлөөнөө цаг ямагт догдлон тэмүүлэх болж ажил амьдралын хойноос ч сэтгэл даан тэвдэхээ больжээ. Худалдааны дамнуураа аваад явах боловч нэг хоёрхон цагийн дараагаар эргэж ирээд хэвтэж авна. Зугаа цэнгэл, наадам тоглоомоос өөр юм бодохоо больжээ. Хажуугийн айлын хүмүүстэй хамтран шөнөжин мөрийтэй хөзөр эргүүлнэ. Урьд нь тэр хааяахан тоглодог л байж. Одоо бүх амьдралаа түүнд зориулжээ. Гэрээрээ нэг эргэж орж ирвэл Чуниаг зугаа цэнгэлийнхээ нэгэн хэрэглүүр мэт үзчихээд гараад явна. Чуниа иймэрхүү амьдралаас хэдхэн хоногийн дараагаар уйдаж эхлэв. Тэр бээр одоо нэгэн зайдуу сэлүүн газар очиж өөрийн эрхээр тайван намуу хэвтэх юм сан гэхээс гайхаш тасрах болов. Гэвч тийм газар болон боломж хаа олдох билээ. Хий л Гообарт уур хүрч бухимдахаас өөр юмгүй болов. Гообар хотынхоо амьдралыг ямар сайхан гэж магтлаа даа. Тэгсэн чинь үнэн байдал дээрээ ганц явцуу хар өрөөнөөс өөр сайхан юм нэг ч алга. Гообар заримдаа хүүдээ ч хэрцгий догшноор хандах болов. Хөөрхий нялх амьтныг зодож гадагш гаргаж хаяад дотроос нь үүдээ түгжиж орхино. Хүү уйлж уйлж сүүлдээ ээрч муурах ч явдал гарна. Тэгэхэд өрөвдөх сэтгэл ер гаргадаггүй байлаа.

	Тэгж байтал одоо хоёр дахь хүүхэд төрөх аюул буй болчхоод байдаг. Өглөө оройгүй бие лавшайн толгой өвдөж хоол унд идэх дургүй болчихсоныг бодоход гарцаагүй олдсон хэрэг. Чуниа өрөөний мухарт гагцаар үүрэглэн сууж цаг мөчийг уйтгарлан өнгөрөөх бөгөөд түүнтэй ярих хөөрөх хүн ч эс олдоно. Үе үе л Чуниагийн чургар нарийн биеийн хайрыг авах гэсэн Гообар хэрцгий догшин цохилтоор хаалга балбан сочооно. Хөх дэлэнд цайх юмгүй шахам боловч өлссөн хүү нь үлгэж гувшаад огтоосоо үл сална. Чуниа бие, сэтгэл хоёулаа сульдаж гүйцлээ. Сэтгэлд жаахан юм бодогдох авч Гообарын харгис хэрцгий авир эвдлэн бусниулна. Хэвтээд жаахан амаръя гэхлээр Мүннүү ирж цээжин дээр мордож аваад хоёр хөхнөөс нь зулгаагаад салж өгдөггүй. Хоёр ойноосоо хэтэрч нүд шүд нь ургасан хүүхэд болохоороо сүү гарахгүй болохоор уурлаж, хазах үгтээх нь тун ч хэцүү. Гэвч Чуниа түүнийг дээрээсээ холдуулчих л тэнхээ тамиргүй учир дээрэлхүүлэн хэвтэхээс өөр аргагүй болно. Чуниад одоо үргэлж л үхэх юм бодогдоод байх болчихлоо. Нөхөр хүү хоёр нь түүнийг өчүүхэн ч хайрлах сэтгэл алга. Зөвхөн л өөрсдийн жаргалыг хөөцөлдөж байна. Борооны улирал эхэлснээс хүүхдийн дотор эвгүйтэж чацга алдаж сүү хоолноос гарч эхэлсэн нь Чуниад нэг удаадаа нэг аюулаас гарч байгаа юм шиг санагдах болсон авч нэг долоо хоногийн дараагаар хүү нас барсан явдал нь эхийн сэтгэлийг улам ч хэцүү уй гашууд оруулан нус нулимсаар хоол хийн өдөр шөнийг өнгөрөөх боллоо.

	Хүүг нас барсны дараа нэг хоногийн дараагаар Гообар бас Чуниаг дахиад л элдэв бусын юмаар зовоох болов. Чуниа нэг өдөр уурлаж 

	— Чи ямар их муухай тэнэг мал вэ гэж хэлжээ.

	Одоо Чуниа Мүннүүгээ санан гансрах нь Мүннүүгээс илүү дотно таатай юмгүй мэт санагдах болов. Мүннүү амьд байхдаа түүнийг жаргаахаасаа зовоох нь их байжээ. Харин одоо бол Мүннүү зөвхөн зүрхэнд тайван дөлгөөн, хөөрхөн өхөөрдөм зангаараа инээж хөхрөөд байнга сууж байх болов. Эдүгээ түүний зүрхэнд хар сүүдрээс ангижирсан гансрал зовууриар дүүрэн баясал байх болов. Эх хүний сэтгэл үхсэн үрийнхээ хойноос иймэрхүү байх нь ядуу зүдүү амьдралын гай гамшиг мөн ажээ, хөөрхий зайлуул. Гадна нь байсан Мүннүү зүрх сэтгэл дотор нь орж дүр хэлбэрээ өөрчилсөн юм шиг санагдаж өнгөрсөн хүүгийн гуниг нь аажмаар хэвлийд торнин байгаа хүү рүү горьдлого болон шилжих болов. Тэр дүр Чуниагийн нүдний өмнө гарч ирэх хүртэл үнэн бодит биш, хий дүрслэл хэвээрээ байх болно. Гэвч тэрхүү дүр түүний горьдлого мөрөөдлөөр томорсоор байгаа билээ. Цагаан сүүнийхээ ороор тэр түүнийг улаан цусаараа тэтгэн тэжээж бүрдүүлж байна. Түүндээ сатаарсан Чуниад одоо хаалттай хар тасалгаа, ялзарсан үнэрт агаар, өглөө оройн галын утаа юманд үл бодогдохоо болив. Өнгөрсөн хүүгийн дурсамж, гарах хүүгийн төсөөлөл түүний зүрхэнд амьдрах зориг хүчийг өгнө. Амьд байхдаа дарамт юм шиг бодогдож байсан үр нь үхсэн хойноо амь голд нь шингэн орж амтат уй гашуугаар зүрхийг дэвтээх болов. Эхийн хайр дотогшоо шингэн орсон учир гаднаас нь харвал хэрцгий догшин юм шиг ч харагдах болов. Гообар ихэд оройтож ирнэ. Тэр хоолоо идэж байна уу, үгүй юу, яагаад ингэж оройтож ирдэг болоов, зовлон гунигтай байна уу, баяр хөөртэй байна уу, юу олж барьж, юунд зарж үрдэг юм бэ, эд бүгдийг Чуниа огтхон ч хэрэгсэж анхаарч үзэхээ болив. Түүний бүхий л амьдрал зөвхөн л өөрийн сэтгэл зүрхэн дотроо явагдах болсон бөгөөд гаднаас нь харвал амьгүй хөдөлгүүр мэт харагдах болов.

	Гообар заримдаа түүний гуниг зовлонг хуваалцах санаатай ойртож очоод сэтгэл санааг нь нэг талаар өөд нь татаадахъя гэж бодох авч зөвхөн гаднах амьдралын хуурай эрэг дээр оччихоод цангасан хэвээрээ буцдаг ажээ.

	Нэг өдөр тэр инээвхийлэн, — Чи одоо Мүннүүгийнхээ хойноос хэдий болтол ингэж уйлах вэ дээ. Одоо тав зургаан сар болчихлоо. Сэтгэлээ жаахан барь гэж хэлэв.

	Чуниа хүйтнээр санаа алдаж,

	— Чи эх хүний зовлонг мэдэхгүй. Дуугүй өөрийнхөө ажлыг л бод. Намайг энэ байдгаар минь л байлга гэв.

	— Уйлж дуулснаар Мүннүү эргээд ирэхгүй шүү дээ.

	Чуниа хариу юу ч дуугарсангүй дуугүй босон явж тогоон дээр буцалж байсан ногоогоо хутгав. Гообарыг ийм чулуун зүрхтэй гэж ер бодоогүй билээ.

	Энэхүү яриа Мүннүүг Чуниагийн сэтгэл зүрхэнд улам шинэтгэн босгов. Мүннүү ганцхан түүний л үр. Түүнээс өөр түүнийг өөрийн үр, миний үр гэх хүн энэ хорвоод байхгүй. Мүннүү минь Гообарын дотор бас зохих байр эзэлж яваа байх гэж бодож явсан Чуниагийн бодол дэмий хэрэг байжээ.

	Гообар дамнуурынхаа худалдаанаас сонирхол нь буурч чихрийн үйлдвэрт ажилчнаар оржээ. Ноён Каннаа анхны үйлдвэрээсээ зоригжиж сая хоёр дахь үйлдвэрээ нээсэн билээ. Гообар тэнд өглөө эртлэн очих бөгөөд өдөржин махран зүтгэсний дараа шөнө орой болсон хойно гэртээ харихад бүх бие нь бүр цуцаж гүйцсэн байх болов. Хөдөө гэртээ байхдаа үүнээс дутуугүй ажил хийдэг боловч ер ядрах зүдрэхийг мэддэггүй байжээ. Инээж наадаад л явж явдаг байж. Задгай хээрийн эрүүл агаарт эцэж цуцах нь байтугай бие хаа нь борогшин торниж байжээ. Тэнд биеэр хэчнээн ч хүнд хүчир ажилд нухлагдлаа гэхэд сэтгэлээр чөлөөтэй тайван байжээ. Энд биеэр тийм их хүнд, хүчрийг хийхгүй боловч бүгчим агаарын дундах нүргээнт чимээ, түвэргээнт хөдөлгөөн чих тархи шуугиулан дөжрөөж бие тархинд маш хүнд ачаа дарамт болдог ажээ. Мөн түүнчлэн юуг нь эвдэж хэзээ л ялд орчихмоор юм хийчих бол гэсэн айдас цаг ямагт сэтгэл зүрхийг нь шимшрүүлнэ. Бүх ажилчдын байдал яг ийм ажээ. Тэгэхлээр тэнд ажилладаг хөөрхий ажилчин хүмүүс биеийн зүдрэл сэтгэлийн зовлонг түр ч болсон мартуулах архи тамхиар өөрсдийгөө саатуулахаас өөр юм юу ч үгүй байлаа. Гообар ч гэсэн архинд орж эхлэв. Гэртээ шөнө дунд өнгөрсөн хойно согтуу хөлчүү орж ирэх болсон бөгөөд үл ялих шалтгаанаар Чуниаг харааж загнах хөөж туух заримдаа барьж авч зоддог ч болжээ. Ажилд их шаагдаж ядарсан хүн ч бас иймэрхүү болдог тал бий.

	Гообар намайг орох оронгүй оргодол гэж бодоод ингэж доромжилж дарлаж эхлэх шиг боллоо. Хэрэв суусан эхнэрээ гэж боддог бол надтай ингэж харьцах ёсгүй билээ. Удам овог ах дүү нараасаа тасран гарч эргэх нүүргүй болон энэ хуурамч амьтантай юу гэж нийлж гэр орноо орхин гарч ирэв дээ би даанч их алдаа хийж дээ. Хорвоо ертөнцийн шившиг болчхоод эцэст нь юу ч үгүй үлддэг байна шүү гэж Чуниа дотроо гэмшин бодох болов. Түүгээр ч барахгүй Гообарыг дайсан гэж бодох болов. Одоо тэр бээр түүний болон өөрийнхөө хоол ундны тухайд сэтгэл зовж бэлтгэж төхөөрөхөө ч байжээ. Гообарыг зодвол урдаас нь босож очоод хоолойг нь тас огтолчихмоор санагдах боловч даан ч чадал нь үл хүрнэ. Гэдэс улам томрох тусам зовж шаналах нь их болов. Хүү төрөх ойртох тутам намайг харж хандах асрах хүнгүй болохоор үүнээс ч амьд салахгүй гэж айх болов.

	Хэн түүнийг хоёр яс салгах билээ. Энэ хөндий эзгүй гэрт л үхэх байх гэж бодох болов. Гообар ингэж зодож нүдэж байж хоёр яс салгана гэдэг ч байхгүй вий.

	Нэг өдөр Чуниа цоргоноос ус авахаар очтол хажуу айлын нь авгай хэзээ хөнгөрөх болж байгааг асуув.

	Чуниа ичингүйрэн байж, — Мэдэхгүй ээ, эгч гуай минь. Би тэр тоолох барихыг чинь мэддэггүй юм. Бодвол дөхөж л байгаа байх даа гэж хариулав. Бүдүүн пагдгар эв хавгүйхэн биетэй, намхан нуруутай цүлхгэр том мээмтэй, харавтар царайтай энэ авгайн нөхөр нь морин тэрэг хөтөлдөг бөгөөд энэ өөрөө түлээний худалдаа хийдэг билээ. Чуниа тэднийхээс хэд хэдэн удаа мод авсан тул бага зэрэг таних ажээ.

	— Наадах чинь сар нь гүйцчихсэн юм шиг л харагдаж байна. Өнөө маргаашгүй болчихсон юм биш биз дээ. Эх барьж авах хүн хар олсон уу? гэж тэр авгай инээмсэглэн асуув. Чуниа зовсхийсэн дуугаар,

	— Энд надад таньж мэдэх хүн нэг ч байхгүй гэж хариулав.

	— Нөхөр чинь дүлий дүмбэ оргиод суугаад байдаг яасан хүн бэ?

	— Миний тулд бүгдээрээ өөд болчихсон юм.

	— Харин нэг тийм янзтай харагдаад байгаа юм. Чамайг таг хэвтэж орхивол энэ гэрийн чинь ажлыг хөдөлгөх хүн түүнд хэрэгтэй л болно доо. Хадам эх, эцэг ах дүүс гэж юм бий юу? Тэднээсээ хүн дуудуулах юм биш үү? 

	— Миний тулд бүгдээрээ өөд болчихсон юм.

	Чуниа усаа авчирчхаад хувин саваа угааж суутал бие дурсаад эхэллээ. “Хэ, бурхан минь, одоо яадаг бил ээ? За яах вэ үхвэл ч түргэн үхсэн нь дээр. Хорвоод ингэж амьдарч явсанд орвол үхсэн нь дээр” гэж Чуниа дотроо бодлоо.

	Оройтойгоо доошоо шааран улам хүчлэх боллоо. Одоо ч аюул ирэх нь ирлээ. Өрөөсөн гараараа газар тулан байж галаа нэг муу ноцоож тогоон дээрээ будаа үйлээ. Өвчний эрхэнд бүх бие усан хулгана болтлоо хөлөрч газар сунан хэвтэв. Шөнө арван цагийн үед Гообар архи ханхлуулсаар орж ирлээ. Шалар палар гэсэн хэлээр дэгс догос үг цувуулан чалчих нь: 

	— Надад хэн ч хамаа байхгүй. Хэн юу гэж хашхирч байсан ч би явахгүй. Би хэн хүнд дарлуулж суушгүй. Төрөл олгосон эцэг, эхдээ дарлуулаагүй юм чинь өөр хүнээр ч харин гонж байна аа. Намайг өнөөдөр адгийн муу шүүрчин хүртэл нүд үзүүрлэх санаа байна. Энд намайг сүрдүүлж айлгах хүн байхгүй. Хүмүүс хориглоод болж өгөөгүй юм, түүнээс муу новшийг цустай нь хутгаад хаях байсан юм. Муу гөлөг маргааш үзүүлээд өгнө дөө! Өгнө! Алах ял заагдаж байсан ч яадаг юм бэ? Эр хүн яаж цохидгийг үзүүлээд өгнө дөө. Эр зоригоо үзүүлчхээд хөмхийгөө зуун дүүжлүүрийн тавцан дээр гарахад яадаг юм бэ? Эд нар чинь охин төрөлтнүүд ёстой тэнэг нүхнүүд. Будаа идэж хөл жийн хэвтэхээс өөр юу ч мэдэхгүй илжигнүүд. Чи ер нь будаа гэхээс өөр юм мэддэг юм уу. Чи сайн хоолоо өөрөө идчихээд надад болохоор шар будаа чанаад тавчихаа юу. Хөөе Чуниа, чи дуулж байна уу? Чи намайг зовоох хэрээрээ зовоогоорой хө. Битгий галзуураад байгаарай гайгүй чамайг бурхан мэдэж үнэн мөнөөр чинь шийтгэнэ ээ гэв.

	Тэр ийн үглэх зуураа Чуниаг ч босгосонгүй, харин будаанаас тавагт хийж баахан цохиж аваад гадаа сэрүүнд гараад хэвтэж авав. Үүрээс өмнөхөн даарав. Дотроос хөнжил авахаар орж иртэл Чуниагийн ёолох чимээ сонстов. Тэр үед согтуу нь ч жаахан гарсан байлаа.

	— Юу болж байна Чуниа? Бие чинь өвдөж байна уу, үгүй юу? гэж асуув.

	— Тийм ээ, доошоо шаарч өвдөөд байна.

	— Чи түрүүнд хэлэхгүй. Одоо энэ орой болсон хойно яадаг бил ээ?

	— Хэнд хэлэх юм бэ?

	— Би үхчихсэн юм уу?

	— Чи миний амьд үхсэнд бас зовдог юм уу?

	— Одоо эх барих хүн хаанаас олдог билээ гэж Гообар сандрав. Адаглаж ганц аанаа ч гарт байхгүй. Гэрт байх юм юу байв гэж. Энэ өлөгчин хөнгөрөх барихаа эртнээс хэлж байсан бол хүнээс ганц хоёр байсаа зээлж ч болсон олж байхгүй юу. Түүний гарт үгүй дээ гэхэд тавь жаран рупи тогтмол байж хүмүүс түүнээс нь зээлэхээр зусардан долигонож гүйдэг билээ. Тэгээд энэ муу заяа муутныг ирснээс л хойш эд уурсын тэнгэр хаяж гарт юу ч тогтохоо байж. Үлгэн салган бор хоногоо өнгөрөөн ядах боллоо гэж тэр дотроо бухимдан бодлоо.

	Гэнэт нэг хүн хашхирах шахам дуугаар,

	— Гообар, авгай чинь ёолоод байна уу, үгүй юу? Өвдөөд байгаа юм биш биз гэж асуув.

	Өнөөдрийн Чуниатай ус авахаар худаг дээр дайралдсан авгай байлаа. Тэр мориндоо тэжээл тавьж өгөхөөр боссон юм санжээ. Тэгээд Чуниаг ёолж байгааг сонсоод асуухаар иржээ.

	Гообар гадагш гарч ирээд,

	— Доошоо шаарч өвдөөд байна гэнэ. Тэгээд одоо түргэлээд байгаа юм байх аа. Энд хүүхэд авчихмаар хүн олдох болов уу? гэж асуув.

	— Би өнөөдөр түүнийг чинь хараад л мэдсэн юм. Эх барих хүн Каччий Сараяд л бий дээ. Гүйж очоод дуудаад ир. Түргэн гэж хэлнэ шүү. Би наадахын чинь дэргэд сууж байя.

	— Би Каччий Сараяг чинь ер үзээгүй юм. Хаа байдаг юм бэ?

	— За тэгвэл чи эндээ үүнийг сахиад сууж бай. Салхидуулж дэвж барьж өгөөрэй. Би яваад залаад ирье. Амьдрал мэдэхгүй хүн аль ч юманд хэрэггүй гэж ёстой үнэн үг шүү. Авгай нь цүдийчхээд өнөө маргаашгүй болчихсон явахад одоо болтол эх барих хүн олоогүй явдаг.

	Ийн үглэсээр авгай явж одлоо. Хүмүүс тэр авгайг нүүрэн дээр нь бол Чухияа гэдэг жинхэнэ нэрээр нь дууддаг бөгөөд нүүр далд бол Моталлий гэж хочлон дуудна. Моталлий гэж бүдүүн гэсэн утгатай түүнийг сонсвол тэр их уурладаг ажээ.

	Гообар, Чуниагийн дэргэд суугаад арваад минут хэртэй болж байтал өнөө авгай эргэж ирээд ууртай байдлаар өгүүлрүүн,

	— Одоо энэ хорвоод чинь хоосон ядуу хүн яаж амьдрах юм болж байна аа, та минь. Муу өлөгчин чинь харин таван рупигээр эх барьж аваад цаашдаа өдөр тутмын асаргаанд найман аанаа, арван хоёр өдөрт нэг саарий авна гэж байхгүй юу. Тэгвэл тэр ховдог гичийн нүүрийг нь би нэг түлээд өгье л дөө. За Гообар минь хөдөл. Галаа асаа. Би нэг үзээдэхье. Арван хоёр хүүхдийн эх болсны хэрэг юү билээ. Чи гадаа байж байгаарай. Би бүгдийг нь хийгээд өгье. Хэрэгтэй цаг болоход хүн хүний хийдэг ажлыг хийчихдэг л юм. Дөрвөн хүүхэд л төрүүлсэн бол эх баригч болдог гэж нэг үг бий дээ.

	Тэр авгай Чуниагийн дэргэд сууж авлаа. Толгойг нь гуя дээрээ тавьж гэдсийг нь илж байгаа харагдав. 

	— Би өнөөдөр чамайг хараад л мэдсэн юм. Үнэнийг хэлэхэд чамд зовоод өнөө шөнө нойр ч хүрсэнгүй. Энд чиний ямар нэг садан төрлийн хүн бий юу? гэж асууж байгаа дуулдав. Чуниа өвчиндөө шүдээ зуух авч сисиг алдан чичрэх зуураа,

	— Одоо би амьд гарахгүй ээ, эгч минь. Бурхан намайг өршөөхгүй, нэгийг би өсгөн өндийлгөж авсан атлаа булаагдсан билээ. Намайг нэг удаа өршөөж болдоггүй яасан тэнгэр гэгч вэ. Намайг хоёр яс салаад үхвэл ээж гуай минь та миний хүүг авч хайрлан энэрч хүн хийгээрэй, бурхан таныг өршөөнө. Өөр танаас гуйх юм алга гэлээ.

	Чухияа өрөвдсөн байдлаар үсийг нь илж,

	— Зүрхээ чангал хүү минь. Зоригтой бай одоо ганцхан мөчийн дараагаар л чи бүх зовлонгоосоо гэтэлнэ. Энэ чинь болох зохистой юм болдгоороо л болж байна. Чи ч гэсэн өөрөө ингэж дуугүй яваад байхын хэрэггүй байсан. Гэсэн ч одоо зовох юм байхгүй, чи түрүүчийнхээ хүү дээр надад хэлсэн бол би Молубий Саахаваас эм залж өгч болох байсан. Тэр хүн энүүхэн хажууд байдаг юм шүү дээ гэж ярив.

	Ингэж байтал Чуниа хэсэг зуур ухаан алдлаа. Өглөө есөн цагт ухаан ороод харвал Чухияа хүүхдийг нь тэврээд урд нь сууж харагдах бөгөөд өөрөө шинэ саарий өмсчихсөн хэвтэж байв. Бие хаа өөрийн гэх ямар ч мэдээгүй болсон байв.

	Чухияа өглөө бүхэн ирж Чуниад юм хүм эвлүүлж дэвлүүлж байж амттай шимтэй хоол хийж өгөх бөгөөд өдөрт хэд хэд ирж хүүхдийг нь хуурайлж барьж цавь суганд нь оо энгэсэг түрхэж өгөх, сүү халаан угжиж тэжээж өгөөд явдаг байлаа. Өнөөдөр дөрөв дэх өдөр боловч Чуниагийн хөхөнд гялайх юм үл үзэгдэнэ. Хоол тэжээлгүй шахам байгаа хүүхэд уйлсаар байгаад хоолой нь сөөчхөв. Тэжээлийн сүү, хоол болж өгөхгүй учраас дуугүй болохоо үл мэднэ. Чуниа аргаа барахдаа хоосон хөхөө ам руу нь хийнэ. Хүү нэг хоёр хөхсөнөө юм гарахгүй болохоор нь уурлан чарлана. Дөрөв дэх өдрийн орой болтол гялайх ч юмгүй болохоор Чухияа ч бүр сандарч орхилоо. Хүүхэд ч бүр хатаж эхлэв. Накаасаас нэг эмч авчирч үзүүлэв. Эмч үзээд,

	— Эхийн нь биед цус гэх юмгүй байна. Тэгэхээр яаж сүү орох вэ гэв. Асуудал бүр хүндэрлээ. Цус төлүүлэхийн тулд хэдэн сарын турш амттай шимтэй сайн хоол идэх хэрэгтэй. Эм тан уух хэрэгтэй. Тэгж байж сүү орно. Тэгж байтал энэ нялх амьтан яаж аяыг нь дааж амьд байх билээ.

	Шөнө боллоо. Гообар архиа уун нам унасан байлаа. Чухияа хүүхдийг дуугүй болгож хуурахын тулд аманд нь хөхөө хийтэл гэнэт хөхнөөс нь сүү гараад эхлэх шиг болов. Баярлан хашхирч, Чуниа минь, одоо хүү алзахаа байлаа. Надад сүү орчихлоо гэв.

	Чуниа гайхаж,

	— Танд сүү орчихлоо гэж үү? гэж асуув.

	— Тийм, орчихлоо.

	— Би үнэмшихгүй байна.

	— Май, тэгвэл үз.

	Тэр хөхөө шувтарч үзүүлэв. Сүү годхийн гарч байв.

	Чуниа, — Таны бага охин чинь найман наснаас багагүй байх аа?

	— Тийм ээ, наймтай. Тэгэхдээ би их сүүтэй байсан юм шүү.

	— Энэ хооронд танаас өөр хүүхэд гарсан уу?

	— Үгүй ээ. Тэр маань л хамгийн отгон нь юм. Хөх дэлэн маань бүр ширгэчихсэн байсан юм. Бурхан өршөөхөд ийм болдог байна шүү.

	Тэр өдрөөс хойш Чухияа өдөрт дөрөв таван удаа ирж хүүхдийг хөхүүлэх боллоо. Хүү төрөхдөө жигтэйхэн сул дорой юм байснаа Чухияагийн мээмийг хөхөөд хүч чадал орж мариалаг янз ороод ирлээ.

	Нэг өдөр Чухияа усанд орохоор гол руу явлаа. Хүү өлсөж уйлж тэвдүүлэв. Чухияа арван цагт буцаж ирэхэд Чуниа хүүг мөрөн дээрээ тавин бүүвэйлж, хүү учир зүггүй уйлж чарлаж байлаа. Чухияа хүүг өвөр дээрээ аван хөхүүлэх гэтэл Чуниа ууртайгаар дургүйцэн 

	— Битгий хөхүүл, энэ муу заяагүй амьтан үхвэл ч үхэг. Хэний ч хайр даахгүй хэрэггүй новш гэв.

	Чухияа уурлаж үглэв. Чуниа хүүдээ нэлээд уурласны дараагаар өвөрт нь шилжүүлэв.

	Харин Чуниа, Гообар хоёр одоо болтол эв тохьгүй хэвээр байлаа. Гообар бол ёстой хүнийг ашиглахаас л биш хүнийг хайрлаж энэрэх сэтгэлгүй, хүнийг зөвхөн савсаг самуун явдлынхаа хэрэглүүр төдий үздэг, хүний үнэргүй, өөдгүй амьтан гэж Чуниа үзэх болов. «Би амьдарсан, үхсэн ч яах вэ чиний хүслийг хангаж байя. Надаас нэг их хорох юм алга. Намайг үхэхэд бас нэг өөр юм олоод авна гэж чи бодож байх шиг байна. Олж авч болох юм. Гэхдээ түмэнд нүүрээ харуулах чинь л хэцүү болох байх даа. Би яах вэ, чиний торонд нэгэнт орж. Чамайг хөлд минь толгойгоо тавин хэвтэж байсан тэр хуурамч занд чинь л би хууртагдаж. Чи энд ирснээсээ хойш л зан чинь эрс хувирсан байна. Яахаараа ингэсэн юм бэ, бүү мэд. Одоо өвөл болж байдаг, өмсөх ч юм алга, дэвсэх юм ч алга. Хоолноос аргалж байж ганц хоёр рупи үлдээж авах боловч чи архинаас өгчих юм гэж Чуниа үглэх болов.

	Тэднийд ганц муу уранхай хөнжил байна. Хоёулаа түүндээ хамт орж хэвтэх боловч харсан харсан зүг рүүгээ таг хэвтэцгээх болов.

	Гообар дотроо хүүгээ өвөр дээрээ аваад эрхлүүлмээр санагддаг буюу заримдаа шөнө өндийн босож хүүгийнхээ булбарай зөөлхөн нүүр лүү хайрласан нүдээр ширтэх боловч Чуниаг харахтайгаа зэрэг л дургүй нь хүрчихдэг болжээ. Чуниа ч гэсэн түүнтэй үл дуугарах бөгөөд түүнд үйлчлэхээ ч бүрмөсөн больжээ. Хоёр биеийн сэтгэл иймэрхүү сүүдэртэй байгаа болохоор тэд хоног ирэх тутам бие биеэсээ хөндийрөн хүйтэрч уйдацгаах болов. Бие биеийнхээ хэлсэн үгийг дандаа урвуу тонгоруугаар нь ухан авч хэрэлдэх цуугилдах шалтаг болгон өөнтөглөх болов. Нэгийнхээ хэлсэн ганц нэг муу үг өгүүлбэрийг олон хоног сараар дотроо хорслын цусаар дэвтэн хуршааж боломжтой цагийг дайруулан гаргаж тавих гэж сахиул дээр суусан анчин нохой шиг чих тавин сууцгаах болов.

	Тэнд Гообарын ажилладаг үйлдвэр дээр өдөр ирэх тутам ямар нэг шинэ будилаантай төвөгтэй асуудал гарах боллоо. Саяны төсвийн хуулиар чихрийн бүтээгдэхүүнд татвар ноогдуулах болсон нь үүгээр далимдуулан үйлдвэрийн эздээс ажилчдын хөлсийг хасах аятайхан шалтаг гарчээ. Татвар төлснөөр таван хувийн хохирол үзэх болж байгаа бол хөлс хассанаараа арван хувийн ашиг олох болжээ. Энэ үйлдвэр дээр ажилчдын хөлсийг хасах явдал олон сарын турш гарч байгаа асуудал билээ. Ажилчдын холбооноос энэ тухайд холбогдуулан ажил хаялт хийхээр бэлтгэж байгаа ажээ. Хөлсөө хасуулсан ажилчид хөлснөөсөө ганц ч байсаа хасуулахгүй гэдэг шаардлага тавьж тэмцлээ. Захад юмны үнэ ууландаа гараад байхад харин энд ажилчдын цалинг нэмэх нь байтугай хасах гэж байгаа нь үнэхээр тэсвэрлэх аргагүй зүйл ажээ. Мирзаа Куршээд ажилчдын холбооны дарга бөгөөд «Цахилгаан»-ны эрхлэгч бандид Онгаарнаать нарийн бичгийн дарга нь юм санжээ. Тэр хоёр үйлдвэрийн эздэд хичээл сургамж болтол нь нэг сайн ажил хаялт зохион байгуулахыг санаачилжээ. Тэд зохион байгуулалт муутай ажил хаялт бол сайн үр нөлөө үзүүлэхгүй бөгөөд наад тал нь өчнөөн төчнөөн олон хүн өдрийн идэх хоолгүй болно гэдэг талаас нь нарийвчлан харсангүй зөвхөн л ажил хаяна гээд сүр бадруулаад байгаа билээ. Гообар энэ хөдөлгөөнд түрүүлэн оролцогчийн нэг болжээ. Тэр угаасаа хөнгөн зантай болохоороо юмны учрыг олохоосоо түрүүнд л бусдыг уриалан гүйж, цохилдож тулалдахаас өөр юм үл бодох ажээ.

	Нэг өдөр Чуниа энэ байдлыг нь мэдээд,

	— Чи үртэй хүүхэдтэй өдий болсон хүн. Ингэж галзуу юм шиг учир зүггүй гал руу үсэрч явна гэдэг чинь таарахгүй байх шүү гэж нэлээд хатуугаар сануулан хэлсэн авч Гообар харин урдаас нь уурлаж,

	— Чи намайг сургадаг хэн бэ? Би чамаас зөвлөгөө авах гэж хүсээгүй байна гэж хэлээд Чуниаг цааш нь юм хэлэх гэлээ гэж барьж аваад балбаж орхижээ. 

	Чухияа гүйж ирэн Чуниаг салгаж аваад Гообарыг загнажээ. Гообар ууртаа галзуурчихсан юм шиг нүдээ улаанаар эргэлдүүлэн, 

	— Чи бидний хажуугаар юу юм бэ? Чи үүнээс хойш манайхаар бүү орж ирж бай. Чам шиг эмд манайхаар гүйгээд байх ямар ч эрх байхгүй гэж Чухияа руу буужээ.

	Чухияа ёжилсон дуугаар,

	— Нээрээ би танайд орохоо байчихвал би л хоолгүй турж үхнэ дээ. Чамаас л гуйж түүж олсон юмаараа би гэрийнхнийхээ хэдэн гэдсийг тэжээж байгаа юм даа. Би байгаагүйсэн бол энэ муу эмэгтэй өдийд ингээд чиний гарын шүүс болоод байж байх байсан вий гэлээ.

	Гообар хөмхий зуун,

	— Манайд бүү орж ирж бай гэж би чамд хэлж байна шүү. Чамаас л болж энэ муу өлөгчний ааш зан нь тэнгэрт гараад байгаа юм гэж хашхирав.

	Чухияа байсан газраа түвдсэн шинжгүй нам зогсож,

	— Наад дуугаа тат, Гообар минь. Чи энэ муу ядарч зэрэмдэг болсон эмэгтэйг зодож нүдсэнээрээ эртэй чадалтай сайхан эр болчихгүй. Чи ер нь энэ мууг зодохоос өөр юугаар гялайлгадагтаа ингэж байдаг хүн бэ? Хүний урамд ганц хэрчим талх олж ирээд өгчихдөгтөө ингэж байгаач. Ийм номхон сайхан амьтан олж авсан хувь заяандаа баярлаж яв. Өөр юм байсан бол аль хэдийн нүүр лүү чинь ус цацчихаад гараад алга болсон гэж мэд гэж хэлэв.

	Гудмын хүмүүс цуглараад ороод ирлээ. Тал талаас Гообарыг зэмлэх дуун гарав. Гэр орондоо мөн эхнэр хүүхдээ зодож суудаг хүмүүс энд ирчихсэн үнэн шударга хайр, энэрлийн хүүхэлдэй болчихсон Гообар луу буулцаж байлаа. Чухияа сүүлээ улам дээш өргөж,

	— Энэ муу балмад нохой намайг гэрээрээ бүү орж ирж бай гэж байна шүү. Би эхнэр хүүхдийг нь л харж асрах гэж ирдэг болохоос үүнээс юм гуйх, горьдох гэж орж ирдэг байгаа юу? Эхнэр хүүхдийг нь өргөж асарна гэдэг тийм амар ажил биш гэдгийг энэ муу ердөө ойлгохгүй байгаа юм. Та нар үүнээс, намайг байгаагүй бол энэ сайхан үр нь өсөж торниод өдий болчихсон байх байсан уу? гэж асуу л даа. Муу эр, эмдээ жанжин гэдэг үнэн. Би байгаагүй бол эхнэр чинь байж улыг чинь долоож байх байсан уу? Ингэж л өрөөнд чинь түгжүүлж идэх уух юмгүй зовж байх байсан уу? Чи хэл дээ? гэж бууж гарлаа.

	Гообар уурлаж цамнасаар ажил руугаа гараад алга болж өглөө. Чухияа эмэгтэй биш эрэгтэй хүн байсан сан бол түүнийг бүр олны шившиг болгоод тавих байлаа.

	Үйлдвэр даяар эсэргүүцэл дургүйцлийн үүл бүрхсээр байх боллоо. Ажилчид «Цахилгаан»-ны хувиудаас хармаандаа хийн хэсэх бөгөөд өчүүхэн зав чөлөө гармагц хоёул гурвуулаа нийлэн уншин суух болов. Ажилчдын удирдагчид «Цахилгаан»-ны газарт шөнө дүл болтол сууцгааж ажилчдын тэмцлийн болон ажил хаялтын тухайд холбогдсон асуудлыг боловсруулж өглөөний сонинд мэдээ болгон тавих бөгөөд том томоор гарчиглан бичсэн сонин руу хүмүүс дайран орж олж авахыг хичээцгээх болов. Иймээс сонины үнэ өртөг ч нэмэгдэж амархан борлогдох болов.

	Тэнд үйлдвэр компанийн эзэд гэр орондоо сэтгэл тайван энэ тухай бодон суух болов. Ажил хаялт болох нь түүнд нэг талаараа бас ашигтай байлаа. Яагаад билээ гэхээр эдгээр ажилчид ажил хаялаа гэхэд оронд нь аваад ажиллуулчих хүн мундах биш дээ. Одоо хот хөдөөгүй ажилгүйчүүдийн тоо олширч байгаа болохоор ажил хаясан хүмүүсийг түүгээр нь далимдуулан халж хаячхаад оронд нь тэдэнд өгч байсан цалингийн хагас хувь ч хүрэхгүй хямд үнээр шинэ хүмүүсийг амархан шиг олоод тавьчихаар байлаа. Тэгэхээр бүтээгдэхүүний зардал нэг дахин хорогдоод ирэх бөгөөд худалдах үнэ хэвээр байх тул урьдахаас илүү ашиг олох нь дамжиггүй. Шинэ хүмүүс дадлага туршлагагүй болохоор эхний хэд хоногтоо ажилд жаахан саадтай байх нь мэдээж, гэхдээ хамаа алга. Үйлдвэрийн эзэд ийн хэлэлцэж тохиролцоод ажлын хөлсийг бууруулах тухай мэдэгдэл гаргахаар шийдэж уг мэдэгдлийг нийтэд мэдэгдэх өдрийг нарийн бодож тогтоолоо. Цагдаагийн газарт мэдэгдэв. Үйлдвэрийн эздийн ийн шийдвэрлээд байгааг ажилчид сайн мэдэж дуулсан юмгүй хийдэг ажлаа хийсээр л байцгаалаа. Ажилчид, агуулахад түүхий эд ихээр хураагдаж, захад чихрийн шаардлага их болох үед л ажил хаялт хийхээр бодоцгоож байлаа.

	Гэнэт нэг өдөр ажилчид ажлаасаа бууж байтал үйлдвэрийн захирлын мэдэгдэл хийгдэв. Энэ үед гаднаас үйлдвэр дээр хамгаалах цагдаа хүрээд ирчихсэн байлаа. Ажилчид бодож төлөвлөж байсан хугацаагаа хэрэгсэхгүй болж ажил хаях тэмцлээ хийх хэрэгтэй болов. Уг нь төлөвлөж байсан өнөө агуулахад түүхий эд хураагдан чихэгдэж, захад, чихрийн шаардлага их болдог цаг нь одоо тав зургаахан сарын дараагаар ирэх ёстой байлаа.

	Мирзаа энэхүү мэдэгдлийг сонсоод инээсэн нь дайчин эр дайсныхаа тулалдаанд овжин сэргэлэнг хараад сэтгэл нь хөдөлдөг лүгээ адил ажээ. Тэр бээр мөчийн хэртэй бодож байснаа, 

	— Сайн хэрэг байна. Хэрэв захирал л ингэж бодож байгаа юм бол яах вэ. Цагийн байдал одоогоор түүнд ашигтай байна. Тэгэхдээ бидэнд үнэний хүч бий. Тэд бидний оронд шинэ хүмүүс олж аван ажлаа явуулах санаа байна. Тэгэхээр бид ажил хаяхын зэрэгцээгээр тэдэнд нэг ч шинэ хүн авхуулахгүйн төлөө л тэмцэх хэрэгтэй. Ингэвэл бид ялалт хийх болно гэж ярив.

	«Цахилгаан»-ны газар энэ үед аюулын дохионы тухай цуглаан болов. Ажлын хорооны хуралдаан болов. Удирдах тэргүүлэх хүмүүсийг сонгон гаргав. Оройн найман цагийн үед ажилчдын урт жагсаал гарч эхлэв. Арван цаг гэхэд маргаашийн ажлын төлөвлөгөөг боловсруулан гаргав. Харин тэгэхдээ аль нэгэн мөргөлдөх тулалдах явдлыг аль болохоор цээрлэхийг нийтэд анхааруулав.

	Гэвч маргааш нь хэрэг явдал их өөрөөр явагдав. Өглөө босоод харвал ажил хаясан сургаар ажилд орох гэсэн хүмүүсийн бүхэл бүтэн арми үйлдвэрийн үүдэн дээр цугларчихсан үймэлдэж байлаа. Үүнийг хараад ажил хаягсдын хорсол хилэн нь улам бадрав.

	Өдөр бүр ажилд орох гэсэн хүмүүс тавь тавь, зуу зуугаараа ирэх нь мэдээж. Гэвч тэднийг хэлэхийг нь хэлж, ятгахыг нь ятгаж, айлгахыг нь айлгаад буцаагаад байж болох байх. Ажил хаягчдын сүр жавхлан уур хилэнгээс айгаад тэдгээр шинэ ажил эрэгчид ч өөрсдөө сүрдэн айж зугтаах байх гэж ажилчид бодсон юм санжээ. Тэгтэл тэр бодлын биелэх дүр нь шал ондоогоор тодрон гарлаа. Хэрэв эдгээр хүмүүс цөмөөр энэ үйлдвэрт ажилд орчихвол хуучин ажил хаягчдад хэлэлцэж тохиролцоод байх юмгүй болчих билээ. Тэгэхээр тэд шинэ хүмүүсийг л ажилд оруулахгүй байх талаар арга хэмжээ авах хэрэгтэй болов. Харин тэгэхдээ тэдгээр шинэ хүмүүсийг эндээс зайлуулахын тулд хүч хэрэглэхээс өөр ямар ч арга замгүй болчихлоо. Шинэ хүмүүс ч тэдний хорьсон хэлсэн үгэнд орсонгүй тэмцэн маргахад бэлэн байлаа. Тэдгээр шинэ хүмүүсийн ихэнх нь ажилд орох энэхүү сайхан завшааныг л ямар ч байсан алдаж болохгүй гэсэн хүсэлтэй бөгөөд ажилгүйн харгайгаар өлсгөлөнгийн хаалган дээр тулж очсон хүмүүс байлаа. Тэд өөрийн бие болон авгай хүүхдээ өлсгөөж алсанд орвол ингэж тулалдаж байгаад үхчихсэн нь дээр гэж бодож байгаа улс билээ. Хуучин шинэ хоёр ажилчдын дунд тэмцэл эхлэв. Хоёр тал уулзаж тулалдаанд орлоо. Тулалдах зодолдохын барааг хармагцаа «Цахилгаан»-ны эрхлэгч үхтлээ айж зугтаад алга болов. Харин хөөрхий Мирзаа тулалдаанд оролцсон боловч салам зодуулав. Түүнийг аврах гэж тэмцэж Гообар бэртэж шархтталаа зодуулав. Мирзаа бяртай чадалтай бөх тэх хүн учир бас нэг их зодуулсангүй мултран гарч амжлаа. Гообар шийдэмдэхээс өөр арга заль мэдэхгүй бүдүүн барга мангардуу тэмцэгч учир бие хамгаалах арга самбаагаар дутлаа. Тэр балбуулж байсан боловч нэгэнт тулалдаанд орсон хүн чинь энэ зэргээр зодуулахгүй яах вэ гэж бодон урагш давшсаар байлаа. Эцэст тэр өрөөсөн гараа хуга цохиулж, толгойгоо хага цохиулан ухаан алдан газар уналаа. Мөр нуруун дээр буусан мөндөр шиг олон шийдмийн цохилт эрүүл үлдсэн эрхтэнгүй шахам болов. Ажил хаягчид тэргүүлэх хэдэн хүнээ унахыг хармагц ум хумгүй эргэн зугтаалаа. Харин арван хэдэн хүмүүс Мирзааг хүрээлэн хамгаалан зогсоцгоолоо. Шинэ хүмүүс ялалтын ура цуурай болон үйлдвэр лүү явж орцгоолоо. Ялагдсан ажил хаягчид шархтагсдыгаа өргөн авч больниц руу ивээл эрэхээр явцгаалаа. Гэвч тийм олон хүнийг хүлээж авч байх больниц хаа байх билээ. Мирзааг эмнэлэгт хэвтүүлж Гообарыг цус нөжийг нь угааж маарал хөвөнгөөр боож өгсөн болоод гэрт нь аваачиж хэвтүүлэв. Гообарын ухаан мэдээгүй гулдайн хэвтэх цогцсыг хараад Чуниагийн дотор эхнэр хүний хайрлан өмөөрөх сэтгэл өөрийн эрхгүй орж ирлээ. Эдүгээ болтол тэр Гообарыг бүхнийг засаглан захирагч, зодон залхаагч, хүч чадалтай дүрээр сэтгэн, ойлгодог байж. Өнөөдөр тэгвэл тэр нь эрэмдэг зэрэмдэг, эр зоригоос хагацсан, өрөвдмөөр хэцүү амьтны сүг болжээ. Чуниа орон дээрээсээ тонгойн нулимс дүүрэн нүдээр Гообарыг ширтэх бөгөөд гэр орныхоо байдлыг харьцуулан бодож нэг үе уур нь хүрэх шиг болж нэг үе өрөвдөх шиг ч болно. Гообар одоо энэ гэр оронд ганц ч байсаа байхгүй гэдгийг мэдэж байсан билээ. Тэгсэн мөртөө дахин дахин үглэж сануулсаар байтал ийм гай гамшиг дээр нь аваад ирдэг, даан ч яав даа. Чи энэ маргаан тэмцэлд бүү ороорой. Гал ноцоогчид цогоо оруулж тавьчхаад өөрсдөө зугтаад алга болно шүү. Хамаг буруу нь сүүлдээ ядуу бидний толгойд л буух болно гэдгийг санаарай гэж Чуниа түүнд хэчнээн олон удаа хэллээ. Гэвч тэр түүний үгийг огтхон сонсоогүй юм. Харин ч Чуниаг сайн ажлын дайсан гэж үзээд зоддог байж. Тэр удирдан босгосон хүмүүс нь эднийгээ бариулчхаад өөрсдөө болохоор мөнөө л зугаа цэнгэлээ хөөцөлдөн машин тэргээрээ давхицгааж явна. Ингэж бодохоос Чуниагийн дотор Гообарыг болж гэж хэлмээр тавлах сэтгэл ч төрж байгаа юм шиг санагдав. Жишээлэн яривал дахин дахин байг гэж хэлсээр байтал тоохгүйгээр сандал дээр гаран унаж байгаа хүүхдийг хараад хүн уурлаж харамсахдаа «Болж. Хохь чинь, толгой нь хага үсэрчихгүй яав аа» гэж хэлдэг лүгээ нэг адил буюу.

	Нэгэн мөчийн дараагаар Гообарын зовуурилан яраглах дууг сонсоод Чуниагийн бүх бие нь аймшгаар чичрэв. Гообар сулхан дуугаар,

	— Ёх ёх алтан бие минь шороодлоо. Болиоч дээ. Та нар намайг өрөвдөөч дээ гэж дэмийрэн үглэв. 

	Чуниа удтал Гообарын нүүр өөд харах нь балран нурж байгаа горьдлого дундаас амьдралын ганцхан зөн бэлгэ олоод авчих юм сан гэж хичээж байгаа мэт. Мөч ирэх тутам тэсвэр тэвчээр нь шингэж буй наран адил доош живэн баларч ирээдүйн харанхуй түүнийг хормой дороо хумин авах шиг ажгуу.

	Чухияа гэнэт орж ирэн,

	— Гообар ямар янзтай байна, хүү минь? Би дөнгөж сая дуулаад дэлгүүрээсээ гүйж ирлээ гэж хашхиран асуув.

	Чуниагийн нулимс мэлмэрэн асгарч юу ч дуугарч чадсангүй. Горьдлого тасарсан амьдралгүй нүдээр Чухияагийн өөдөөс хий дэмий ширтэнэ.

	Чухияа, Гообарын нүүр лүү харж цээжин дээр нь гараа тавьж үзээд Чуниаг тайтгаруулсан дуугаар,

	— Гайгүй гайгүй, хоёр гурван өдөртөө зүгээр болж орхино, айх юм алга. Чи чинь ч харин их хувь заяатай хүн юм. Саяны тулалдаанд чинь зөндөө хүн алагдсан гэнэ. Танайд мөнгө сангийн юм бий юу? гэв.

	Чуниа толгой сэгсрэв.

	— За тэгвэл би хэдэн мөнгө авчирч өгье. Жаахан сүү авчраад халаагаадах гэж Чухияа хэлэв.

	Чуниа түүний хөлд унаж,

	— Эгч гуай минь та л миний ачит эх мөн. Энэ хорвоод надад танаас өөр хэн ч алга гэв.

	Өвлийн нэгэн уйтгарт орой байлаа. Өнөөдөр ч бүр илүү уйтгартай юм шиг. Чуниа гал ноцоон хүүгийн сүү хөөрүүлж суув. Чухияа гадаа гонхонд хүүтэй тоглож байв.

	Чуниа гэнэт, 

	— Би ер нь их заяагүй амьтан юм, эгч гуай минь. Надаас л болж бид ийм гайд учирч байгаа юм. Би гэдэг чинь жаахан уурлахаараа л үглэж дуулах, харааж загнах гэдэг яриагүй болчхож байгаа хүн... гэж ярих гэснээ тэр цааш ярьж чадсангүй үг нь нулимсан далайд живээд алга болов.

	Чухияа хормойгоороо нулимсыг нь арчиж,

	— Чи юунд ийм юм бодоод л суудаг юм бэ, охин минь? Харин үүний амьд үлдсэн чинь л их хувь заяа байхгүй юу. Эр, эм хоёр гэдэг чинь хэрэлдэж цуугилдах хэлэх ярихдаа энүүхэн аман дээрээ л тэгдэг болохоос цаанаа бие биедээ муу санах юу ч байдаггүй шүү дээ. Үрийн дотроос сахал соёо гарахгүй бол тэр цэцэглэж дэлгэрдэг бил үү? гэж ятган ярив.

	Чуниа чичирсэн хоолойгоор,

	— Одоо би яана даа, эгч минь гэж асуув.

	Чухияа — Яах ч үгүй ээ, охин минь. Тэнгэртээ залбир. Тэр чинь ядуу биднийг хардаг юм шүү дээ гэж тайтгаруулах зорилгоор ярив.

	Гообар нүдээ нээн Чуниаг өмнө зогсож байгааг хараад үгээ зөөсөн сул дорой дуугаар,

	— Өнөөдөр зөндөө цохиуллаа, Чуниа минь. Би хэнд ч юу ч гээгүй байхад тэд намайг учир зүггүй цохилоо. Өршөөж хайрлаач дээ гэж хэчнээн хашхирсан боловч сонсох хүн нэг ч байсангүй. Би чамайг л их зовоож байсныхаа л үйлийн үрийг амсах шиг боллоо. Би их богино настай хүн байжээ. Одоо би амьдрахгүй ээ. Бүх бие зад үсэрсэн мэт ямар ч мэдээ алга гэж ярив.

	Чухияа гаднаас орж ирэн,

	— Дуугүй хэвт. Битгий ярьж хөдөл. Гайгүй, үхчихгүй байх. Би мэдэж байна гэлээ.

	Гообарын нүүрт горьдлогын туяа тусаж, 

	— Би үхэхгүй гэж үү? Үнэн үү? гэж асуув.

	— Тийм ээ, үхэхгүй. Чамд болохоо байсан юм юу байгаа юм бэ? Толгой чинь жаахан цохигдож, гар чинь булгарчихсан байна, өөр яагаа вэ. Иймэрхүү цохилт чинь эр улсад өдөр болгон л тохиолдож байдаг биз дээ. Ингэж цохигдсоноос хэн чинь үхэж байлаа.

	— Би одоо Чуниагаа л цохихоо байя.

	— Чуниа чамайг цохих гэвэл яах бил ээ?

	— Тэр цохиж байсан ч би хөдлөхгүй.

	— Эдгэрэхээрээ л мартаж орхино биз дээ?

	— Үгүй ээ, эгч минь, хэзээ ч мартахгүй.

	Гообар энэ өдрүүдэд нэг бол хүүхэд шиг учир нь олдохгүй юм ярьж байх бөгөөд нэг бол арваад минут хэртэй ухаангүй юм шиг таг гөлрөн дээш харан хэвтэх болов. Ухаан санаа нь хаашаа явчихдаг юм бэ, бүү мэд. Их л хачин байх болов. Түүнд элдэв бусын муухай юм төсөөлөгдөн үзэгдэж түүнээсээ айна. Заримдаа гол руу унаж үхнэ гэж босон харайхад нь Чуниа барьж авна. Заримдаа хар дарж, цээжин дээр нь нэг том хар юм ирээд мордоод авахад нь Чуниа бурхны дүр олон хүрч ирээд түүний нь устгаж өгч байгаа юм шиг дүрслэгдэн үзэгдэж түүнээсээ айн цочиж, 

	— Би үхэхгүй юу, Чуниа минь? гэж хашхиран босож ирнэ.

	Гурван өдрийн турш ийм янзтай байлаа. Чуниа шөнө өдөргүй дэргэдээс нь нэг ч алхам үл холдон нойр хоолгүй сахив. Хүүхдийг нь харин Чухияа маллана. Дөрөв дэх өдөр Чуниа нэг морин тэрэг олж хүнтэй хамжиж дэмжиж байж түүн дээр гарган хэвтүүлж нэг эмнэлэгт аваачиж үзүүлэв. Тэндээс буцаж ирснийхээ дараагаар Гообар одоо арай нэг үхчихгүй бий гэдэгт итгэх болов. Тэр «Чуниа минь, намайг өршөөж уучлаарай» гэж нулимс мэлтэлзүүлэн дахин дахин гуйна.

	Энэ гурав, дөрөвхөн өдрийн дотор Чуниа, Чухияагаас гурав дөрвөн рупи аваад зарчихсан тул одоо ахиад хэлэхээсээ халгах болов. Тэр нь адаглаж нэг их хөрөнгө чадалтай хүн биш. Мод худалдаж олсон ганц хоёр мөнгөө л Чуниад өгдөг билээ. Эцэст Чуниа өөрөө нэг ажил олж хийхээр шийдлээ. Одоо Гообарын бие сайжирч ажил ахал хийтэл хэдэн сарын зай байна. Хоол унд олох хэрэгтэй. Эм тан бодох хэрэгтэй. Тэгэхээр аминдаа таарсан ажил олж хийвэл ядаж идэж уухаа аргалахгүй юу. Тэр багаасаа үхэр мал маллаж, өвс тэжээл хамж сурсан билээ. Энд үхэр мал ч хаа байх вэ. Тэгэхдээ өвс тэжээл хамаад зараад байж болох юм. Энэ гудамжнаас олон эрэгтэй эмэгтэй хүн өвс тэжээл хамахаар хотоос гарч явдаг билээ. Тэд өвс тэжээл хамж зараад өдөртөө найм есөн аанаагаа алдахгүй олох ажээ. Чуниа өглөө эртлэн босож Гообарын гар нүүрийг угаалгаж хоол ундыг нь өгчхөөд хүүгээ түүнд тушааж орхичхоод өвс зулгаахаар ойд явдаг бөгөөд үд өнгөртөл өлөн хоосноороо явж өвс ногоо зулгаадаг болов. Тэгээд түүнийгээ зах дээр аваачиж зарчхаад орой гэртээ нэг эргэж ирдэг болов. Тэгээд шөнө гэртээ Гообарыг унтвал унтаж, сэрэнгэ бол сэрэнгэ хонодог байж. Хэдийгээр ийм хүнд хүчир ажилд дарагдаж яваа авч ажил хийж яваадаа сэтгэл нь савлуур дээр хөвж буй хүүхэд шиг хөнгөн сэргэлэн явах болов. Зам зуур хамт яваа хүмүүстэйгээ ийм тийм юм ярилцан сэтгэл сатааран инээж хөхөрнө. Өвс зулгааж яваа үедээ ч гэсэн наадам наргиан хэвээр үргэлжилнэ. Тэдний дунд хувь заяандаа уйдсан хүн, гай зовлонгоосоо гутарсан хүн байдаггүй билээ. Амьжирлагаа амжуулахын төлөө хэцүүгээс хэцүүг туулан өөрөө өөртөө бие хүчээ зориулан яваадаа тэд сэтгэл зүрхэндээ баяр хөөртэй, бие цогцостоо хөнгөн шингэн явдаг улс ажээ. Нялх хүүхэд хөл дээрээ анх тэнцэн зогсохоороо хэчнээн их баярлан хөөрч алгаа ташдаг билээ. Тэрчлэн эдгээр хүмүүс өөрсдийнхөө төлөө өөрсдөө хүндийг үүрч байгаа нь жаргалтай хэрэг мөн ажээ. Санаа сэтгэлээр эрүүл чөлөөтэй бол бие цогцсоор яагаад бузар явцуу байх билээ. Чуниа энэхүү ажлыг нэг сар хэртэй хийгээд бие хаа нь жигтэй өөрчлөгдөж сайжрав. Сульдаж доройтсон үе мөчист нь хөнгөн шалмаг, эрүүл цовоо, залуугийн шинж дахин сэргэв. Цонхийн шаргалтсан нүүр царай нь нар салхинд борогшиж цус даан улаа бутрах болов. Хаалттай тасалгаанд доромжлогдон үрчийсэн залуугийн цог заль нь тэнэгэр хээрийн эрүүл салхинд тэтгэгдэж дэлбээгээ дэлгэн дахин сэргэв. Одоо тэр уурлах уцаарлахаа ч больж эхлэв. Урьд нь бол хүүгээ жаахан уйлсан ч уур нь хүрээд дэлбэрчих алддаг байсан бөгөөд тэгвэл одоо юмыг тэсвэрлэн өнгөрөөх, хайрлан сэтгэх нь хэмжээгүй их боллоо.

	Үүний эсрэг харин Гообар хэдийгээр бие нь өдөр ирэх тутам сайжирсаар байсан авч их л уйтгарлан гунигтай байх болов. Хүн ямар нэг гай гачаалтай үе ирэхэд хайртай хүнээ дарлан доромжилж байсан буруугаа ухамсарлан ойлгож эхэлдэг бөгөөд ингэж ойлгож эхэлснээрээ сэтгэл зүрхэнд сэргэлтийн шинэ уур амьсгаа орж улмаар өөрийнхөө тусгүй байсан зан харьцаагаа гэмшин буруушаадаг билээ. Гообар одоо яг ийм байдалд орж бүх хийж явсан буруугаа эргэн санаж гэмшихдээ гуниглан байгаа нь энэ ажээ. Одоо түүний амьдрах хэлбэр эрс өөрчлөгдөх болов. Хэрцгий балмадын оронд эелдэг зөөлөн, онгироо сагсуугийн оронд даруу томоотой байдал эзэмших болов. Хүнд үйлчилж хүнийг хайрлаж явах шиг их хувь заяа хүнд байдаггүй юм байна. Ийм аз завшаанаар энэ амьдралаа чимж явахыг тэр хэзээ ч үл мартах болно гэж өөрөө өөртөө тангараг тавин бодох болов.

	
ХОРИН НАЙМ

	Ноён Каннаад ажилчдын энэхүү ажил хаялт маш их тусгүй юм болсон мэт санагдав. Тэр ажилчин олон түмэнтэй ямагт ойр дотно байхыг хичээж явдаг бөгөөд өөрийгөө олон түмний төлөө зүтгэгч хүн гэж ойлгож явдаг байжээ. Өнгөрсөн үндэсний хөдөлгөөнд тэр ихэд идэвхийлэн оролцсон бөгөөд хошуучлан удирдаж байсны хувьд хоёр удаа шоронд орж хэдэн мянгын хохирол үзсэн билээ. Сая ч гэсэн тэр ажилчдаас гомдлыг нь сонсохдоо бэлэн байсан авч чихрийн үйлдвэрт хувь нийлүүлсэн бусад хүмүүсийн саналтай хүчдэн зөрөөд байх аргагүй байлаа. Тэр ашгаа бодох муу сэтгэлээ ажилчин хүний төлөө гэдэг сайн сэтгэлийн хүчээр ялж чадахаар байсан авч хувь нийлүүлэгчдийн ашгийг бодохгүй бол өөрөө санаачлан байгуулсан энэхүү компанийн дүрэм журамд тохирохгүй асуудал байлаа. Энэ бол худалдааны ашиг хөөсөн ажил мөн. Түүнээс биш олдсон бүхнээ ажилчин хүнд хувааж өгөх сайхан сэтгэлтэй өргөлийн газар биш билээ. Энэ ажлаас арван тав, хорин хувийн ашиг унах болно гэж тэр өөрөө хувь нийлүүлэгчдийг итгүүлэн ятгаж байж тэднээс мөнгийг нь авсан билээ. Тэгэхлээр хэрэв тэр адаглаж арван хувийн ашиг олохгүй бол хувь нийлүүлэгч хүмүүс уг үйлдвэрийн захирал буюу ялангуяа ноён Каннааг хууран мэхлэгч гэж үзээд түүнээс холбоогоо таслахад хүрэх билээ. Тэгэхлээр тэд орлого олох гэж байна гэж өөрсдийнхөө цалин хөлсийг хасалтай биш. Угаасаа компанийнхаа ашгийг бодож өөрсдийнхөө цалин пүнлүүг доод хэмжээгээр тогтоосныг хэлэх үү. Тэд цалин гэж зөвхөн ганцхан мянган рупи сард авдаг билээ. Мөн ч жаахан нэмэгдэл авна. Ингэж авдагтаа л үйлдвэрийг удирдаж ажлыг тэд хийнэ. Ажилчин хүн гар биеийн хүчээр ажилладаг бол захирлууд ухаан санаа, заль мэх, нэр нөлөөгөөрөө ажилладаг билээ. Гэвч хоёр хүчний үнийн хооронд өдөр шөнө шиг ялгаа байдаг. «Газар сайгүй юмны үнэ нэмэгдэж амьдрал доройтон ажилгүйчүүдийн тоо өсөж хүчний үнэ үгүй болж байгаа энэ байдлыг энэ ажилчид яагаад ойлгохгүй байна вэ. Тэд нэг олж авсан ажилдаа л тэсэж тэр гээд суугаад байхыг яагаад бодохгүй байна вэ. Тэд үүнээсээ гараад ажил дахиад олдохгүй гэдгийг яагаад бодохгүй байна вэ. Энэ ажил хаясан ажилчдад ямар ч буруу байхгүй. Тэд өөрсдийнхөө байдалд идээшээд л болоод байсан юм. Тэгтэл тэдний юм мэдэхгүй бүдүүлэг байдлыг нь ашиглан муу Онгаарнаать, Мирзаа нар л элдвээр хутган үймүүлж байгаа юм. Энэ хоёр л мөнгө, алдрын хойноос болж муусайн ажилчдын сэтгэл санааг үймүүлж өөрсдийнхөө өмнө хүүхэлдэй шиг бүжиглэж байгаа юм. Тэдний энэхүү дур зоригийн ажлаас болж хэчнээн олон айл, хүний амьдрал балрахыг тэд огтхон ч бодсонгүй. Ухаан нь хар даа. Онгаарнаатийн сонин ер гүйдэггүй байсан бол одоо түүнийг авагчдын тоо нэг түмд хүрч түүнээс тэр таван түмийн ашиг олж байна. Тэд тийм их мөнгө олж байгаа мөртөө бичиж донгосож байдаг шигээ өөртөө зөвхөн хэрэглэхээ авч хоцроод бусдыг нь ажилтан, ажилчдадаа тарааж өгч байна уу? Тэгж байгаа юм хаа байна. Мирзаа Куршээд ч гэсэн нэг үе мянга мянган ажилчид хөлсөлсөн бумтан байсан билээ. Тэгэхэд тэр өөрийн орлогоосоо зөвхөн өөртөө хэрэглэхийгээ авч хоцроод бусдыг нь ажилчдадаа тарааж өгч байсан уу. Тэр мөнгөө европын ганган охидтой наргих зугаалахаас өөр юманд зардаг байсан уу. Том том түшмэдэд хоол цай барих, архи дарс өгөх, жил бүр франц Швейцарт явж зугаалахаас өөр юманд зардаг байсан уу. Тэгсэн өнөөдөр болоход ажилчдыг хараад өрөвддөг, зүрх нь шимширдэг хүн болчихсон гэнэ гэж Каннаа дотроо бодов.

	Каннаа энэ хоёрыг дотроо үл тоодог бөгөөд тэдний үнэн шударга үйл явдалтай гэдэгт эргэлздэг билээ. Түүгээр ч барахгүй Каннаагийн «аа»-д нь «заа» нийлүүлж ажилд нь хандив оруулж явдаг Раая Саахавыг ч тэр бээр үл тооно. Таньдаг харьцдаг найз түншүүдийн нь дундаас Каннаад бүрэн итгэгдэж тоогдож явдаг ганцхан хүн нь Док, Мехтаа ажээ. Харин түүнийг Маалдийтай ойр дотно болсон цагаас хойш түүнийг хүндэтгэн дотночлох нь баахан буурчээ.

	Маалдий олон жилийн турш түүний зүрхний шүтээн болж явсан боловч бас цаанаа бол зугаалаад өнгөрөх жижигхэн тоглоом мэтээр үздэг байжээ. Маалдий түүнд их хайртай хөөрхөн тоглоом байсан нь тэр түүнийг бусдад алдах, булаагдах үедээ усан нүдэлдэг байснаар гэрчлэх юм аа. Тэгэхдээ харин Маалдийтай алс нь нийлнэ гэдэгтээ огтхон ч итгэдэггүй байж. Тэр, Маалдийгийн гаднах савсаг юм шиг хальсыг нь хуулан хаяж доторх үнэн чанарт нь хэзээ ч тулж хүрсэнгүй. Хэрэв Маалдий Каннаатай сууна гэсэн бол хэзээ ч зөвшөөрөхгүй байсан бөгөөд аль нэг шалтаг заан зайлсхийх байлаа. Үүгээр үзвэл Каннаагийн царайд одоогийн хорвоогийн хүмүүст байдагчлан хоёр нүүрийг харж болох байлаа. Нэг талдаа олон түмний тусын тулд гэсэн хуурамч царай харагдах бол нөгөө талд нь амиа хичээсэн, савсаг завхай өөдгүй муу дүр тодрох билээ. Аль нь чухам түүний жинхэнэ дүр болохыг хүн танин мэдэхэд бэрх. Сүнс сүлдийг нь нэг хэсэгт амиа хичээсэн бузар булай байх нь лав. Гэхдээ энэхүү хоёр хэсгийн хооронд байнгын зөрчилтэй байдаг нь гарцаагүй.

	Нэг хэсгийн биеэ тоох, зөрүүд байдал нөгөө хэсгийнхээ тайван бөгөөд аялдуухан байдалд байнга занал учруулж байдаг аж. Нэг хэсэг нь Маалдийгийн өмнө бөхөлздөг бол нөгөө хэсэг нь Мехтаа руу хялалзана. Харин яг одоо гээд яривал энэ хоёр хэсэг хоорондоо бараг нэгдсэн бололтой. Мехтаа мэтийн шулуун шударга, бодит үнэнийг баригч хүн яагаад Маалдий мэтийн салхин хүрд шиг савсаг самуун амьтанд унаж үхэх болсон нь үл ойлгогддог байжээ. Тэр Мехтаад савсаг тал байна уу гэдгийг олж харах гэж ихэд хичээсэн боловч ер юм олж хараагүй билээ. Тэгэхлээр Маалдийд ингэж татагдахыг бодоход эсвэл Маалдийд бас хүнийг татах өөр нэг нууц тал байсан байх нь уу. Тэгээд тэр өдий олон жил болохдоо харж мэдээгүй өнгөрсөн юм болов уу гэж бодох болов.

	Таалах, таалагдахгүй энэхүү янз бүрийн асуудлын талаар бодож тунгаасны эцэст ямар ч байсан Мехтаатай л дотно нөхөрлөх нь алсдаа хэрэгтэй болно гэдэг шийдвэрт хүрчээ.

	Док, Мехтаа бол ажил л гэж үхэж явдаг хүн. Шөнө дүл болтол сууж үүр шөнөөр босно. Тэр ямар нэг ажлаас үл хоцрох бөгөөд яаж ийгээд л цаг гаргаж амжина. Бөмбөг тоглох, онолын маргаанд орох, нутгийн хурал цуглаанд оролцох, хурим найрт очих зэрэг бүх ажилд уригдаж залагдаж ч үл ханана. Цаг гаргаад л амжиж оролцоно. Сонин хэвлэлд юм бичих бөгөөд сүүлийн жилүүдэд гүн ухааны нэг ном бичээд одоо түүнийгээ бараг дуусгаад байгаа билээ. Одоо тэр бас нэг шинжлэх ухааны тоглоомоор тоглодог болж. Цэцэрлэгтээ, ургамалд цахилгаан гүйдлийн нөлөөллийн тухай туршлага хийж байгаа билээ. Тэр саяхан эрдэмтдийн зөвлөгөөн дээр ургамлыг цахилгааны хүч нөлөөллөөр маш богино хугацааны дотор ургацыг нь гүйцээж болох бөгөөд ургацыг ихэсгэж ч болно гэдгийг батлан ярьсан билээ. Иймээс үүнийгээ батлан үзүүлэхийн тулд өглөө бүр хоёр гурван цагаар цэцэрлэгтээ туршлагын ажил хийж суух болжээ.

	Ноён Каннаагийн дууг сонсоод Мехтаа дурамжхан харцаар харж 

	— Татвар ноогдох боллоо гэдгээр ажилчдынхаа хөлсийг хасах нь зүйд нийцэх хэрэг үү дээ? Та харин энэ тухай гомдлоо засгийн газарт гаргах хэрэгтэй байсан юм. Хэрэв засгийн газар тоохгүй бол уураа хөөрхий ажилчдад гаргадаг нь юу бил ээ? Өгч байсан хөлснийхөө дөрөвний нэг хувийг хасчихсан мөртөө одоо өгч байгаа хөлсөө ажилчдын амьдралд хүрэлцээтэй гэж үзэж байгаа юм биш биз дээ. Таны ажилчид чинь нүхэнд амьдарч байна. Нүхдээ бүр өмхий нүхэнд шүү. Хэрэв та түүн дотор нь ганцхан минут зогсох юм бол амьсгаа чинь бүтэж багтарч үхэх байх. Тэдний өмсдөг хувцсаар нь та гутлаа ч тоож арчихгүй. Иддэг хоолыг нь танай нохой ч тоож үнэрлэхгүй дээ. Би тэдэнтэй чинь хамт амьдарч үзсэн учраас сайн мэдэж байна. Та тэдний хэрчимхэн талхыг нь булаан авч өөрийнхөө хувь нийлүүлэгчдийн гэдсийг цүндийлгэх гэж их боджээ... гэхэд Каннааг тэвчиж сонсож чадахгүй үгийг нь тасалж, 

	— Тэгэхдээ манай хувь нийлүүлэгчид чинь цөмөөрөө тийм баян биш шүү дээ. Тэд чинь энд нийлүүлсэн юмнаасаа өөр, гартаа барьсан хөрөнгө зөөргүй улс. Тэдний орлогын гол үндэс бол энэ үйлдвэрийн ашиг билээ гэв.

	Мехтаа Каннагийн тайлбарт ямар ч өмгөөлөгч өгөлгүйгээр,

	— Би мэдэж байна аа. Ямар нэг худалдааны хэрэгт хувь нийлүүлж байгаа хүн бол зөвхөн ашгийн хуваалт харж амьдралаа явуулдаг хүн биш байдаг. Харин ашгийн нь хуваарилалт буурсан цагт тэд зарц шивэгчнээсээ нэгийн зэргийг хасах буюу жимс тосныхоо хэмжээг багахнаар бууруулан захиж болох юм. Тэгэхдээ л нүцгэн гүйж, хоосон хононо гэж л байхгүй шүү дээ. Одоо чинь хөлсөө гаргасан хүн, мөнгөө хармаалсан хүнээс илүү зовж байна гэж ярив.

	Иймэрхүү үг шүүмжлэлийг тэр үүний урьд Онгаарнаать, Мирзаа Куршээд нараас олонтоо дуулж байсан нь үнэн. Гоовиндий ч гэсэн ажилчдыг өмгөөлөн хамгаалж үе үе ийм юм хэлдэг л байсан. Гэвч Каннаа тэдний хэлэхийг чихгүй юм шиг үл тоон өнгөрөөдөг байж. Өнөөдөр Мехтаагийн амнаас энэ үгийг дахин сонсож уг зүйлийг эргэцүүлэн бодох болов. Тэр, Онгаарнаатийг амиа бодогч, Мирзааг дэмий чалчин гүйгч, Гоовиндийг хэрэггүй юмны төлөө үглэгч гэж бодоод өнгөрдөг байжээ. Тэгвэл Мехтаагийн энэхүү үгэнд хичээл сургамж болох үнэн шударга зан харьцааны хүч байгаа учир чихэнд халдахгүй байж болсонгүй.

	Мехтаа гэнэт, 

	— Та эхнэртэйгээ энэ тухайдаа ер ярилцдаг уу? гэж асуув.

	Каннаа хулгасхийн байж, 

	— Тийм ээ, асууж байсан гэв.

	— Тэр тэгвэл юу гэж ярьж байсан бэ?

	— Таны хэлснийг л хэлж байсан.

	— Та тэр ухаантай авгайг ердөө л нэг тоохгүй байх шиг надад санагдах юм. Тийм үү, үгүй юү?

	Ингэж байтал Маалдий хүрээд ирлээ. Каннааг харснаа,

	— Өө, та морилоод ир ээ юу? Би өнөөдөр Мехтаа гуайд зоог хийж барих гэж байна. Өөрийн гараар хийсэн зүйлээр шүү. Таныг ч гэсэн уг зоогт оролцохыг урья. Гоовиндий гуайд хэлээд таныг уучлуулчхаж болох байх гэж ярин ажилдаа хөнгөн шаламгайгаар орж байгаа Маалдийг хараад Каннаа бүр гайхаж орхив. Маалдий! Өнөө Маалдий гэж үү? Гараараа гутлаа ч барин өмсдөггүй байсан өнөө Маалдий гэж үү! Өнөө чийдэнгийн унтраалгаа ч дарчхаж чаддаггүй байсан Маалдий мөн гэж үү? Зугаа цэнгэл, савсаг самуунаар амьдралаа хийж явсан өнөө Маалдий мөн гэж үү? гэж тэр дотроо гайхан бодов. Эвгүйхэн боловч инээмсэглэл тодорсон нүүрээр түүн рүү харж, 

	— Та л өөрийнхөө гараар хийсэн юм бол оролцолгүй яах вэ. Би, таныг чинь хоол унд хийх урлагт тийм сайн гэж ер бодоогүй шүү гэхэд Маалдий эрсхэн дуугаар,

	— Энэ л намайг цохиж зодож байгаад сургачихсан юм. Үүний зарлигийг зөрчих толгой хаа байх билээ. Эрчүүл гэдэг чинь бидэндээ л баавгай шүү дээ гэж хариулав.

	Каннаа энэхүү шогчлолд сэргэж Мехтаа өөд харж нүдээ ирмээд 

	— Таны тулд эр хүн гэдэг чинь тийм хүндэтгэм зүйл байсан гэж үү? гэж Маалдийгаас асуув. Маалдий уг үгний цаад утгыг ойлгож байсан тул жишим ч үгүй хямсгардуу байдал үзүүлэн, 

	— Харин одоо л больчхоод байгаа юм. Яагаад гэвэл энэ чинь миний урьд хождод ойртож танилцаж байсан эрчүүлээс тэс өөр дүр байгаа юм. Энэ бол царайтай ч хүн, сэтгэлтэй ч... гэтэл, Мехтаа Маалдийгийн зүг даруу харцаар харж, 

	— Боль доо боль, Маалдий минь намайг өршөө. Үгүй бол би эндээс чинь зай болж өгье гэж гуйв.

	Сүүлийн өдрүүдэд Маалдий уулзсан хүн бүртээ Мехтаагийн тухай магтаалын овоо босгож явдаг болсон нь нэгэн шинэ хүн гарч ирээд шинэ соёлын хэнгэрэг дэлдээд байгаа юм шиг харагдах болжээ. Мехтаа үүнд нь дургүйцэж бүр сүйд болно. Мехтаа төрөлх араншнаараа гашуун нясуун үгийг их дуртай сонсдог атлаа өөрийгөө магтсан сайшаасан үгийг сонсохтойгоо зэрэг өөрийг нь эргүү тэнэг болчхож байгаа юм шиг санагддаг хүн билээ. Маалдий энэтхэг авгайн адил гэрийн дотор бүгэн суудаг явцуу хүүхэн биш бөгөөд урьд ч гэсэн одоо ч гэсэн зан үйл, бодол сэтгэхүйгээрээ чөлөөтэй амьдралын дотор задгай явдаг эмэгтэй билээ. Дотроо өчүүхэн ч юм дарж хадгалж үл чадна. Авгай хүн гоёхон саарий худалдаж авахаараа өмсөх гэж яардгийн адилаар тэр санаанд орж ирсэн нэг ч болов үгийг шавхан хэлж авч гаргахгүйгээр сэтгэл үл амардаг ажээ.

	Маалдий, Мехтаа руу улам ойртон очиж түүнийг ивээн хайрлаж байгаа юм шиг гараа нуруун дээр нь зөөлнөөр тавин илж,

	— За чи чинь бүү л зугтаад явчхаарай. Би одоо юу ч ярихгүй. Зэмлүүлэхдээ дуртай хүнийг би зэмлээд өгье. Каннаа гуай, энэ Мехтаа чинь над дээгүүр дурлалынхаа торыг... гэтэл, 

	Чихрийн үйлдвэрийн яндан эндээс ил харагддаг байлаа. Каннаа түүн өөд харахад тэр нь түүний дурсгалын хөшөө шиг агаар өөд цоргин сүндэрлэх нь түүний сэтгэл зүрхэнд бардамналыг төрүүлэхгүй яахин байх билээ. Тэр үйлдвэрийнхээ конторт очихоор яваа ажээ. Тэнд захирлуудын зөвлөгөөн болох гэж байгаа бөгөөд саяын ажил хаялтын тухай асуудал хэлэлцэх гэж байгаа билээ.

	Харин тэгэхдээ сүндэрлэн байгаа яндангийн хажуугаар эрчлэн байгаа энэ их утаа хаа юунаасаа гараад ирдэг билээ. Харсаар байтал удаж түдэхгүй хавь ойрыг бүрхчихлээ. Тэд цөм гайхан тэр зүг харцгаалаа. Нэг газар түймэр гарчих шиг боллоо. Түймэр гарцаагүй болов.

	Тэгтэл урд замаар үй түмэн хүн үйлдвэрийн зүг гүйж яваа харагдав. Каннаа өндийн босож, 

	— Та нар хаашаа гүйж яваа улс вэ? гэж хашхиран асуухад нэг хүн дороо зогсож,

	— Чихрийн үйлдвэр шатаж байгааг та харахгүй байна уу? гэж хариулав.

	Мехтаа, Каннаа хоёр өөд өөдөөсөө мэлрэн харав. Маалдий гэртээ орон гутлаа өмсөн гүйж гарч ирэв. Тэд бие биедээ харамсал гомдлоо илэрхийлэн суух зав чөлөө ч хаа байх билээ. Аюул учрахад ам ч нээгдэхээ байчихдаг ёс бий. Тэд таг дуугүй хэсэг зогссоноо гадаа бэлэн зогсож байгаа Каннаагийн тэргэнд орж суун үйлдвэрийн зүг давхив. Дөрвөн замын уулзвар дээр очоод харвал бүх л хотоороо үйлдвэрийн зүг хөдөлсөн мэт замаар хүн багтаж цөхсөн байлаа. Гал түймрийн аюул хүний зүрхийг хөөргөн оволзуулдаг илбийн хүчтэй билээ. Тэрэг урагш ахиж болохоо байлаа.

	— Галын аюулаас хамгаалуулах даатгал хийгээ биз дээ гэж Мехтаа, Каннаагаас асуув.

	Каннаа уртаар санаа алдаж,

	— Хаа тийм юм байх бил ээ, нөхөр минь. Саянаас л энэ тухайд яриа болж бичиг захиа болж байсан билээ. Ийм аюул ирчихнэ гэж хэн санах билээ гэж хариулав.

	Тэд тэргээ Раам Аасар гудамжинд орхичхоод хүмүүсийн дундуур явгалан зүссээр үйлдвэрийн өмнө хүрч ирэв. Харвал дүрэлзсэн улаан гал агаар өөд цоргин оволзоно. Галын дөл нэг нь нөгөөгийн хойноос хуйлран хөөрөх нь соёогоо ярзайлган улаан хэлээрээ огторгуйг долоон залгих гэж байгаа араатны дүрийг санагдуулна. Дөлийн дороос гарч байгаа мушгирсан хар утаа нь аадрын борооны тунарсан хар үл шиг үймрэн мушгиралдана. Хашааны дотор хэдэн мянган хүн учраа олохгүй хий л үймэлдэнэ. Цагдаа ч харагдана, гал сөнөөгчид ч ирсэн харагдав. Сайн дурын бүлгийнхэн ч гүйлдэж байгаа үзэгдэнэ. Гэвч бүхний оролдлого аймшигт галын өмнө талаар болж байгаа нь илт байв. Гал сөнөөгчид усан бургуй тавих авч өчүүхэн ч нөлөө үл үзүүлнэ. Туйпуу төмөр бултаараа улайн хүрэнтэж хайлсан чихэр тал бүр лүүгээ урсахдаа хавьтсан бүгддээ гал өгнө.

	Мехтаа, Каннаа нар анх холоос хараад энэ хүмүүс үзмэр үзэж байгаа юм шиг ингэж зүгээр зогсоод байхын хэрэг юу байна, унтраалцахыг бодохгүй яасан янзын юм бэ гэж гайхаж байсан билээ. Тэгэх нь, дөхөж ирээд харвал дэмий л харж зогсохоос өөр яах ч аргагүй болчихсон байлаа. Үйлдвэрийн хананаас хааш хаашаа дөчөөд метрийн дотогш ороход ч аюултай болчихсон байлаа. Туйпуу, чулуу хага үсрэн нурсаар байв. Тэгээд салхины цохилт өөрчлөгдөх бүр галын чиг өөрчлөгдөж хүмүүс хуйлран зугтана.

	Тэд гурав урагш ахисангүй, хүмүүсийн ард очиж зогсов. Яах ч учраа эс олно. Ер нь тэгэхэд гал яагаад гарах болов? Яагаад ингэж амархан газар авчхав. Эхэлж байхад нь хэн ч үзсэнгүй гэж үү. Үзсэн ч унтраах оролдлого хийсэнгүй юу гэдэг асуудлууд хүн бүхний аманд орж ирсээр байв. Гэвч тэд хэнээс асууж, хэн хариулах билээ. Үйлдвэрийн ажилтнууд байгаа бол асуух сан. Тэд нар нь үйлдвэр дээрээ байх нь байтугай одоогоор хаа яваа нь үл мэдэгдэнэ.

	Гэнэт эсрэг салхины хүчтэй цохилтоос галын дөл доош нэг цохигдсоноо тэдний зүг далайн давлагаа шиг хуйлран орж ирлээ. Хүмүүс толгой дээрээ гараа тавьцгаан ухаан жолоогүй эргэж зугтацгаав. Хүмүүс нэг нь нөгөө дээгүүрээ унан тусан зугтах нь бороонд хөөгдөж байгаа сүрэг шиг ажгуу. Тэгтэл л галын дөл мянган толгойт аварга могой толгойгоо өргөн цогнойх шиг дээш өгсөөд явчихлаа. Зөндөө олон хүн гишгэгдэн дайрагджээ. Каннаа ч түрүүлгээ харан ойчжээ. Маалдийг Мехтаа хоёр гараараа шүүрэн авч зайлсан байв. Тэгээгүй бол бас гишгүүлэх байв. Тэр гурав хойш ухарч хашааны хаалганы орчим нэг модны доор очиж зогслоо. Каннаа өөрийн ухаангүй юм шиг, үйлдвэрийн ёрдойн байгаа яндангийн зүг таг гөлрөн зогсоно.

	— Та сая гэмтчихээгүй биз гэж Мехтаа хажуугаас нь асуув.

	Каннаа ямар ч хариу өгсөнгүй хэвээр л мэлэрнэ. Нүд нь галзуу хүнийх шиг яг гөлөрчихсөн байлаа.

	Мехтаа гараас нь барьж аваад,

	— Бид одоо энд ингэж дэмий зогсоод яах вэ. Та сая гэмтчих шиг боллоо. Явъя, буцъя гэв.

	Каннаа Мехтаа руу нэг харснаа цочсон юм шиг,

	— Энэ хэний ажил болохыг би сайн мэдэж байна. Хэрэв тэдний бах тав нь ханах юм бол тэднийг бурхан л өршөөх болтугай. Надад хамаа алга, ямар ч хамаа алга. Хамаа алга! Би ийм үйлдвэр ахиад өнөөдөр босгоё гэхэд дурных байна. Тийм ээ, цоо шинийг босгож чадах байна. Эд нар намайг юу гэж санасан юм бэ? Үйлдвэр намайг хийгээгүй, би энэ үйлдвэрийг чинь хийсэн юм. Дахин хийж чадахаар байна. Тэднийг ахиад ингэхийг нь харъя л даа. Шороотой хутгуулахаа л үзэх байх. Би бүгдийг нь мэдэж байна. Нэгд нэггүй мэдэж байна гэж ярив.

	Мехтаа түүний царай, хөдөлгөөнийг нь хараад айв. 

	— Явъя, таныг гэрт чинь хүргэж өгье таны бие муу байна гэв.

	Каннаа гэнэт тачигнатал инээж, — Үйлдвэр чинь шатчихсанаас таны бие муу байна гэж хэлж байгаа юм уу. Хай-х, би ийм үйлдвэрийг чинь нүд ирмэхийн зуур босгож чадна. Миний нэр Каннаа, Чандрабракааш Каннаа! Би энэхүү үйлдвэрт бүхнийгээ оруулсан нь үнэн. Анхны үйлдвэрээсээ бид хорин хувийн ашиг хуваасан. Тэгээд ч ашигтай юм гэж үзээд үүнийг нээсэн хэрэг. Үүний тэн хагас хөрөнгө нь минийх. Банкны хоёр түмийг ч үүнд оруулсан үнэн. Тийм ээ, би нэг цагийн өмнө биш, хагас цагийн өмнө арван бумын эзэн байсан юм. Арван бумын! Тэгээд та нар намайг одоо ходоодонд хийх хоолгүй болгож байгаа юм биз дээ? Тийм ээ, би банканд хоёр бумын өртэй хоцорч. Сууж байгаа байшин маань ч минийх биш. Хоол унд иддэг аяга таваг маань ч минийх биш. За яах вэ би одоо банкнаас гаргагдах болно. Хүмүүс хараад хорсон атаархаж байсан Каннаа нь одоо газрын шороотой адил болж. Нийгэмд одоо миний төлөө ямар ч байр байхгүй. Итгэж ойртдог найз нөхөд ч үгүй болно. Миний дайснууд одоо надтай атаархан хорсохгүй харин инээж баясах болно. Ноён Мехтаа, би амьдралдаа хэчнээн бузар хийснийг та мэдэхгүй. Та мэдэхгүй.

	Би хэчнээн их хээл хахууль авч, хэчнээнийг өгснийг та тооцож мэдэхгүй. Тариачдаас нишингэ хэмжиж авахдаа ямар хүн тавьж ямар жин хэрэглэсэн гэж бодож байна. Энэ бүхнийг та яаж мэдэх вэ. Харин Каннаа муугаа хүнд үзүүлэх гэж амьд байхын хэрэг юу байна. Хорвоо ертөнц хэчнээн л бол инээг. Найз нөхөд хэчнээн л бол харамсаг. Амьтан хүмүүс хэчнээн л бол харааг, тэр надад хамаа алга юу л болбол болог. Каннаа л энэ бүхнийг нүдээрээ үзэж чихээрээ сонсохын тулд амьдарч байшгүй. Хэчнээн ядравч ичихтэйгээ байх шүү дээ гэж үглэн ярив. Ийн яриад Каннаа хоёр гараараа толгой руугаа балбан чанга гэгчээр чарлан уйлав.

	Мехтаа түүнийг тэврэн авч санаа нь зовсон дуугаар 

	— Каннаа гуай минь зүрхээ жаахан чангал. Та ухаантай хүн мөртөө ингэж бачимдана гэсэн чинь юу гэсэн үг вэ? Эд баялгийн нүүрээр олддог хүндэтгэл бол хүндэтгэл биш. Энэ бол зөвхөн эд хөрөнгөний хуурамч хүч. Та ядуу хоосон байхад найз нөхөд болон дайсныхаа ч итгэл найдварыг олж авч болно. Харин ч таныг хорсон зүхэх ямар нэг дайсан байхгүй болно. Явъя танайд очъё. Та жаахан амар тэгвэл сэтгэл санаа чинь уужран тавигдана гэж учирлан ярив.

	Каннаа ямар ч хариу өгсөнгүй. Гурвуулаа дөрвөн замын уулзварт эргэж ирлээ. Тэрэг тэнд зогсож байв. Арван минутын дараагаар тэд Каннаагийн гэрт хүрч очицгоолоо.

	Каннаа тэрэгнээсээ бууж юмнаас уйдсан дүр үзүүлэн,

	— Та энэ тэргийг аваад яв даа. Одоо надад үүний хэрэг байхгүй гэл ээ?

	Маалдий, Мехтаа хоёр ч буулаа.

	Маалдий, — Та одоо гэртээ ороод түр зуур ч болсон амарч хэвт. Бид энд сууж жаахан жуухан юм ярилцана. Бид гэртээ нэг их яарсан юм алга.

	Каннаа талархсан харцаар тэдний нүүр өөд харж зангирсан хоолойгоор, 

	— Надаас болсон бүх гэм бурууг өршөөж уучлаарай. Маалдий минь, Мехтаа та хоёроос өөр энэ ертөнцөд намайг гэх хүн байхгүй. Чи намайг арай тийм их дорд үзэхгүй байх гэдэгт би итгэж байна. Би лав тав, арван хоногоос энэ хашаа байшинг орхин гарах байх. Хувь учир маань ийм л байсан юм байжээ дээ гэв.

	Мехтаа, — Каннаа гуай минь би таныг өнөөдөр хэзээ ч танд үзүүлж байгаагүй тийм их хүндэтгэлээр хүндэтгэж байгааг минь үнэмшиж байна уу?

	Тэд дотогш орлоо. Хаалга онгойх чимээгээр Гоовиндий гарч ирлээ.

	— Та нар тэндээс ирэв үү? Би тогоочоос явдлыг чинь сонссон гэж урдаас нь ярив. Каннаагийн дотор барьж болшгүй хүчтэй шуурга үймрэн босож тэрээр Гоовиндийн хөлд унаж нулимсаар өлмийг нь угаалаа. Паржигнасан хоолойгоор, 

	— Тийм ээ, хайрт минь бид нэгэнт баларч гүйцлээ шүү гэж хэлээд нулимс бүрхсэн нүдээр Гоовиндийгийн нүүр өөд харах нь амьдрахын төлөөнөө горьдлогогүй болтлоо цохигдсон сүнс сүлд нь тайтгарлыг эрэлхийлэн тэмүүлж байгаа мэт. Амьдрах асуудал нь хаашдаа яашдаа болсон архаг өвчтэй хүн эмчийн өөдөөс горьдлого дүүрэн нүдээр хардгийн адил тэр үнэнч хайранд умбасан тайтгарлын төлөө Гоовиндий өөд тэмүүлнэ.

	Нэг насаар үл тоогдон хавчигдан доромжлогдож үхэж далд орохгүй амьдралын саад тотгор гэж үзэгдэж байсан өнөөх Гоовиндий нь өнөөдөр өврөөрөө дүүрэн өршөөл хайр аз жаргал дүүргэсэн асрал ивээлт хангай болон түүний өмнө сүндэрлэх болов. Одоо түүнд Гоовиндийгийн өлмий нь хүртэл амьдралын диваажин мэт санагдаж, зол заяагүй духан дээр нь тавигдсан түүний гар нь хүртэл амьдрал зогссон судсыг нь хүртэл дахин амьдруулах шиг санагдах болов. Ийнхүү сэтгэл санаагаар унасан үед аймшигт гай гамшгийн үед Гоовиндий түүнийг тэврэн авч ивээх гэж байгаа мэт ажгуу. Завь онгоцонд суугаад ухаад гаргачихад яадаг юм бэ гэж тээршээн хачирхан үздэг бол аюул дайрч онгоц хөмрөхийн цагт хүн өнөө тээршээн үзэж байсан чулуугаа тэврэн авч ивээл эрдэггүй сэн биш бил үү.

	Гоовиндий түүнийг нэгэн зөөлөвчит сандал дээр суулгаад сэтгэл зассан зөөлөн дуугаар өгүүлрүүн,

	— Чи юунд нь ингэж бачимдаад байгаа юм бэ? Бүх нүглийн чинь үр уурхай болж байсан тэрхүү бузар хөрөнгөний төлөө ингэж байгаа юм уу? Тэр хөрөнгөнөөс чинь бидэнд ямар жаргал олдож байсан юм бэ? Хар өглөөнөөс авхуулаад харанхуй шөнө болтол ямар нэг талаараа будилаан самуун гаргасан ёстой сэтгэл санааны дайсан байгаа биз дээ. Чамд төрсөн хүүтэйгээ ганц үг тайван сольчих, ах дүүдээ ганц зурвас бичих зав чөлөө олддог байсан уу? Тэгэхээр бид үүнээс жигших хэрэгтэй. Тэгэхдээ өнөөдрийн хорвоо мөнгөний өмнө бөхийчихсөн байдаг нь л хачин байгаа юм. Тэгсэн ч чи хөрөнгө мөнгөтэй байж ертөнцийг тэгж бөхийлгөж байх ямар хэрэг байна. Чамд хөрөнгө байгаа цагт хүмүүс чамд сайхан болох гэж өмнө чинь ирж сүүлээ шарвагануулах вий. Харин маргааш хоосорч орхиход тэд чинь чам руу нүүрээ ч харуулахгүй. Өөр хүний өмнө очоод яг л чамд гаргадаг байсан царайгаа л гаргаж суух болно. Үнэн сайхан юм гэдэг чинь өнгө мөнгөний өмнө толгой гудайдаггүй юм. Чамайг ямар эр болохыг чинь үнэн шударга зан, эрс хатуу зоригоор чинь л хэмжих болно. Ийм л чанаруудыг эзэмшсэн байвал хүмүүс чамайг үнэн голоосоо бишрэх болно. Үгүй бол чамайг нийгмийн дээрэмчин гэж үзээд нүүрээ буруулахаар барахгүй дайсан чинь болно. Би буруу юм яриагүй биз дээ, Мехтаа гуай минь?

	Мехтаа зүүдэн дэх диваажингаасаа сэрэн гарч ирж байгаа мэт гэнэт цочин,

	— Буруу гэнэ үү? Та чинь ёстой амьдралын үнэнд хүрсэн ертөнцийн их хүмүүсийн адилаар ярьж байна. Үнэн амьдралын үндэс гэдэг чинь зөвхөн энэ л байгаа юм гэлээ.

	Гоовиндий, — Мехтаа минь, одоогийн хүмүүс жинхэнэ баян хүн гэдэг чинь хэн юм бэ? гэдгийг ойлгож чадахгүй байна. Заль мэхээрээ л бусдыг тэнэгтүүлэн хуурч чаддаг тэр хүмүүс...

	Каннаа үгийг нь тасалж, 

	— Үгүй, Гоовиндий минь хүн хөрөнгө зөөр хураахын тулд өөртөө бас арга ухаантай байх ёстой. Зөвхөн заль цохиогоор хөрөнгийг цуглуулахгүй шүү. Үүний тулд бас чин зориг, тэсвэр хатуужилтай байх хэрэгтэй. Үүнтэйгээ заль цохиогоо нийлүүлэх юм бол юуг ч хийж, юуг ч олж болно. Бидний бүхий л оюун ухаан, сэтгэл санаа, биеийн хүчний биелсэн нэр бол хөрөнгө баялаг мөн гэв.

	Гоовиндий түүний үгийг үл эсэргүүцэн төвийг сахисан утгаар, 

	— Хөрөнгө баялаг хураахын төлөө зүтгэл чармайлт гаргадаг гэдгийг би үгүйсгэхгүй. Гэхдээ л хөрөнгө баялаг чинь таны ойлгож байгаа шиг бүхнийг шийдвэрлэгч онцгой дээд байрыг эзлэхгүй. Чиний нуруун дээрээс ийм сүрхий ачаа буусанд чинь би харин их баяртай байна. Одоо чиний хүү чинь хүртэл хүн болно. Бардам сагсуу, хувиа хичээсэн хүүхэлдэй байхаа болино. Амьдралын жаргал гэдэг чинь бусдыг жаргааснаар олдохоос биш зовоосноор олдохгүй. Миний үг хатуу байна. Битгий муу юм бодоорой. Үнэнийг хэлэхэд өнөөдөр болтол чиний амьдралын гол агуулга хувиа бодох, зугаа цэнгэл завхайрлыг хөөцөлдөх асуудал байсан шүү дээ. Харин өнөөдөр бурхан чамайг өршөөж энэхүү аюулт нүглийн замаас чинь гэтэлгэн амьдралын ариун бөгөөд өндөр зам дээр гаргаж өглөө. Энэ ариун замыг туулахад бяцхан зовлон чамд учрах л байх. Түүнийг амсах л хэрэгтэй. Үүнийг чи хэрхэвч гай гамшиг гэж ойлгож болохгүй. Яагаад гэвэл чамайг ертөнцийн шударга бус булай явдалтай тэмцэх бололцоог олгож байгаа юм. Миний бодоход зовоогч байсанд орвол зовогч байсан нь хамаагүй дээр. Эд хөрөнгө алдаад хүн ч ёсны нэр төр олж авах нь тийм ч муу наймаа биш ээ. Үнэн шударгын цэрэг болон тулалдахад амархан мартагдаж арилахгүй тийм их яруу алдар, баяр жавхлан гарч ирдэг юм гэж ухуулан ярив.

	Гоовиндийн хатангир шарлангуй царайд нь ер бишийн туяа тодрох нь түүнд ямар нэг зүйрлэшгүй хүчин чадал орж ухааны бурхан тэр аяараа түүнд шингэсэн мэт ажээ.

	Мехтаа түүний өөдөөс бишрэл төгс нүдээр ширтэж, Каннаа толгой гудайн суух боловч тэрхүү зоригжуулагч хүчийг бүрэн ойлгохын төлөө чармайн байх бөгөөд Маалдий дотроо битүүхэн ичингүйрч Гоовиндийн бодол ийм өндөр, зүрх нь ийм агуу, амьдрал нь ийм ариун байжээ гэдэгт гайхах сэтгэл төрж суулаа.

	
ХОРИН ЕС

	Ноохарий хүнд тус хийчхээд түүнийгээ зөнд нь хаядаг тийм авгай биш билээ. Хэрэв тэр жаахан тус хийвэл түүнийгээ овойлгож сагсайлгаж өгсөн юмнаасаа илүү их алдар нэр олж авахын төлөөнөө гар хөл цуцахгүй сарваганадаг сүрхий хайрхан билээ. Хэтэрхий ингэсэн хүн алдар нэр олж авах нь байтугай амьтан хүний доог шоог болдог ёс бас бий. Тэгж байсанд орвол ч тус нэмэр болохгүй зөнгөөрөө явсан нь шулуун ажээ. Хүнд тус болох гэж ч байдаггүй, хүсэх гээд чадал байхгүй хүний тухайд бол хэн юу гэх билээ. Заримдаа бид сайхан сэтгэл гаргаж тус болох гэж бодох боловч тус хүлээсэн хүн маань бидэнд эргээд дайсан болдог ёс ч бий. Хүнд тус хүргэвэл түүнийгээ дотроо л бодож явах хэрэгтэй байдаг. Гадагш гаргаад сайныг авчихна гэвэл тусгүй тал руугаа эргэдэг билээ.

	Ноохарий хавь ойргүй хэсэн тэнэж,

	— Хөөрхий Хоорий тун ч хэцүү байдалд орчихсон байлаа. Охиныгоо хуримлуулах гэж газар эдлэнгээ хүнд барьцаалуулчихсан байлаа шүү. Би тэр байдлыг нь хараад хэчнээн ч өрөвдөв дөө. Би угаасаа тэр муу Дханиаг нь харахаас л эгдүү хүрээд байдаг байсан юм. Газар дээр ч тоож гишгэмээргүй их зантай муу өлөгчин шүү. Хоорий яах вэ дээ, хөөрхий зовлонд нэвтэрч гүйцсэн амьтан. Ийм хэцүү үед нь түүнд туслахгүй бол хэзээ туслах билээ гэж би бодсон юм. Ер нь хүн гэдэг чинь хүндээ л тус болж явах хэрэгтэй шүү дээ. Хоорийгоо та нар юу гэж бодож явдаг вэ дээ. Тэр чинь та нарын яс махны тасархай биз дээ. Тэгээд л би өрөвдөхтэйгөө зэрэг мөнгө гаргаад өгчихсөн. Тэгээгүй бол ч охин нь одоо болтол гэртээ буг болоод л сууж байх байсан гэж ярьж явах болов.

	Дханиа энэ үгийг дуулаад яаж зүгээр суух билээ. Бас л бууж гарлаа. 

	— Тэр мөнгөөрөө өглөг өгдөг бас сүрхий өлөгчин гарах нь ээ. Хүү торгуулийг мөнгө хүүлэгч л авна. Тэр ч авна. Ямар үхсэнийх нь сайн сэтгэл байгаа юм бэ? Тэр муу өөр хүнд өгсөн бол хүү торгууль байтугай өгснөө ч эргүүлж авч чадахгүй. Харин бид авсан болохоороо мөнгө олдмогц л тэр доор нь аваачаад өгчихнө. Тэгээд бид тулдаа л түүний бузар охиныг нь гэртээ байлгаж нэр нүүрээ барж байгаа улс. Бусад хүн бол босгоо ч гишгүүлэхгүй байсан даа. Бид л тэдний нэр нүүрийг нь хамгаалж, ёс журмыг нь аварч өгсөн улс хэмээн тэр тунхаглан ярьж явах болов.

	Шөнийн арван цагийн хэр болж байлаа. Борооны улирлын харанхуй үүл тунаран бүрхжээ. Бүх тосгон харанхуй далайд нам гүм живсэн байлаа. Хоорий хоол ундаа идчихээд ганс тамхиа болгож аваад хойш сууж байтал Руубаа түүн дээр хүрч ирлээ. Мөн Бхоолаа ч ирж өмнө нь зогсов.

	Хоорий, — Юу гэж явна даа, Бхоолаа гуай минь? Та энэ тосгонд л амьдрах юм бол өөрийн гэсэн нэг муу овоохой ч болсон босгож авахад яадаг юм бэ? Хүмүүсийн энэхүү жиг жуг шивэр авир яриа танд сайхан санагдаж байна уу? Та муу юм бүү санаарай. Нэгэнт бид хоорондоо ураг төрлийн сүлбээтэй болсон улс болохоор таныг муу хэлэхийг сонсохоос бүр зэвүү хүрэх юм. Үгүй бол хүний хэрэг надад ямар хамаа байна.

	Дханиа гүцтэй ус Хоорийгийн дэргэд авчирч тавихаар ирлээ. Хоорийгийн үгийг сонсоод,

	— Өөр эр бол ч тийм авгайн толгойг эртний тастаад тавьчихсан л даа гэв.

	Хоорий зандран,

	— Чи юунд ингэж дэмий юм ярьж суудаг хүн бэ? Наад усаа тавиад шалавхан холд. Чамайг буруу замаар орж байхад чинь би толгойг чинь хяргах гэвэл чи мөн их хяргуулж байх вий гэвэл, Дханиа түүний өөдөөс ус цацан,

	— Буруу замаар замнагчид чинь чиний л эгч дүүс болохоос биш, би ертөнцийн юм ярьж байхад чи намайг харааж загнах чинь юу билээ. Чи эднээс хэдхэн рупи авчихсандаа одоо саймшраад бүр хэлэх ярих юмаа олж ядаж байна уу! Авгай хүүхэд нь ямар ч замаар явж байсан мэдээ чимээгүй дүм пад хараад сууж байдаг тийм эрийг чинь ямар эр гэх юм бэ гэж хэлэв.

	Хоорий бүр байж ядлаа. Бхоолаа түүнтэй зовлон зүдүүрээ л ярих гэж ир ээ байлгүй. Тэгтэл тэр урдаас нь учир зүггүй буугаад байдаг. Хоорий уурлаж,

	— Чи ерөөсөө бүхий л юмыг өөрийнхөө бодсоноор байлгах гэж байдаг яасан сүрхий хүн бэ? Би чамд ямар харагдаад байна аа? Нэг л юм хэлчихнэ дандаа болохгүй юм болчихсон байдаг. Бодоход яадаг юм бэ гэж зандрав.

	Дханиа нялганах долигонохыг угаасаа мэддэггүй хүн. 

	— Эм хүн гэрийн дотор тос цацан галдан шатаах ажил хийж байсан ч эр нь түүнийг тэвчин өнгөрөөх хэрэгтэй. Харин хорвоо даяар буруу үйлдэл хийх юм бол түүнийг өнгөрөөж болохгүй.

	Бхоолаа зөвшөөрсөн дуугаар,

	— Чи зөв юм ярьж байна, Дханиа. Үнэндээ би түүний толгойг тас хяргах ёстой байсан юм. Харин би тэгж зориглоогүй юм. Чи очиж нэг сайн хэлж ярьж өгвөл яана даа. Би ч бүр хүч хүрэхээ болилоо.

	— Эхнэрээ эрхэндээ барьж чадахгүй юм бол юунд гэрлэсэн юм бэ? Тэр чинь ямар аргалж болдоггүй зэс хошуут шулам уу? Та анх түүнтэй гэрлэхдээ гар хөлөө даруулна, ганс тамхиа нэрүүлнэ, өвчин тусвал асруулна гэж бодсон юм биш биз дээ, тэгвэл буруу. Тантай хамт залуу насныхаа жаргалыг өнгөрөөсөн хүн л ийм эхнэр болохоос биш энэ мэтийн хэдийг элээчихсэн хүнийг тэгнэ гэж бүү горьд. Та түүний юунд нь болж унаж үхсэнийг би ер ойлгодоггүй юм. Тэр таныг жаахан асарч хардаг байлаа ч гэсэн чухам юуны төлөө, ямаршуухан байдгийг та үзэж ойлгож байгаа биз дээ. Та анх түүн рүү өлссөн чоно шиг л дайрч орсноос биш цаана наана юмыг нь юу ч бодож харсангүй. Та одоо үүнээс амьд сална ч гэж өнгөрсөн. Салах юм гэхэд алаан хядаандаа л тулах байх. Тэгтэл хүн алсан хүн өөрөө цаазын хянгар дор зогсох болно. Тэгээд ер нь ийм шуламстай хамт амьдран зовж явснаас цаазлуулчихсан нь дээр дээ.

	Бхоолаа, — Чи надад ингэж зөвлөж байгаа юм биз дээ? гэж лавлуулан асуув.

	— Тийм ээ, би ингэж зөвлөж байна. Та одоо зуун жил амьдрахгүй шүү дээ. Тэгэхээр энүүхэн жаахан амьдралаа ингэж тарчилгаж байхын хэрэг юу байна гэдгийг л бодох хэрэгтэй.

	Хоорий Дханиа руу ширүүнээр загнаж,

	— Дуугүй бай гэж байна уу, үгүй юу! Энэ яасан бузар үгтэй амьтан гараад ирэх нь энэ вэ, та минь. Чи адгийн муу болжморыг хүртэл торонд агуулж чадахгүй байж бас хүн агуулах арга хүнд зааж өгөх санаатай юу? Бхоолаа минь үнэхээр зовлонтой байгаа бол чи түүнээсээ салж орхи. Үхчихсэн юм гэж санаад л үр хүүхэд дээрээ очоод хамт амьдарчих. Өдөрт хоёр удаа сэтгэл тайван хоол идчихээд л маани мэгзмээ хөгжөөгөөд л хэвтэж бай. Одоо бидэнд залуугийн жаргал нэгэнт өнгөрчээ. Тэр авгай чинь ч их хөнгөлүү, муу нэртэй, ууртай ширүүн хүн юм. Түүнээс чи үнэндээ ч ямар ч жаргал олохгүй байх аа гэж аминчилсан байдлаар ярив.

	Бхоолаа, Ноохарийгаас салах гэж үү? Энэ ярихгүй хэрэг ээ? Ноохарий одоо ч гэсэн түүн рүү шунал тачаал бадарсан нүдээрээ горьдон харж хөмсгөө хөдөлгөөд байдаг юм чинь. Бхоолаа түүнээс яахин салж чадах билээ. Ингэхлээр нэгэнт л хийсэн ажлынхаа үйлийн үрийг эдлэхээс яах билээ.

	Бхоолаа нүдэндээ нулимс бүрхүүлэн өгүүлрүүн,

	— Хоорий минь, энэ авгайгаас болж миний тухай ямар их яриа шуугиан олны дунд гарч байгааг би нэгд нэггүй мэдэж байна. Үүнээс л болж би Каамдаатайгаа хүртэл муудалцсан хэрэг. Муу нөхөр нь хөгширсөн хойноо л ингэж муугаа үзэх үйл лайтай байсан юм байжээ. “Чи ямар олигтойдоо л охиндоо хаягдав гэж” гээд л үргэлж намайг загнахыг нь яана гээч. Охин минь гарсан нь үнэн. Тэгэхдээ өөрийнхөө хүнтэй хамт гараад явсан юм чинь яах вэ дээ. Охины минь зовлон жаргалыг хуваалцагч нь дэргэд нь яваа билээ. Ноохарий шиг тусгүй эмэгтэйг би ердөө үзсэнгүй. Бусад хүнтэй болохоороо л инээж ханиагаад л сүйд болоод байх мөртөө намайг харахтайгаа зэрэг л царай нь хувьсхийгээд л янзын болоод явчихдаг юм. Би ядуу хоосон байгаа минь үнэн. Өдөрт дөнгөж гурав, дөрөвхөн аанаа олж байна. Тэгэхээр түүний хүссэн зоргоор тэр тараг сүү, мах, загас, цөцгий тос олдох юм хаа байх билээ.

	Одоо эндээс гараад хүүгийнхээ гэр лүү явлаа. Ноохарийд дарлуулж доромжлуулж боллоо. Сална, хаяна! гэж хэлсээр Бхоолаа тэндээс гарч одлоо. 

	Тэгсэн маргааш өглөө нь харвал, Бхоолаа Дулаарий авгайн дэлгүүрээс хүүхэндээ тамхи аваад явж байлаа. Хоорий нэг дуудах гэснээ хэрэггүй санагдаж болив. Хүн сэтгэлтэй юмандаа шунавал түүнийг эргүүлэх хүч хаана ч байдаггүй. Хоорий гэртээ ирээд Дханиад, 

	— Өнөө Бхоолаа чинь эндээ л байж байна шүү дээ. Ноохарий түүнийг бүр үнэхээр нэг эрхэндээ оруулж авчээ дээ гэж ярихад Дханиа хамраа шууж өгүүлрүүн,

	— Ичих зовохоо мэдэхээ байсан таарсан хоёр амьтан. Ийм эрд энэ амьдрал нь л таарсан юм. Өнөө сүрхий сэтгэл санаа нь хаа очлоо. Чуниаг энд ирэхэд ална тална гээд л яаж сүйд болж байлаа даа. Одоо тэгээд тэр сайхан нэр төр нь эвдрээгүй яваа нь л тэр юм байгаа даа, хөөрхий гэв.

	Хоорий, Бхоолааг дотроо “хөөрхий амьтан, ямар сайн байх вэ” гэж өрөвдөж байлаа. Энэ бузар гичийн торонд орсноос л хамаг сайхан амьдралаа үрэн таран хийж дуусаж яваа хүн. Энд нь хаяад явчихъя гэхээр болж өгдөггүй. Охин хүнийг нэгэнт авчхаад хамаагүй хаячихна гэдэг ёсонд үгүй хэрэг. Энэ өлөгчин тэнд нь очоод ч гэсэн амар заяа үзүүлэхгүй хүн. Хаа ч байсан хэрээ мэдэхгүй хоол унд, хувцас хунар таарахгүй амьтан. Одоо энэ хоёрыг ч тосгон даяар андахаа байж л дээ. Тэр тэгээд бас хүнийг юу ч гэж хэлэхээсээ буцдаггүйг нь яана гээч. Хүмүүс одоо түүнээс айгаад нүүрэн дээр нь ярилцахаа ч больж нуувраар л шивэр авир гэлцэх болж. Цаашдаа энэ хорвоо муу Бхоолааг юу гэх бол доо? Эрдээ хаягдсан эмд яах ч зам байдаггүй учир Бхоолаа хаяхаараа айлгаж эрхэндээ оруулаад авч чаддаггүй яасан ч хөгийн эр вэ гэж ярилцах болно доо. Эрийн муу эмийн хоолойг тасална. Эмийн муу эрийн нэрийг хөөднө гэдэг ч үнэн юм даа.

	Тэр өдрөөс хойш хоёр сарын дараа Ноохарий, Бхоолаагийнхаа халзан толгой руу гутлаараа балбаж гэнэ гэдэг яриа тосгоноор тархлаа.

	Борооны улирал дуусах тийшээ хандаж үр суулгалтын бэлтгэл ажил ид явагдаж байлаа. Хоорийгийн түрүүчийн нишингэ дуудлагад гарчихсан тул үр авах мөнгөгүй байснаас нишингэ суулгаж чадсангүй. Тэгтэл нэг шар нь оронгитоод босож чадахаа байсан тул ганц шараар ажил явахаа байлаа. Буниагийн нэг шар сувагт унаад үхчихсэн нь бүр ч бэрхшээлтэй асуудал гарлаа. Ингэхлээр хоёр шараа хослон нэг өдөр Буниагийн газар дээр, нөгөө өдөр Хоорийгийн газар дээр анжис хөллөх боллоо. Энэ нь газрын боловсруулалт цагтаа сайн хийгдэхэд саад болов.

	Хоорий анжсаа аван талбай руугаа явах зуураа Бхоолаагийн тухай л бодон сэтгэл зовж явлаа. Тэр амьдралдаа, авгай хүн нөхрийнхөө толгой дундуур гутлаараа цохисон гэнэ гэж ер дуулаагүй билээ. Гутал байтугай алга, нударгаараа цохиж байсныг дуулсан юм санаанд нь орохгүй байна. Тэгсэн чинь өнөөдөр Ноохарий, Бхоолааг гутлаараа балбахыг олон түмэн нүдээрээ үздэг байна. Ийм сүрхий амьтнаас яаж тэр заяагүй амьтныг салгаж авна даа. Одоо Бхоолаа ч зүгээр усанд унаад үхчихвэл таарчээ. Амьдралд муу нэр гай гамшгаас өөр юм заяахгүй бол үхэх нь л дээр. Хэн Бхоолаагийн мууг ингэж үзэхийг хүсэх билээ. Одоо яах вэ дээ. Үр хүүхдүүд нь байж байгаа болохоор хойд урьдахыг нь олигтойхон л үйлдүүлчихнэ биз. Муу Бхоолаагийн хойноос уйлах хүн ч үгүй биз дээ. Хүн хүсэл тачаалаас л болж амьдралаа ингэж сүйтгэж байгаа юм. Хүүрэн дээрээ уйлах хүн, гуаглах хэрээгүйгээс цааш амьд явах гэж өлсөж үхчихнэ гэж айхын хэрэг юу байна. Ухаан нь Ноохарий, Силиа хоёрыг зэрэгцүүлээд үзье л дээ. Силиа хэдийгээр элдүүрчин удамтай ч гэсэн зүс царайгаараа Ноохарийгоо барихгүй хүн. Ноохарийд орвол ёстой хэдийг ч идчихэж чадах хүүхэн. Гэвч энэ хүн амьжрахын төлөөнөө ажил гэж үхэж явдгаас гадна бүтэлгүй муу Маадаадийнийг харсаар л гуйлгачин тэнэж яваа хүн. Маадаа нь ч энэ мууг яаж байна гэж нэг эргэж тойрохгүй шүү. Үгүй ээ, тэгээд юмыг яаж мэдэх билээ. Дханиа үхчих юм бол өнөөдөр Хоорий ч ийм байдалд орчих юм бил үү. Дханиаг үхнэ гэж бодохоос Хоорийгийн бие зарсхийн хүйт оргиод явчих шиг болов. Дханиагийн хөшөө өмнө нь ирээд зогсчих шиг санагдав. Асрал хайр, үнэн шударгын тэнгэр. Ам хэлээр догшин хайрхан хөөрхий. Гэхдээ л Дханиа бол уян сэтгэлийн биет жишээ мөн. Амьдрахын төлөөнөө сохор зоосны хойноос амиа тавьдаг мөртөөсөө зарчмаа барихын тулд байдаг бүхнээ өргөхдөө бэлэн байдаг ухаантай толгой билээ. Дханиа залуудаа царай зүсээр тийм ч дорой байгаагүй бөгөөд энэ муу Ноохарий дэргэд нь юу ч биш. Хөдөлж явах нь хүртэл хэзээ язааны хатан шиг намбатай байдаг сан. Харсан хүн хараад л хэсэг зуур таг зогсдог хүүхний нэг байсан билээ. Патээшварий, Чингүүрсинг нар чинь тэгэхэд бас идэр залуу байсан бөгөөд хоёулаа Дханиаг харан амаа барин үүд орчмоор нь эргэлддэг байсан гэдэг. Хоорий, Дханиагийн замд байдаг байсан боловч түүнийг өдөж оролдохыг ер мэддэггүй байж. Тэгээд мөн л хоол ундны гачаал их байдаг байж. Өвлийн хүйтэн болчихсон хойно талбайд сүрэл ч олдохоо байсан үе байлаа. Хоорий өлсгөлөн, сувиллын газар ажил хийхээр явдаг байж. Өдрийн зургаан байсаа олно. Тэр үед Дханиа ганцаараа гэртээ байдаг байж. Түүнийг хүмүүс шохоорхдог л байж. Гэвч тэр хариу харц үл өгдөг байж. Патээшварий нэг удаа түүнийг оролдсон гэдэг. Тэгэхэд нь Дханиа сайн хариу өгсөн бөгөөд Патээшварий одоо болтол түүнийг нь мартдаггүй гэсэн.

	Хоорий ийн эсэн бусын юм бодож явтал өмнөөс нь Маадаадийнэ гарч ирлээ. Энэ муухай амьтны ирж явааг харна уу? Бурхан тэнгэрийн шүтлэгтэн шиг нүүр амандаа будаг шунх түрхсэнийг нь хараач. Яг л царайгаа хувиргасан цөөвөр. Ийм брахманыг чинь хэн хүндлэх юм бэ?

	Маадаадийнэ тулж ирээд,

	— Танай нэг шар өтлөөд явахаа байсан гэл үү, Хоорий гуай? Аваад тав зургаан жил ч болоогүй байх аа? гэж асуув.

	Хоорий хөгшин шарынхаа нурууг илэн байж,

	— Яагаад тав байх билээ. Найман жил болж байна шүү дээ, дүү минь. Уг нь санаагаар болдог сон бол л тэтгэвэрт гаргаад л амраачихмаар байна. Гэвч тариачин, тариачны шар хоёрыг эрлэг номун хаан тоож өгөхгүй бол яаж тэтгэвэрт гаргах билээ. Одоо ч хүзүүн дээр нь буулга тавина гэхээс л миний яс мах хавтайх болж. Хөөрхий амьтан ч, одоо намайг чөлөөлөхөөсөө өнгөрлөө. Удахгүй ясыг минь зүтгүүлэх вий гэж бодож байгаа байх. Үгүй тэгээд надад ямар ч арга олдохгүй юм. Чи юу гэж явна даа? Бие чинь сайн биз?

	Маадаадийнэ сүүлийн гурван сарын турш халуун хумхаа өвчнөөр өвчлөөд саяхан босож байгаа билээ. Нэг өдөр зүрх нь зогсчхоод орноосоо доош буугдсан гэсэн. Тэр үеэс эхлэн тэр дотроо, би Силиаг даанч муухай доромжилсныхоо үйлийн үрийг эдэлж байх шиг байна гэж бодож явах болжээ. Силиа хөл хүнд байсан авч тэр хүний үнэргүй загнаж түүнийг хөөж явуулсан билээ. Хөөрхий Силиа цүдийсэн гэдсээ чирээд л хөлсний ажил хийн амь зууж явсан бөгөөд хэрэв Дханиа түүнийг энэрч хайрлаагүй бол тэр үхэх аюулд орох байсан биз. Өнөөдөр ч гэсэн тэр ямар их хүнд байдлын дунд амьдарч байна даа. Одоогоор Силиа ажил хийж чадахгүй байна. Харин энэ байдлыг нь мэдээд Маадаа уярч өрөвдсөн зөөлөн сэтгэлээр түүнд хоёр рупи Хоорийгоор дамжуулан өгөхөөр энд амдан уулзсан нь энэ ажээ. Хэрэв Хоорий түүнд энэ хоёр рупиг аваачаад өгчихвөл их тус болох байлаа.

	Хоорий, — Чи өөрөө аваачаад өгчихгүй яасан юм бэ?

	Маадаадийнэ сулхан дуугаар,

	— Хоорий гуай минь, намайг түүний дэргэд бүү очуул. Би ямар нүүрээрээ түүнтэй уулзах юм бэ? Тэр намайг харахлаараа уурлаж загнаад сүйд болох байх гэж би айж байна. Та надад үүн дээр нэг тус болж үз. Би үнэхээр түүний нүүрийг харах эрх алга. Би бас энэ мөнгийг чинь олох гэж зөндөө хол газар явсан юм шүү. Би муухай юм хийснийхээ үйлийн лайг эдэлж л байна. Тэгэхдээ л би брахман хүүхэнтэй хэзээ ч суухгүй. Брахманчууд гэдэг чинь нуувар хулгайгаар хэчнээн бузар юм хийж байна. Тэгэхэд хэн ч юу ч дуугарахгүй байна. Тэд илээр хийдэггүйгээ юу гэж боддог юм бэ. Хоорий гуай минь, би бүх буруугаа хүлээж уучлал гуйж байгааг минь Силиад хэлээд өгөөрэй. Энэ шашин төрийн хүлэг шиг харгис хатуу юм алга. Хүн чинь өөрийн дур байвч заримдаа өсөж төрсөн нийгмийнхээ ёс зарчмыг дагах л болчих юм. Шажин ёс эвдрэхэд хүн төрөлхтөнд гарз учрах юм юу ч алга. Брахманы ёс эвдрэхэд брахманд муу юм болох юм юу ч алга. Шажин гэдэг бол зөвхөн үе улиран дамжиж ирсэн хоосон балрын сургаал юм. Шажин байгаа учраас миний явдлыг цагаатгаж байгаа нь энэ гэж гурван зуун рупиг минь сүйтгэж хаялаа. Энэ шашны хүлгийг устгаад хаячихвал бид хүссэн зүйлээ хийгээд хэчнээн жаргалтай амьдарч болохоор байна. Нийгмийн талаас хүнд зохих шашин ёс байх ёстой юм бол хүний нь талаас хүнд зохих эрх мэдэл байх хэрэгтэй. Нийгмийн шашин ёс биелэгдвэл нийгэм дэвшиж байдаг бол хүний эрх ёсыг дагахад хүн баясал жаргалтай байх ёстой. Хүний эрхийг нийгмээр талхидаж болохгүй гэж ярилаа.

	Орой буцаж ирээд Хоорий, Силиаг юу гэх бол гэж айн айн уг рупиг түүнд өгвөл тэр өөрийн хатуужил тэсвэрийн үр шим гэж үзээд юу ч гэсэнгүй хүлээж авлаа. Силиа зовлонг ганцаараа эдэлж чадна. Харин жаргалыг бол үгүй. Тэр энэхүү баярт явдлаа хэнд дуулгах билээ. Дханиад энэ талтай холбогдсон юм ярьж сураагүй бөгөөд энэ тосгонд түүний дотно сайн найз алга. Тэгтэл үүнийгээ хүнд яримаар дур нь хүрээд байдаг. Соонаа л ганц сайн найз нь тул түүнтэйгээ уулзаж яримаар санагдав. Зүрх сэтгэл нь ихэд догдлон хөөрсөн болохоор маргааш болтол хүлээнэ гэдэг тун ч бэрх. Одоо тэр ертөнц дээр ганцаараа биш. Маадаадийнэ нь бугуйнаас нь дахин атгаж авлаа. Амьдралын зам нь одоо харанхуй цооног шиг ёроолгүй нүх байхаа болив. Хээрийн эмнэг гөрөөс зугааланхан сүлжилдсэн халиуран ганхаж байгаа цэцэгт хөндийн дундуур жирэлзэн урсах тунгалаг уст горхи шиг яралзан тодрох болов. Түүний зам одоо хэчнээн ариун бөгөөд чөлөөтэй болов оо. Ширгэсэн хайр нь өнөөдөр дахин булгилан ундрав. Маадаадийнийг хар ус цацан харааж байсан бол одоо өршөөл уучлал гуйн алга хавсран залбирах болов. Тэр өдөр түүнээс болж тэднийхэн Маадааг олны өмнө зэрлэг муухайгаар доромжилсон нь үнэн. Силиа мэтийн доод гарлын элдүүрчинд муудсан юм юу байна. Болохоо байлаа гэхэд л овог удмынхаа хүмүүст л нэг сайн хоол зоог бариад л гүйцээ. Харин Маадаа л түүнээс болж хэцүүдсэн хүн. Маадаагийн шашин ёс нь нэгэнт эвдэгдсэн болохоор эргэж орно гэдэг тун ч хэцүү болсон хэрэг. Тэр өдөр Силиагийн уур их хүрсэн байснаас л Маадаагаа хайрлах энэрэхээ мартчихсан байж. Тэр өдөр түүний тархин дээр ямар чөтгөр нь мордчихсон байсан юм бэ, бүү мэд. Дуугүй л гэр лүүгээ яваад өгсөн бол тийм сүрхий юм болохгүй байсан билээ. Гэрт нь түүнийг хавчаад байсан хүн байх биш. Силиа саяхан болтол бүх буруу Маадаагаас болсон гэж бодож байсан бол одоо харин эргээд бүх буруу түүний өөрийнх нь болж хувирлаа. Сайхан сэтгэгдэл сайн санааг төрүүлдэг билээ. Тэр хүүгээ барьж аван элгэндээ тэврэн дахин дахин үнсэн хайрлав. Одоо түүнийгээ харахад ичих гутрах юмгүй болов. Тэр одоо түүний бүхий л хайр энэрлийн хайр, бахархлын эзэн болов.

	Намрын дунд сарын тэргэл сар ертөнцийг мөнгөн өнгөөрөө туяаруулан будаж уянгат хөгжмийн эгшиг лүгээ адил сэтгэлийн баяслыг төрүүлнэ. Силиа гэрээс гарч ирлээ. Тэр Соонаа дээр очиж энэ сайхан сониноо дуулгахгүйгээр энэ шөнийг өнгөрөөж эс чадна. Хэдийгээр орой шөнө боллоо гэсэн ч гол гаталчих юм олдох байлгүй. Тэр түргэн түргэн алхсаар гэрээс холдон одлоо. Гол дээр хүрч очвол завь голын нөгөө эрэгт байна. Завьчин чухам хаана байгаа нь мэдэгдэх юм алга. Тэргэл сарны гэрэл голын усанд гэрэлтэн тусах нь үзэсгэлэн төгөлдөр намуухан сайхан орчныг чимнэ. Тэр эрэг дээр түр зуур бодож зогссоноо гол руу явж орчихлоо. Гол тийм их гүн байгаагүй байлгүй. Тэр их догдлон хөөрсөн далайн өмнө тэрхүү бяцхан гол юу ч биш юм шиг санагдав. Ус анх өвдгөөр татаж байснаа бэлхүүсээр болж ирлээ. Тэгээд хоолойд тулж ирлээ. Силиа хөл алдчих вий гэж айж эхлэв. Ямар нэг цүнхэл л дайралдчихгүй бол ч гайгүй вий. Тэр амиа юманд үл бодон урагшилсаар байв. Одоо яг хутганы ирэн дээр байна. Үхэл өмнө нь бүжиж эхлэв. Гэвч тэр үл айна. Тэр уг нь багаасаа энэ голыг олон удаа сэлж нааш цааш гарч байсан болохоор сэлэхдээ ч бас тийм муугүй байв. Зогсоогоороо ч яваад гарчхаж байсан. Гэсэн ч зүрх нь түг түг цохилж эхлэв. Ус багадаж эхлэв. Одоо айх юмгүй. Тэр эрэг дээр шалавхан гарч хувцасныхаа усыг базаад чичрэн хавшсаар цааш явлаа. Орчин тойронд нам гүм байв. Цөөвөр чонын дуу ч үл сонстоно. Соонаатай л шалавхан уулзах ганцхан бодол түүнийг урагш нь нисгэн хөөргөнө.

	Харин тосгонд орж Соонаагийн гэрт тулж очсон хойноо, Матуураа нь юу гэх бол? Гэрийнхэн нь юу гэх бол? Соонаа ч гэсэн өөрөө ийм орой болсон хойно юу хийж яваа юм бэ, гэж уурлах бол уу? гэж бодон шууд орчихоосоо хулгаж эхлэв. Хөдөөгийн тариачид бүхэл өдөржний талбайн ажилд ядардаг тул нартай шахам нам унтаад авдаг билээ. Энэ тосгон ч нойртоо бүрэн живжээ. Матуураагийн хаалга түгжээтэй байв.

	Силиа хаалга онгойлгуулж зүрхэлсэнгүй. Хүмүүс түүнийг хараад юу гэх юм бэ? Харин гадаа түлсэн галын цог одоо болтол унтраагүй байсан тул Силиа юу ч болсон хувцсаа хатааж авъя гэж бодоод ээж эхлэв. Тэгтэл гэнэт хаалга нээгдэж Матуураа гарч ирэн,

	— Хүүш, чи хэн галын дэргэд зогсож байгаа юм бэ? гэж хашхиран асуув.

	Силиа гивлүүрээ шалавхан гэгч нөмөрч Матуураа руу ойртон очиж

	— Би Силиа байна гэж хариу дуугарав.

	— Силиа! Ийм орой болсон хойно юу хийж яваа юм бэ? Тэндхийнхэн цөм сайн биз дээ?

	— Яриагүй, цөмөөрөө сайн. Танайд орох гээд айгаад сууж байна. Та нартайгаа нэг уулзаасай гэж үргэлж бодох авч өдөр зав ердөө олдохгүй юм.

	— Тэгээд гол яаж гарав? Тийм гүехэн байна гэж үү?

	— Үгүй, ус тийм ч бага биш байна. 

	Матуураа түүнийг дотогш нь авч орлоо. Үүдний өрөөнд харанхуй байлаа. Тэр Силиагийн гараас барьж аваад өөр лүүгээ татлаа. Силиа гараа дугтран алдуулж ууртайгаар 

	— Яаж байна аа, Матуур аа? Тавихгүй бол би Соонааг хашхирлаа шүү. Чи миний хүр дүү гэдгээ ойлгож байна уу? Энэ янзаараа бол чи Соонаатай минь таарахгүй юм биш биз? гэж асуув.

	Матуураа бэлхүүсээр нь лавлуулан барьж аваад,

	— За чи ямар сүрхий юм бэ дээ, Силиа минь. Одоо хэн мэдэх юм бэ? гэв.

	— Та ийм сайхан хүүхэн олж авсан хувь заяандаа баясан зүгээр сууж байх хэрэгтэй. Харин тэгэхэд бусад руу ингэж өнгөлзөж байна гэдэг чинь их тусгүй хэрэг байна даа. Хэрэв би энэ явдлыг чинь Соонаадаа хэлэх юм бол тэр таны нүүрийг ч харахгүй болно шүү.

	Матураа уг нь тийм завхай хүн биш билээ. Харин сая л шөнийн харанхуй сэлүүхэнд Силиаг цогийн улаан гэрлээр биеэ гэрэлтүүлэн ээж зогссоныг хараад гэнэт зүрх сэтгэлд нь тэвчээргүйн буг ороод явчих шиг болжээ. Гэвч Силиагаас тавьж,

	— Силиа минь, би хөлд чинь мөргөж байна. Түүнд бүү хэлээрэй. Намайг яавал ч яа гэж гуйв.

	Силиа түүнийг өрөвдөв. Хацар дээр нь аяархан алгадаж,

	— Үүнээс хойш түүнээс цааш надтай буюу өөр хэнтэй ч гэсэн ийм юм хийе гэхгүй явбал тэр л шийтгэл чинь болно. Үгүй бол чи Соонаагаа гараасаа алдана шүү гэв.

	— Би хэзээ ч ингэхгүй гэдгийг тангараглая гэж хэлэх дунд нь үнэн голоосоо гуйсан байдал илт байлаа. Силиагийн сэтгэл ч уяран зөөлрөв.

	— Хэрэв хийвэл?

	— Тэгвэл яадаг л санж, дураараа болоорой. 

	Силиагийн нүүр түүний хацарт дөхөж очлоо. Хоёулынх нь амьсгаа дээр болж биес нь жихрэн чичирцгээж эхлэв.

	Гэнэт Соонаагийн дуу дотроос хадаж,

	— Тэнд чи хэнтэй яриад таг болчхов оо? гэж хашхирав.

	Силиа гэдрэг ухрав. Матуураа урагшлан гал тогооны өрөөнд орж

	— Силиа тосгоноос чинь ирчхээд байна гэж хариулав.

	Силиа ч түүний хойноос дагалдан гал тогоонд оров. Соонаа тэнд ямар их эрх тааваараа амьдарч байгаа нь хармагц нүдэнд ил байлаа. Зэгсээр сүлжсэн ор байх авч дээр нь яг л Маадаадийнийн орон дээрх шиг зөөлөн дэвсгэр байна. Дэр байна, хөнжил ч байна. Орны дор гүцэнд ус хийж тавьсан байлаа. Сарны гэрэлд өрөөн доторх юмс шил толь гялалзан байв. Нэг буланд зуун наст тарьсан байв. Нөгөө буланд хэдэн уут тутарга хураасан байв. Дэргэд нь жижигхэн тавцан дээр нэг уур, нүдүүр байх бөгөөд хажуугаар нь хагас нүдсэн тутарга харагдав. Дээгүүр жимс хэлхэн хатаасан байх бөгөөд зарим нь чичрэн сарны гэрэлд гялтганан байв. Өрөөний алс булан руу нэг үнээ уяатай байх бөгөөд энэ өрөөнд Соонаа Матуураа нар унтдаг ажээ. Бусад хүмүүс нь өөр газар унтдаг бололтой.

	Соонаа маань их жаргалтай сайхан байгаа юм байна даа, болж дээ гэж Силиа дотроо баярлав. Соонаа босож ирсэн боловч Силиаг хармагц дуу алдан хүрч ирээд зуурч авсангүй. Матуурааг дэргэдээ байгаа болохоор лав ингэж жийрхэж байх шиг байна гэж Силиа анхандаа бодлоо, үгүй тэгээд Силиа мэтийн арьсчинтай тэгж их хүзүү хазуугаа нийлүүлж сүйд болоод ч яах билээ ч гэж бодож байгаа юм бил үү, яаж мэднэ. Силиагийн бүхий л бодол догдлол нь хөрөөд явчихлаа. Энд уулзсан нь түүнд сэтгэлийн баяр болох нь байтугай харин зэвүү нь хүрэх шиг болов. Соонаа бүр зүс царай ороод бие хаа нь байргашин засарч цувмал алт шиг гулалзсан цагаан шарга хүүхэн болжээ. Нуруу туруу нь ч гоолиг юм шиг болчихжээ. Нүүр царайд нь гэрийн эзэгтэй авгайн хямсгардуу байдал орж ид залуугийн цог хийморийг илтгэх ажээ. Силиа нэг мөчийн хэртэй илбэ шидэд орсон мэт таг зогсов. Энэ чинь өнөөх эвэртэж холцруутсан гар хөлтэй, уранхай салбархай хувцас салбагануулан гүйж явдаг Соонаа чинь мөн биз дээ. Үс зүсэндээ ч тос будаг түрхэхийг мэддэггүй байж. Тэгсэн чинь өнөөдөр гэр орны бүрэн эзэн хатан болжээ. Хүзүүндээ инж цагариг зүүж чихэндээ алтан ээмэг, унжлага хийж, бугуйгаараа дүүрэн мөнгөн бугуйвч үелүүлэн хийжээ. Нүдний сормуусанд сэндэр, үсний хагархайд шунх түрхжээ. Силиа энд ирж явахдаа амьдралын минь нэг диваажин энэ билээ гэж бодож явжээ. Гэтэл Соонаагийн байдлыг хараад урам нь гутав. Тэр хэчнээн бардам болчих оо вэ. Силиатай хүзүү хазуугаараа тэврэлдэн явж өвс ногоо хамдаг байсан өнөө Соонаа нь түүнийг өнөөдөр эгц харах ч үгүй байна гэж үү? Тэр замдаа ирж явахдаа, намайг үзмэгц л Соонаа минь хүзүүгээр минь тэвэрч аваад л уйлна даа. Хүндэлж эрхэмлэж суулгана даа, хоол ундаар дайлж гарна даа. Тосгон, гэрийнхээ тухай мянга түмэн юм асууж шалгаана даа. Өөрийнхөө шинэ гэр орны амьдралын тухай ярина даа, хурим найрынхаа тухай, нөхөртэйгөө хэр зэрэг янаг дотно байгаа тухайгаа нэгд нэггүй ярина даа гэж их бардам байдлаар бодож явжээ. Тэгтэл харин тэр Соонаа нь бүлх залгичихсан юм шиг дуу шуу ч алга байна. Силиа ирсэндээ гэмшин ичих болов.

	Эцэст Соонаа хүйтэн дуугаар,

	— Ийм орой болчихсон хойно юу гэж явна вэ, Силиа? гэж асуув.

	Силиа нулимсаа тогтоон барьж чадсангүй.

	— Би өөртэй чинь уулзаасай гэж их бодсон юм. Тэгээд л өчнөөн хоногийн дараа арайхийж нэг ирж байгаа минь энэ гэж хариулав.

	Соонаагийн дуу улам зэвүүн болов. 

	— Тэгэхдээ хүн чинь айл хэсэхдээ өдөр явдаг болохоос биш хэзээ ингэж харанхуй шөнөөр явдаг байлаа даа?

	Үнэндээ Соонаад түүний ингэж шөнөөр яваа нь тусгүй санагджээ. Ялангуяа энэ цаг мөч бол түүний хувьд хар хүнтэйгээ зугаалан байдаг үе нь тул түүнд нь Силиа ирж саад болсон явдал урд нь бэлэн байсан тавагтай хоолыг нь булаан авах шиг болжээ.

	Силиа юу ч гэж хэлж чадалгүй доош газар ширтэн зогсов. Доорх газар нь гэнэт хага үсрээдэхгүй юм байх даа, шалавхан яваад орчих юм сан. Ямар муухай доромжлол вэ? Өдий наслахдаа маш муухай доромжлолыг тэвчин хүлээж, маш муухай явдлуудтай тулгарч явсан боловч өнөөдрийнх шиг ийм амин гол руу шөвөгдсөн муухай доромжлолтой тэр хэзээ ч учирч яваагүй билээ. Дэрсэн овоохой дотор амьдарч байгаа хүн ямар ч сүрхий азарган борооны усанд цохиулж байхад хохироод байх юм байдаггүй билээ. Харин тэгвэл халуун наранд шарахаар хамаг хувцсаа тайлан хэвтэж байсан үед хүйтэн усны ганц дусал ч сүйтгэх аюултай байж болох юм. Ийм байдалд орсон Силиагийн дотоод зөөлөн сэтгэцийн бүхий л ам нь агаараас авралын хур горьдон дээш нээгдсэн байлаа. Чухамдаа ямар хур горьдож байна вэ гэвэл нэгхэн агшны дотор үгүй хийж чадах хор. Түүний шар үсний нүх бүр нь жихүүдэс татан агзайж бүх бие нь могойд хатгуулсан мэт чичрэх болов. Гэртээ мөргөлөө хийгээд, унтаж байсан хүнийг сочоон сэрээнэ гэдэг үнэндээ хэцүү хэрэг билээ. Силиад энд ганц мөч ч зогсох маш хэцүү болов. Бүтэж үхэх гэж байгаа мэт санагдав. Цааш юү ч асууж дуугарч эс чадлаа. Соонаагийн бодолд юу байгааг барагцаалан мэдэж байв. Нүхэндээ байгаа могойг гарч ирэхээс нь өмнө зугтаах нь аминд өлзийтэй гэж бодов. Харин яаж зугтаах бил ээ, юугаар шалтаг хийдэг бил ээ! Энэ улаан гол ингэж байхаар одоо эндээ тасарчихад яана даа.

	Матуураа агуулахын түлхүүр авч яваад Силиад идэх уух юм авчирсан боловч тэр хоёрын энэхүү байдлыг хараад яах ч учраа эс олж дэмий зогсов. Энд Силиагийн амь давчдан толгой дээгүүр нь цаазын хянгар гялалзах мэт санагдана.

	Соонаагийн үздэгээр хамгийн жигшүүрт нүгэл бол эр хүн бусдын эм рүү санаархах буюу эм хүн бусдын эр лүү сээтэн хаях явдал мөн ажээ. Ийм эмийг тэр яасан ч уучлахгүй. Үүний хажууд хулгай дээрэм, алаан хядаан, заль мэх хийх зэрэг нь тийм аймшигтай бузар зүйл биш гэж тэр үздэг аж. Энэ талаар л биш бол ил нүүрэн дээр нь ч бай, далд хол ч бай өөрийгөө доог тохуу хийхийг тэр бээр юманд үл тоодог бөгөөд энэ араншнаараа эх Дханиагаа дуурайсан хүн ажээ. Хоорийг гэртээ л жаахан оройтоод ирвэл Дханиа түүнийг “чи, Дулаарийнхаараа орж яваад л ирэв үү?” гэж хардаж сэрдэн тэсэж ядан уурладаг бөгөөд хэдэн хоногоор дуугарахгүй, гэр орныхоо ажлыг ч хийхээ байчихдаг билээ. Нэг удаа энэ асуудлаас болж гэр лүүгээ гүйгээд явчихсан явдал ч бий. Соонаа хүнтэй суухаасаа өмнө ийм занг мэддэггүй юм шиг байсан мөртөө суусныхаа дараа л энэ занг сахил болгон мөрджээ. Бусдынх руу өнгөлзөж явдаг харчуул хүүхнүүдийн арьсыг нь хуулж байхад Соонаа болж гэж үзээд тав бах нь ханаж суух хүн билээ. Авгай нөхрийн хооронд л үнэн хайр сэтгэл амьдран байж чаддаг. Тэр хайр сэтгэл гэдэг чинь юу юм бэ гэвэл тэр хоёрын бие биедээ хүлээлгэсэн итгэл найдвар, үүрэг хариуцлагыг хэлдэг. Тэр Силиаг эдүгээ хүртэл дотночлон үзэж хайрлан итгэж явжээ. Тэгсэн харин өнөөдөр болоход тэр Силиа нь түүний итгэлийг эвдэж байна. Матуураа, Силиа хоёр лав эртнээс ийм холбоотой байсан байлгүй. Энэ хоёр, голын эрэг, тариан талбайд хээр гадаагүй уулздаг байсан байлгүй. Өнөөдөр энэ орой болсон хойно ус цас гатлан гүйж явааг нь бодвол үүнтэйгээ л уулзах гэж яваа байлгүй. Хэрэв тэр энэ хоёрын яриаг сая сонсоогүй бол юу ч мэдэхгүй хэвээрээ байх байсан. Матуураа энэ янагтайгаа уулзах мөчөө өдийд сонгож аваа юм байлгүй.

	Гэр дотор ямар ч чимээ үл гарган Соонаагийн зүрх бүх нууцыг илчлэн дэлгэхийг мөрөөдөн догдолно.

	Энэ Матуураа энд бас тэгээд юу гэж зогсоод байгаа юм бэ. Силиаг юмаа ярьчих вий гэхээс айгаад байгаа юм уу.

	Соона, Матуураад хандаж,

	— Чи энд юу гээд зогсоод байгаа юм бэ? Биднийг хамгаалагч болчих оо юу? гэж асуув.

	Матуураа юу ч дуугаралгүй гарч одлоо. Силиа хамаг юмыг минь хэлчих вий гэж айхаас амь наана там цаана байлаа.

	Соонаа ноцтой гүнзгий дуугаар,

	— За Силиа минь чи надад бүгдийг тодорхой ярь? Үгүй бол би чиний нүдний чинь өмнө хоолойгоо тас хэрчих болно. Тэгээд яах вэ чи энд миний байран дээр сэтгэл амар сууж ав. Хар, тэр сэлэм бэлэн байна. Нэг хуйнд хоёр сэлэм байж болдоггүй гэдгийг чи мэднэ биз дээ? гэж асуув.

	Тэгээд Соонаа ухасхийн босож хананд байсан сэлмийг шүүрэн авч

	— Чи намайг хоосон сүрдүүлж байна гэж бүү санаарай. Намайг ууртаа яахаасаа буцахгүй хүн гэдгийг чи лав мэдэх байх. Бүгдийг нь тодорхой ярь? гэж угсруулан асуув.

	Силиа чичрэн дагжив. Мохоо зүүгээр дуугарсан эгшигт хайрцаг шиг паржигнасан дуугаар Силиа үгээ нэг нэгээр нь таслан зөөж байгаад болсон явдлыг цөмийг нь нэгд нэггүй тоочиж эхлэв. Соонаагийн царай хүрлийн бараантаж, судас шөрмөс нь бадайран чинэв.

	Соонаа түүнийг өргөс шиг хурц нүдээр цоо ширтэх нь илдээр далайлгахаас ч хэцүү байв.

	— Үнэн зөвөөр нь яриарай, Силиа.

	— Яг үнэн. Би хүүгээрээ тангараглаж байна.

	— Юм нуугаагүй биз?

	— Хэрэв би хуурсны чинээ ч юм нуусан байвал нүдийг минь сох хатгаарай.

	— Тэгвэл чи тэр нүгэлтнийг урдаас нь өшиглөөд авахгүй яасан юм бэ? Шүдээрээ хазаад авахгүй яасан юм бэ? Цусыг нь уугаад тавихгүй юуг нь өрөвдсөн юм бэ? Адаглаж дуудахад яасан юм бэ?

	Силиа хариу юу ч дуугарч чадсангүй. Ямар хариу өгнө вэ?

	Соонаагийн нүд галзуу барынх шиг гялалзаж,

	— Яагаад ярихгүй байна вэ? Яагаад хамрыг нь тас хазсангүй вэ? Яагаад хоёр гараараа багалзуурыг нь шахаад авсангүй вэ? Би чамайг яаж хүндэлж өлмийд чинь сөгддөг байлаа. Тэгэхэд чи өнөөдөр надад аальгүй савсаг, янхан зангаа үзүүлэх гэж ирсэн юм биз дээ? Ийм ажил хийж явах юм бол яах гэж Маадаадийн нэрийг бузарласан юм бэ? Хүнтэй суухын оронд ийм юм хийж явна гэдэг чинь юу гэсэн үг вэ? Танайхан чамайг авч явах гээд байхад дургүйцээд байсны чинь учир энэ болж байна уу? Та нар ер нь янзын улс. Чи аргал хоргол, өвс хулс зах дээр аваачиж хэдэн мөнгөнөөс өгсөн болдог. Эцэг чинь түүгээр нь архи аваад уучихна. Тэгж байж та нар яаж хүний хүнийг гэртээ байлгах гэсэн юм бэ? Та нар өөрснөө ийм байж тэр муу брахманыг олны өмнө доромжилдог чинь юу бил ээ? Яах гэж түүний нэрийг нь шатаасан юм бэ? Ганцаараа байхдаа тэвчиж байж чаддаггүй юм бол нэг хүнтэй суух нь яасан юм бэ? Ингэж амьтны шившиг болж явсанд орвол гол мөрөнд унаад үхчихсэн нь шулуун юм биш үү. Яах гэж ингэж бусдын амьдрал үймүүлж явна вэ? Хэрэв энэ мэт явдлаа дахин гаргах юм бол чи бид гурваас хэн нь ч амьд үлдэхгүй гэдгийг би чамд харин өнөөдөр хэллээ шүү. Гүйцээ. Наад ичих нүүрээ илгээр хаагаад буц. Өнөөдрөөс эхлэн чи бид хоёрын хооронд ямар нэг сайн талын холбоо байхгүй, мэдэв үү? гэж зандран буулаа.

	Силиа алгуурхан босож хөл дээрээ тэнцэн зогслоо. Нуруу нь хугарчихсан юм шиг санагдана. Нэг үе хэдэн үг хэлээд авах юм бил үү, гэж бодсоноо өөрийгөө цагаатгах учраа эс олов. Нүд харанхуйлан толгой эргэж, хоолой гүрээ хатсан мэт болжээ. Бүх бие нь өөрийн гэсэн мэдээгүй болж санаа гэхэд шар үсний нь нүхээр бүх амь сүнс нь гараад явчих шиг нуруу ууц нь жихүүдэс оргин агзайв. Нэг хоёр гэж алхалсаар гарч голын зүг чиглэв.

	Гадаа хаалган дээр Матуураа зогсож байв.

	— Ийм орой болсон хойно хаа очих нь вэ, Силиа? гэж асуув.

	Силиа хариу юу ч дуугарсангүй. Матуураа ч цааш юм хэлж эс чадлаа.

	Тэргэл саран одоо болтол агаарын мандалд хөвөн голын ус түүний туяанд умбан зугаалсан чигээрээ байв. Силиа зэрэглээ шиг сүүмийсээр голын эрэгт тулж ирлээ.

	
ГУЧ

	Үйлдвэр бараг бүгдээрээ шатсан боловч ноён Каннаа түүнийг дахин сэргээхийн тулд бүх ажлаа чиглүүлэв. Ажил хаялт одоо болтол үргэлжилсээр байгаа боловч үүнээс үйлдвэрийн эздэд хохирол саад учраад байх юмгүй байлаа. Шинээр авсан ажилчид бага хөлстэй боловч сэтгэл цуцалгүй ажиллана. Тэд урьд нь ажилгүйдлийн зовлонг ясандаа тултал амссан болохоор одоо зургаан хөл зовлого л хөдөлж байсан цагт үүнээс яаж ч байсан хагацаж үхэхгүй гэсэн хүсэл эрмэлзэл дүүрэн байлаа. Хэчнээн их ажил хийлгэж, хэчнээн ч бага хөлс өгч байхад ямар нэг гомдол үл тавина. Толгой гудайлган үхэр шарын адилаар үхэхээ мэдэхгүй зүтгэнэ. Хараах зандрах, тэр ч байтугай шийдмийн цохилтоос ч гутрах сэтгэл үл төрнө. Байдал ийм болоод ирэхлээр хуучин ажилчид ч гэсэн урьдхаасаа бага хөлс аван Каннааг царайчлан зүтгэхээс өөр аргагүй боллоо. Тэд одоо бандид Онгаарнаать мэтийн хүмүүст хумсын чинээ ч итгэхээ болив. Харин ч нэг хоёроороо түүнтэй уулзахдаа түүнд ёозгүй царай үзүүлэх болсон тул бандид тэднээс ихэд болгоомжлон айж явах болов. Үдэш орой болмогц гэр контороосоо үл гарах бөгөөд түшмэл цагдаа нарыг зулгуйдан гүйх боллоо. Мирзаа Куршээдийн байдал ч гэсэн иймэрхүү янзтай болов. Мирзаа ялагдсан ажилчдын амьдрах нөхцөлгүй зовлон зүдүүртэй байгааг хараад тэднийг түр ч гэсэн оноондоо үйлдвэрийн эзэнтэй эргэн эвлэрэхийг сануулан зөвлөсөн бөгөөд цаашдаа юмны учир юу болохыг харж байж тэмцлээ явуулахыг ярьж өгчээ.

	Ноён Каннаа, чухамдаа доод хөлсөөр хуучин туршлагатай ажилчдаа ажиллуулах нь шинээс дээр гэдгийг ойлгож байсан авч хуучин ажилчдаа эргэж оръё гэхэд нь мухардуулахын тулд нэг хэсэг татгалзаад үзжээ. Шинэ хүмүүс хэчнээн ч их хүч гаргалаа гэхэд хуучин хүмүүс шигээ бүтээл гаргаж чаддаггүй байлаа. Хуучин хүмүүсийн ихэнх нь хар багаасаа үйлдвэрийн газар ажил хийж сурчихсан дадлагатай хүмүүс байлаа. Шинэ хүмүүсийн ихэнх нь саяхан хөдөөгөөс ажил эрэн хотод орж ирсэн хоосорсон тариачид болохоор уудам хээрийн задгай салхинд хуучин цагийн модон багажаар тариа ногооны ажил хийхээс өөр юм мэдэхгүй, үзээ ч үгүй улс билээ. Тэд үйлдвэрийн ханан дотор ороод ирэхлээрээ бүтэж үхчих гээд том жижиг машины нүргээнт чимээ, түргэн хөдөлгөөнөөс сүрдэн үхтлээ айх ажээ. Эцэст хуучин ажилчид аргаа баран голгүй болтол бууж өгсөн цагт Каннаа тэднийг ажилдаа эргэж орохыг зөвшөөрөв. Тэгтэл шинэ хүмүүсийн зүгээс бүр бага хөлсөөр ч ажиллаж чадна гэдэг санал гарч ирлээ. Захирлуудын дунд санал хуваагдаж нэг хэсэг нь тэр их бага хөлсөөр нь шинэ хүмүүсийг ажиллуулна гэлээ. Нөгөө нь одоогийн шинэ ажилчдын хөлс цалингаар хуучныгаа ажиллуулах нь зүйтэй гэдэг саналтай байлаа. Хуучин ажилчдаа ажиллуулахад шинээс жаахан илүү мөнгө зарагдах боловч ажлын бүтээл өндөр байх нь илүү ашигтай гэж үзэв. Каннаа энэ үйлдвэрийн амин сүнс бөгөөд нэг үгээр хэлбэл бурхан нь байлаа. Түүний дэргэд бусад захирлууд юу ч биш байлаа. Гол шийдвэр Каннаагийн гарт байв. Тэр энэ тухайд найз нөхөд болон дайсантайгаа ч зөвлөн ярилцжээ. Хамгийн түрүүнд Гоовиндийн зөвлөгөөг сонсжээ.

	Маалдийд итгэл алдсан цагаас буюу, Мехтаа мэтийн эрдэмтэй ухаантай хүн Гоовиндийг хүндлэн үздэгийг мэдсэн цагаасаа эхлэн Каннаа, Гоовиндийд дахин итгэл хайр төрж авгай, нөхрийн ёсоор түүнийг хүндэтгэн үзэх болсон билээ. Тэр хоёр одоо бие биедээ нэг их янаглаж эрхлээд байх нь үгүй ч гэсэн нэг нь нөгөөдөө хань түшиг болон хоорондоо байсан хүйтэн ханыг эвдлэн хаяжээ.

	Маалдийгийн зан байдал ч одоо тэс өөр болж эхэллээ. Мехтаа ч яах вэ, мөн л хэвээрээ, сурах бодохынхоо төлөөнөө хамаг цагаа зарсаар байлаа. Тэр бодит үнэн болон сэтгэхүйн үнэний хоорондох ялгааг сайтар тунгаан шүүсний эцэст идэвхт ба идэвхгүй ертөнцийн хооронд холбоо тогтоохын тулд үйлчлэх гэдэг бол амьдралыг өндөрт өргөн ариун бодгодог баримталбал зохих шугам мөн гэдэг дүгнэлтэд хүрчээ. Тэр бээр ямар нэг бурхан тэнгэр гэдэгт үл итгэнэ. Тэр өөрийгөө шүтлэггүй хүн гэдгээ хүнд үзүүлэхийг үл хичээнэ. Яагаад гэвэл хэрэв түүнийг үзүүлэх гэвэл заавал нэг юмаар батлах хэрэгтэй. Батлахын тулд юм бичих хэрэгтэй. Тэгвэл түүнд тийм зав боломж хаа байх билээ. Гэлээ ч гэсэн тэр, амьтны үхэх төрөх, зовох жаргах зэрэг үйл ажиллагаанд бурхан тэнгэрийн ямар ч нөлөөлөх хүчин байхгүй гэдэгт бат итгэж явдаг ажээ. Хүн өөрийнхөө хүчин хөдөлмөрөөр өөрийгөө өөд татчихаад түүнийгээ бурхан тэнгэрийн хүчин гэж заадаг нь далайн өргөнийг мэдэхгүй байж дээгүүр нь нисээд гарчихна гэж зориглон нисээд түм бумаараа үхэж үрэгддэг нүүдэлчин царцаа өөрсдийн энэхүү үйлээ бурхан тэнгэрээс боллоо гэж үзэж суудаг шиг гэнэн хэрэг мөн гэж тэр үзнэ. Хэрэв тэр тэнгэр бурхны чинь ном сургаал хүнд ойлгогдохгүй, хүнээс гадуур юм бол түүнийг сохроор даган баяссанаар хүн төрөлхтөнд ямар ашиг унах юу юм бэ гэж тэр сургадаг билээ. Мехтаа, тэр тэнгэр бурхны ном сургаал гэдгээс чинь авмаар ганцхан зүйл байдаг нь хүн төрөлхтний хоорондоо эв найрамдалтай байх хэрэгтэй гэсэн үг болой гэж үздэг бөгөөд тэгэхдээ нэгчилсэн хүний тухай сургаал, нийгмийн тухай сургаал, үл дайсагналцахуйн тухай сургаалуудыг нь зөвхөн сэтгэхүйн үүднээс бус бодит үнэний үүднээс шүүмжлэн авч үздэг ажээ. Эдгээр сургаалууд нь хүний нийгмийн түүхийн аль ч үед биеллээ олж байсан удаагүй мөртөө хүн төрөлхтний соёлын хөгжилд эзэлсэн байр нь их дээгүүр байдаг билээ. Мехтаа хүн нийгмийн эв нэгдлийг өөрөө ихэд мөрөөддөг бөгөөд тэгэхдээ үүнийг хэрэгжүүлэхийн тулд бурхан тэнгэрийн зарлигийг итгэж суухын хэрэггүй ээ гэж үздэг билээ. Тэр хүн төрөлхтөнд хайртай, дуртай хүн билээ. Гэхдээ бүх амьд хорвоо цаагуураа ганцхан сүнсээр холбоотой байдаг болой гэсэн бурхан тэнгэрийн сургаалыг зөвшөөрөн хүлээсэндээ биш билээ. Бурхан тэнгэрийн номлолын дагуу бай, түүнээс гадуур бай ер нь ямар ч шугамаар харилцах харилцаа бол хүн төрөлхтнийг хооронд нь ойртуулан өгч тэдний хоорондох зөрөө маргааныг арилгах, ах дүүсэг сэтгэлийг урамшуулан хөгжүүлж өгөхөд гагцхүү зөв хэрэглүүр мөн. Одоогийн хорвоод нэгдэл нягтралын болон бутрал сарнилын маш олон хичээл сургамж боловсрогдон бий болжээ. Тэгэхээр үүнээс цааш шинэ хичээл сургаал гаргах юмгүй болжээ. Гагцхүү энэ олон хичээлийг ч чадамгайгаар ялган ашиглах асуудал чухал байна гэж тэр үздэг ажээ. Сайн үйл бүтээе гэвэл хувиа хичээх үзлээс л ангижрах явдал мөн. Үүнээс ангижрахгүйгээр сайн үйлийг бүтээх нэгэн чиг зоригтой болж чадахгүй гэж тэр сургана. Мехтаад алдар нэр, эд хөрөнгөний хойноос шунах сэтгэл байдаггүй. Тэр өөрийгөө үргэлж голж явдаг учраас дээшээ тэмүүлдэггүй. Тэр бусдыг л үйлчилж явахаа дээд үйл гэж үзнэ. Мехтаагийн энэ бүх зан чанар алгуурхнаар Маалдийд шингэн тусах болжээ. Үүнээс өмнө Маалдийтай учирч явсан эрчүүл зөвхөн түүний савсаг сэрлийг нь л өдөөн сэрээж байсан учраас түүний зан чанар нь өдрөөс өдөрт унасаар байсан билээ. Гэтэл Мехтаатай учирсан цагаас хойш түүний тэрхүү уналт нь засран эмчлэгдэх болов. Хүн хэчнээн ч муу гэлээ гэсэн зарим нэг сайхан чанар нуугдан байдаг ёс бий. Харин таарсан гэрлийг нь тусгаадахвал тодроод ирдэг учир бий. Хүн зүгээр байснаа эд хөрөнгө, нэр алдрын хойноос хөөцөлддөг болоод ирвэл түүнд учирсан хүн нь л буруу гэрэлтэй юм байжээ гэж бодох хэрэгтэй. Маалдий одоо голдуу ядуу хоосон айлуудаар явж үнэ төлбөргүйгээр өвчтөнийг үзэж тэдэнтэй эелдэг зөөлнөөр харилцан явдаг боллоо. Харин өнөө гоёх хээнцэрлэхээ л орхиж амжаагүй билээ. Сэтгэл санааны хөгжилтөөс ахуй байдлын хөгжилт зарим үедээ хоцорч явдаг ч ёс бас байдаг.

	Мехтаа, Маалдий хоёр одоо хөдөө нутгаар хамт явж тариачдын дотор хэдэн хоногоор амьдарч тэдний хоол унднаас идэж, тэдний овоохойд хонож унтаж явахаа сайханд санах болов. Нэг өдөр тэд Сээмарий тосгонд хүрч ирлээ. Айлуудаар орсоор яваад орой болгочихлоо. Хоорий үүдэндээ суун тамхиа сорж суутал Мехтаа, Маалдий хоёр хүрч ирлээ. Мехтаа, Хоорийг хармагцаа таньж,

	— Та чинь энэ тосгоны хүн юм уу? Бид Раая Саахавынд нэг ирж. Тэгэхэд та нумт тахилгын цэцэрлэгч болж байснаа санаж байна уу? гэж асуув.

	Хоорийгийн санаанд ороод явчихлаа. Түүнийг таньж Патээшварынхаас сандал суудал авчрахаар гүйх гэлээ.

	Мехтаа, — Сандлаар яах гэсэн юм бэ? Бид энэ орон дээр чинь суучихъя. Бид сандал дээр суух гэж энд ирээгүй. Та нараас жаахан юм сурах гэж ирсэн.

	Тэр хоёр Хоорийгийн муу дөрвөн хөлт дээр суулаа. Хоорий, яах ухаанаа олохгүй сандрав. Ийм дээд хүмүүсийг чинь яаж хүндэлдэг билээ. Ийм их хүмүүс байдаг. Эднийг дайлчих юм юу бий бил ээ?

	— Ус авчрах уу гэж эцэст асуув.

	Мехтаа, — Тэгвэл сайн байна, цангаж байна.

	— Жаахан идэх барих юм ч авчиръя.

	— Авчир, авчир, хэрэв гэрт чинь байвал.

	Хоорий идэх уух юм ус авчрахаар гэр лүүгээ гүйв.

	Тэгтэл ч тосгоны хүүхдүүд тэр дороо цугларч тэр хоёрыг хүрээлэн зогсож сониуч нүдээр ширтэцгээх нь амьтны хүрээлэнд ямар нэг шинэ амьтан аваад ирсэн мэт.

	Силиа хүүхдээ тэвэрсээр ямар нэгэн ажилд шамдсан бололтой гарч ирээд тэр хоёрыг харахтайгаа зэрэг гайхаж дороо таг зогсов. Маалдий очиж хүүг нь өвөр дээрээ аван өхөөрдөж,

	— Хэдэн настай юм бэ? гэж асуув.

	Силиа хүүгийнхээ насыг хэлж ч чаддаггүй билээ. Хажуугаас нь нэг авгай,

	— Бараг ойндоо хүрээд байгаа юм. Тийм байх аа? гэхэд Силиа зөвшөөрсөн байдлаар толгой дохив.

	Маалдий оролдож,

	— Хөөрхөн хүүхэд байна. Бидэнд өгчих гэхэд Силиа эх хүний бардам харцаар харж, — Энэ чинь таны хүү шүү дээ гэв.

	— Тэгвэл би аваад явах уу?

	— Тэг тэг, аваад яв. Таны дэргэд байвал хүн болно.

	Ингэж байтал тосгоны нэлээд олон авгай цугларч Маалдийг сонин юм яриулахаар Хоорийгийн гэрт аваад орлоо. Гадаа эрэгтэйчүүлийн дэргэд ярилцах нь тохиромжгүй байжээ. Гэрт нэгэн дөрвөн хөлт дэлгэсэн байх бөгөөд дээр нь Патээшварийнхаас авчирсан сийрсэн бүтээлэг дэвссэн байв. Маалдий очиж суугаад эх хүн үр хүүхдээ хэрхэн асарч хамгаалах талаар яриа эхэллээ. Авгайчуул чих тавин сонслоо.

	Дханиа, — Энд тийм цэвэрч цээрч юм хаа байх бил ээ, засаг минь. Хоол ч олдох халаг байна шүү.

	— Цэвэр байхад зардал мөнгө ороод байх юм байхгүй. Зөвхөн л жаахан хичээл, болгоомжлол шаардагдах хэрэг гэдгийг Маалдий тайлбарлан ярилаа.

	Дулаарий авгай, — Энэ их юмыг та яаж сурав аа, засаг минь? Таныг харвал хүн хартай суугаагүй залуу л хүн шиг байх юм.

	Маалдий инээмсэглэв. 

	— Намайг хүнтэй суугаагүй гэдгийг та яаж мэд ээ вэ?

	Бусад авгайчуул нүүрээ буруулан байж жиг жуг инээцгээв.

	Буниа, — Мэдэлгүй яах вэ. Нүүрийг чинь хараад л мэднэ шүү дээ.

	Маалдий ичингүйрэв. 

	— Та нартаа л юуны өмнө яаж нэг тус болъё доо гэж бодоод хуримаа хийгээгүй яваа юм.

	Авгайчуул нэгэн дуугаар, таны өршөөл. Таны өршөөл засаг минь гэж зэрэг зэрэг шуугилдав.

	Силиа Маалдийгийн хөлийг илэн дарж,

	— Засаг, ийм холоос ирсэн болохоор ядраа байлгүй гэхэд Маалдий хөлөө татан авч 

	— Үгүй ээ, үгүй, би ядраагүй. Би агаарын тэргээр ирсэн шүү дээ. За энэ ч яах вэ, та нар надад хүүхдүүдээ авчраад өгвөл би үзээд тэд нарыг хэрхэн яаж эрүүл чийрэг хүн болгох тухай зөвлөж яримаар байна гэж эхчүүдэд хандаж хэлэв.

	Удсан ч үгүй хорин хэдэн хүүхэд орж ирлээ. Маалдий цөмийг үзэж эхлэв. Нүд нь өвдсөн хэд хэдэн хүүхдийн нүдэнд дусаалга хийж өгөв. Хоол ундны дутагдлаас болоод ихэнх хүүхэд сул дорой биетэй байцгаав. Тосгоны ихэнх айлд сүү байдаггүй бөгөөд хэдэн жилээр шар тосны бараа хараагүй хүн зөндөө байдгийг хараад Маалдий бүр гайхлаа. Маалдий очсон газар болгондоо ярьсан шиг эдэнд ч гэсэн, хүнд, хоол тэжээлийн чухал болохыг тайлбарлан ярилаа. Маалдийтай уулзсан хүн болгон л хоол унд олдохгүй гэж ярих юм. Ажиллаж хөдөлмөрлөж байж яагаад хоол унд иддэггүй юм бэ гэж Маалдий учрыг нь олохгүй уурладаг байж. Тэр бодохдоо, эд нар чинь үхэн тусан зүтгэж байж олсон юмаа идэж чадахгүй байхын төлөөнөө төрөл авсан юм уу. Дөрөв таван шар тэжээгээд байдаг мөртөө нэг хоёр үнээ яагаад тэжээчхэж чаддаггүй юм бэ? Энэ хүмүүс, хоолыг амьдралын үндэс гэж эрхэмд үздэггүйн гол учир нь хаана байна вэ? Эд хоолыг зөвхөн л ам зогоох зүйл гэж үздэг байна. Эд нар засгийн газрыг бага хүүтэй мөнгө зээлж өгч биднийг мөнгө хүүлэгчдийн савраас салгаж аль гэж яагаад шаардаж болдоггүй юм бэ? Тэр хүн бүхнээс л асуухад олсон мөнгөнийхөө ихэнх хувийг мөнгө хүүлэгчдийн өрийг төлсөөр байгаад дуусгадаг гэж ярих юм. Одоо тэгээд адаглаж өрх гэр салах явдал ч их байдаг болж. Ах дүү улс нэг дороо хамт амьдран байж болохоо яагаад байчихсан юм бэ? Энэ бүх явдлын гол шалтгаан нь юу байна бэ? Эсвэл хүмүүс ийм их хувиа хичээсэн өөрөөсөө харамсах сэтгэлтэй болчихоо юу. Маалдий эдгээр санаануудын талаар авгайчуултай ярилцаж үзлээ. Тэдний итгэл төгс чагнан байгааг хараад Маалдийгийн сэтгэлд тэдний төлөө үнэн сайныг хэлж, хийхийн зориг бадарлаа. Савсаг самуун амьдрал нь ингэж олны төлөө санаа зовж амьдрахаас хэчнээн их үл бүтэх хуурамч юм байсныг Маалдий өөрөө аяндаа ухамсарлах болов. Өнөөдөр тэр торгон эмжээрт саарий, үнэртэн ханхлуулсан бие, оо энгэсэг түрхсэн нүүрээсээ ичих шиг болов. Бугуйнд нь гялалзах алтан цаг хүртэл нүдэнд нь эвгүй харагдах шиг болж хүзүүн дэх гялгар гинж нь хоолойг нь давчдуулан боох шиг санагдав. Эдгээр цайлган сэтгэлтэй ерийн авгайчуулын дунд ганцаараа ялгаран гялан цалан харагдах нь үнэхээр ч зохимжгүй байлаа. Тэр бээр эдгээр хөдөөгийнхнөөс илүү юм мэдэж, цаг үеийн асуудлыг илүү ухамсарласан авч энэ хүмүүсийн амьдарч байгаа энэхүү орчин нөхцөлийн дотор амьдралынхаа ганцхан өдрийг ч өнгөрөөж чадах тийм тэсвэр дадлага байхгүй билээ. Эд нар өдөржин ажилд зүтгэж өлөн хоосон явахаас өөр хувь учир алга. Ихэрхэх бардамнахын нэрийг ч мэдэх юм алга. Тэгэхдээ амьдралынхаа хүндээс гутарсан шантарсан царай алга. Эд хүнийг өөрийн, хүний гэж гадуурхах юм алга. Хүнийг хүнээр нь үзэж байна. Эд нар хүнд л тус болж байвал өөрийгөө юманд үл бодно. Эд нар хэзээ ямагт өөрийн үр хүүхэд, эр нөхөр, ах дүүсийнхээ төлөө амьдарч явна. Ер нь энэ замаар л явж дээшилсэн хүн бол жинхэнэ сайн хүний дүрийг олох ажээ. Одоо үед хотын зарим нэг эмэгтэйчүүлийн дунд эмэгтэй хүний эрхийн тухай бодол төрж байгаа боловч тэд юм бүхнийг зөвхөн өөрийн төлөө зугаа цэнгэлийн үүднээс хийх гэж бодож байна. Ийм сэргэлтэд орвол, унтаж байсан нь дээр.

	Эрэгтэйчүүд хатуу сэтгэлтэй гэдэг үнэн. Гэхдээ эд нар чинь эхээс гарсан улс шүү дээ. Тэгэхлээр эхчүүл үр хүүхдээ яагаад эмэгтэй хүнийг хайрлан хүндэтгэх санаагаар хүмүүжүүлж болдоггүй юм бэ? Үүний гол учир одоогийн манай эхчүүл, үр хүүхдээ хүмүүжүүлэх аргыг мэдэхгүй байгаагаар барахгүй өөрсдөө ерийн эмэгтэй хүний байвал зохих хэв хэмжээнээс бууран унаж хүн дүрээ алдан эвдэрч байгаа явдал байна.

	Ийм юм гэж байж болохгүй. Хүн чанараасаа хүн гажих юм бол нийгэм урагшаа явахгүй. Эмэгтэйчүүд нийгмийг сайн сайхан болгохын төлөөнөө зохих эрх мэдэлтэй бөгөөд түүнийгээ хамгаалан барих хэрэгтэй.

	Орой боллоо. Маалдийг авгайчуул хүрээлэн суусан хэвээр. Түүний ярианд ханаж цадах хүн алга. Хэд хэдэн эмэгтэйчүүл түүнийг эндээ хонож жаахан юм ярьж өгөхийг хүслээ. Маалдий ч гэсэн тэдний цайлган цагаан, дотно сэтгэлтэй байгаад урамшин хүсэлтийг дуртайяа хүлээж авлаа. Шөнө авгайчуул түүнд дуу дуулж үзүүлэв. Маалдий айл бүрээр орж тэдний амьдрал байдлыг нарийн мэдэж авахын тулд цагийг сайн ашиглахыг хичээв. Маалдийгийн шулуун шударга, үнэн сэтгэл, өрөвчхөн санаа нь хөдөөгийнхөнд таалагдаж тэдэндээ л ёстой бурхан тэнгэртэй уулзсан мэт болов.

	Тэнд Мехтаа Саахав орон дээр тухлан сууж тариачдын барилдахыг сонирхон харах зуураа Мирзааг энд ирээд эдэнтэй нэг үзэлцүүлдэг байж гэж дотроо халаглан сууна. Ийм гэнэн томоотой бүдүүн улсыг энэхүү боловсролтой гэгдэх улс яагаад тоож үзэхгүй байна вэ? Үл мэдэхүйн адилаар мэдэхүй ч гэсэн гэнэн цайлган, шулуун шударга сайхан зүүд мэт талтай байдаг билээ. Мехтаа өөрөө хүнч ёсыг гүн биширдэг бөгөөд хүнч биш зантыг үзэн яддаг ажээ. Тэр бээр хүнч болон хүнч биш хоёр зан нь хонь чоно хоёр шиг эсрэг зүйл гэж үздэг бөгөөд болдог сон бол хувьдаа нэг жижигхэн ертөнц буй болгож аваад түүнийгээ хүнч чанараар дүүргэн тэр дотроо сэтгэл тайван амьдран суух сан гэж хүсэж байдаг хүн билээ. Бодит үнэн гэдэг бол санаанаас гадуур байдаг зүйл. Үүний яг үнэн чанарыг нь ойлгоход бас ч тийм амар биш бөгөөд үүнд хүрч сэтгэхийн тулд мухар сүжгээс ангижирсан эрүүл сайн ухаан хэрэгтэй гэж үзнэ.

	Мехтаа тариачдад, тэдний амьдрал яагаад ийм өрөвдмөөр хэцүү байгаагийн үнэнхүү учир шалтгааныг тайлбарлан ярьж өглөө. Харин тэгэхдээ тэдний амьдралын энэхүү хүнд байдлын гагцхүү бодит шалтгаан болсон бурхан тэнгэрт итгэж өөрийнхөө хүчин чадлыг үгүйсгэж суудаг тэдний тэр гүн бишрэлийг шууд буруу гэж дайран тэдний итгэл сүжигтэй нүүрэн дээр нь дайтахаасаа зайлсхийн яриагаа явуулав. Эдний өмнө өнөөдөр тэдний бурхан тэнгэрийг муулаад хол явахгүй нь мэдээж хэрэг. Орон даяар хувьсгал болж бай, юу ч болж бай энэ хүмүүс бурхнаас өөр бодогдох юм даанч алга. Ямар нэг бүлэг улс хүч түрэмгийлэл орж ирээд хамаг юмыг нь дээрэмдэн аваад л гарахад эд нар ингэдэг л юм байх даа гээд толгой бөхийн суух улс. Хоцрогдмол бүдүүлэг туйлдаа хүрэхээр хүнийг ямар ч цохилт сочоохоо больдог. Зовлон зүдүүрээс өөр юм үл баригч орчин тойрныхоо амьдралаас тэдний сэтгэл уйдан гутарч эцэст жижигхэн тосгоныхоо ханан дотор нам гүм хорвоогоос тасран суух болжээ. Тэд амьдралын ирээдүйнхээ тухай бодож санах ч юм алга.

	Үдэш боллоо. Талбай дээр ажиллаж байсан хүмүүс ч эргэж ирцгээлээ. Мехтаа, Маалдийг өвөр дээрээ нэгэн хүүхэд тэврэн тосгоны авгайчуултай дэлгэсэн яриандаа таг согтсоныг хараад зүрх сэтгэл нь хөөр баяраар бялхан цохилов. Маалдий нэг ёсондоо одоогоор өөрийнхөө бүх л амьдралыг Мехтаагийн таалалд зориулжээ.

	Тэр Маалдий ийм болчих хүн гэж ер итгэдэггүй байжээ. Мехтаагийн сэтгэлд Маалдийгийн тухайд ийм өндөр сэтгэгдэл төрөөгүй бол тэр түүнтэй амьдрах тухай асуудлыг босгон тавих нь түүний хувьд инээдмийн төдий асуудал байсан билээ. Маалдий урилгагүй зочин шиг түүний хаалган дээр ирж зогссон бөгөөд Мехтаа түүнийг хүлээж авсан юм. Анх хүлээж авахдаа хайрлаж дурласандаа биш хүнийг хүндэтгэх сэтгэлийн үүднээс хүлээж авсан билээ. Би түүнд өөрийн үнэн дүр, сэтгэлээ үзүүлж чадах юм бол тэр намайг хүлээж авахгүй байж чадахгүй ээ гэж Маалдийн бодсон нь ч хоосон биш байжээ. Үүний зэрэгцээгээр Мехтаа түүнтэй анх ойртох болсон бас нэг шалтгаан бол Маалдийг өөртөө татсан дүр үзүүлж байж Гоовиндийн замаас холдуулаасай гэж хүссэн бөгөөд холдуулж чаддаггүй юм гэхэд ядаж Каннаа руу цааш нь лавшруулан орохоос аврах юм сан гэж бас бодсон билээ. Гэхдээ тэр Маалдий чинь хүн шүү дээ хөөрхий. Би түүнийг тэгж хуурч болох уу? Болохгүй ээ. Энэ бол сэтгэл санааны өөдгүй асуудал мөн гэж өөрийгөө үе үе шүүмжилдэг байж. Ийм замаар анх тэр Маалдийтай ойртох болсон авч аажим аажмаар сэтгэл санаа нь Маалдийд татагдаж эхэллээ. Түүний зүс царайнд нь нэг их унаад байсан нь ч барагтай л биз. Харин энэ мэтийн зан чанарын нь таталт л түүнийг эрх алдуулах болов. Ямар нэг хэлбэрээр холбоо тогтоосны дараагаар урган гарах үнэнч сэтгэлийн илрэлийг дурлал гэж хэлж болно. Харин энэ үе хүртэлх сэтгэл санаа бол гаднах дүр хэлбэр дээр нь голчлон түшиглэж байдаг болохоор тогтвор тэнцвэр муутай байдаг. Бас тэгэхдээ сийлбэр сийлэхийн өмнө чулуугаа сайн сонгон авах нь тэр сийлбэрийн хувь заяанд онцгой зүйл мөн. Бүх чулуу сийлбэр даан сайхан хөшөө болдоггүй нь мэдээж. Тэр бээр, Маалдийтай нөхөрлөсөн энэ хугацаанд түүний зүрхэнд нэлээд хэдэн утсан шугам татсан авч өнөөдөр болтол тэр шугамууд нь төвлөрөн холбогдож Мехтаагийн дур сэтгэлийг дүрэлзүүлэн асаах дөлийн хэлбэрийг олоогүй явсан билээ. Өнөөдрийн Маалдийгийн тосгоныхны дунд ийн орж тэдний төлөө өөрийгөө мартан суугаа энэхүү байдал нь Мехтаагийн өнөөх татсан шугамуудад зохих сайн хариуг өгч нэгтгэн холбов. Өнөөдөр л анх удаа Маалдий, Мехтаагийн нүдэнд түүний мөрөөдөж явсан хүүхний дүрээр харагдаж сэтгэл санаанд нь тохирлоо. Маалдий тосгоныхноор орчхоод эргэж ирмэгц Мехтаа түүнийг дагуулж аваад голын эрэг рүү явлаа. Тэд өнөө шөнө эндээ хоноцгооно. Маалдий өнөөдөр Мехтаагийн нүдэнд энгийн биш ямар нэг сэтгэлийн хөдөлгөөн байгааг хараад юу болчихсон юм бол доо гэхээс зүрх нь түг түг цохилов.

	Эрэг орчмын байгаль саран хөнжлөө нөмөрч голын ус сувд тана шигтгэсэн мэт гялтганан цайлж үзэсгэлэн төгөлдөр байх бөгөөд мэлтийн байгаа гол уянгын дуугаа аялан саран авгайг дэрлэн гулдайх мэт харагдана. Байгалийн энэхүү үзэсгэлэн төгөлдөр байдалд Мехтаагийн сэтгэл уяран согтож хүүхэд ахуйдаа тонгочин тоглож явсан тэрхүү сайхан амьдрал нь санаанд тодрон орж бие хаа нь ч дахин хүүхэд болоод явчих шиг санагдаж элсэн дээр хэд хэдэн удаа годройтон үсрэв. Тэгээд голын ус руу гүйн орж өвдгөө тултал усанд орж зогсов.

	Маалдий, — Усан дотор битгий удаан зогс, даарчихна.

	Мехтаа хүүхэд шиг ус дээш нь самардан цацав. 

	— Голын тэртээ сэлээд гарчихмаар санагдаж байх чинь вэ?

	— Үгүй ээ, болохгүй. Уснаас гараад ир. Би чамайг яасан ч явуулахгүй.

	— Чи надтай хамт явахгүй юу? Зүүдэнд байдаг орны тэр зэлүүд газар өөд хоёулаа явах уу?

	— Би сэлж чаддаггүй шүү дээ.

	— За тэгвэл нааш ир. Нэг завь хийе. Түүн дээрээ суугаад дуртай газартаа зорчицгооё.

	Мехтаа уснаас эргэж гарч ирлээ. Эргэн тойронд ой мод алсад нэвсийн үргэлжилнэ. Мехтаа хармаанаасаа нэгэн тонгорог гаргаж ирээд модны мөчир нэвсийтэл хярган буулгав. Нэгэн модон өөд авчирч хэсэг олсон өвс хяргаж ирээд олс томон элсэн дээр суулаа. Ингэж суухдаа диваажин өөд хүрэх шат хийж байгаа мэт нүүр царай нь баяраар мишээн харагдав. Харанхуйд сайн үзэгдэхгүй, хуруу гараа хэд хэд эсгэж цусыг нь гаргав. Маалдий уцаарлаж тосгон руу буцахыг дахин шаардсан боловч түүнд анзаарсан шинж огтхон ч алга байв. Томоогүй зөрүүд, хөөрүү байдал үзүүлэх нь яг л хүүхэд шиг харагдана. Өнөөх гүн ухаан, эрдэм ном нь аль эртний эргийн цаад захад сэлээд гарчихжээ.

	Олс бэлэн болов. Мод руу явж нэг том хавтгай мод олж ирээд нойтон мөчрүүдээ хоёр үзүүрт нь олсоороо барьж баглав. Завсар зайгаар нь гишүү шилмүүсээр сайн чигжиж өгөв. Ингээд «завь» бэлэн болж гэнэ. Шөнийн байдал улам ч нам гүм болж амтат зүүд шиг санагдав.

	Мехтаа завиа усанд тавьж дээр нь гараад Маалдийгийн гараас барьж 

	— За нааш ир, суу гэхэд Маалдий тээнэгэлзсэн дуугаар,

	— Наадах чинь хоёр хүн даах юм уу? гэж асуув. Мехтаа гүн ухааныхаа инээлтээр инээв. Бид одоо дээр нь суугаад амьдралын аялал хийж яваа хорвоо нэртэй энэ завь чинь үүнээс хэврэг юм шүү дээ. Тэгэхээр үүнээс айхын хэрэггүй.

	— Чамтай хамт яваа болохоор ч юунаас нь айх вэ? Түүнээс ч хэцүү л юм харагдаж байна.

	— Үнэн үү?

	— Эдүгээ болтол гань ганцаар амьдралын хүндийг туулсан юм чинь одоо чамтай хамт байхдаа юунаас нь айх билээ.

	Тэр хоёр завин дээрээ суулаа. Мехтаа урт модоор хатган хөдөлгөв. Завь холбилзон хөдөлсөөр ус руу орж хөвлөө.

	Маалдий хавтгай модны айдсаас сэтгэлээ холтгон авч, 

	— Чи үргэлж хотод амьдарч байсан байж хөдөөгийн амьдралыг яаж сурсан юм бэ? Би бол ийм завь яасан ч хийж чадахгүй юм байна гэхэд Мехтаа түүн өөд зөөлөн дотно харцаар харж,

	— Энэ лав миний урьд насанд хийж явсан үйл байх. Миний гар байгальд хүрмэгц л надад ямар нэгэн шинэ амьдрал сэтгэл санаанд аяндаа ургаад орж ирдэг бөгөөд түүнийг хийхийн төлөөнөө зүрх сэтгэл минь догдлон тэмүүлдэг юм. Чи сонсож байна уу? Энэ жиргэн дуугарч байгаа шувуу бүхэн, амьтан бүхний дуун надад баясал жаргалын заллагыг хайрлаж мартагдсан амьдралыг сэтгэлд минь сэргээж байна. Амьдралын ийм баясгалан надад хаанаас ч олдохгүй, Маалдий минь. Ийм баясал хөгжмийн уянгат дуунд ч байхгүй. Онолын өндөр нислэгт ч байхгүй. Шувуухай үүрээ эргэн олсон мэт би өөрөө өөрийгөө эргэн олж байна.

	Завьхан холбилзон хөдөлж хойшоо урагшаа, зүүн баруунтаа эргэлдэн тойрч хөвсөөр байлаа.

	Маалдий гэнэт эмээсэн дуугаар, 

	— Тэгвэл би чиний амьдралд хэзээ ч орж өгөхгүй байгаа юм биз дээ? гэж асуув.

	Мехтаа гараас нь барьж авлаа.

	— Ордог юм. Байн байн ордог юм. Анхилуун салхины илбэлт шиг бодол дүрслэлийн сүүдэр шиг орж ирчхээд гараад явчихдаг юм. Тэгэхээр чинь гартаа тогтоон барьж байгаасай гэж гүйдэг юм. Гэвч гар сарвайсан хэвээрээ орхигдон хоцордог юм. Чи хэдийн алга болчихдог юм.

	Маалдий талимаарсан нүд гаргаж,

	— Тэгэхдээ, чи үүний учрыг бодож олсон уу? Ойлгохыг хүссэн үү? Тэгээд ер нь юу гэж санагддаг вэ? гэж асуув.

	— Бодож бодож эцэст нь тогтвор муутайхан суурин дээр амьдралынхаа ордныг босгохоор шийдсэн. Энэ ордон бол тийм том байхгүй. Ердөө л нэг жижигхэн мөртөө харин амар тайвнаар дүүрсэн жодгор гэж мэд. Уг нь жижиг ч гэлээ гэсэн суурийг нь тогтвортой байлгах нь л чухал тийм биз дээ?

	Маалдий түүний гараас гараа салган авч, 

	— Та намайг хэтэрхий доорд үзэж байгаа юм биш биз? Чи намайг цаг ямагт шалгалтын нүдээр цоолдог байснаас нэг удаа хайрын нүдээр харж байгаагүй шүү дээ. Эмэгтэй хүн шалгалт сорилтыг хүсдэггүй, хайр дурлалыг хүсдэг гэдгийг мэдэхгүй гэж үү? Хэт шалгалт сорилт бол сайныг муу болгож сайхныг муухай болгодог. Би чамд сэтгэлтэй болж. Иймээс чамд ямар нэг муу муухай зүйл бий гэж бодож төсөөлж чаддаггүй юм. Гагцхүү чи намайг шалгаад дуусахаа байсан хүн. Ингэж өөнтөгч нүдээр харж байдаг болохоор намайг тогтворгүй, хөнгөлүү өөр юу юу гэдэг юм бэ түүгээрээ л үзэж надаас зугтаж байдаг хүн. За яах вэ, чи надаас зугтаж болох юм. Гэхдээ урьдаар миний юу гэж хэлэхийг нэг сонс. Би яагаад тогтворгүй хөнгөлүү байсан юм бэ гэвэл намайг тогтвор суурьтай болгох тийм үнэн хайр сэтгэл надад олдож өгөөгүй юм. Хэрэв чи эртний надад өөрийгөө тушаан би чиний төлөө гэдэг чинь сэтгэлээр тэжээгдсэн байсан сан бол чи өнөөдөр надад ийм зэмлэл тулгаж байх ёсгүй байсан.

	Мехтаад Маалдийгийн гэмээ хүлээж байгаад нь баясал төрж байлаа.

	— Чи намайг хэзээ ч шалгаж сориогүй юм биз дээ? Үнэн үү?

	— Хэзээ ч үгүй.

	— Тэгвэл чи буруутсан байна.

	— Би буруутсан гэж үзэхгүй.

	— Маалдий минь чи бүү нуу. Ямар ч хүн хайр сэтгэлээ хүнд өгөхийн өмнө түүнийгээ шалгадаг ёстой. Тэгэхээр чи ямар ч гэсэн намайг шалгасан байх ёстой. Харин тэгэхдээ надад мэдэгдэхгүй гэж бодсон ч байх. Өнөөдөр би чамд үнэнээ ярья. Анхны үед би чамайг өдөр бүхэн дайралддаг мянга мянган эмэгтэйчүүдийн адилаар жирийн байдлаар инээдэм тохуутайгаар үздэг байсан юм. Би буруугаар бодоогүй бол чи ч гэсэн намайг үл тоон инээдэм наадмын хүүхэлдэй шиг үздэг байсан.

	— Чи худал ярьж байна. Би чамайг ийм байдлаар ердөө ч үзэж байгаагүй билээ. Би анх таныг үзсэн өдрөөсөө эхлэн бишрэм тэнгэр гэж үздэг байсан юм. Тийм ч учраас зүрхэндээ...

	Мехтаа үгийг нь тасалж,

	— Чи бас өөрийгөө магтаад унав уу? Ийм чухал асуудлыг ярихдаа зүрхээ тайван байлгах хэрэгтэй. Хэрэв чи анхны өдрөөсөө эхлэн намайг дурламаар хүн гэж үзэж байсан юм бол миний царай зүс хүнийг татахдаа чамаас ч дутуугүй байгаа хэрэг үү? Би буруу ойлгож байгаагүй бол эмэгтэй хүн ямар ч хүнд сэтгэлээ өгөхийнхөө өмнө тэр хүнээ маш нарийнаар шүүн тунгаадаг зан чанартай билээ. Эрт цагт эмэгтэйчүүд эрчүүлийг хүч тамираар нь шалгаруулан шилдэг байсан юм. Үүний хэлбэр хэдийгээр өөрчлөгдсөн боловч одоо болтол шалгах шилэх хэвээрээ байгаа биз ээ. Би чамтай учирсан цагаас хойш өөрийгөө чиний өмнө үнэн мөнөөр нь илчлэн тавихын зэрэгцээгээр чамайг үнэн царайгаар чинь ойлгож авъя гэж оролдсон билээ. Тэгээд чиний дотоод чанарт чинь улам гүн нэвтрэх тусам чиний дотроос надад эрдэнэ олдож эхэлсэн билээ. Би чам руу анх доог тохуугаар олж ирсэн бол өнөөдөр чамайг шүтэн бишрэх боллоо. Харин чи намайг хэрхэн ойлгож байгааг чинь би ойлгохгүй явдаг юм.

	Тэд голын нөгөө эрэгт хүрч ирлээ. Хоёулаа буун элсэн шалан дээр очиж суулаа. Мехтаагийн сэтгэл ер бишийн догдлолоор дүүрэн байлаа.

	— Би чамаас өнөөдөр үүнийг л асуух гэж энд ирсэн юм.

	— Чамд үүнийгээ асуух хэрэг байгаа юм уу? гэж Маалдий чичирсэн хоолойгоор хариу өгөв.

	— Байна аа. Яагаад гэвэл би өнөөдөр л чамд урьд нь чи лав олж мэдээгүй буюу би чамаас нууж явсан тийм нэг чанараа үзүүлэх гэж байна. Хэрэв би чамтай суусныхаа маргааш нь чиний итгэл эвдсэн ажил хийвэл чи надад ямар шийтгэл өгөх вэ? Үүнийг чи урьдаар ярь даа.

	Маалдий нүүр өөд нь гайхсан харцаар харав. Мехтаа чухам юу гэж байгаа нь үл ойлгогдоно.

	— Чи юунд ийм асуудал тавьж байгаа юм бэ?

	— Үгүй яах вэ, надад их хэрэг байна.

	— Би үүний чинь учрыг ойлгохгүй байна

	— Ертөнцөд хийж болохгүй юм гэж байдаггүй. Их их хүмүүс хүртэл заримдаа уналтад орчих ёс бий.

	— Тэгвэл би урьдаар тийм юм хийх болсон шалтгаан учрыг нь л олж ойлгохыг бодно. Тэгээд дараа нь чамайг дахин хийлгүүлэхгүйг хичээх болно.

	— Би засрахгүй бол яах бил ээ?

	— Тэгвэл үү? Тэгвэл яахыгаа би одоо хэлж чадахгүй байна. Лав хор идээд л унтах болох байх даа.

	— Хэрэв чи надаас ийм асуудал асуусан бол би өөрөөр хариулах байсан.

	Маалдий гайхсан дуугаар, 

	— Чи тэгвэл яах вэ гэж асуухад Мехтаа эрсхэн байдлаар, 

	— Урьдаар би чамайг эцэс болгоод дараа нь өөрийгөө хорооно гэж хариулав.

	Маалдий тачигнатал инээсэн нь өөрийнхөө бие чичирснийг нуух гэсэн билээ.

	Мехтаа, — Чи юунд инээв гэж асуухад 

	Маалдий, — Чи ийм зэрлэг хүн биш шүү дээ гэж хариулав.

	— Үгүй ээ, Маалдий минь би энэ тухайд айх ичихээ үл мэдэх дөр хамагчгүй сарлаг шиг байх хүн шүү. Үнэн зүрхний зорьж шийдсэн дурлал байсан цагт хүн өөрийгөө бүрэн мартаж дурлалт хүнээ бусдаас харамлахын төлөө амьдарч явдаг бөгөөд түүнийхээ баяраар баярлаж алтан өлмийд нь амь насаа өргөн тавьдаг билээ. Би дурлалын тухай өгүүлсэн маш олон ном зохиолыг уншсан. Тэнд дурласан хүн дурлалт бүсгүйнхээ төлөө амиа өгч байсан явдал олонтоо гардаг. Гэхдээ би үүнийг үнэн дурлалаас болсон хэрэг гэж үзэхгүй. Зөвхөн сүр хүчин бадраасан зүйл гэж үздэг. Хайр дурлал гэдэг бол номхон дөлгөөн аялдангуй зүйл биш ээ. Энэ бол тэр тухайдаа хүчин чадалт арслан мөн. Энэ чанараараа өөрийнхөө хайртад хэнийг ч ойртуулахыг хүсдэггүй билээ.

	Маалдий түүний нүдэнд нь нүдээ тусган харж өгүүлрүүн

	— Хэрэв дурлал галзуу хүчит арслан юм бол би түүнээс чинь хол байх болно. Би үүнийг чинь зөөлөн билүү гэж бодож байсан юм. Дурлал бол сэжиг харыг ялан давагч зүйл. Хардал сэжиг бол байнга хагацал зовлон руу хөтөлж байдаг зүйл. Хайр сэтгэхүй бол зөвхөн бие махбодын асуудал биш оюун сэтгэхүйн хэрэг мөн. Энэ бол цэвэр үнэн сэтгэлээр босгодог ариун сүм бөгөөд энэ сүмд чи сонирхон шагайгчаар биш харин бишрэн шүтэгчээр орж ирж хишгийг нь хүртэх ёстой.

	Маалдий босож голын эрэг рүү шуурхайлан алхах нь төөрсөн хүн алдсан замаа олж аваад тэр гэр лүүгээ яарч байгаа мэт харагдав. Тэр хэзээ ч ингэж шалмаг хөдөлж байсангүй. Ганц бие зоргоор амьдарч догдлон хөөрч тогтворгүй явсан үедээ ч тэр ийм шалмаг байсангүй. Түүний сэтгэл ямар нэг түшиг эрэн хайж түүнийхээ тусламжтайгаар ертөнцийн өмнө тэнцэн зогсохыг хүснэ. Түүнд ийм түшиг яагаад олддоггүй юм бэ? Тэр бээр хаа л түүнийг тулаад түшээд авмаар ухаант дурлалын хүч байна вэ, тэр зүг рүү тэмүүлэх авч түүнд юу ч эс олдоно.

	Маалдийгийн сэтгэл одоо шалгалтад орох гэж байгаа оюутных шиг догдлон хөдөлжээ. Оюутан хүн номд дуртай байдаг ялангуяа шалгалтад орох хэсэгт нь улам ч шуналтай ханддаг билээ. Оюутан хүний сэтгэлд юуны урьд шалгалтаа л нэг давахыг хичээхээс биш юм мэдээд авчихъя гэх нь барагтай байдаг билээ. Шалгагч багш нь энэрэнгүй зөөлөн сэтгэлтэй буюу анзааргагүй байдаг бол оюутан хүн шалгалтаа ингэж тэгсхийгээд өнгөрөхийн талаар сэтгэл явчхаад номын зүг анхаарах нь бага болдог. Маалдий эдүгээ болтол Мехтаад таалагдахын тулд бүхнийг хийж байлаа. Тэр Мехтаагийн хайр сэтгэл итгэл найдварыг ялан олж аваад түүний зүрхэнд хаан суухын төлөө шалгалтад орох гэж байгаа оюутан шиг бүх хүч чадлаа зориулж байлаа. Уг зүй нь бүрдсэн бол тэр шалгагч өөрөө аяндаа гүйгээд ороод ирэх байлаа. Гэвч Маалдий үүнийг хэдий болтол хүлээж тэвчин суух билээ.

	Мехтаагийн өнөөдрийн хатуу үг түүний дотоод сэтгэлийн чадлыг сэргээн босгов. Тэр Мехтааг анхны өдрөөс эхлэн сайн хүн гэж үзээд сэтгэл нь түүний зүг бөхийсөн билээ. Дотночлон танилцсан хүмүүсийн дотроос хамгийн сайн хүн гэж үзэж байж. Мехтааг цэвэр амьдралтай, эрүүл ухааны чадалтай, бодол сэтгэлээр чин үнэнч хүн гэж тэр өндрөөр үнэлдэг байж. Мехтаагийн эд хөрөнгийг хүүхэд тоглоод хаячихдаг зүйл бөгөөд царай зүс бол зөвхөн үзмэрийн зүйл гэж тоодоггүй тэр өндөр ухамсарт нь бишрэн бөхийснөөрөө тэр өөртөө ч гэсэн оюун санаа итгэл найдварын хүчин чадлыг сэргээжээ. Тэр Мехтаагийн зан чанарын энэхүү өндөрт нөлөөлөгдөн өөрийгөө засаж эхэлсэн билээ. Түүнд шаардлагатай байсан сайн зан чанарын түлхэгч хүчин түүнд олдож түүнд сэтгэлийн хүч ундрааг өгөх болжээ. Амьдралын шинэ зарчим түүний өмнө тавигдсан болохоор тэр өөрийгөө дагуулан залснаар амьдралын сайн замыг харах болно. Мехтаатай тэр амьдралаа нэгтгэн жаргах болно гэдэгт тэр баттай итгэж явжээ.

	Харин тэгтэл өнөөдөр Мехтаа хайр дурлалын асуудлыг сэтгэл зүрхнээс буулган хаяж бие эрхтний асуудал болгож түүний урд тавилаа. Хайр дурлалыг ингэж үзэх нь түүнд хардал сэжиг, хорсол өшөө, савсаг завхайн эх үүсвэр мэт санагдав. Мехтааг итгэн хүндэтгэж явсан сэтгэл нь шал буулаа. Мехтаа ухаант хүний хайр дурлалын асуудлыг адгуус малын харьцаанд оруулж байгаа юм шиг түүнд санагдаж Мехтаа түүний нүдэнд урьдын харагдаж байсан Мехтаагаас их өөр хүн харагдав.

	Мехтаа баахан зовсхийсэн дуугаар,

	— Нааш ир л дээ, хоёулаа энд жаахан сууя гэхэд Маалдий, 

	— Үгүй, одоо буцах хэрэгтэй. Орой болчихлоо гэж хариулав.

	
ГУЧИН НЭГ

	Раая Саахавын од нь гялалзжээ. Тэр гурван даваагаа гурвуулыг нь амжилттай ялан давлаа. Охины хурим жигтэйхэн сайхан хөл нүргээнтэй болж, зарга зайданд ялав. Сонгуульд зөвхөн ялаад зогссонгүй дотоодын хэрэг эрхлэх гишүүн болов. Газар бүгдээс баяр хүргэсэн утас цахилгаан үер шиг буулаа. Заргад ялсан тул тэргүүн зэргийн газрын эздийн эгнээнд орлоо. Урьд нь мандаж байсан нэр хүнд ч одоо бүр хярдаа гарлаа. Тогтмол сонин хэвлэлүүдэд зураг хөрөг нь намтар паянтайгаа нийтлэгдсээр байлаа. Өр, зарлага гарлага ч хэмжээгээ алдав. Гэвч Раая Саахав үүнийг үл хэрэгсэнэ.

	Тэр заргад давж олж авсан газрынхаа өчүүхэн хэсгийг зарахад л өр зээлээс бүрэн мултарчих юм чинь юунаас зовох билээ. Энэхүү гурван давааг амьд давдаг юм бол ганц эдэлнэ дээ гэж бодож төсөөлж байсан жаргал зугаалга бодож байснаас нь хэдийн хэтэрчээ. Тэр Лаканауд л ганцхан хашаа байшинтай байдаг байж. Тэгвэл одоо Найнийдаалд нэг, Сималаад нэг ордон харш бариулж авах хэрэгтэй болов. Эдгээр газруудаар зугаалан явахад урьд нь зочид буудалд буюу бусад баян сурвалжтаны гэр орноор саатан тухалдаг байсан нь одоо түүнд тухтай ямбатай биш мэт санагдах болжээ. Сүүрьеэбрадаабсингийн ордон байрууд эдгээр хотуудад байдаг байхад түүнд байдаггүй хүний юм царайчилж явна гэдэг чинь ичмээр муухай хэрэг мэт түүнд санагдах болов. Аз таарахад эдгээр орднуудыг бариулахад нэг их явдал чирэгдэл болсонгүй, бэлэн барьчихсан байшин хашаа хямдхан үнээр олдлоо. Ордон бүрд цэцэрлэгч, манаач, хариуцагч, тогооч нарыг олж тавилаа. Раая Саахавын хувьд энэ жил хамгаас илүү хувь заяатай үйл явдал бол Их британийн эрхэмсэг эзэн хааны төрсөн өдрийн ойгоор тохиолдуулан түүнд хаан цол хүртээгдсэн явдал мөн. Одоо түүний нэр сүр төгс бүрнээр хангагдав. Тэрхүү цолыг хүртсэн өдрөө тэр бээр урьдах бүх аваргуудын нормыг эвдсэн маш том хэмжээний будаалга дайллагыг хийжээ. Тэр дайллага дээр Английн эрхэмсэг амбан ноён морилон ирж Раая Саахавт уг цолыг гардуулан өгчээ. Энэ өдрөөс эхлэн түүний зүрхэнд эзэн хааны төрд үнэнчээр зүтгэх зориг сэтгэлийн давлагаа үерлэн орж ирсэн билээ. «Энэ л ёстой хүндтэй амьдрал. Би юу гэж үндэсний хөдөлгөөн гэдэг шал дэмий үймэн тэрслэгчдийн торонд орж нэр төрөө дэмий бузарлан шорон оронд явж, ихэс, дээд ноёд түшмэдийн нүдэнд муу үзэгдэж явсан хүн бэ? Би яаж тэнэгэрч явав аа? Одоо хар даа! Үүний түрүүнд намайг баривчлан шорон гянданд хийж явсан өнөө цагдаагийн газрын дарга нар чинь өнөөдөр миний өмнө алга хавсран зогсож байна. Бодвол одоо эд надаас уучлал гуйн зогсож байх шиг байна. Би яах гэж шал тэнэг юмны төлөө нэрээ болон амьдралаа үрж явав аа?» гэж тэр дотроо боджээ. Мөн түүнтэй дайсан мэт өрсөлдөж байсан өнөө Сүүрьеэбрадаабсинг түүнд бараалхан ирж Раая Саахавын том хүү Рүдрабаалсингтэй охиныхоо хуримыг хийлгүүлэх санал тавьж байгаа нь түүнд бас нэг том ялалт болов. Раая Саахав заргад ялахдаа буюу Дотоодын хэргийг эрхэлсэн гишүүн болохдоо чингэж их баярлаагүй билээ. Тэр бүх юмыг санаснаараа болгоно гэж бодож байсан авч энэ асуудлыг л санаагаараа болгочихно гэж боддоггүй байж. Саяхан хэдхэн сарын өмнө түүнийг нохойноосоо дор гэж үзэж байсан өнөөх Сүрьеэ харин өнөөдөр болоход охиноо түүний хүүтэй хуримлуулах гээд гуйгаад ирдэг байна шүү. Энэ чинь ер санаанд багтах хэрэг байсан уу? Рүдрабаал одоо Их Сургуулийн дээд ангид суралцаж байгаа бөгөөд айх зовохоо мэдэхгүй нүүрэмгий, хатуу идеалист үзэлтэй хүн бөгөөд биеэ их тоосон, бардам зантай, эцгийн хөрөнгө нэр алдарт нэлээд халамцсан, ажил мэддэггүй шалиг завхай залуу ажээ.

	Раая Саахав энэ мэдээг Найнийдаалд байхдаа авч дэлбэрчих шахам баярлажээ. Хэдийгээр тэр хүүгийн хуримд хөндлөнгөөс нь нэг их оролцохгүй гэж бодсон авч энэ завшаантай явдлыг үүгээр нь шийдээд зөвшөөрчхөөд хүү Рүдрабаал минь нэг их зөрж гажаад байхгүй гэдэгт бат итгэлээ. Хаан Сүүрьеэбрадаабсингийнхэнтэй ургийн холбоотой болохдоо тэр дургүйцээд байх юм юу байх билээ. Ийн бодоод тэр Сүүрьеэд тэр дороо зөвшөөрсөн хариу хэлээд явуулжээ. Түүнийг явмагц Рүдрабаалтайгаа утсаар ярилаа.

	Рүдрабаал нь би яасан ч зөвшөөрөхгүй гэдэг хариуг шууд хэллээ.

	Раая Саахав амьдралдаа ийм горьдлогогүй байдалд орж ингэж уурлаж бачимдаж байсангүй.

	— Яагаад үгүй гэж?

	— Шалтгааныг нь та аяндаа ойлгож болно.

	— Би одоо мэдэх гэж байна.

	— Би одоо хэлэхгүй.

	— Чи миний үгэнд орох ёстой биз дээ?

	— Сэтгэлд таарахгүй зарлигийг чинь би хүлээж авахгүй ээ, аав аа гэж Рүдрабаал хариулжээ.

	Раая Саахав дуугаа зөөлрүүлэн ятгаж эхлэв.

	— Хүү минь, чи идеализмын хойноос болж явж хөл дээрээ сүх буулгаж яваа хүн. Энэхүү ургийн холбоо чамайг нийгмийн дотор хэчнээн өндөрт өргөхийг чи бодож байна уу? Үүнийг бурхан тэнгэрийн ивээл гэж бодох хэрэгтэй. Сүүрьеэгийн удам дотроос ядуу охин олдсон ч хувь заяатай хэрэг гэж баярлах хэрэгтэй. Энэ чинь бидний толгойн чимэг хаан Сүүрьеэбрадаабсингийн охин шүү дээ. Би түүнийг өдөр бүгд шахам харж байдаг юм. Чи ч гэсэн үз ээ байлгүй. Зүс царай, ааш зан, дэгтэй журамтай байж байгаа байдлаараа ч ийм сайхан охиныг би өнөө болтол хаа ч үзээгүй. Аав чинь одоо хөгшин ямааны насгүй боллоо. Чиний өмнө бол амьдрал чинь бүхлээрээ хэвтэж байна. Би чамайг шахаж хавчиж байгаа юм биш. Чамайг гэрлүүлэхийн тулд би юугаа ч хайрлахгүй гэдгийг чи мэдэж байна. Гэхдээ би чиний эцгийн хувьд чамайг буруу замаар орох гэвэл хэлж хийж засаж залруулж өгөх ёстой гэвэл, 

	Рүдрабаал, — Аав минь, би энэ тухайнхаа асуудлыг эрт шийдвэрлэчихсэн билээ. Тэгэхээр үүнд одоо ямар ч өөрчлөлт оруулах арга алга хэмээн хүүгээ гөжөөд хөдлөхгүй байгаад Саахав хилэн нь бадарлаа.

	— Чиний наад толгой чинь эргэчихээ юу? Ирж надтай уулз. Түргэн энд ир. Би Брадаабт зөвшөөрсөн хариу явуулчихсан шүү гэж хашхиран ярив.

	— Одоо надад зав байхгүй нь харамсалтай байна даа.

	Маргааш нь Раая Саахав өөрөө гэртээ эргэж ирлээ. Эцэг хүү хоёр хувь хувийнхаа дуулгыг өмсөцгөөн тулалдаанд халз орцгоолоо. Тулалдааны нэг талд амьдралын зүлгүүрт элтлээ зүлгэгдсэн, хэлэлцэх ярилдах асуудалд дадлага туршлагатай хашир хөгшин толгой, нөгөө талд нь зөрүүд, хэрцгий хатуу сэтгэлтэй нугаршгүй идеалист залуу байлаа.

	Раая Саахав цохилтоо шууд эмзэг газар нь хандуулахаар шийдэв.

	— Чиний тэр шийдэж олсон хүн чинь хэний хэн гэгч вэ? гэж асуухад Рүдрабаал тэвдсэн шинжгүйгээр, 

	— Та мэдэх гээд байгаа бол хэлээд өгч болно. Маалдий гуайн дүү Сароож.

	Раая Саахав лантуугаар цохигдсон мэт доош лагхийн суув.

	— Тэр юм уу?

	— Тийм ээ. Та Сароожийг хар аа байлгүй.

	— Харахгүй яах юм бэ? Чи тэр Сүүрьеэгийн гүнжийг харсан юм уу даа?

	— Харсаан. Зөндөө харсан.

	— Тэгээд?

	— Зүс царай надад хамаагүй ээ.

	— Чиний наад тархи чинь яачихаа вэ? Маалдийг ямар авгай болохыг чи мэдэж байна уу? Дүү нь гэж түүнээсээ тийм өөр хүн юм уу?

	— Би энэ тухай тантай өөр юм ярихыг хүсэхгүй байна. Хэрэв би хуримлах л юм бол Сароожтай гэдгийг л мэд.

	— Намайг амьд байхад л бүү хийгээрэй.

	— Таны дараа ч хийсэн болох юм.

	— Мөн дөө. Чи ингэж л бодож явдаг вий гэж хэлээд Раая Саахавын нүд нулимсаар бүрхэв. Түүнд одоо бүх амьдрал нь дууссан мэт санагдав. Өнөө сайдын тушаал, эдлэн хөрөнгө, хан цол нь цөм хатсан цэцэг лүгээ адил шимгүй хоосон санагдав. Үүнийг хүн болгох гэж амьдарч явсан нь хэрэггүй мэт болов. Тэр авааль эхнэрээ нас барах үед өөрөө дөнгөж гучин тав зургаан настай байсан бөгөөд ахин нэг юм олж аваад биеийн зугаа цэнгэлийг хөөцөлдөж болох л байсан. Амьтан ах дүүс ч цөмөөрөө ахин нэг юм олж авахыг ам амандаа шаардаж байсан. Гэвч тэр үр хүүхдүүдээ хүний царай харуулахгүй гэж бэлэвсэн амьдралын зовлонг тэвчин хүлээж туулсан билээ. Энэ л хүүхдүүдээсээ болж тэр өөрийн биеийн жаргал цэнгэлийг юманд үл тоож өнөө болтол зүрх сэтгэлийн хамаг хайр энхрийллийг тэдэнд зориулсаар иржээ. Тэгэхэд өнөөдөр болоход энэ хүү нь түүнтэй ямар ч барилдлагаа холбоогүй юм шиг хатуу үг ярьж суудаг байна. Тэр юуны төлөө хогшил хөрөнгө, нэр алдар, эрх дархын хойноос амь тавьж явлаа. Энэ л хүүхдүүдийн төлөө хийж явсан хэрэг. Тэгвэл тэдгээр хүүхдүүд нь түүнийг юман дайтай тоохгүй бол тэр ингэж зовлонг туулах гэж зүдэрч суух хэрэг юу байсан билээ. Тэр эднийг гэхгүйгээр ертөнц дээр амьдрах хэдхэн хоногоо өнгөрөөсөн бол аштай юу. Үй түмэн ах дүүс нь хөл доорх газраа ч харахгүй зөвхөн зугаа цэнгэл найр наадмын хойноос ч хөөцөлддөг байхад тэр яагаад хөөцөлдөөгүй юм бэ? Гэхдээ тэр хатамжлал тэсвэртэй байсан явдал нь зөвхөн үр хүүхдийнхээ төлөө биш, өөрийнхөө төлөө хэрэгтэй гэж хийсэн бөгөөд зөвхөн нэр алдрын төлөө биш хөрөнгө баялаг цуглуулахын төлөө өдөр шөнөгүй зүтгэж явснаас болсон гэдгээ санахгүй байна. Тэр төрөлх чанараараа ажил төрөл хийхгүй зөвхөн жаргал цэнгэлээр цагийг өнгөрөөж чаддаггүй хүн билээ. Зарим нэгэн хүмүүс цэнгэл зугаалгаар доголдохыг хүлээн зөвшөөрдөггүй бөгөөд тэд элэгнийхээ цусыг уухын төлөө хүн болсон тул үхтлээ уух хэрэгтэй гэж түүнийг үздэгийг Раая мэддэггүй билээ.

	Раая Саахавын амьдралаа ингэж өнгөрөөсний үр дагавар ийм түргэн тодордог байж. Бид хамаг амьдралаа зориулсан хүнээсээ ач хариугаа авах хүсэл байдаггүй ч гэсэн түүнийг өөрийн нь тусын тулд захиргаандаа байлгахыг хүсдэг. Харин заримдаа зориулсан хүндээ тустай гэж бодож явсан зүйл маань тэр хүндээ биш бидэнд өөрт маань тустай болчихсон ч байдаг ёс бий. Бид аль нэгэн хүнд хэчнээн л их юмаа зориулна төдийчлөн л түүнийгээ өөрийн захиргаанд байлгахыг хичээдэг билээ. Харин эсэргүүцэлтэй тулаад ирвэл сэтгэл санаагаар гутрах ёс ч байдаг бөгөөд зориулж байсан хайрын сэтгэл маань дайсан болон босох ч удаа бий.

	Раая Саахав, Рүдрабаалын хуримыг Сароожтой яасан ч хийлгэхгүй гэдэгт хатуу зогсов. Хүн амьтан юу гэж хэлсэн ч хамаа алга. Болохгүй бол цагдаа цэргийн хүч хэрэглэсэн ч яадаг юм бэ гэж бодов.

	Раая Саахав, — Болно оо миний дараа хийж болно гэхдээ би бас хэдэн хоног амьдрах л байх даа.

	Рүдрабаал, — Бурхан өршөөг. Та мөнх орших болтугай. Би Сароожтой хуримаа аль эрт хийчихсэн юм шүү дээ.

	— Худал!

	— Худал биш ээ, яг үнэн.

	Раая Саахав шалан дээр пидхийтэл ойчлоо. Тэр ийм хэрцгий догшин нүдээр ямар ч дайсныг харж байсангүй. Их бодож л түүний амиа хичээсэн бодолд нь цохилт өгдөг байсан дайсантай тэр учирч байснаас ингэж бие цогцос, нэр хүнд болон амьдралд нь үндэс болж байдаг амин гол эмзэг газарт цохилт өгдөг дайсан өдий болтол таарсангүй. Хүүгийн энэхүү эсэргүүцэл амьдралын үндэс ёзоорыг булгалан хаях хүчит шуурга боллоо. Тэр өнөөдөр бүхэл бүтэн цагдаагийн хүч гартаа барьж байгаа ч гэсэн энэ тулалдаанд зэрэмдэг болтлоо бэртэв. Хүч хэрэглэх нь түүний эцсийн арга болно гэж бодож байсан боловч хэмжээнээс хэтэрчээ. Рүдрабаал одоо нэгэнт нас бие гүйцсэн болохоор өв залгамжлах ёсны дагуу энэхүү эдлэн хөрөнгөн дээр суух хууль ёсны эрхт эзэн мөн. Тэр одоо хөрөнгөө гар дээрээ авна гэхэд хэн ч юу ч гэх эрх байхгүй билээ.

	Аа-я хэрэв энэ гөлгийг ингэж босохыг мэдсэн бол тэр шинэ эдлэн хөрөнгөний төлөө юу гэж нэр нүүрээ баран зарга хийв ээ. Энэ заргаас болж хоёр гурван түмэн рупи сүйдсэнийг нь яана гээч. Амьдрал гэдэг ингээд ганцхан балардаг байж. Тэр одоо Рүдрабаалд хамаг юмаа алджээ. Тэгэхлээр харин энэ хөрөнгөнөөс үхтлээ сэтгэл амар идэж байх ганцхан зам бол энэ муу гөлгийг зусардан долигонож нэр нүүрээ баран буруу ч гэсэн хийсэн бүхэнд нь баяр талархал хүргэсэн болж байхгүй бол болохоо байжээ. Тэр амиа тавьж тулаад ч гэсэн энэ хөрөнгө зөөрийг залгамжлах эзэн биш болохоор ямар ч ашиг алга. Ээ хөөрхий ингэхлээр Раая Саахавын амьдрал бүрэн баларчээ. Баларч гүйцжээ.

	Рүдрабаал гараад явчихлаа. Раая Саахав гарч тэргэндээ суугаад Мехтаатай уулзахаар тэдний рүү явлаа. Мехтаа тэгье гэх юм бол Маалдийг яаж ч ятгаж эргүүлж чадах хүн. Сароож ч түүнийг ямар тоов гэж. Хэрэв арав хорин мянгаар хээл хахууль авч байгаад энэхүү хуримыг хийлгүүлэхгүй арга хийж чадах хүн байвал Раая Саахав өгөхөд бэлэн байлаа. Харин тэгэхдээ тэр одоо хээл хахуулийн аргаар Мехтаагийн дэмжлэг тусламжийг авахаар Мехтаа руу огтхон яваагүй билээ. Мехтаа энэ талаар ярихгүй хүн гэдгийг тэр мэднэ.

	Мехтаа бүх явдал учрыг сонссоны дараагаар нэлээд суурьтай байдал үзүүлэн,

	— Энэ чинь үнэндээ л таны өндөр нэр төртэй холбоотой асуудал байна даа гэж егөөтэйнхнөөр яриагаа эхлэв.

	Раая Саахав нэг өндөсхийснээ дороо суув. 

	— Тийм ээ, яах арга байхгүй нэр төртэй холбоотой асуудал. Та хаан Сүүрьеэбрадаабсингийг мэднэ шүү дээ.

	— Би охиныг нь ч үзсэн. Сароож түүний улных нь ч шороо биш.

	— Харин тийм байхгүй юу. Манай энэ хүүгийн ухаанд ёстой ухна ишиг үхчихжээ.

	— Үгүй ээ тэгвэл ганцаарыг нь хөрөнгө мөнгө ч үгүй хаяж орхи. Тэгээд л харж бай. Тэгэхэд чинь л тэр чинь нэг өдөр буруугаа гэмшээд л ороод ирнэ. Үүнд зовох юм юу байна.

	— Хүүш, яаж болох вэ, Мехтаа минь. Олдсон нэр төрийг яаж орхиж болох билээ. Үүнээс нэр төрөө аврахын тулд би эдлэн хөрөнгөнийхөө хагасыг өгсөн ч дур байна. Та Маалдийг ятгаж бариад дүүг нь хориулаадахвал бас нэг арга байна. Энэ талаас татгалзаж орхивол Рүдрабаал яах ч үгүй толгойгоо нүдээд л хоцрох шүү дээ. Тэгээд нэг салаадахвал тав аравхан хоногийн дараа л тэд бие биеийгээ мартаад явчихна. Одоогийн энэ дурлал мурлал гэдэг чинь чухамдаа юу ч биш зөвхөн солиорол байхгүй юу.

	— Гэвч Маалдий хээл хахууль авахгүйгээр хөдлөхгүй шүү дээ.

	— Юу л хүснэ түүнийг нь өгч чадна. Хэрэв тэр хүсэх юм бол би түүнийг Дафрины больницын ахлах эмчээр ч тавьж өгч болно.

	— Хэрэв таныг таалах юм бол тэр тантай суухад ч бэлэн байх байлгүй. Таныг сайд болсны дараагаар таны тухайд түүний бодол лав өөрчлөгдөө байлгүй.

	Раая Саахав Мехтаагийн нүүр өөд харлаа. Мехтаагийн нүүрт шогчлолын инээдэм тодорч байгааг үзээд түүний санааг ойлгов. Гомдсон дуугаар,

	— Танд ч гэсэн надаар тоглоом хийх завшаан олдов уу. Би таныг миний байдлыг зөвөөр ойлгож зохих замыг зааж туслах байх гэж горьдон ирсэн билээ. Тэгсэн чинь харин та надаар тохуурхаж эхэлдэг байна. Ёстой ухна, ишигний зовлон мэдэхгүй гэгч шиг юм болж байх шив дээ гэж ярив.

	Мехтаа дуугаа ноцтойхон гүнзгий болгож,

	— Өршөөгөөрэй. Үнэндээ гэхэд таны энэхүү тавьсан асуудалд чинь гүн гүнзгийгээр бодоод байх юм алга байна. Чухамдаа бол та өөрөө өөрийнхөө л хурим найрын асуудлыг мэдэхээс биш хүүгийн хуримын тухай асуудлыг өөрийн толгой дээр үүрч байхын хэрэг юу байна. Одоо танай хүү чинь эрийн цээнд хүрч нас бие нь гүйцсэн хүн. Тэгэхлээр хувь заяагаа өөрөө шийдэх болчихсон хэрэг. Тэр хохирох хожихоо өөрөө мэднэ. Хүн хуримлана гэдэг бол амьдралын асуудал болохоос нэр төрийн асуудал биш ээ. Хэрэв нэр төрийг эд хөрөнгөөр олоод авчихдаг юм бол Сүүрьеэбрадаабсинг тэр нүцгэн хуврагийн өмнө хэдэн цагаар боол шиг алга хавсран зогсох ёсгүй байсан. Тэр ч байтугай тэр нутгийнхаа цагдаа даргын өмнө толгой бөхийн царайчлан зогсдогийн учрыг юу гэж бодож байна. Тэгэхээр та тийм хүнийг нэртэй сүртэй сүрхий хүн гэж хэлэх үү? Та Лаканаугийн аль нэг худалдаачин, аль нэг түшмэл, тэр ч байтугай дайран зорчигчдоос очоод асуу. Түүний нэрийг сонсоод харааж уурсахгүй хүн гэж байна уу? Энэ чинь нэр төр үү? Ингэхлээр та дуугүй хариад гэртээ сууж бай. Сароожоос сайн бэр танд олдох нь халаг гэж дотроо бод гэвэл.

	Раая Саахав, — Тэр чинь Маалдийгийн охин дүү шүү дээ гэж гутрангуй дуугаар хэлэхэд Мехтаа ууртайгаар,

	— Маалдийгийн дүү гэдэгт та юунд нь их гутсан юм бэ? Та Маалдийг ойлгосонгүй л дээ. Ойлгох гэж бод оо ч үгүй байх л даа. Би ч гэсэн түүнийг чинь буруу ойлгож байсан юм. Харин сүүлдээ ойлгоод ирэхлээр галд хийх тусам гялалзаад байдаг алт байсан нь илэрч байна. Тэр цагаа болохоор илд эргүүлэхгүйгээр эр чадлаа үзүүлэн гайхуулагч баатар байж. Каннаагийн байдал сүүлийн үед ямар байгааг мэдэж байна уу? гэв.

	Раая Саахав өрөвдсөн байдлаар толгой сэгсэрч — Дуулсан, заримдаа түүнтэй нэг уулзаасай гэж бодож л байх юм, гэвч огт зав ер болохгүй юм. Үйлдвэр нь түймэрт идэгдсэнээс хойш л тэр бүр баларч орхив уу? гэж асуув.

	— Тийм ээ, одоо тэр ер нь ганцхан найз нөхдийн энэрлийн доор л амьдарч явна даа. Ядаж Гоовиндий нь хэдэн сарын турш өвчин ороогоод байдаг. Тэр Каннааг л гэж өөрийн биеийг хэрэггүйд хаяж зүтгэсэн учраас ийм болж байгаа юм. Хөөрхий амьтан Каннаагийн усыг тосоор хариулсаар яваад л дүүрч байгаа хүн. Маалдий одоо түүнийг шөнө болгон сахиж нойргүй хонож байна. Каннаагийн бага хүүг асрах арчлах ажлыг тэр л хийж байна. Энэ чинь Райс ноёноос таван зуун рупи гаргуулж авчхаад ганц бүтэн шөнө ч дэргэд нь хоноогүй нөгөөх Маалдий чинь шүү дээ. Ийм нинжин сэтгэл түүний хаана нь нуугдаж байсан бэ гэхэд сонин шүү. Үнэндээ намайг маш хөшүүн сэтгэлтэй хүн гэдгийг та мэднэ. Гэвч Маалдийгийн энэ чанаруудыг ойлгоод ирэхлээр надад түүнийг итгэх бишрэх сэтгэл төрөх болсон юм. Сэтгэлд сүжиг төрөөд ирэхээр нүдэнд дар эх мэт харагдах болж. Хүний сэтгэл гэдэг ингэж олон янзаар хувирдгийг би өөрөө ухамсарлах болов. Та түүнтэй уулзъя гэж бодож байгаа бол одоо хоёулаа тийшээ явъя. Би ч далимд нь нэг очоод авъя.

	Раая Саахав жаахан гайхан суув.

	— Та л миний зовлонг ойлгохгүй болохоор Маалдий яаж ойлгох билээ. Хүнийг хоосон царайчилсан байдал үзүүлж яваад ч яах вэ. Харин та тэнд очих ямар нэг шалтаг гаргахын хэрэг юү байна вэ? Та түүн дээр илбэ шидээ хийчихсэн юм байгаа биз дээ?

	Мехтаа цагаан шүдээ яралзуулан инээж,

	— Тэр асуудал чинь зүүд болоод өнгөрсөн шүү. Би одоо түүнийг харж чадахаа ч байсан. Түүнд зав ч алга байна. Хоёр гурван удаа очсон. Гэвч надтай уулзахдаа тийм их таалалтай биш болоод байхаар нь түүнээс хойш зовоод очиж чадахаа байсан. Нээрээ тийм, өнөөдөр чинь эмэгтэйчүүдийн биеийн тамирын ажлын өдөр, хоёулаа тийшээ очих уу?

	— Үгүй ээ надад зав алга. Тэнд чинь тэгж явах нь байтугай Сүүрьеэд л одоо юу гэж хэлдэг билээ гэхээс дүүрч яваа хүн. Ядаж би түүнд болох байх гээд хэлчихсэнийг нь яана гэж Раая Саахав зовуурьтайгаар хэлээд хаалганы зүг аажимхнаар босож алхав. Тайлах гэж ирсэн зангилаа нь улам чилрээд буцлаа. Харанхуй урьдаасаа ч илүү их юм шиг санагдав. Мехтаа түүнийг тэргэнд нь хүргэж өгөв.

	Раая Саахав гэртээ ирж өдрийн сонин авч сөхвөл ноён Данкаагийн зураг дайралдав. Данкаагаас тэр жигшсэн бөгөөд одоо нүүрийг нь харахыг ч үл хүснэ. Гэвч сэтгэлээр унасан үед хүний зан чанар нэг талаараа сулран уярах явдал ч бас байдаг. Тэр Данкааг дуудуулахаар хүн явуулав.

	Удсан ч үгүй Данкаа уйлах мэт царай гарган өрөөнд гулгах мэт сэмхэн орж ирмэгцээ газар сөгдөн унаж амрыг нь эрэв.

	— Би эрхэмсэг танд бараалхах гэж Найнийдаа руу гарах гэж байтал харин хувь учраар та эндээ морилж байсан юм байжээ. Таны лагшин тэнхээ чинь сайн тунгалаг биз дээ гэж асуув.

	Дараагаар нь тэр угсруулан маш их нялуун үгээр үүний түрүүнд харилцаж байсан байдлаа бүрмөсөн мартсан юм шиг дүрээр Раая Саахавын алдар нэрийн магтууг дуулж гарлаа. 

	— Ийм их хүнээр чинь дотоодын хэргийг шийтгэн захирах сайд болголгүй яах вэ вэ. Хаа л бол хаа таныг энэ улс дандаа магтаж суух юм. Энэ тушаал ч танд ёстой гоё тохирч байна.

	Энэ хүмүүс гэдэг чинь ямар муухай болчихсон юм бэ? Ер нь шаардлага гарвал илжгийг хүртэл ноён болгон суулгачхаад хүндэлж суухдаа ичихгүй нь байна гэж Раая дотроо бодоход уурлахын оронд харин өрөвдөх сэтгэл ч төрөх шиг болов.

	— Та одоо юу хийж байна даа?

	— Юу ч хийсэн юм алга, ноён минь. Ажилгүй сууж байна. Харин таныг л хуучин муу зарц дээрээ өршөөлт харцаараа дахин нэг харахгүй юм болов уу гэж горьдоод танд бараалхаж яваа минь энэ билээ. Эзэн минь, би маш их зовж явна. Сүүрьеэбрадаабсинг өөрийнхөө дэргэд хэнийг ч зөв нүдээр хардаггүй хүн гэдгийг та мэднэ. Тэр нэг өдөр таныг муучлан яриад байхаар нь би боль, нөхөр Сүүрьеэ! Раая Саахав чинь миний эзэн байгаа юм. Би түүнийг муучлахыг үл тэвчинэ гээд хэлчхэж билээ. Тэгсэн чинь тэр надад уурлаад бүр сүйд болов оо. Би ч тэгэхээр нь баяртай гэдгээ хэлээд гэртээ ирээд суучихсан юм. Би түүнд та хэчнээн ч их ямба, сүр хүчин үзүүллээ гэсэн Раая Саахавын нэр төрийг давж гарахгүй шүү гэдгийг олон удаа сануулж билээ. Нэр төр гэдэг чинь сүр хүчээр олдохгүй, хүний сайн чанараар олдоно. Таны чанар чансааг хорвоо мэднэ.

	Раая Саахав цааш нь улам ахиулж,

	— Та ч тэгвэл түүний гэрт нь гал тавиад гар аа шив дээ гэхэд Данкаа тийм гэсэн байдлаар толгойгоо дохиж,

	— Хүнд ямар санагддаг юм бэ, бүү мэд. Би ч бодсоноо л хүнд хэлчхээд ад болчихдог хүн, эзэн минь. Би эзнийхээ л мөрийг дагавал хэнээс юу гэж л айж суух билээ. Хүмүүс эзний минь нэрийг дуулаад л ухаан алдах юм байхгүй юу. Бас тэгээд хэлчхээд зарим нэг хүн таныг сайд болчихлоо гэж дотроо хорслын могой хадгалж суух шиг байна шүү. Зарим нь таныг муу хэлж байна. Сайд болчхоод бүх ажилчдынхаа хөлсийг ч хаслаа гэх шиг. Өгөхийн нэрийг ч бүр мэдэхээ байж. Хамжлагуудаа ярихын аргагүй шулж байна. Хэн ч түүний амнаас амьд гарахаасаа өнгөрөх шиг болов. Эмэгтэйчүүдийг ч гэсэн... гэх мэтээр юм ярьж л байх болж.

	Гадаа тэрэгний чимээ гарч хаан Сүүрьеэбрадаабсинг буулаа. Раая Саахав гэрээс гарч угтан авлаа. Хүндэтгэл төгс байдлаар бөхийн ёсолж, 

	— Би танайд очих гэж байсан билээ гэж хэлэв.

	Хаан Сүүрьеэбрадаабсингийн өлмий эдний босгыг анх удаа ариутгаж байгаа нь энэ билээ. Энэ бол Раая Саахавынд их аз заяа мөн.

	Данкаа тэнд норсон элээ шиг нэвсийн сууж байна. Энэ Сүүрьеэ эднийхээр ирдэг нь юү билээ. Энэ хоёр ноён ийм сүрхий найз түнш болчихлоо гэж үү. Тэр чинь Раая Саахавтай хонзогнолын гал ноцоож гараа ээн суух гэж хүсдэг хүн биш бил үү. Гэхдээ Брадааб энд ирэхдээ дүрэлзэж байсан хорслынхоо галыг түр зуурын хувьд бумбад авч далд хийчхээд ирж байгаа болохоос бүрмөсөн унтраачхаад ирж байгаа биш байх аа.

	Брадааб бүдүүн сигарь асааж Данкаа руу ширүүнээр харснаа, 

	— Чи чинь яагаад үзэгдэхээ больсон бил ээ, Данкаа? Чи чинь нөгөө нэг дайллагын зардлыг надаас бүгдийг нь гаргуулж авсан мөртөө тэр буудлынханд юу ч өгөөгүй юм байв аа? Тэд нар чинь одоо намайг барьж идчих гээд амраахгүй юм. Би энэ явдлыг чинь итгэл эвдсэн асуудал л гэж үзэхээс өөр арга алга даа. Чамайг одоо цагдаагаар баривчлуулсан ч дур байна гэж хэлээд Раая Саахав руу хандаж өгүүлрүүн: 

	— Раая Саахав минь би амьдралдаа ийм муухай зальтай хүн ердөө үзээгүй. Үнэнийг хэлэхэд энэ муу чөтгөр л намайг элдвээр ятган өдөөгөөгүй бол би тантай хэзээ ч өрсөлдөн босож ирэхгүй байсан билээ. Би үүний үгэнд орж тэнэгтсэнээс болж буман рупигээрээ гараа угааснаас өөр ямар ч ашиг олсонгүй. Энэ муу новш хүнээс идсэн мөнгөөрөө байшин хашаа, тэрэг чаргатай болсноор барахгүй нэг янхантай ч холбоо тогтоож авсан гэнэ билээ. Тэгээд одоо худалдаачин панзчины замаар орж заль цохиогоо л хийн гүйж яваа гэсэн. Энэ ёстой нөхрийнхөө нүдэнд шороо цацчихаад хоолыг нь аваад идчих хүн дээ гэв.

	Раая Саахав, Данкаа руу жигшсэн харцаар харж, 

	— Та юу гэж дуугүй суугаад байна вэ, Данкаа гуай? Хариу дуугарах юм биш үү? Брадааб гуай таны нэр алдрыг дэндүү гутааж байгаа юм биш үү? Үүнд өгөх ямар ч хариу танд алга гэж үү? Хэрэв байхгүй бол та ач болж эндээс гарч хайрлаж байна уу даа? Харин дахин үүгээр үзэгдэхгүй байхыг л бодоорой. Гэмгүй хоёр хүний дунд тулаан маргаан үүсгэж явна гэдэг чинь үнэхээр уучилшгүй тэнэг хэрэг мөн. Тэгэхдээ олз хохирол нь зөвхөн хоёр амиар л хэмжигдэхээс биш өөр юмаар үгүй тийм сүрхий хэрэг хийсэн гэдгээ л сайн ойлгох хэрэгтэй.

	Данкаа дээш ч харж чадсангүй толгойгоо гудайлган нам зогсож байгаад хулгайч нохой эзнээ ороод ирмэгц араар нь сэмхэн зугтдаг шиг сэмээрхэн гараад явлаа.

	Түүнийг гарсны дараагаар Сүүрьеэ

	— Энэ намайг юу гэж муучилж байна даа? гэж асуув.

	— Муучилсан. Харин би урдаас нь явуулж орхисон.

	— Мөн муухай чөтгөр шүү.

	— Ёстой муухай чөтгөр.

	— Эцэг хүү, эх охидын хооронд хэрүүл маргаан дэгдээхдээ ганц багш нь байгаа юм. Харин өнөөдөр ингэж уулзсан нь муу нохойд сайн хичээл болох шиг боллоо.

	Үүнийхээ дараагаар тэр хоёрын дунд Рүдрабаалын хуримын тухай яриа эхлэв. Раая Саахав бууны аман доор зогсож байгаа юм шиг амьдаараа үхчихсэн байлаа. Дээшээ гарах тэнгэр хол, доошоо орох газар хатуу гэгч боллоо. Рүдрабаалыг би захирч чадах эрх алга гэж би үүнд яаж хэлэх билээ. Харин Сүүрьеэ түүний энэхүү байдлыг эрт ойлгосон байлаа. Раая Саахавын зүгээс тайлбарлаж нуршаад байхын хэрэггүйгээр тэр мэдэж байгаа нь Раая Саахавын сэтгэлийг амраав.

	— Та энэ байдлыг яаж мэд ээ вэ? гэж Раая асуув.

	— Саяхан Рүдрабаал манай охинд нэг захиа явуулсныг нь манай охин надад өгсөн юм.

	— Одоогийн хүүхдүүд гэдэг чинь өөр өөрсдийнхөө дураар л солиордог болсноос өөр юм юу ч мэдэхгүй болжээ.

	— Энэ ч солиорол мөн нь мөн. Харин та зөвшөөрөх юм бол түүнийг эмнэх эм нь надад байна. Яаж эмнэх вэ гэвэл, би ямар нэг хүнээр тэр Сароожийг чинь хулгайлуулан авч сураггүй алга болгоё. Тэгэхээр тав арван хоногийн дотор л энэхүү солиорол нь хөрөөд ирнэ. Тэгэхгүй бол эднийг ухуулж ярих гээд ямар ч хэрэг байхгүй.

	Раая Саахав чичирч эхлэв. Сэтгэлд нь иймэрхүү бодол эрт нэг орж ирсэн боловч түүнд үүнийг хийх зүрх байсангүй. Энэ хоёр эцгийн зүрхэнд одоо болтол бүдүүлэг зэрлэг үеийн бодол арга амьдарсаар байгаа нь энэ талаасаа энэ хоёр таарах хоёр санж. Раая Саахавт энэхүү бодол нь зөөлөн сэтгэлийн халхавчийн цаана байх байсан бол Сүүръеэ халхавчлах бүрхэвч байсангүйгээрээ ялгаатай ажээ. Сүүрьеэ энэ хэргийг ингэж шийдье гэж Раая Саахавыг ихэд ятгасан боловч Раая үүнийг бодож зүрхэлсэнгүй.

	— Энэ чинь арван хоёр биш хорьдугаар зууны үе шүү дээ, Сүүръеэ минь. Үүний үр дагавар Рүдрабаал дээр хэрхэн тусан гарахыг би одоо сайн хэлж чадахгүй байна. Гэхдээ хүний ёсны үүднээс үзвэл...

	Сүүрьеэ үгийг нь таслан өгүүлрүүн: 

	— Та хүн чанар хүн чанар гэсээр яваад одоогийн хорвоогоо мэдэхээ байж байгаа юм байна. Одоо чинь адгуусархаг ёс чинь хүн ч ёсныхоо дээгүүр ноёрхож байгааг мэдэхгүй байна уу? Худал гэвэл ах дүүс улс үндэстний хооронд дайн байлдаан яагаад болж байна вэ? Тавтын зөвлөлөөр хэрэг яагаад шийдэгдэхээ болио вэ? Нийгэм иймэрхүү байхад хүний оюун санаанаас адгуусархаг чанар хэзээ ч гарахгүй.

	Жаахан түвэг яршигтай байгаа хуримынхаа асуудлыг ярьж шийдэх гэсэн улс чинь хурц ширүүн үгэндээ хүрцгээх болов. Сүүрьеэ хаан уурлаад гараад алга болов. Раая Саахав ч маргааш нь Найнийдаал руугаа эргээд гараад явчихлаа. Нэг хоногийн дараагаар Рүдрабаал Сароожийн хамт Англи руу гарч явлаа. Одоо тэдэнд эцэг хүүгийн ч холбоо алга болж бие биеэ үзэн ядах дайсан болцгоов. Ноён Данкаа харин Рүдрабаалын зөвлөн бэлтгэгч болчихсон учир Рүдрабаалын нэрийн өмнөөс Раая Саахавтай өв хөрөнгөний тооцоо данс хийж, таарахгүй зүйл дээр нь зарга босгох эрхтэй хоцров. Раая Саахав заргад хүрээд хүүдээ арван түмэн рупи өгөхөөр заагдав. Раая заагдсандаа биш доромжлогдсондоо л их гутарч гомдов. Насан туршийн сайн мөрөөдөл болж явсан хүү нь эцэстээ түүний нэрийг ингэж бузарласан явдалд тэр хэмжээгүй их харамсан гомдоно. Олигтойхон хүүгийн эцэг болно доо гэж бодож явсан бахархал нь эцэстээ горьдлогогүй байдлаар дуусдаг байжээ, хөөрхий.

	Тэгтэл Раая Саахавын зовлонгийнх нь аяга бас дүүрээгүй байжээ. Сонсвол охин Мийнаагший нь нөхөр Кунвараасаа бүрэн хөндийрч тусгаарласан гэнэ. Жирийн нэг хинди охины адилаар тэр эцгийнхээ олсон хүнтэй ямар ч хэл үггүй суугаад явсан билээ. Тэгсэн очсон хойноо эр эм хоёрын сэтгэл тохирсонгүй. Кунваар савсаг завхайн дээр архичин. Анхны үед Мийнаагший дотроо хий бухимдан ном сониноор сэтгэл санаагаа зугаацуулан суудаг байж. Кунваар насаар гуч хэтрээгүй, сургууль соёлтой хүн атлаа их онгироо хөөрүү... өөрийнхнийгөө магтахаас өөр юмгүй, харамч хэрцгий, хүний чанараар тун ч тааруу хүн ажээ. Хот тосгоны ядуу доод айлуудын охид, бэрүүдийг үймүүлж явдаг бөгөөд хүний мууг олж нөхөрлөдөг, хүнээр үргэлж зусардан долигонуулж байхдаа дуртай билээ.

	Мийнаагший ийм хүнтэй яахин тохирч сэтгэл тайван амьдрах билээ. Тэгээд сүүлдээ сонин хэвлэл дээрээс эмэгтэйчүүдийн эрхийн тухай асуудлууд уншин танилцаж улмаар эмэгтэйчүүдийн клубээр ирэх очих болсноороо нүд нь нээгдэх болжээ. Тэнд зөндөө олон боловсролт эмэгтэйчүүд цуглардаг байж. Тэд эрэгтэйчүүдийн эсрэг босохоор хуйвалдаан зохиож байгаа мэт бүлгэмдэн цугларч сонгуулийн эрхийн тухай, эрх чөлөөний тухай, эрх мэдлийн тухай, эмэгтэйчүүдийн сэхээрэлтийн тухай янз бүрийн асуудал дээр харилцан саналаа ярилцдаг байж. Тэд нарын дунд голдуу эр нөхөртэйгөө тохирохоо байсан, шинэ боловсрол олж авснаараа хуучны ёс зарчмыг эвдэж хаяхыг хүссэн хүмүүс оролцдог байлаа. Мөн диплом олж авсан боловч хуримт амьдралыг эм хүний эрхийн дайсан гэж үзээд өөрийн сэтгэлд тохирсон ажлаа өөрөө олж авч хийгээд, өөрийн эрх дураар амьдрах гэсэн хэсэг залуу охид ч байдаг байлаа. Тэнд нэг залуу эмэгтэй байдаг. Нэрийг нь Сулдаанаа гэдэг. Тэр баруун оронд өмгөөлөгчийн сургууль хийгээд ирсэн бөгөөд энд гивлүүртэй эмэгтэйчүүлд хууль ёсны талаар зөвлөгөө өгөхөөр ирдэг байжээ. Энэ эмэгтэйчүүлд зөвлөснөөр Мийнаагший нөхрөөсөө салах зарга сэдэн босгов. Тэр одоо энэ айлд байхыг үл хүснэ. Түүнд мөнгө хөрөнгөний ч хэрэг алга. Зөвхөн л түүнээс салж эцгийн гэрт ч болов очоод амар тайвнаар амьдрахын хүслэн болов. Харин тэгсэн Кунваар түүний эсрэг хүнтэй завхайрсан гэдэг гүжирдлэгийн зарга босгон тавилаа. Раая Саахав энэхүү бузрыг намжаах гэж байдаг чадлаараа оролдов. Гэвч Мийнаагший одоо нөхрийн нүүрийг дахин хэзээ ч харахгүй гэлээ. Хэдийгээр заргат Мийнаагший ялж Кунваар ялагдсан ч гэсэн энэ асуудал Раая Саахавын зүрхийг гутамшгийн шөвгөөр шөвөгдсөөр байлаа. Одоо Мийнаагший тусдаа нэг байшинд байх бөгөөд олон нийтийн хөдөлгөөнд тэргүүлэн оролцогчийн нэг болов. Гэвч Кунваарын зүгээс түүнд амар заяа нэг ч эс үзүүлнэ.

	Мийнаагший нэгэн өдөр уур хилэн нь бадарч ташуур аван Кунваарын гэрт тавьж очлоо. Тэнд хань найзууд нь цугларчихсан янхан хүүхнүүд авчирчихсан дуу хуур болж байлаа. Тэр байлдан дагуулагч баатрын адилаар дайсны дундах талбар дээр үсрэн гарч бужигнуулж гарлаа. Ташуурын ороолголтод орсон хүмүүс тал тал тийшээ бутран зугтлаа. Энэ ширүүн хайрхны өмнө хэн тэсэж суух билээ. Кунваар л ганцаараа үлдлээ. Түүнийг учир зүггүй ороолгосон тул согтуу хөлчүү амьтан яаж ч чадсангүй ухаан алдан ойчжээ. Янхан хүүхэн өдий болтол тэр буланд хурган зогссоор байлаа. Одоо түүнийг залхаах ээлж ирлээ. Мийнаагший ташуураа далайн цохих гэтэл тэр хүүхэн түүний хөлд үсрэн унаж уйлав.

	— Эгч минь амийг минь авар. Би дахин хэзээ ч энд ирэхгүй. Би уг нь гэмгүй хүн.

	Мийнаагший түүний зүг жигшсэн нүдээр харж,

	— Тийм үү? Чи гэмгүй хүн үү! Намайг хэн болохыг чи мэдэж байна уу? Яв, эндээс холд. Дахиад энд ирж болохгүй.

	Одоогоор ганц чи биш бид бүх эмэгтэйчүүд цөм завхай эрчүүлийн зугаа болж байгаа учраас чи ганцаараа гэмтэн биш гэлээ.

	Хүүхэн өлмийд нь толгойгоо тавьж,

	— Бурхан таныг өршөөх болтугай. Таны нэрийг сонсмогцоо би таныг хэн болохыг ойлгож байна гэв.

	— Намайг юуг нь өршөөх юм бэ?

	— Таны л бодсоноор болог.

	— Үгүй ээ чи чухам юу гэж байгаагаа хэл.

	Хүүхний амь аврагдав. Ингэхлээр тэр хэлсэн ерөөлөө тайлбарлах гээд сууж авав. Уг нь амь гармагц л сүүлээ хавчаад зугтах ёстой байж билээ.

	— Эзэнтний эд хөрөнгө, эрх ямба нь арвижиг гэж эмээсхийн хэлэхэд инээмсэглэн,

	— Тийм, зөв гэж хэлэв.

	Мийнаагший тэндээс тэргээрээ явж энэ явдлаа Хаакимын цагдаад мэдэгдчихээд гэртээ ирлээ. Тэр өдрөөс хойш энэ эр эм хоёр бие биеийгээ чадахын төлөөнөө хонзон өвөртлөн явах болов. Кунваар буу ханцуйлан түүний замыг отох болж, Мийнаагший ч хоёр чадалтай хүн хөлслөн авч цаг ямагт биеэ хамгаалуулан дагуулж явах болов. Раая Саахав насны эцэст жаргахын төлөөнөө ихийг хийж байна гэж бодож явсан чинь харин амьдын хар там ухаж явжээ. Одоо тэр ертөнцөөс уйдан арга нь олдвол шалавхан цаашаа хараасай гэж хүсэх болов. Амьдрах хүслийг нь хөгжөөн зоригжуулж байсан хамаг мөрөөдөл горьдлого нь ямар ч үр дүнгүй болж хувирсан тул харин одоо тэр мухар сүжгийн зүг хандах болов. Өчнөөн төчнөөн хөрөнгө мөнгө нэр алдраа сүйтгэж байж заргаар олж авсан шинэ эдлэн хөрөнгө нь зарсан зарлагаа ч нөхөж гүйцээгүй байтал гараас гараад явчихлаа. Сайдын цалин пүнлүү гэж нэлээд хэдийг тоолон авах боловч уг тушаалын ёс горимыг гүйцэтгэх гэж энэ ч тэр ч хүнд цай хоол барьсаар байтал хэр нь таарч, хоцрох юм юу ч үгүй болно. Түүгээр ч барахгүй тэр өөрийгөө дээгүүр зэргийн их хүний зэрэгт байлгахын тулд зардал мөнгө их гаргах болсноор харьяа тариачин хамжлагуудаасаа татвар, түрээс, торгуулийг нэмэгдүүлэн авах хэрэгтэй болжээ. Ийм явдлыг урьд нь тэр аль болохоор жигшдэг байжээ. Тэр энгийн олныг зовоохыг их хүсдэггүй бөгөөд өрөвчхөн сэтгэлээр хандахыг хичээдэг байлаа. Гэвч хэрэгцээ шаардлага нь түүнийг энэ гайхалд оруулах болжээ. Тэр итгэл сүжгээр сэтгэлээ тайвшруулж үл чадан шуналыг орхих гэж хүсдэг байсан боловч шунал түүнийг орхиж өгдөггүй бөгөөд үүнд татагдсанаараа тэр одоо доромжлол, гутрал, үймээнээс салж чадахаа байж байгаа нь энэ билээ. Хэрэв сэтгэл зүрхэнд ханал тайвшрал ирээгүй бол бие цогцос хэрхэн эрүүл байх билээ. Өвчин эмгэггүй ариун байх гэж хэчнээн зүтгэвч аль нэг саад дандаа орчхоод байх юм. Гал тогоонд янз бүрийн хоол хийгдэх боловч түүнд шар будааны шөлнөөс өөр юм эс олдоно. Бусад ах дүүсээ харахад түүн шиг ингэж зовсон шаналсан хүн алга. Цөм л дор дороо тов товхийн жаргадгаа жарган наргидгаа наргин амьдарч байна. Тэд нарт халаглах туухайлах юм алга. Яагаад гэвэл тэдний тархинд өндөр тушаалын дон шүглэж байсангүй билээ.

	
ГУЧИН ХОЁР

	Мирзаа Куршээд больницоос гараад нэг шинэ ажил сэдэж эхлэв. Тэр угаасаа зүгээр сууж чаддаггүй хүн билээ. Ямар шинэ ажил эхэлчих вэ гэвэл хотын янхны газруудаас хэд хэдэн хүүхэн чөлөөлж аваад жүжгийн нэгэн дугуйлан зохион байгуулжээ. Тэр эдтэй юмтай явах үедээ савсаг самуун явдлаар амьдралаа нэлээд өнгөрүүлсэн бөгөөд харин сая эмнэлэгт шархны халуунд тарчилж байх үедээ сэтгэл санаа нь давхар эмчлэгдэж үлдсэн амьдралыг хүнд хэрэгтэй үйлд зориулъя гэдэг санаа төржээ. Тэр даанч юмыг ойлгодоггүй байснаас зовсон олон түмнийг үйлчилж хүн амьтанд хэрэгтэй үйл хийж чадах хайран сайхан үеэ хоосон зугаа цэнгэлээр хөөцөлдөж өнгөрөөсөндөө харамсах болжээ. Зовж зүдэрсэн хүний тархинд зөв юм бодогдох ёс байдаг. Хүн нас ахиад ирэхээрээ залуугийнхаа алдааг гэмшин санадаг ч ёс бий. Залуу насаа эрдэм ухаан, хүч чадал олж авахын төлөөнөө зарсан сан бол өдийд эрдэм чадлын амьд толь болчихсон сэтгэл амар амьдарч байхгүй юу гэж халагладаг ч удаа бий. Мирзаад ертөнц дээр одоо өөрийн гэх хүн алга, хүүрэн дээр минь нулимс унагаах хүн ч байхгүй гэж бодохоос сэтгэлийг ганцаардлын гуниг эзэлнэ. Одоо түүний сэтгэлд урьд тохиолдсон нэг явдал байн байн орох боллоо. Басарийгийн нэгэн тосгонд халуун хумхаа өвчнөөр шаналан хэвтэж байх үед нь нэг хөдөөгийн охин түүнийг хэчнээн сайхан үнэн хайр сэтгэлээр өргөж асарлаа. Мирзаа биеэ сайжирсны дараагаар түүний ачийг хариулах гэж баахан мөнгө, чимэг авсаар охин дээр очиход нулимс унагаан толгойгоо гудайн суучхаад юу ч дуугараагүйгээр барахгүй тэр юмыг нь хүлээж аваагүй билээ. Одоо энэ эмнэлгийн асрагч сувилагч нар нь дэгтэй журамтай, ачтай тустай, сайхан харьцаатай нь яриагүй боловч тэдэнд тэр охинд байсан тийм үнэнч бие сэтгэлээ зориулсан асрамж хайр хаа байх билээ. Тэрхүү хайр сэтгэлийн амьд дүрийг Мирзаа даан удалгүй сэтгэл санаанаасаа гарган хаяжээ. Тэр бээр тэр охинтой дахин дахин ирж уулзаж байна гэж амлаж байсан боловч тэр цагаас хойш нэг ч очоогүй билээ. Зугаа цэнгэлийн хойноос галзуурч явсан тэр үед нь тэр сайхан сэтгэлт охин түүний санаанд нэг ч удаа ороогүй билээ. Орж байсан ч түүнийг зөвхөн өрөвдөх төдийгөөр бодоод өнгөрч байснаас биш хайрын сэтгэлээр бодож байсан удаагүй билээ. Тэр охин одоо юу болсон, амьд байгаа эсэхийг хэн ч мэдэхгүй байв. Сүүлийн өдрүүдэд тэр охины энгийн даруу, тайван дөлгөөн цайлган зөөлөн сэтгэлийн дүр нь Мирзаагийн нүднээ байнга эргэлдэн үзэгдэх болов. Ая-я би түүнтэй суучихсан байсан сан бол өнөөдөр хэчнээн их амьдралын жаргалыг эдэлж явах байсан бол. Ядарч зүдэрсэн цагтаа тэр түүний хайр ивээлийг нь дурсан санах болжээ. Гол мөрөн үертэй байх үед булингартсан шавар шороо цахарсан хөөсөнд нь нарны туяа замхран арилж ёроол нь харанхуй байдаг бол үер намдаж урсгал дөлгөөн болоход нарны элч тунгалаг усыг нэвтлэн ёроолд нь гийж чаддаг билээ.

	Хаврын намуун сайхан нэгэн орой Мирзаа хоёр эмэгтэйн хамт сэхээвчний доор суун ийм тийм юм ярилцан суутал Мехтаа хүрч ирлээ. Мирзаа түүнтэй дотноор гар барилцан, 

	— Би таныг зочлон хүндэтгэх юмаа аваад л таныг хүлээгээд сууж байна гэж хэлэв.

	Хоёр ганган инээмсэглэв. Мехтаагийн нүүрээс гал унах шиг болов.

	Мирзаа хоёр эмэгтэйд явах дохио өгөөд Мехтаад олбог тавьж өгөн суулгав. 

	— Би өөрөө тань руу явах гэж байсан юм. Би нэг ажил хийх санаатай байна. Гэвч таны дэмжлэггүйгээр юм болохгүй байх гэж бодож байна. Тэгэхдээ та намайг зөвхөн давирч өгөх асуудлыг л хийх бөгөөд зүтгэхийг нь би зүтгэх болно.

	Мехтаа инээв. 

	— Таны хийх гэж байгаа ажилд над мэтийн номын хорхой ямар дэмжлэг тус болж чадна гэж дээ. Та надаас олон оймс элээсний хувьд хорвоогийн явдлыг илүү үзэж мэдээ шүү дээ. Тань шиг, хүмүүсийг өөртөө дагуулан чадах тэр бяцхан чадал ухааныг чинь ч би мэдэж хийж чадахгүй.

	Мирзаа хэдхэн үгэнд багтаан сэдэж байгаа шинэ ажил байдлынхаа төлөвийг таниулав. Мирзаагийн бодож байгаагаар эмэгтэйчүүдийн янхан болж байгаа хоёрхон шалтгаан байна. Нэгд тэд гэр орондоо ямар ч түших тулах, тэжээж тэтгэх хүнгүй болсноос, хоёрт тэднийг амьдралын гачаал дутагдал аргагүйдүүлэн эрх алдуулснаас болж байна. Тэгэхээр энэ хоёр асуудлыг л шийдвэрлэх юм бол янхан болчих эмэгтэй маш цөөхөн байх болно гэв.

	Мехтаа бусад хүмүүсийн адилаар эмэгтэйчүүдийн энэхүү асуудлын учир шалтгааныг олох гэж нэлээд их бодож үзсэн бөгөөд сэтгэл санаагаар хөнгөлүү, ажил үйлээр савсаг завхай байх явдал л эмэгтэйчүүдийг энэ зам руу оруулж байгаа гол шалтгаан гэж үздэг байв. Иймд хоёр нөхрийн санал зөрж маргаан эхлэв. Хоёулаа өөр өөрсдийн санааг хүчтэй хамгаалав.

	Мехтаа гараа атган тэнгэр өөд дохин зааж өгүүлрүүн,

	— Та энэ асуудал дээр ултай суурьтай хандаж нарийн бодож үзсэнгүй. Амь зуулга хийхийн тулд маш олон зам бий. Тэгэхээр амьдрахын эрхээр янхан болно гэдэг байж болохгүй хэрэг. Тачаангуйн өлсгөлөнг талхаар тайлж болохгүй. Харин янхан хүн гэдэг чинь янз бүрийн зүйлийг хүсэн мөрөөдөж түүгээрээ цангаж байдаг юм. Миний бодож байгаагаар бол энэ нийгмийг дээрээс дор нь хүртэл өөрчлөөгүй цагт таны энэхүү жижигхэн дугуйлангийн ажлаар янхан эмэгтэйчүүдийг өөрчлөн засаж амжихгүй байх аа.

	Мирзаа сахлаа сөрвийлгөн босгов.

	— Энэ бол өдөр тутмын талхны асуудлаас гарч байгаа юм. Тийм ээ, тэгэхдээ асуудал бүх хүмүүст нэгэн адил биш гэдэг нь мэдээж билээ. Ажилчин хүнд бол ходоод борлуулах хоол, дэрс хулс ч болов урц байвал боллоо. Өмгөөлөгч хүнд бол хөнгөн тэрэг, хээнцэр ордон, зарц шивэгчин хэрэгтэй. Ингэхлээр хүн бүхэн зөвхөн талх хүсэж суухгүй, цаана нь хүсэх олон юм байна. Тэгэхээр энэ олон асуудал эмэгтэйчүүдийн өмнө олон янзын зүс царайгаар гарч ирэхэд тэдэнд ямар гэм буруу байна.

	Док. Мехтаа уг нь жаахан анхааралтайхан хандсан бол өөрийн болон Мирзаагийн санаанд ямар ч ялгавар байхгүй байсан бөгөөд зөвхөн үг өгүүлбэрийн урвал хөрвөл байсан нь мэдэгдэж байсан билээ. Гэвч маргааны халуунд болоод түүнд тэвчээр хянамгайгаар хандах сөхөө байсангүй. Чанга дуугаар хашхирч өгүүлрүүн: 

	— Уучлаарай, Мирзаа гуай. Орчлон хорвоод хөрөнгө зөөртэй хүн л байсан цагт янхан байсаар байх болно. Таны дугуйланг амжилт олж зорилгоо биелүүлнэ гэдэгт би тун ч их эргэлзэж байна. Оллоо ч гэсэн түүнд чинь тав арваас илүү эмэгтэй хамрагдахгүй бөгөөд удаан хоногоор амьдран байж чадахгүй. Хүн бүхэнд уран зохиол бичих авьяас чадал байдаггүйн адилаар тэд бүхэнд чинь жүжиг тоглон амьдрах авьяас байгаа юм уу? Тэр эмэгтэйчүүд таны дугуйланд тогтоод эндээ байлаа гэж бодоход зах дээр тэдний чинь байр хоосон хэвээрээ байж чадах уу? Үндсийг нь таслаагүй цагт навчийг нь таслаад үр дүн гарах уу? Баячуудын дотроос хааяахан нэг хүн эд хөрөнгөө хаяад бурхан шүтээн гээд суучихдаг явдал бий. Тэгэхдээ л сэтгэлийн нь мухарт нөгөөх эд уурсын тэнгэр мөнхөд уяатай өчүүхэн ч үл мартагдах билээ.

	Мерзаа, Мехтаагийн энэхүү мугуйд байдалд нь харамсан гутрав. Эрдэмтэй ухаантай, сургуультай соёлтой хүн байж ийм юм ярьж сууна гэдэг чинь юу гэсэн үг вэ? Нийгэм гэдгийг чинь санааныхаа зоргоор тийм амархан өөрчилчхөж болох хэрэг үү? Эмэгтэйчүүдийг эрийн гараас чөлөөлөөгүй цагт энэ бузар ажлыг зогсоож хэрхэн чадах билээ. Хүнд хор хүргэдэггүй арсланг шүд хумстайгаа байна гэж торонд байлгаж байхын хэрэг юү байна. Харин дайсагнах сэтгэлээ хаяагүй арсланг бол аянд нь хаяж болохгүй. Баячууд хөрөнгөө юундаа зарж бай Мирзаад ямар хамаа байна. Тэд хөрөнгөөрөө архинд живж үхэж бай, тэрэг машины хэлхээ хүзүүндээ зүүж бай, хэрэм цайз бариулж бай, дуган сүм босгож бай, бидэнд хүртэх юм юу байна. Харин гагцхүү тэрхүү хөрөнгөөрөө эмэгтэйчүүдийг л эвдэн сүйтгэж байхыг тэвчиж болохгүй. Мирзаагийн зорилго бол баячуудын янхнаар тоглох гэсэн алтан зоосыг нь олны илдээр тас цохиход оршино. Яагаад энэ бузар явдлын дэлгүүрүүд эс хаагдаж архиар цангаагаа намтгаж байдаг улс усаар намтгаж болдоггүй юм бэ?

	Мехтаа, Мирзаагийн гэнэн тэнэгт инээд нь хүрч, 

	— Тэгэхээр та европын зарим оронд янхан байхгүй гэж хэлэх гэж байна уу? Тэгвэл нөхөр минь тэнд чинь энэхүү янхны явдал өөр аргаар явагдаж байдаг юм гэхэд Мирзаа ч Мехтаагийн тэнэгийг гайхав. 

	— Мэдэж байна, эрхэм гуай минь. Мэдэж байна. Таны ерөөлийг хорвоо мэдлээ. Тэгэхдээ энэ чинь Хиндүүстаан болохоос биш европ биш.

	— Хүн төрөлхтөн гэдэг чинь бүх л ертөнцөд ганцхан байдаг биз дээ?

	— Тэгвэл овог үндэстэн бүхэн чинь зан чанарыг илтгэсэн онцлог чанаруудтай байдаг юм. Энэтхэгийн соёлын нэг онцлог бол түүнд хүнч чанар нэвтэрхий шингэсэн явдал мөн.

	— Бид өөрсдийгөө магтаад ч яах вэ.

	— Би ер нь таныг ойлгодоггүй юм. Нэг болохоороо хөрөнгө баялгийг муулж суудаг. Нөгөө гэвэл Каннаа мэтийн баячуулыг зоригжуулж суудаг. Энэ хоёр чинь таарч байгаа юм уу?

	Мехтаа ширүүлэхээ болив. Дөлгөөн дуугаар өгүүлрүүн,

	— Би Каннааг эд хөрөнгийн торноос гарсан хойно нь дэмжсэн билээ. Одоо түүнийг үзэх юм бол та ч гэсэн өрөвдөх байх. Үгүй тэгээд над шиг ном, сургууль хоёроос хумсны чинээ ховхрох учиргүй хүн чинь хүнийг хуурай амаар л зоригжуулж суухаас өөр базаах ч юмгүй шүү дээ. Харин үнэхээр тус дэмжлэг үзүүлсэн хүн бол Маалдий билээ. Бусдын сайн сайхны төлөө өөрийгөө хамаагүйд хаяж зүтгэх тийм сайхан сэтгэл зарим хүний дотор хэчнээн их гүнээр нуугдан байдгийг би өдий болтол мэдээгүй явжээ. Тэгэхээр та ч гэсэн нэг өдөр Каннаатай очиж уулзах хэрэгтэй. Тэр тантай уулзаад хэчнээн их баярлахыг та хараад л мэднэ. Түүнд өнөөдөр хэрэгтэй ганцхан зүйл бол хүний өрөвчхөн сэтгэл л байна. Өөр юу ч хэрэг алга.

	Мирзаа дотроо дургүй байсан ч

	— Та, тэг гэж хэлж байгаа юм бол очно. Тантай хамт би диваажин явах ч бэлэн байна. Үгүй ээ мартсан, Маалдий та хоёрын хурим болох гэж байгаа сайхан мэдээ би сонссон. Одоо тэгээд юу болж байна даа гэж асуув.

	Мехтаа зовсхийв. 

	— Хатамжлал ч хийж л байна. Эцэст нь өргөл барьц олдох эсэхийг харж байж л хэлнэ дээ.

	— Цаадах чинь танд бүр унаж үхэж байгаа юм биш үү?

	— Би ч болсон ингэж боддог байсан юм. Харин тэгээд барьж авах гээд гараа сарвайтал тэр чинь тэнгэрт гараад суучихсан. Би тэгж өндөрт гарч чадахгүй юм. Доошоо залраад ирээч гээд л мөргөл залбирал хийгээд л байх юм. Тэгсэн хэдий боловч одоогоор тэр надтай дуугарахаа ч байсан гэж хэлээд Мехтаа нулимс унагаасан боловч чанга гэгчээр хөхрөн босож ирлээ.

	Мирзаа, — Хоёулаа дараа хэзээ уулзах бил ээ?

	— Та Каннаатай л ямар ч байсан уулзахыг бодох хэрэгтэй шүү.

	— За очно.

	Мирзаа цонхоороо Мехтаагийн хойноос харвал тэр ямар нэг хүнд зовлонд учирсан шиг салдирхлан алхсаар далд орлоо.

	
ГУЧИН ГУРАВ

	Док. Мехтаа шалгагч байсан бол одоо шалгуулагч болжээ. Маалдийгаас ингээд хол хөндий байгаад байхаар тэр түүнийг харин бүр мартаж орхих болов уу гэхээс айна. Сүүлийн хэдэн сард Маалдий тэднийхээр нэг ч ирээгүй бөгөөд сууж чадахаа байхлаараа хэд хэдэн удаа гэрээр нь очсон боловч уулзаж эс чаджээ. Эртхэнтэйгээ Сароож, Рүдрабаал хоёрын дурлал ид явагдаж эхлэх үед тэр энэ тухай Мехтаагаас зөвлөгөө авахаар нэг хоёр удаа ирдэг байж. Одоо тэр хоёр нь Англид явчихсан болохоор Маалдийгийн ирэх очих нь бүрэн зогсож гэртээ уулзалдахад ч хэцүү болжээ. Маалдий түүнтэй уулзахаасаа зайлсхийсэн сэтгэлээ хүчээр хөндийрүүлэхийг оролдож байгаа юм шиг Мехтаад санагдах болжээ. Мехтаагийн бичиж байгаа энэ нэг юм нь ч ойрдоо урагшаа ахиж дөхөхөө болив. Санаа гэхэд бүх санах бодох нь талагдан алга болсон мэт байх болов. Тэр гэр орны дотоод амьжрал угаасаа сайн мэддэггүй. Сард нийлж хуйлуулж байгаад мянгаад рупи авах боловч гарт ганц ч зоос үл үлдэнэ. Гар нь бэлэн хоолоо барьж идэхээс өөр юманд хөдлөх авьяас алга билээ. Хийдэг зовдог ганц ажил нь гэвэл тэргээ л өөрөө барина. Авсан хэдэн рупигээ ном судар авах, бэлэг тусламж өгөх, ядуу оюутнуудад тэтгэмж өгөх зэрэгт зарж дуусдаг бөгөөд харин нэлээд хэсгийг нь хайртай цэцэрлэгээ засаж тордоход зориулдаг байлаа. Янз янзын мод ургамлуудыг гаднаас өндөр үнээр захиалан авчирч суулгаад түүнийгээ арчилж тордох талаар их анхаарал тавьдаг байжээ. Харин тэгсэн сүүлийн хэдэн сараас энэхүү цэцэрлэгтээ ч анхаарал тавихаа байсан бөгөөд гэр орны нь байдал ч бүр больж гүйцлээ. Өдөрт хоёр удаа хооллох авч зарах мөнгө зуугаас хэтэрнэ. Хувцас хунар нь урагдаж хиртсэн боловч тэр хэвээрээ тоолгүй өвлийн хүйтнийг өнгөрөөлөө. Шинийг хийлгэчих сонирхол ч байсангүй. Заримдаа тос нүнжиггүй хоол идчихээд л юу ч анзаарсан ёргүй дуугүй босоод л явчихна. Хэзээ хэдийд ямар тос хэдий хэртэйг захиалж авлаа мэдэх санах ч юм алга. Асуух лавлах юм ч алга. Галч тогооч нар нь түүнийг хөөрхөн дөнгөж байгааг мэдэх ч юм алга. Эцэст нэг өдөр гурав эргээд дөрөв дэх дээр нь Маалдийтай арайхийж нэг уулзалдав. Маалдий түүний байдлыг хармагцаа биеэ барьж эс чадлаа. Чи чинь энэ хүйтнийг яаж ингэж өнгөрөөх юм бэ? Ийм муухай хувцас өмсөж явахаасаа хүн амьтнаас зовохгүй байна уу? гэж асуув.

	Маалдий түүний эхнэр нь биш мөртөө тэр асуудлыг үнэн голоосоо анхааран тавьж байгаа явдал түүнд маш их элэгтэй дотнын шинж шиг санагдав.

	Мехтаа зовсон шинжгүйгээр,

	— Яая гэхэв ээ, Маалдий минь. Мөнгө хүрэлцэхгүй юм байна шүү дээ гэж хариулав.

	Маалдий гайхав.

	— Юу? Чи мянга гаргаж авч байж хувцас авах мөнгөгүй байна гэж үү? Би дөрвөн зуугаас илүүг амьдралдаа олж байгаагүй боловч түүгээрээ бүхэл гэр бүлийн амьдралыг хөдөлгөөд бас цаана нь хэдийг үлдээж авдаг гээч. Ингэхлээр чи чинь түүгээрээ юу хийчихдэг болж байна?

	— Би ганц улаан зоос ч хэрэггүй юманд үрдэггүй. Надад ингэж үрэх сонирхол ч алга.

	— За тэгвэл надаас мөнгө аваад яв. Нэг хувцас хийлгүүлж өмсөхийг бод.

	Мехтаа ичиж нүүр нь улайв.

	— Одоо хийлгүүлье. Заавал хийлгүүлж өмсье.

	— Та одоо манайд дахин нэг ирэхдээ хүн болоод ирээрэй.

	— Энэ чинь харин их хэцүү болзол байна даа.

	— Хэцүү ч болов, юу ч болов, тань мэтийн хүмүүстэй хатуухан шиг л ярихгүй бол ажил явахгүй.

	Маалдийгаас хатуу үүрэг аваад буцсан боловч хармаа хоосон байдаг. Гар хоосон дэлгүүрээр ороод ч яах юм билээ. Маалдийд эргээд очъё гэхлээр ямар нүүрээрээ очдог билээ. Хий дотроо шаналан суух боллоо. Тэгтэл нэг өдөр бас нэг шинэ гай гараад ирлээ. Байшингийнхаа хөлсийг хэдэн сараар өгөөгүй юм байжээ. Сар бүрий л далан таван рупигийн өр хураагдсаар байжээ. Байшингийн эзэн хэд хэдэн удаа нэхсэн боловч мөнгө гаргуулж авч чадаагүй юм санжээ. Тэгэхээр нь нэхэмжлэг бичиж төлөх цаг хугацааг тодорхой бичжээ. Гэтэл уг нэхэмжлэг Мехтаагийн хармаанаас мөнгө гаргуулах хүч болж өгсөнгүй. Эцэст байшингийн эзэн аргаа барж шүүхэд заргалдаж оржээ. Эзэн хэдийгээр Мехтааг үнэнч шударга хүнд тусархуу сайн хүн гэж бодож явдаг авч түүнийг хүлээж зургаан сар чимээгүй суухаас өөр сайн сэтгэл гаргаж эс чаджээ.

	Мехтаа яаж ч чадсангүй шүүхийн тогтоол гаргуулчихлаа. Байшингийн эзэн уг тогтоолыг түргэн хугацааны дотор гүйцэлдүүлэхээр шаргуу хөөцөлдөж байгаа учир тогтоол гүйцэтгэгч түшмэл ирж Мехтаад бүх учир явдлыг нэгд нэггүй тайлбарлан ярилаа. Тэр түшмэлийн хүү их сургуульд сурдаг бөгөөд Мехтаа түүнд нь мөнгө тэтгэвэр өгдөг байснаас уг түшмэл ширүүлж чадаагүй юм санжээ. Харин тэр түшмэлийг ирж хэлэх үед азаар тэнд Маалдий байж байлаа.

	— Юунаас болоод ийм сүртэй юм болчихсон юм бэ гэж Маалдий хажуугаас нь асуув.

	Түшмэл Амийна, — Байшингийнхаа хөлсийг удаан хугацаагаар төлөөгүй тул төлөх тухай тогтоол гарчхаад байгаа юм. Тэгэхээр би юуны өмнө өөрт нь сануулж хэлэх хэрэгтэй гэж бодоод ирсэн юм. Тав зургаахан зуун рупи гэдэг бол Мехтаа гуайд нэг их хүнд юм биш арван хоногийн дотор олоод өгчихвөл ямар ч юм болохооргүй өнгөрөх байна. Би тэр эзнийг арав хоног аргацааж чадах байна.

	Амийныг явсны дараагаар Маалдий, Мехтааг зэмлэж,

	— Одоо таны хувь заяа чинь бүр иймд хүрчихсэн үү? Чи ийм хөгийн хүн байж яаж тийм том ном биччихдэг юм бэ? Байшингийнхаа хөлсийг зургаа, долоон сараар өгөөгүйгээ мэдээгүй явна гэдэг чинь юу болж байгаа хэрэг вэ? гэж асуув.

	Мехтаа зовж толгойгоо гудайлган зогсов. 

	— Мэдээгүйдээ тэгсэн юм биш ээ. Мөнгө хүрдэггүй байсан юм. Би үнэндээ нэг байсаа ч дэмий үрээгүй хүн.

	— Хувьдаа тооцоо хийдэг үү?

	— Ер хийдэггүй.

	— Яагаад?

	— Яаж тэгж суудаг юм бэ? Түвэг оргиод байдаг юм.

	— Түүнд төвөгшөөдөг юм бол энэ номоо яаж бичсэн юм бэ?

	— Ном бичихэд нэг их түвэг болох юм юу байх вэ. Үзэг аваад л суулаа, гүйцээ. Хэрэв үүнийг чинь хийх болбол өглөө орой, өдөр шөнөгүй тэр дансыг чинь дэлгэж суух болно шүү дээ.

	— Тэгээд энэ төлбөрөө яаж гүйцээе гэж бодож байна?

	— Хүнээс л зээлж олно доо. Харин чамд мөнгө байвал өгөөрэй.

	— Би өгч болно, харин тэгэхэд нэг л болзол бий. Чиний бүх орлого чинь миний гараар орж миний гараар зарагддаг болбол би өгч болно.

	Мехтаа баярлан,

	— Ая-яа, хэрэв чи минь энэ ачааг надаас салгаж авбал би гэдэг чинь хэнгэрэг дэлдэн хашхирахаас өөр арга алга гэж хашхирах шахам дуугаар хэлэв.

	Маалдий заасан рупиг төллөө. Маргааш нь Мехтааг тэр байшингаасаа гарахыг шаардав. Гэртээ аваачиж хоёр том өрөө гаргаж өглөө. Хоол ундыг нь гэрийнхнийхтэйгээ хамт хийлгэх болов. Мехтаад нүүх үед нь хэдэн тэрэг номоос өөр хогшил хөрөнгө гээд байх юм байсангүй. Хоёр өрөө нь номоор пиг дүүрэв. Мехтаа цэцэрлэгээ хаях их дургүй байсан авч Маалдий бүхэл хашаагаа түүний эрхэнд тавьж дуртай цэцэг навчийг нь олж тариулав.

	Одоо Мехтаад зовох юмгүй болов. Харин Маалдийд л түүний орлого зарлагыг нь зохицуулах гэж нэлээд бэрхшээлүүд учрах болов. Орлого нь мянга гарах авч бараг бүгдээрээ сайн дурын өглөгт хэр нь таардаг байжээ. Хорин тав зургаан хүүхэд түүгээр тэтгэгдэн сургуульдаа явдаг байжээ. Эдгээр оюутан сурагчдаас дутахгүй тооны бэлэвсэн ядуу авгайчуулд бас тэтгэвэр өгдөг байж. Тэгэхээр энэ зарлагыг нь нэгмөсөн хасаад хаячихна гэж хэцүү байлаа. Хасаад хаячихвал юуны өмнө л Маалдийгийн муу нэр гарна. Тэдгээр бүх ядуу авгай болон оюутнуудын амьдрал байдал Маалдийгийн хатуу сэтгэлтэй тооцоо хийх болно. Тэгэхээр тэр нэг үе Мехтаад, нэг үе өөртөө уур хүрэхээс гадна Мехтаа мэтийн зөөлөн уян сэтгэлтэй хүний зөнгөөр амьтныг элэг барин өөрсдийнхөө бүхий л амьдралын хүнд ачааг түүн дээр тохож суухдаа санаа зовдоггүй тэдгээр оюутан, авгайчуулд давхар уур хүрэх боллоо. Ялангуяа тэдгээр өглөг тэтгэвэр авагчдын дотроос эцэст нь Мехтааг ядрах цагт нааш харах хүн нэг ч үгүйг хараад улам ч эгдүү хорсол нь хүрэх болов.

	Нэг өдөр тэр Мехтааг нэг сайн зэмлэв.

	Мехтаа тэр зэмлэлийг сонсоод сэтгэл зовсон шинжгүйгээр, 

	— Энэ асуудлыг чи л дураараа шийдвэрлэ. Дуртайдаа өг, дургүйдээ хэрэггүй. Надаас асуугаад яах вэ дээ. Өөрийнхөө асуултад өөрөө л хариу өгдөг байх хэрэгтэй гэж хэлэв.

	Маалдий уцаарлав. 

	— Нээрээ тэгэлгүй яах вэ. Алдар нь чамд бузар нь над ирж байлгүй яах вэ. Чи хүнийг ингэж зүгээр тэжээж суугаагаа зөв ажил гэж бодож байна уу? Хүнээс сул юм авч идэж амьдарч сурсан хүн гэдэг чинь эцэстээ залхуу хойрго, арчаагүй хүн болдог гэдгийг чи мэдэхгүй гэж үү? Ингэхлээр хүнийг зүгээр тэжээж сууна гэдэг чинь үнэн чанартаа цаад хүнээ алж байгаа болохоос шударга зүйн хэрэг биш ээ. Миний бодоход хүнд ингэж тус хүргэнэ гэдэг бол нийгэмд хортой. Энэ чинь нийгмийг залхуу болгоно гэсэн үг. Үүнд орвол дарангуйлал ч нэг талаараа дээр. Дарангуйлал бол ядаж хүний сэтгэл санаанд эсэргүүцлийн дөл босгож байдгаараа нийгмийг өөд татан сэрээхэд олон түмнийг тэмцэлд босгоход түлхэгч хүчин болдгоороо ашигтай билээ.

	— Би мөн ингэж боддог юм гэж Мехтаа зөвшөөрсөн байдлаар хэлэв.

	— Чи ингэж боддоггүй хүн.

	— Үгүй ээ, Маалдий минь, үнэхээр боддог.

	— Тэгвэл бодол ажил хоёр чинь юунд ингэж зөрж байдаг юм бэ?

	Маалдий гурав дахь сараас эхлэн юм авдаг хүмүүсийн заримд нь шууд хэлж, заримд нь ухуулан ойлгуулж ихэнх хүмүүсийг юм авахаа болиулж эхэллээ. Ингэснээр ноён Мехтаагийн орлого зарлага аажмаар хэвийн байдалд орж ирлээ. Гэвч Мехтаа энэ байдалдаа нэлээд гутарч сэтгэл таагүй байдаг байлаа. Маалдий гурав дахь сар дээр түүнд гурван зуун рупи үлдээн өгөхөд тэр юу ч хэлж чадсангүй авсан боловч царайнд нь “энэ ер нь их сайн хэрэг болж байна” гэсэн шинж ердөө алга байлаа. Эмэгтэй хүнд бас өглөгч тэнүүн сэтгэл байх хэрэгтэй. Үүгээр бас эмэгтэй хүний чанарыг шалган мэдэж болно. Ер нь хүнд тус хүргэснээр нийгэмд тус хүргэж болно гэж Мехтаа дотроо боддог бөгөөд мөнгө амьтай хүн түүнд тийм сайн хүн гэж харагддаггүй байлаа.

	Маалдий түүнд нэг шинэ хувцас хийлгэж, шинэ цаг авч өгсөн боловч амьтнаас ичиж зовоод хэдэн хоног гадагшаа гарсангүй. Хүний нүдэнд гялан цалан оргиж содон харагдах шиг муухай юм байхгүй гэж тэр бээр боддог байжээ.

	Маалдий, Мехтааг л тооцоо дансаар хүлж өглөгийнх нь бүх хаалгыг хаах гэдэг мөртөө өөрөө ядуу зүдүү хүмүүсийн тулд цаг, хөрөнгөө өчүүхэн ч хайрладаггүй нь их хачин байлаа. Тэр баячуудынхаар мөнгө төлбөр авахгүйгээр очдоггүй бол ядуучуудыг болохоор үнэ хөлсгүй үзэж эм тан өгчихдөг байлаа. Энэ хоёрын хоорондох ялгаа нь гэвэл Маалдий гаднын төдийгүй, гэр бүлийнхээ хүмүүсийн төлөө санаа тавьж явдаг бол Мехтаа зөвхөн гаднын хүмүүсийн төлөө зовж гэр орноо орхидог хүн байжээ. Хоёулаа хоцрогдсон зан заншлыг арилгахыг хүснэ. Мехтаагийн зам шулуун байлаа. Түүнд удам гарлаа сахихаас өөр наана цаана бодох юм алга. Харин Маалдийд бэрхшээлтэй тал байдаг байлаа. Түүнд нэг бүхэл гэр орны үүрэг хариуцлага хүлээгдэж байдаг билээ. Маалдий, Мехтааг ойрноос харахаараа түүнийг зэрлэг ойд дураараа зорчигч амьтан гэдгийг мэдлээ. Тэгэхлээр ийм амьтныг торонд яаж хийх билээ. Хийх гэвэл хазах базах болно шүү дээ. Торонд бүх талын жаргал олдсон ч сэтгэл санаа нь хэзээ ямагт ой хээр лүүгээ тэмүүлж байх болно. Мехтаагийн хувьд гэр орны амьдрал гэдэг чинь учир нь үл ойлгогдох, ёс зарчим нь үл танигдах ертөнц билээ.

	Мехтаа ертөнцийг гаднаас нь хараад худал хуурамч, муу муухайгаар дүүрсэн бузар зүйл гэж ойлгодог байлаа. Хаашаа л харна вэ тэнд нь бузар булай юм харагддаг байж. Харин нийгмийн гүнд нь ороод харвал адгийн муу юм байхын сацуугаар хайр дурлал, эр зориг, тэвчээр тэсвэр байдаг бөгөөд олиггүй юмны хажуугаар уран гуа ч дүүрэн байдаг нь мэдэгдэж ирлээ. Ингэж сэтгэл нь эргэж ертөнцийн тухай бодол бүрэг бараг гэгээрч байх үед Маалдий өмнө нь хувилгаан дарийн дүрээр гарч ирэхэд түүний зүг бүх тэвчээр тэсвэрээ алдан зүтгэсэн бөгөөд түүнийг бусдын харцнаас далдлан авахыг оролдох болжээ. Ингэж ганцхан юманд шунах нь уналт мөхөлтийн эх үүсвэр мөн гэдэг өөрийнхөө сургаалыг ч мартаж эхэллээ.

	Дурлал гэдэг догшин хайрхныг айлт гэдэг тороор яахин хашиж болох билээ. Дурлал бүрэн эрх, бүрэн итгэл, бүрэн хариуцлагыг шаарддаг. Дурлалын чадал нь дурлал дотроо байдаг билээ. Үүнд орон, цаг, гэрэл гэгээ ч хэрэггүй. Энэ бол дээр нь туйпуу давхарлан өрж болох барилгын хана мэт зүйл биш ээ. Үүнд амь сүнс ч бий дэлгэрч дэгдэх хязгааргүй чадал ч бий.

	Мехтаа энэ байшинд ирснээс хойш Маалдийтай өдөрт хэд хэдэн удаа уулзаж болох завшаантай болов. Найз нөхөд нь түүнийг хуримаа хийх бэлтгэлээ хийж байна. Харин ямар ч их уддаг юм бэ гэж боддог боллоо. Мехтаа ч гэсэн дотроо одоо л нэг юм болж мэдэлгүй гэж зүүдэлдэг байжээ. Маалдий ч гэсэн түүнийг бүрмөсөн орхисон юм бол юу боллоо гэж ингэж хайрлан асарч суудаг билээ. Гэртээ авчирчхаад ингээд байлгаад байгааг нь бодвол тэр Маалдийгүйгээр хагас хүн бөгөөд Маалдий л түүнийг амьдралын замаар хөтөлж яваа хүн гэдгийг ойлгож аваг гэдэг цаг мөчийг Мехтаад өгч байгаагаас л лав зайлахгүй боллоо. Маалдийг гаднаас нь харвал хөнгөн хийсгэлэн, савсаг завхай хүн мэт байх боловч үнэн чанартаа нэн сайхан сэтгэлийн хуримтлал байжээ. Урьд Маалдий, Мехтаагийн төлөө цангаж байсан бол одоо Мехтаа түүний төлөө цангах болжээ. Маалдийгаас нэг үг сонсчихсоныхоо дараагаар тэр энэ талаар дахин асуудал босгох зүрх хүрдэггүй байлаа. Маалдийг ойроос харах тусам л улам аятайхан санагдах болов. Холоос номын мөрийг харахад учир нь мэдэгдэхгүй нэг зурайсан хар юм байдаг бол ойртож очоод харахад түүнд ямар их утга учиртай юм бичигдсэн нь мэдэгддэг.

	Маалдий цэцэрлэгчээрээ Гообарыг авч тавилаа. Нэг өдөр Маалдий айлын хурим найрт оччихоод буцаж явтал замд нь шатахуун нь дуусчихжээ. Өөрөө ганцаараа машинаа барьж явлаа. Шатахуун олох арга байдаггүй. Орой ес болж харанхуй болж эхэллээ. Адаглаж өвөл цаг болохоор оройн хүйтнийг ч тэр гэх үү. Замаар хөл хэдийн тасарчээ. Түрж чирээд шатахууны газар хүргэлцээд өгөх хүн ч ойр хавьд харагдах юм алга аа. Муусайн хар урагшгүй новшнууд яав даа даанч гэж байн байн зарц нар луугаа бухимдаж ганцаараа аман дотроо үглэнэ.

	Тэгтэл учраар Гообар тэнд хүрээд ирлээ. Маалдийг зогсож байхыг нь хараад учир байдлыг нь ойлгов. Тэргийг нь хоёр бээрийн хэртэй газар түрэн явуулж шатахууны дэлгүүрт хүргэж өглөө.

	Маалдий баярлахдаа, — Чи манайд ажил хийхгүй юу? гэж асуужээ. Гообар баяртайгаар хүлээн авч арван таван рупигээр ажиллах болов. Цэцэрлэгчийн ажилд ч тэр их дуртай билээ. Энэ ажлыг хар багаасаа хийж байсан болохоор хийхэд ч тийм их хэцүү юм байхгүй. Үйлдвэрт ажил хийхэд үүнээс илүү хөлс мөнгө олох боловч тэнд ажилласнаас болоод тэр хэрэг чирэгдэлд орж билээ.

	Маргаашнаас нь Гообар Маалдийгийнд ажил хийх болов. Байх нэг өрөө ч олдов. Чуниа ч тэнд ирлээ. Нэг өдөр Маалдий цэцэрлэг дотроо шороонд хутгалдан тоглож байгаа Гообарын хүүг харлаа. Маалдий түүнд нэг чихэр өгснөөс хойш хүү түүнийг андахаа байжээ. Харахтайгаа зэрэг л араас нь дагах бөгөөд юм автлаа эс сална.

	Нэг өдөр Маалдий цэцэрлэгтээ гараад иртэл тэнд хүү алга байлаа. Юу болсныг нь Чуниагаас асуувал хүү нь халуураад гэртээ хэвтэж байгаа гэнэ.

	Маалдийгийн нүд том болж,

	— Халуурсан гэнэ ээ? Тийм юм бол яагаад надад хэлж үзүүлсэнгүй вэ? Аль вэ явъя, үзье гэлээ.

	Хүү орон дээрээ дэмийрэн хэвтэж байлаа. Байгаа өрөө нь хүйтэн чийгтэй, гэрэл гэгээгүй ялаа шумуулаар дүүрсэн байх нь Маалдий тэнд нэг ч минут байж эс чадлаа. Гэр лүүгээ гүйж халууны шил авчирч халууныг нь үзвэл дөч шахсан байлаа. Цагаан бурхан байж мэднэ гэж онош тавиад айж эхлэв. Хүүд одоо болтол цэцгийн тарилга хийгээгүй байлаа. Тэгэхээр ийм чийгтэй хүйтэн газар байгаад яаж өөдтэй юм болох билээ гэж тэр дотроо бодлоо.

	Гэнэт хүү нүдээ нээн өмнөө зогсож байгаа Маалдийг усгал зөөлөн нүдээр нэг харснаа өвөр дээр нь очих гэж гараа сарвайлаа. Маалдий түүнийг дээш нь өргөн авч зүгээр гэж хэлээд биен дээр нь өхөөрдөн зөөлнөөр алгадав.

	Хүү Маалдийгийн өвөр дээр очоод их таатай маягтай хэвтлээ. Халуун гараараа хүзүүнд нь байгаа сувдан хэлхээнээс барьж аваад өөр лүүгээ татлаа. Маалдий хүзүүвчээ мултлан авч хүзүүнд нь хийлээ. Юм мэдэхгүй нялх амьтан мөртөө тэр бас юманд шунах гэж үү? Хүзүүвчийг авмагцаа Маалдийгийн өвөр дээр байх хэрэггүй болов. Байгаад байвал эргүүлээд авчхаж мэднэ гэж байгаа юм шиг шууд эргэж Чуниа руу зүтгэлээ.

	Маалдий өхөөрдсөн дуугаар,

	— Их зальтай байна шүү. Юм аваад яаж зугтаж байна гэнэ ээ, хө? гэж хэлэв.

	Чуниа, — Миний хүү эзэн авгайнхаа юмыг өгчихдөг юм. Болдоггүй юм шүү дээ.

	Хүү хүзүүвчийг хоёр гартаа базаж бариад намайг аваач гэсэн нүдээр эхийн зүг харав.

	Маалдий, — Чи зүүж бай. Би авах гээгүй шүү дээ.

	Маалдий тэр дороо гарч гэртээ орж зочдынхоо өрөөг султган Чуниаг хүүхэдтэй нь тэнд байлгахаар оруулав.

	Хүү Мангал нь энэхүү диваажин мэт өрөөг сонирхон удтал энэ тэрийг хэсүүлэн харлаа. Таазнаас салхин сэнс, өнгөт чийдэн унжих бөгөөд хана туурга хээ гоогоор дүүрсэн байлаа.

	Маалдий «Мангаал» гэж хайр дүүрэн дуугаар дуудав.

	Мангал инээмсэглэх байдал үзүүлэн Маалдий руу өрөвдөлтэй харцаар харах нь «Эзэн авгай минь, би өнөөдөр инээж ч чадахгүй нь. Та намайг уучлаарай» гэж байгаа мэт.

	Маалдий хүүхдээ хэрхэн сувилж арчлах тухай нэлээд зүйлийг Чуниад хэлж ярьж өгөөд гарах үедээ,

	— Танай гэрт чинь чамаас өөр авгай байдаг бол Гообарт хэлж тэдний нэгийг хоёр гурван өдрөөр дуудаж ирүүл. Наадах чинь цагаан бурхан байж магадгүй. Гэр чинь эндээс аль хэр хол бэ? гэж асуув.

	Чуниа тосгоныхоо нэр, гэрийнхээ байгаа газрыг нэрлээд эндээс барагцаалбал хориод бээрийн газар байгаа байх гэж ярилаа.

	Нэрийг нь сонсмогц Бэлаарий тосгон Маалдийгийн санаанд ороод ирлээ.

	— Тосгоны чинь баруун зүгт хагас мил хэртэй газарт нэг гол байдаг тэр тосгон биш биз дээ гэж асуув.

	— Тийм тийм. Тэр тосгон чинь, эзэн авгай минь. Та түүнийг яаж мэддэг юм бэ?

	— Би тэр тосгонд чинь нэг очсон юм. Хоорий гуайнд байсан. Чи тэднийхийг танина биз дээ?

	— Тэр чинь миний хадам эцэг байхгүй юу. Та манай хадам эхийг ч болсон үз ээ байлгүй.

	— Үзэлгүй яах вэ. Их ухаантай авгай шиг надад санагдсан. Надтай зөндөө их юм ярьсан. Тэгвэл Гообарыг явуул. Эхээ дуудаж ирүүл.

	— Тэр түүнийг дуудаж ирэхээр явахгүй байх аа.

	— Яагаад?

	— Ийм нэг учир байгаа юм.

	Чуниа гэр орноо шүүрдэж цэвэрлэх, сав суулга угааж арчих, хоол унд хийх болдог билээ. Өдөртөө хуурсан буурцгаар хоол хийсэн болж өнжөөд оройдоо Маалдийг ирэхээр хүүгээ дэргэд нь тавьчхаад хоол ундаа хийдэг байлаа. Хүүхдийнхээ дэргэд дахин дахин ирэх боловч Маалдий ирүүлэхдээ дургүй байдаг билээ. Шөнө орой болоход халуун нь дээшилж гараа дээш нь гаргаж яраглан тийчилнэ. Маалдий түүнийг өвөртөө авч хэдэн цагаар тасалгааны дотроо алхалдаг байлаа. Дөрөв дэх хоног дээрээ туурч эхэллээ. Маалдий бүх гэрийнхэнд сэргийлэх тариа хийлгэлээ. Өөртөө ч хийлээ. Мехтааг ч тарив. Гообар, Чуниа, тогооч нар гээд л ердөө үлдээсэн хүнгүй. Анхны өдөр туурлага энд тэнд жижиг байлаа. Хоёр дахь өдрөөс баян туурч үзэм шиг бэлцийн идээ татаж хоорондоо үргэлжлэн нийллээ. Мангал хорсох, загатнах, өвдөх нь тэсэж ядан дорой дуугаар яраглан ёолж арга нь алдарсан чалхгүй нүдээр Маалдийгийн зүг ширтэнэ. Харах, ёолох нь яг том юм шиг байх нь гэнэт том эр болчихсон мэт санагдах бөгөөд тэсэшгүй өвчний эрхээр балчир гэнэн байдал нь арилсан мэт байв. Энэ Маалдийгийн л зүтгэл хичээлээр би аврагдана гэж тэр ойлгоод байх шиг байв. Маалдий ямар нэг ажлаар гадагш явахад нь уйлан чарлах бөгөөд ороод ирмэгц сэтгэл амарсан мэт дуугүй болно. Шөнөдөө улам хүндрэх нь Маалдий нойргүй сахиж хоноход хүрдэг байлаа. Гэвч Маалдийгийн царайд өчүүхэн ч уурлаж уцаарласны шинж тэмдэг үл үзэгдэнэ. Харин Чуниа руу үе үе уурладаг байлаа. Учир нь тэр мэдэхгүйн харгайгаар заримдаа хийхгүй юм хийдэг байлаа. Гообар, Чуниа хоёр хоёулаа угаалга, тарнид сүжигтэй боловч энд түүнийг хэрэглэх боломж үл олдоно. Чуниа хоёр хүүхдийн эх болсон хэр нь хүүхэд асрах сувилахыг огтхон ч үл мэдэх ажээ. Хүүхдээ болохгүй бол харааж зодохоос өөр юм үл мэддэг байлаа. Жаахан зав гараадахвал суусан газраа л гулдайгаад унтаад авна. Нар хөөрөхөөс нааш босохгүй. Гообар, Маалдийг тэр өрөөнд сууж байвал түүнээс айж орж чаддаггүй байлаа. Чуниагаас л хүүгийнхээ байдал янзыг асууж, хоол ундаа идэж аваад л унтаж авдаг байлаа. Тэр өдөр цохиулснаас хойш бие нь ер өөдөө гарахаа байсан бөгөөд жаахан л хөдөлчихвөл үхтлээ ядарна. Чуниа өвс зулгаан зардаг байсан өдрүүдэд тэр гэртээ бие амар хэвтсээр бие овоо сайжирч байсан билээ. Гэтэл сүүлийн хэдэн хоногт ачаа зөөх, туйпуу цохих зэрэг хүнд ажилд нухлагдсан тул ахиад больжээ. Тэгээд энд ирээд ч гэсэн ажил багадсан юм алга. Бүх хашааг ус татаж усална цэцгийн мандлуудыг хагалж засна. Зүлэг хяргаж тэгшилнэ. Үнээнүүдийг нь тэжээж услахын хамтаар сааж сүү саалийг нь авч өгнө. Тэгээд эзэн хүн сэтгэл сайтай байхад чинь ажилд нь хоосон хуурамчаар яаж хандах билээ. Мехтааг хүрзээ авч гараад цэцэрлэгтээ ажиллаад байхад нь тэр зүгээр хараад гэртээ суугаад байлтай биш. Ийнхүү нэг амсхийх цаг мөчгүй ажилд зүтгэх болсноор түүний бие хаа улам эцэж турж доройтох болов. Харин цэцэрлэг нь овоо сайхан цэцэглэж дэлгэрэх болов.

	Ноён Мехтаа ч Гообарын хүүд хайртай болчихлоо. Нэг өдөр Маалдий хүүг өвөр дээрээ аван түүний сахлаар оролдуулж байтал золигийн хүү сахлаас нь лав барьж аваад угз татсан чинь золтой л хуйхтай нь хамт аваад ирсэнгүй. Мехтаагийн нүдэнд нулимс гүйлгэнэнэ.

	Мехтаа уурлаж,

	— Яасан муухай чөтгөр вэ гэхэд Маалдий зандран, 

	— Чи үс сахлаа авч байх нь яасан юм бэ? гэв.

	— Би сахалдаа аминаасаа илүү хайртай шүү дээ.

	— Одоо барьж авхуулаад бүр хуу татуулах юм хунь.

	— Тэгвэл чихийг нь тас мушгихгүй юу.

	Мангалд түүний сахлыг зулгаах нь их баяр хөөртэй зугаа байжээ. Хаг, хаг хөхөрч сахлаас нь улам чанга чанга зулгаана. Мехтаа ч гэсэн сахлаа зулгаалгуулах нь нэг талаар зүгээр санагдаж байв. Тэр ихэнхдээ өдөрт нэг хоёр удаа сахлаа хусаж янзлах гэж түвэг уддаг болов. Мангалыг цэцгээр туурахад Мехтаа ч гэсэн их зовлоо. Үргэлж шахам өрөөнд нь ороод Мангалыг өрөвдсөн нүдээр харж зовдог болов. Энэ хүү яаж зүдэрч байгаа бол гэхээс уян зүрх нь улам ч чичирдэг байлаа. Хэрэв түүнийг гүйж харайснаар тэр хүн зүгээр болчихдог сон бол тэр ертөнцийн нэг өнцгөөс нөгөө өнцөг хүртэл гүйчихмээр бодогдов. Мөнгө хөрөнгө зарснаар зүгээр болдог бол гуйлга гуйгаад ч болсон мөнгө олж түүнийг эдгээж авмаар бодогдоно. Гэвч түүнд яах ч арга алга. Ямар нэг юмыг нь эвгүйтүүлчих вий гэж айхаас түүнд хүрэхээс ч гар нь чичирдэг байлаа. Маалдий түүнийг ямар их зөөлөн гараар эвтэйхэн гэгчээр өргөн авч хүзүүн дээрээ тавин тасалгааны дотор алхална вэ? Хэчнээн эвтэйхнээр түүнийг хайрлан өхөөрдөж сүүг нь уулгаж чадаж байна вэ? Маалдийгийн хүүхдэд ийм их хайртай байгаа нь түүний сэтгэлд хэчнээн их аятайхан санагдана вэ? Маалдий зөвхөн гоо сайхны дүр биш, эх хүн юм. Тэгэхдээ жирийн нэг эх биш, амьдралыг ивээн хайрлагч авралт эх ажээ. Хүний хүүхдийг хүртэл ийнхүү өөрийн юм шиг хайрлан энхрийлж байгааг нь харахад Маалдий ертөнцийн эхийн хайрыг өөртөө бөөгнүүлэн авсан мэт харагдана. Түүний эд эс бүхнээс нь эхийн хайр ундран гарч байгаа нь түүний жигд чанар мөн бөгөөд өнгөн дээрх хөнгөн зан, хээнцэрлэн гоодох нь зөвхөн эхийн сэтгэлээ хамгаалан хадгалах гэсэн бүрхүүл төдий буюу.

	Шөнийн нэг цаг болж байлаа. Мангалын уйлах дуунаар Мехтаа сэрэв. Хөөрхий Маалдий шөнө дүл болтол сэрэнгэ байгаа байлгүй. Одоо ахиад босоход хэчнээн хэцүү бол. Хэрэв хаалга нь онгорхой бол би очиж хүүг нь авдаг юм бил үү гэж бодоод Мехтаа шалавхан босож тасалгааных нь үүдэнд тулж очоод шилэн цонхоор дотогш харлаа. Маалдий хүүг өвөр дээрээ авч суусан боловч хүү уйлсаар л байна. Хар дарж зүүдэлснээс болсон юм уу, ямар нэг юмнаас л болж сэрээд нойрмоглоод байгаа бололтой. Маалдий хошуугаа цорвойлгон өхөөрдөж дээр нь аяархан гэгчээр бүүвэйлэн, цохиж болохгүй болохоор нь өвөр дээрээ авч босоод ийш тийш алхлан зураг хөрөг заан үзүүлж элдвээр саатуулахыг оролдоно. Гэсэн ч хүү дуугүй болох шинжгүй байлаа. Маалдийгийн энэхүү эвдэрч гандашгүй эхийн хайрыг харахад Мехтаагийн сэтгэл уярч нүдэнд нь өөрийн эрхгүй нулимс цайлав. Дотогш гүйж ороод Маалдийгийн өлмий доор зүрхээ гаргаад тавимаар санагдав. Хайрт минь, хурмастын дагина минь, янаг минь, амраг минь гэсэн хайрын далайд булхсан үгсээр дотор сэтгэл нь бялхан хөөрч тавьж ороод бүгдийг нь хэлээд тавьчихмаар санагдав.

	Тэр бээр хайрын жолоогоо барьж чадалгүй,

	— Маалдий! Хаалгаа тайлахгүй юу гэж дуудав.

	Маалдий ирж хаалгаа тайлж өгөөд түүн рүү гайхсан нүдээр харав.

	Мехтаа, — Чуниа босоогүй юу? Энэ хүү их уйлж байх шив.

	— Өнөөдөр найм дахь хоног нь болохоор их өвдөх нь аргагүй. Тэгээд уйлаад байгаа юм гэж Маалдий өөрөө өвдөж байгаа юм шиг шаналсан дуугаар хэлэв.

	— Тэгвэл надад нэг өгөхгүй юу, би жаахан аваад яваадахъя, чи бүр эцчихэж байгаа байлгүй.

	— Чи жаахан авахаараа уур чинь хүрчих байлгүй гэж хэлээд Маалдий инээмсэглэв. Үг үнэн авч хүн өөрийнхөө гэмийг тийм амархан хүлээдэггүй билээ.

	— Чи намайг тийм хөгийн хүн гэж бодож байна уу, Маалдий? гэж Мехтаа зөрсөн байдалтайгаар асуув.

	Маалдий хүүг өвөр дээр нь тавьж өглөө. Хүү өвөр дээр нь очмогц гэнэт дуугүй болчихлоо. Энэ байдал нь түүнд хүүхэд чинь бас их ухаантай шүү гэж хэлэх шиг болов. Одоо чи уйлаад ямар ч ашиг байхгүй. Энэ хүн чинь эмэгтэй хүн биш эрэгтэй хүн болохоор уур уцаар, хатуу сэтгэлтэй байдаг юм. Тэгээд чамайг уйлаад байвал орон дээр чинь хэвтүүлж хаячхаад юм уу, гадаа харанхуйд унтуулж хаячхаад явчхаж чадах улс. Тийм амар гэж бүү ойлгоорой гэдгийг ойлгож байгаа мэт.

	— За хар, яаж дуугүй болгож байгааг минь хар даа гэж Мехтаа хөөрөлхүү дуугаар хэлэв.

	— Тэглээ, чи чинь энэ урлагт бас сайн юм байна. Хаанаас сурчихсан юм бэ гэж Маалдий егөөдөсхийн явуулав.

	— Чамаас.

	— Би эмэгтэй хүн шүү дээ. Тэгэхээр эмэгтэй хүнээс сурах юм байдаг бил үү?

	— Маалдий минь миний тэр нэг үгийг бүрмөсөн мартаач дээ гэдгийг би чамаас алга хавсран гуйж байна. Энэ хэдэн сарын дотор би хэчнээн их гэмшиж, хэчнээн их ичиж, хэчнээн их шаналсныг минь чи лав багцаалахгүй байх шиг байна гэж хэлээд Мехтаа уйлах шахав.

	— Үнэнийг хэлэхэд би түүнийг чинь мартчихсан юм гэж Маалдий юм бодсон шинжгүйгээр хариулав.

	— Мартсан гэдэгт чинь би яаж итгэх бил ээ?

	— Үүний гэрч нь чи бид хоёр нэг газар амьдарч байна. Нэг тогооноос хоол идэж байна. Инээж байна, наадаж байна, ярьж байна, хөхөрч байна.

	— Би чамаас нэг л юм гуйх гэсэн юм?

	Тэр Мангалыг орон дээр тавив. Хүү хошуугаа доош нь шургуулан унтлаа. Тэгээд Маалдийг царайчилсан нүдээр харах нь тэр л зөвшөөрвөл түүний хүсэл биелэх нь тэр байгаа мэт.

	Маалдий, — Надад чамаас ойр дотно хүн энэ хорвоод байхгүй гэдгийг чи мэддэг үү? Би өөрийгөө өлмий дор чинь өргөн тавиад удаж байна шүү дээ. Чи миний замыг заагч бурхан тэнгэр, лам багш болохоор чи надаас гуйхын хэрэггүй. Харин зөвхөн заах юмаа л хийх хэрэгтэй. Анх би чамтай танилцаж үзээгүй байх үед үнэхээр хөнгөлүү, савсаг шалиг, харсан хүн бүгддээ дурладаг байж билээ. Харин чи л зам дээр минь гарч ирснээрээ намайг аварсан юм. Тэгэхээр би чиний ачийг хэзээ ч мартахгүй. Тэр голын эрэг дээр хэлсэн тэр үгийг чинь би боож аваад ирсэн билээ. Харин тэгэхдээ чи бусад эрчүүлийн адилаар намайг буруугаар ойлгосон байсан чинь би жаахан юм бодсон. Би чамайг тэгж ойлгоно байх гэж бодоогүй байсан. Хүн ингэж ойлгох нь миний л олхиогүйгээс болсон хэрэг гэдэгтэй эргэлзэх юм алга. Гэхдээ л би чиний үнэлж баршгүй их хайрыг чинь хүлээж авсныхаа дараа ч гэсэн би тэр л хэвээрээ байх болно гэж чи ойлгож байсандаа надтай тэгж харьцаа байлгүй. Харин өнөөдрийн хувьд би ямар их баяр баясгалантай байгааг чи ойлгохгүй байгаа байх. Чиний хайр сэтгэл, итгэл найдварыг чинь олж авснаар надад өөр бодогдох юмгүй болсон. Чиний энэхүү бэлэг л амьдралыг минь амжилтад хүргэхэд хангалттай бэлэг болно. Ингэж л би бодож явдаг юм гэж ярих зуураа Маалдийгийн зүрхэн дотор янагийн дөл оволзон бадарч Мехтаагийн цээжид халдан авалцав. Энэ байдлыг хараад Мехтаагийн дотор исэлдэн байсан бодол хүсэл нь гадагш оргилон буцалж бодит дүрээ олж эхлэв. Бүх бие чихрэн чичрэв. Түүний сул дорой гэж ойлгож явсан дурлах сэтгэлийнх нь эрч хүч ийм омогтой, ийм ойрхон байсан гэж үү. Зүрхний угт нууцаар булгилан байсан хайр догдлол нь одоо нүүрэн дээрээ илрэн тодорч Мехтаагийн амьдралын нь сүр хүчин чимэг сүлд болон бурхан тэнгэрийн хувилгаан дүрээр тодров. Энэ жирийн нэг эмэгтэй юү, аль эсвэл аз жаргал, ариун үнэнч хүсэл мөрөөдлийн суварга уу?

	Яг энэ үед Чуниа сэрж дээш өндийн суулаа. Мехтаа ч түүнээс зовохдоо гарч одлоо. Түүнээс хойш хоёр долоо хоног өнгөртөл Маалдийтай уулзаж тухтай ярилцах завшаан ер олдсонгүй. Маалдий ч түүнтэй зайчлан завчилж уулзахыг хичээдэггүй байлаа. Маалдийгийн хэлсэн тэр үгнүүд түүний чихэнд байнга уяатай жингэнэх шиг болж түүнээс тэр тайвшран уярч зугаацан суудаг болов.

	Хоёр долоо хоногт Мангал эдгэрч сайжирлаа. Харин нүүрэн дээгүүрх зарим туурлагын ор шарх тийм сайн эдгэрч гүйцээгүй байлаа. Тэр өдөр Маалдий хүүхэд баярлуулахын тулд хавийн хүүхдүүдийг цуглуулж тэднийг боов чихрээр ханатал цадтал нь дайлж бодож явсан сэтгэлээ хангав. Ийнхүү бусдын төлөө өөрийгөө хаян зүтгэх амьдралд хэчнээн сэтгэл хангасан баясал жаргал байдгийг тэр өөрийнхөө амьдралаас анзааран мэдэх болов. Чуниа болон Гообарын баяр талархал түүний зүрхэнд гэрэлтэн тодрох болов. Бусдын зовлонг хуваалцан амсаж байгаа үедээ олж байгаа энэ их баясал жаргалыг тэр бээр зугаа цэнгэлийг хөөцөлдөн явсан амьдралынхаа үед олж мэдээгүй билээ. Одоо ч бас тэгээд түүний тачаалын бадрал нь үр жимсээ боловсроод ирэхийн үед үрчийн хатдаг навч цэцэг болж бууран эхлэв. Одоо тэр зугаа цэнгэлээ олж авах баясал жаргалын дээд баясал жаргал гэж үздэг зарим нэг хүмүүсийн ухнын хэр хэмжээнээс тасран гарах болов. Ийм баяр жаргалыг тэр бээр одоо уналтын зүг хөтлөгч үл ялих, өнгөцхөн баяр бөгөөд бүр гутамшиг юм шиг санагдах болов. Түүнийг хүрээлэн байгаа жирийн олон түмэн дэрсэн овоохойд уйлж суухад тэр сүрлэг тансаг ордонд наргиж суух гэж үү, одоо түүнд тэргээр зугаалах нь ч гутамшиг мэт санагдах болов. Мангал мэтийн ядуу балчир хүүхдүүд амьдралд нь асар их гэрэлт зам тавьж өгснөөр одоо түүний өмнө үнэнхүү баяр баясгалан гэрэлт хаалга нээлттэй харагдах болов.

	Нэг өдөр Мехтаагийн толгой хагарах гэж байгаа юм шиг өвдлөө. Тэр нүдээ анин орон дээрээ хэвтэн тийчилж байтал Маалдий орж ирээд толгой дээр нь гараа тавьж үзээд,

	— Хэзээнээс толгой чинь өвдөж эхлэв? гэж асуув.

	Тэрхүү зөөлөн гар толгойных нь хамаг өвчнийг нэгмөсөн аваад явчих шиг болов. Дээшээ өндийн сууж 

	— Үдээс л өвдөж эхэллээ. Урьд нь ингэж өвддөггүй юм сан. Яаж орхив оо. Харин чиний гар хүрмэгц өвчин нь алга болчих шиг болов. Чиний гарт ямар нэг ид шид байх шиг байна шүү гэв.

	Маалдий нэг эм авчирч уулгаад одоо нам хэвтэж амар гэж зөвлөөд гарч явах гэтэл Мехтаа араас нь дуудаж,

	— Ганц хоёр минут ч болов наанаа суу л даа гэж гуйв.

	Маалдий хаалган дээрээс гэдрэг эргэж,

	— Одоо үг их яривал толгой чинь ахиад өвдөж орхино. Тайван хэвтэж амар. Ойрдоо чиний уншиж бичих чинь ихдээд байх шиг харагдаж байсан юм. Тэгэхээр одоо гурав дөрөв хоногтоо түүнийгээ ч болсон түр хойш тавь гэж зөвлөв.

	— Чи ганц минут ч болсон суу л даа.

	— Би нэг өвчтөн үзэхээр явах гэж байгаа юм сан.

	— За тэгвэл яах вэ, яв даа.

	Мехтаагийн царайд гунигтай туяа татсаныг Маалдий олж харан эргэж ирээд дэргэд нь зогсов. 

	— За хэл? Юу гэх гэсэн юм бэ?

	Мехтаа тулгамдан,

	— Нэг их онцгой юмгүй. Ийм орой болсон хойно хэнийг үзэхээр хаашаа явах гэж байгаа юм бэ? гэж асуув.

	— Нөгөөх Раая Саахавын охин. Түүний бие маш их муудсан шүү дээ. Харин одоо нэлээд гайгүй болоод байна.

	Түүнийг гармагц Мехтаа дороо эргэж хэвтэв. Маалдийгийн гар хүрмэгц толгой нь үнэхээр зүгээр болчихдогийн учир чухам юу болох нь бодолд сайн буухгүй байлаа. Лав түүнд зүтгэл хичээмжийн болон хүний сайхан сэтгэлийн сайхан үр дүн болсон ямар нэгэн ид шид байх шиг байна. Маалдий холхи өндөрт гялалзагч уулсын оргил шиг тийм өндөрт эмэгтэй хүний алдар хүндийг хүргэж чаджээ. Одоо тэр зөвхөн зугаа дурлалын тоглоом биш итгэл хайрын сав болжээ. Тэр бээр одоо олдохуйяа бэрх эрдэнэ болсон учраас тэр эрдэнийг олж авахын төлөө хүн төрөлхтөнд бүтээн олох тарни байх хэрэгтэй болов. Хайрласан дурласан сэтгэлдээ төсөөлөн мөрөөдөж байсан, Мехтаагийн аз жаргалыг тэрхүү итгэл сүжгийн сав нь улам ч гүн, улам ч шалмаг сайхан болголоо. Хайр дурлалд хүндэтгэл байхын хамтаар чухалчлал байдаг бол итгэл сүжигт өөрийгөө үл хэрэгсэн хаяж бүхнийг түүндээ зориулах санаа байдаг. Хайр дурлалд өгснийхөө хариуд авах эрх байдаг бол итгэл найдварт өөрийгөө тэр хүндээ бүрмөсөн зориулан тушааснаараа хүсэл жаргалын дээдийг эдэлдэг.

	Мехтаа сүүлийн гурван жилийн туршид бичиж байгаа гүн ухааныхаа номыг сая дуусгалаа. Түүндээ ертөнцийн бүхий л гүн ухааны шүүсийг шахан оруулжээ. Энэ номоо тэр Маалдийд зориулсан байлаа. Энэ номоо Англид хэвлэгдээд ирэхэд нэг хувийг Маалдийд бэлэглэхдээ Маалдий дээр нь бичээстэй байгаа өөрт нь зориуллаа гэж бичсэн үгийг хараад нэг талаар гайхаж нөгөө талаар зовов.

	— Чи яаж байгаа чинь энэ вэ? Би өөрийгөө ингүүлэх зохистой хүн гэж бодохгүй байна гэж Маалдийгийн асуухад Мехтаа бахархал төгс байдлаар,

	— Тэгвэл би энэ юу ч биш ээ гэж бодож байгаа юм. Хэрэв надад зуун амь байдаг сан бол бүгдийг нь ч чиний өлмий доор өргөхөд бэлэн байна.

	— Надад уу? Хувиа бодохоос өөр юм мэддэггүй хүнд үү?

	— Чиний, бусад хүний тусын төлөөнөө өөрийгөө хэрэгсэхгүй зүтгэдэг тэр сайхан чанараас чинь ганц өчүүхэн хэлтэрхийг олж хүртвэл би өөрийгөө хувь заяатайд тооцох болно. Чи бол үнэнхүү хурмастын дагина билээ.

	— Тийм ээ. Чулуун дагина. Үүнийг нь хамтад нь хэлчихгүй яагаа вэ?

	— Үгүй ээ, чи бол үнэхээр ялан туулсан аз жаргал, ариун ёсны тэнгэр мөн.

	— Өө чи чинь тэгвэл намайг ямар хүн болохыг ердөө ч ойлгоогүй юм байна. Чамд үнэнийг ярихад надад өөрийгөө мартан хүнийг асран үйлчлэх тийм ариун сэтгэл хэзээ ч төрж байгаагүй. Хийж байгаа зүйл маань ил далд аль нэгэн хэлбэрээр наддаа л хувиа хичээсэн сэтгэлийн үүднээс хийгдэж байгаа юм. Жишээ нь би дуу дуулахад зовсон түүний сэтгэлийг баясган тайтгаруулахын тулд биш зөвхөн өөрийнхөө хүүрийг баясган зугаацуулахын тулд байдаг билээ. Энэчлэн ядуу зүдүү хүмүүст эм тан өгч байгаа минь тэдэнд тус болохоос өмнө өөрийнхөө сэтгэлийг баярлуулахын тулд билээ. Ингэж л явж бардам сэтгэлдээ жаргал эдлүүлдэг минь үнэн. Тэгэхээр ийм хүнийг охин тэнгэр гэж магтаад байх нь үнэхээр дэмий хэрэг. Чамд миний өмнө зул хүж бариад мөргөх л дутаж, бусдыг нь цөм гүйцээж. Энэ чинь их тоогүй хэрэг байна.

	— Үүний чинь би хэдэн жилийн турш хийж байгаа бөгөөд эцсийн үр шимийг нь олдтол хийх болно оо, Маалдий минь.

	— Тэгвэл чи чинь үр жимсийг нь олдсоны дараагаар энэ ажлаа зогсоогоод охин тэнгэрээ сүмээс нь гаргаад хаячих хэрэг үү? гэж Маалдийгийн ёжлоход Мехтаа,

	— Үгүй тэр надад олдох юм бол миний насан туршийн ганцхан шүтээн болох болно гэлээ.

	Маалдий нэлээд гүн байдалтайгаар юм бодож эхлэв. Өгүүлрүүн,

	— Үгүй ээ, Мехтаа минь, би энэ асуудлыг олон сар бодсоны эцэст чи бид хоёр авгай нөхөр болсонд орвол анд найзууд байх нь зүйтэй юм гэдэг бодолд тулж хүрлээ. Чи надад сэтгэлтэй байж, надад итгэж, намайг хайрлаж, хэрэгтэй цагт амиа ч үл хайрлан намайг хамгаална гэдэгт чинь би эргэлзэх юм алга. Би ч гэсэн чамайг зөвхөн замаа заалгагч төдийхөн биш ивээн хамгаалагчийн дүрээр олж авсан билээ. Би чамд сэтгэлтэй болж чамайг итгэж байгаагаар барахгүй чиний сайн сайхны төлөө надад хийж чадахгүй тийм хэцүү бэрх юм ер байхгүй. Намайг энэ л зам дээр минь баттай байлгаж өгөхийг би бурхнаас хүсэн залбирч байна. Бидний бүрэн жаргалын төлөө хүсэл санааны бүрэн хангагдан жаргах хэргийн төлөө үүнээс өөр юу хэрэгтэй юм бэ? Хувийн явцуу гэр бүл буй болгож сэтгэл санаагаа тэр бяцхан торонд хийж зовлон жаргалыг зөвхөн хувьхандаа амсдаг болсноороо бид төгс бүрэн амьдралд ойртон очиж чадах уу? Чадахгүй ээ. Энэ бол бидний замд саад болно. Зарим цөөхөн хүмүүс хөлдөө тийм тор хийсэн мөртөө ийм цэцэглэлтийн замаар явж чаддаг байна. Амьдралыг бүрэн төгс болгоход нэг гэр бүлийн дотор хамтран амьдарч хайр сэтгэлээ нэг нь нөгөөдөө зориулан амьдрах онцгой чухал гэдэг маргаангүй хэрэг. Гэвч миний сэтгэл намайг ийм замаар явахыг татгалзаж байна. Хүнд өөрийн хувиа бодсон сэтгэл байхгүй бол амьдралд явцууран дурлаж хувиа хичээхгүй. Хүний сэтгэл ямар нэг юманд сэтгэл санаагаа зориулан шунаад эхлэх юм бол түүнийхээ эрхэнд болоод хүнч чанарын өргөн талбайгаа аажмаар агчааж эхэлдэг байна. Түүнийгээ биелүүлэхийн төлөө өөрийнхөө өмнө янз бүрийн шинэ үүрэг хариуцлага тавьж түүнийгээ гүйцэтгэхийн төлөөнөө бүх хүч чадлаа шавхан эхлэх болдог. Ингэхлээр бусад хорвоод тус хүргэх нь бага болоод ирдэг. Тэгэхээр би чам мэтийн уужим ухаантай ийм сайхан амьтныг өөрийн сэтгэлийн явцуу гянданд хийж хорихыг хүсэхгүй байна. Эдүгээ болтол чиний амьдрал даяанчийн чөлөөт байдлаар байсан болохоор сэтгэл зүрхэнд чинь хувийн төлөө гэсэн явцуу бодлын зай зав өчүүхэн бага байсан билээ. Тэгэхээр би ийм өндөр сэтгэл зүрхийг уруу татаж эвдэхийг хүсэхгүй байна. Өнөөдрийн хорвоод чам мэтийн хорвоог өөрийнхөө юм юм болгож, өөрийгөө хорвоогийн юм болгосон ийм агуу хүний хэрэгцээ байна. Орчлон хорвоод ёс бусын байдал, аюул гамшиг, айдас эмээлтийн хөнөөл оволзсоор байна. Мухар сүжиг, хуурамч шашин, амиа хичээх бузар сэтгэлийн харанхуй бүрхээстэй байна. Энэ аюулын чимээг чи сонсож байгаа байх. Чи сонсохгүй бол хэн ч сонсох билээ. Шударга бус амьтдын нэгэн адилаар чи ч гэсэн энэ бузар булайг сонсохдоо чихээ таглан дуугүй байхыг хүсдэггүй биз. Чамд ийм амьдрал дарамт болно. Тэгэхээр чи эрдэм ухаан, оюун бодол, сэргэж хөгжсөн сэтгэл санаагаа улам цааш нь хөгжөөн бадрааж энэ замаараа явахыг бод. Би ч гэсэн хойноос чинь явахыг бодъё. Өөрийнхөө хамтаар намайг ч гэсэн өөд нь аваад яв. Би чамаас ийм л юм гуйх гэсэн юм. Хэрэв сэтгэл чинь хорвоогийн явдалтай эргэж зууралдах гээд байгаа бол би өөрөө өөрийгөө барьж чамайг эндээс холтгохыг хичээнэ. Бурхан намайг арай горьдлогогүй болгож хаяхгүй байлгүй. Гэхдээ би чамайг зоргоор чинь ингэж тавьж явуулахдаа нэг хоёр дусал нулимс унагаах л байх, гэхдээ яах вэ. Чамайг тавихаас л өөр арга алга. Миний амьдрал эцэстээ яаж дуусаж ямар хавчилд орохыг би одоо хэлж чадахгүй байна. Гэхдээ л ямар ч байсан бусдыг дүүргэх ийм хавчил байхгүй байх. Харин тэгэхдээ чамаас л үг сургамж сонсож байх болно.

	Мехтаа газар ширтэн сонссоор суулаа. Түүний энэ үг нь одоо болтол нээгдээгүй явсан дотоод сэтгэцийн нүдийг нь онгойлгож өгөх шиг санагдана. Ийм санаанууд үүний өмнө түүний бодолд зөвхөн зүүдэн үзэгдэл мэт орон гаран байдаг байжээ. Харин өнөөдөр амьдралын үнэн болон тодорч зүрх сэтгэлийг нь хөнгөлөв. Эд эс бүхэнд нь гэрэл гэгээ баяр жавхлан тусах шиг болов. Амьдралын шийдвэрлэх чухал үед зарим хүнд хүүхэд ахуйн нь амьдрал ч сэргэн бодогддог ёс бий. Мехтаагийн нүдэнд бэлэвсэн эхийнхээ өвөр дээр жаргалын дээжийг эдэлж байсан хүүхэд ахуйн амтат дурсамжууд тодрон гарч ирлээ. Эх минь чи одоо хаа байна вэ? Гарч ирээд хүүгийнхээ яаж явааг нэг харахгүй юу? Хүсэл ерөөлөө дахин нэг хайрлахгүй юу? Таны өнөө зөрүүд хүү чинь өнөөдөр шинэ төрөл авчхаад байна.

	Тэр бээр Маалдийгийн өлмийд хоёр гараараа хүрч чичирсэн хоолойгоор,

	— Чиний зөвлөгөөг зөвшөөрч байна, Маалдий минь гэж хэлэв.

	Тэр хоёр бие биеэ лав тэврэн авлаа. Хоёулынх нь нүднээс нулимсан гол урсан байлаа.

	
ГУЧИН ДӨРӨВ

	Силиагийн хүү одоо дөнгөж ойноосоо өнгөрч байгаа боловч бүхий л тосгоноор адтай сүрхий хүү гэж магтагдан шагшигдах болов. Өөртөө этгээд нэг хэлтэй болж авсан бөгөөд хүн түүнийг нь ойлгох, ойлгохгүй хамаа байхгүй түүгээрээ л ямар ч хүнтэй нүүрэмгий гэгчээр ярьж гарна. Түүний хэлэнд да, ла гха авианууд их тод сонстох бөгөөд сар, ра-гийн дуудлага байхгүй байлаа. Тэгэхээр тэр лүүдий гэхийг оодий гэж (талх), дүүдха (сүү) гэхийг түүт, саага (ногоо) гэхийг чаага гэж дууддаг ажээ. Амьтны дуун дуурайн дуугарах нь сонссон хүн бүхний элгийг хөшөөнө. Раамуу, нохой яаж дуугардаг билээ гэхэд тэр их сүртэй байдалтай болж «Бхоон, бхоон» гэж дуугараад хазах гэж байгаа нь энэ гэж бондгонон гүйдэг ажээ. Муур яаж дуугардаг билээ гэхэд «мияв, мияв» гэж нүдээ бүлтийлгэн дуугарч хумсаараа мааждаг ажээ. Дүрсгүй гэдэг нь яриа байхгүй. Тоглож л нэг харагдвал идэх уухаа ч мартаж орхино. Хүний өвөр дээр очихоосоо зугтана. Хаалганы дэргэд байдаг нийм модны доорх элсэн дээр тархи толгойгоороо годройтон өнхөрч, овоо босгох гэр барих зэрэгтээ хамгийн их дуртай билээ. Өөрийн үеийн хүүхдүүдийг үзэж чадахгүй. Бодвол тэр өөрийгөө тэднээс том хүн гэж боддог бололтой.

	— Чиний нэр хэн бэ? гэж асуухад, 

	— Лаамуу гэж түргэн хэлнэ.

	— Эцгийн чинь нэр хэн бэ?

	— Маадаадийнэ.

	— Ээжийн чинь нэр?

	— Чилияа.

	— Даадаадийнэ юу чинь бил ээ?

	— Тэл манай хадам.

	Даадаадийнэтэй ийм холбоотой гэдгийг хэн түүнд хэлсэн юм бэ бүү мэд.

	Раамуу Руубаа хоёр хоорондоо их эвтэй сайн. Тэр нэг ёсондоо Руубаагийн тоглоом байлаа. Руубаа түүнд оо энгэсэг түрхэнэ. Нүд хөмсгөнд нь сэндэр түрхэнэ. Угааж арчина, үс гэзгийг нь янзална. Хоол ундыг нь хүртэл гараараа барьж идүүлнэ. Заримдаа өвөртөө аваад унтаж орхино. Чи яах гэж энэхүү бузар бидний хүрэх ёсгүй хүүхэдтэй ингэж зууралдаж байдаг хүн бэ гэж Дханиа загнах боловч Руубаа үл хэрэгсэнэ. Руубаа багадаа хүүхэлдэйгээр тоглосоор байгаад эх болох сургуулийг сайн хийсэн бөгөөд одоо ийнхүү амьд хүүхэлдэйтэй болсон болохоор өнөө амьгүй хүүхэлдэйгээ ч тоохоо больжээ.

	Хоорийгийн гэрт насыг барахгүй нь лав учраас Силиа Хоорийгийн хашааны ард хуучин нэг үхрийн хорго байсан газар өөрийн гэсэн нэг муу сүрлэн овоохой барьж аван тэнд хүүтэйгээ амьдардаг байжээ.

	Маадаадийнийг олон зуун рупи зарсны эцэст Каашийн бандидууд түүнийг дахин брахман болгожээ. Тэр өдөр тэднийх их олон брахман залж авчран хоол цав барьж тарни ном уншуулсан билээ. Маадаадийнэ арга буюу өөрийгөө ариутгахын тулд үхрийн шээс баас идэж уужээ. Баас идсэнээр сэтгэл нь ариутаж, шээс ууснаар сүнс дэх бузар дэв арилдаг гэнэ.

	Нэг ёсондоо ч энэ гэмшил нь түүнийг үнэхээр ариутгасан гэнэ. Тахилгын догшин гал сэтгэлийг нь сэргээн босгож тахилгын гэрэлт дөл шашин номын мөн чанарыг түүнд ойлгуулах сэтгэлийн хувьсгал боллоо. Тэр өдрөөс хойш нэр төр шашин номын нэр дуулахтайгаа зэрэг эгдүүцэн дургүйцэх болов. Тэр зангиагаа авч хаяж сахиусаа Гангаад урсгажээ. Одоо тэр жирийн нэг тариачин эр болов. Хэдийгээр тэр дахин брахман болж хүмүүс түүнээс өдөр судар, хурим найрын учрыг асууж бэлэг хадаг барьдаг боловч одоо түүний гараас ус уудаг брахман байхгүйгээр барахгүй, түүнтэй аяга таваг сольдог брахман ч үгүй болжээ.

	Силиагаас хүү төрсөн өдөр тэр урьдаасаа хоёр дахин илүү их архи ууж бардам байдлаар цээжээ түхийлгэн сахлаа байн байн ирмэж суужээ. Ямар хүү төр өө бол? Өөртэй нь адил болов уу, яаж нэг үзье дээ гэж бодохоос сэтгэл нь далай болон баясаж байлаа.

	Гурав хоногийн дараа Руубаа, Маадаатай тариан талбайд уулзжээ.

	— Руубаа, чи Силиагийн хүүг үзсэн үү? гэж асуужээ.

	Руубаа, — Үзэхгүй яах юм бэ. Улаан ягаан өнгөтэй, их бүдүүн, том нүдтэй, толгойдоо армаг тармаг үстэй, анивчин анивчин харна.

	Маадаадийнийн нүдэнд гар хөлөө сарвагануулан байгаа хүүхэд харагдах шиг болж зүрх нь хайрын сэтгэлээр оволзон бадарч өчнөөн том болчихсон Руубааг өвөр дээрээ тэврэн авч хүзүүн дээрээ мордуулан хэсэг байлгаснаа доош нь буулгаж хацар дээр нь нэг үнсээд тавилаа.

	Руубаа үсээ хойш нь илж,

	— За тэгвэл хоёулаа явъя. Би таныг холоос харуулж өгье. Одоо гадаа сэхээвчинд байгаа байх. Силиа эгч л харин яасныг бүү мэд, үргэлж уйлж байх юм. Маадаадийнийн нүдэнд нь нулимс цайлж уруул нь чичирсэн тул Руубаагаас нүүрээ буруулав.

	Тэр шөнө бүх тосгон унтаж тас харанхуй болсон хойно тэр Силиагийн хаалганд тулж ирлээ. Хүүхдийн уйлах чимээ сонстох нь бүх ертөнц хөгжмийн уяхан баярт дуугаар нүргэлээд явчих шиг болов.

	Силиа хүүхдээ Хоорийгийн орон дээр унтуулж орхичхоод талбайд ажил хийхээр яваад өгдөг байжээ. Маадаадийнэ ямар нэг ажлын шалтаг гаргаж Хоорийнхоор ирдэг бөгөөд нүднийхээ булангаар хүүхэд рүүгээ харж зүрх сэтгэл, амь сүнс, нүд хараагаа хужирлан тайвшруулдаг байжээ.

	— Ичих юм юу байдаг юм бэ? Өвөр дээрээ авч эрхлүүлээгүй юу. Чи яасан чулуун зүрхтэй хүн бэ? Наадах чинь яг чамайг л хуулаад тавьчихсан юм байна гэж Дханиа инээмсэглэн хэлдэг байжээ.

	Маадаадийнэ нэг хоёр рупи Силиа руу авч шидчихээд бушуухан гарч одно. Одоо энэ хүүхдийг өсөн торних тутам Маадаагийн энэрэх хайрлах сэтгэл улам лавшран дэлгэрч гэрэлтэн тодрох болов. Түүний амьдралд одоо нэг бодох санах юмтай болов. Тэр одоо эцэг хүн болсон тул ертөнц дээрх үүрэг хариуцлага нь улам нэмэгдэх болов.

	Нэг өдөр Раамуу орон дээрээ хэвтэж байлаа. Дханиа гадагшаа явсан, Руубаа гаднын хүүхдүүдийн наадах шуугих чимээгээр гарч одлоо. Хүү ганцаар үлдэв. Энэ үед Маадаадийнэ орж иржээ. Хүү тэнгэр өөд харан хөл гараа сарвагануулан хок, хок зогсож байгаа нь тэр хэрдээ л амьдралын жаргалыг эдлэн хэвтээ ажээ. Маадаадийнийг хараад инээлээ. Маадаадийнийн хайр булгилаад явчихлаа. Хүүг өргөж аван цээжиндээ наалаа. Бүхий л бие зүрх амь сүнс нь хайр баясалд умбан усны долгионд чичрэн байгаа гэрлийн туяа мэт болов. Хүүгийн гүн тунгалаг, баяр дүүрэн нүдийг нь харахад амьдралын үнэн олдсон мэт санагдав. Хүүгийн харц зүрхэнд нь нэвт шаан ороход над шиг ийм бузар амьтан дээдсийн хайрласан энэ сайхан хишигт яахан гар хүргэж болох билээ гэж бодогдон айдас нь хүрэх шиг болов. Тэгээд хүүхдийг эргүүлэн тавилаа. Энэ үед Руубаа гаднаас орж ирсэн тул тэр зөрж гарлаа.

	Дараа нь нэг өдөр жигтэйхэн их мөндөр буулаа. Силиа өвс зарахаар зах руу явсан байлаа. Руубаа яах вэ тоглоом гээд улайрчихсан байлаа. Раамуу сууж эхэлсэн бөгөөд бувтнан ярих нь чөлөө завгүй болжээ. Тэр үүдэнд унасан мөндрийг чихэр гэж санан мөлхөн очоод зөндөө идсэнээс гадна мөндрийг хайлтал дотор нь тонгочин тогложээ. Тэгээд тэр шөнөдөө халуурлаа. Маргааш нь хатгалга болж хувирлаа. Гурав дахь өдрийн орой Силиагийн өвөр дээр хүүгийн амьсгал хураагдлаа.

	Хүү нас барсан боловч Силиагийн амьдрал зүрх түүн дээрээ төвлөрсөөр байлаа. Мээмний нь сүү гоожиж өвөр хормойг нь норгоно. Одоо нүднээс нь ч нулимс гарахаа байжээ. Урьд нь бүх ажлаа хийж дуусаад шөнө орондоо орохдоо Раамуугаа элгэндээ наан хөхөө аманд нь хийж хэвтэхэд бүх бие сүнс нь хүүхдийн баяраар бялхаж амардаг байжээ. Сэрэнгэ байхдаа хайр өхөөрдлийн дуу аялж, гүн амтат нойртоо шинэ шинэ ертөнцийг зохион босгож түүнийхээ хаанаар Раамуугаа болгон зүүдэлдэг байжээ. Одоо тэгвэл ажлаа дуусаж ирсний дараагаар зэвий даасан хөндий овоохойд уйлан суух бөгөөд хүү нь аль нэгэн хорвоод амьд мэнд тоглон суугаа юм шиг санагдаж тэр хорвоод нисэн очих хүслээр өөрийгөө зугаацуулан суудаг болов. Хамаг тосгон түүнтэй хамт харамсан гашуудав. Раамуу хэчнээн хөөрхөн ааштай, дуудсан хүн бүхний өвөр хэсэж явдаг хэчнээн цовоо хүүхэд байлаа. Тэр хэдийгээр өөд болон талийн одсон боловч хүмүүст улам хайрлагдаж, улам ч хөөрхөн, улам ч цовоо, улам ч хайр татам санагдах болжээ.

	Маадаадийнэ хүүгийн нас барсан өдөр олны өмнө ил гарч ирлээ. Салхинаас хамгаалахын тулд халхавч байдаг. Салхи нь шуурга болж хувирвал халхавчаа явуулахгүйн тулд хурааж аваад тавьчихдаг билээ. Тэр хүүхдийг хоёр гар дээрээ өргөн барьж ганцаараа голын эрэг дээр байдаг оршуулгын газар хүргэж ирлээ. Нэлээд хол газар авч явсан болохоор хэд хоног гар нь сунжран өвджээ. Тэр өдөр тэр бээр хэнээс ч айж зовохоо мэдсэнгүй. Хүүгээ ихэд харамсан гашууджээ. Хэн ч түүнд юу ч хэлж чадсангүй. Харин хүмүүс түүний эрс шийдэмгий байсныг нь магтан ярилцлаа.

	— Маадаа ч ёстой эр хүн шиг байна. Нэгэнт л хүний гараас барьж авч халуун өвөрт нь орсон юм бол түүнийгээ хаяж яахан болох билээ гэж Хоорийгийн ярихад Дханиа нүдээ солбин,

	— Битгий эрчүүл өөрсдийгөө магтаад бай, түвэг. Эрчүүл хэзээ л билээ. Ийм эрчүүл бол үнэндээ эр биш, манин улс. Гараас нь барьсан Силиагаа өнөөдөр брахман авгай болгочихсон байна уу гэж хариулав.

	Нэг сар өнгөрлөө. Силиа ажлаа дахин хийж эхэллээ. Орой болж арван тавны дүүрэн сар дорно зүгээс мишээн мандав. Силиа айлын хадаж авсан тариан талбай дээрээс арвайн түрүү түүж аваад буцах гэж завдах зуураа сар луу хартал хүү нь гэнэт санаанд нь орж зүсэн бүрийн юм бодогдон өвөр хормой нь сүүгээр норж хоёр хацар нь нулимсаар угаагдав. Тэр дороо нам суун хүнээс далд нэлээд сайн уйлж авбал сэтгэл нэлээд онгойх шиг болов.

	Гэнэт хажууд нэг хөлийн чимээ гарахыг сонсож цочив. Маадаадийнэ хүрч ирээд дэргэд нь зогссон байлаа.

	— Хэдий болтол ингэж уйлж зовох вэ дээ, Силиа минь. Уйлж дуулснаар үр минь, чи бид хоёрт эргээд ирэхгүй шүү дээ гэж хэлээд, Маадаадийнэ өөрөө пиг пигхийн уйлав.

	Силиа юм хэлэх гэсэн боловч дуу нь хоолой дээрээ ирээд зангирч орхив. Хоолойгоо засаж,

	— Чи өнөөдөр энд юу гэж ир ээ вэ? гэж асуув.

	— Түүгээр явж байтал чамайг энд харагдахаар чинь хүрээд ирлээ.

	— Чи түүнийг тоглож байхыг нь үзсэн үү?

	— Силиа минь үзэхээр барах уу. Нэг өдөр би түүнийгээ тоглуулсан юм шүү.

	— Үнэн гэж үү?

	— Үнэн.

	— Би тэгэхэд чинь хаа байсан байх нь вэ?

	— Чи зах руу явчихсан байсан.

	— Өвөр дээр чинь очоод уйлсан уу?

	— Үгүй ээ, Силиа минь. Харин инээмсэглэж байсан.

	— Үнэн үү?

	— Үнэн.

	— Нэг л өдөр тоглуулсан уу?

	— Тийм ээ, ганцхан өдөр. Харин үзэх гэж өдөр бүр ирдэг байсан. Тэгээд өнөөх орон дээрээ тоглоод л хэвтэж байхыг нь хараад буцдаг байсан. Өвөр дээрээ түр ч болсон аваадах юм сан гэж хэчнээн ч боддог байлаа даа.

	— Чамтай их адилхан шүү.

	— Тэр өдөр би юунд түүнийг өвөр дээрээ авав даа. Бодвол би л түүнийг бузарлачих шиг боллоо.

	Силиа уучлангуй, хаанаас даа гэсэн нүдээр харав. Тэгээд түүгээр толгой дээрээ сагстай юмаа өргүүлэн тавьж аваад овоохойн зүг явлаа. Маадаадийнэ ч хамт зэрэгцэн алхав.

	— Би одоо Дханиа эгчийн саравч доор унтдаг болсон. Гэртээ байхаас ганцаараа эвгүй санагдаад байх юм гэж Силиаг ярихад, 

	— Дханиа гуай намайг үргэлж ярьж ухуулдаг байсан юм.

	— Үнэн үү?

	— Яриагүй үнэн. Уулзах болгондоо л ятгаж эхэлдэг байсан юм.

	Тосгонд дөхөж ирлээ.

	— За та одоо эндээс гэр лүүгээ яв даа. Бандид гуай үзчихэж мэднэ гэж Силиагийн хэлэхэд Маадаадийнэ толгойгоо дээш нь өргөж,

	— Надад одоо хэнээс ч айх юм алга гэв.

	— Гэрээсээ хөөгдчихвөл орох оронгүй болчихно шүү дээ.

	— Би оронгоо босгочихсон.

	— Тийм үү?

	— Тийм ээ, үнэн.

	— Тэр чинь хаа байгаа юм бэ? Би үзээгүй шүү.

	— За тэгвэл оч. Би үзүүлээд өгье.

	Хоёулаа урагш зэрэгцэн алхав. Маадаадийнэ түрүүлж Силиа хойноос нь дагав. Тэд Хоорийгийн хашааны хажуугаар гарч ар талд нь байгаа Силиагийн овоохойн үүдэнд хүрч зогсоод,

	— За ор энэ манай гэр гэж хэлэв.

	Силиа итгэл сүжиггүй, зовж гутарсан мөртөө егөөдсөн санаа хутгалдсан дуу гаргаж, 

	— Үгүй ээ, энэ чинь Силиа элдүүрчний овоохой байна шүү дээ гэв.

	Маадаадийнэ хаалганы цуургыг тайлав. — Үгүй ээ, энэ чинь охин тэнгэрийн сүм.

	Силиагийн царайд баярын гэрэл тусав. 

	— Сүм юм бол нэг бумба ус цацчихаад явах юм байгаа биз дээ?

	Маадаадийнэ толгой дээрх сагсыг нь өргөн авч буулгав.

	— Үгүй ээ, Силиа минь би улаан амиа тасраагүй цагт чамтайгаа хамт байх болно. Чамайг л энэ насандаа бишрэн явах болно гэж чичирсэн хоолойгоор хэлэв.

	— Худал бүү ингэж ярьж бай даа.

	— Үгүй ээ, би өлмийд чинь мөргөн хэлж байна. Ашгийн түшмэлийн хүү Бхунээсарий чиний хойноос их гүйсэн боловч чи ердөө халгаагаагүй юм гэдэг үнэн үү?

	— Чамд хэн хэлэв?

	— Бхунээсарий өөрөө хэлсэн.

	— Тэглээ гэж үү?

	— Тэгсэн, үнэн шүү.

	Силиа чүдэнз хавирч дэн асаав. Нэг буланд шавар ваартай ус, нөгөө буланд голомт байх бөгөөд хажууд нь хоёр гурван төмөр зэс, савнуудыг гялалзтал арчаад тавьсан байлаа. Голд нь нэг гудас дэвсээтэй байгаа нь Силиагийн ор дэр ажээ. Дэрэн талд нь Раамуугийн жижигхэн ор гашуудах мэт үүрэглэн харагдах бөгөөд орчинд нь эвдэрсэн шавар заан, морины дүрсүүд энд тэнд таран хэвтэж байлаа. Эзэн нь нэгэнт байхгүй болохоор хэн түүнийг дээш доош нь татах билээ. Маадаадийнэ гудсан дээр очиж өөриймсөг маягаар суулаа. Тэр Силиагийн энэ байдлыг харж харамсаж дотор нь үймрэн бачимдаж нэг сайн уйлчихмаар санагдав.

	Силиа нуруун дээр нь гараа тавьж,

	— Чамд би ер бодогддог байв уу? гэж асуув.

	Маадаа гарыг нь барьж аван элгэндээ нааж,

	— Чи минь цаг ямагт нүдний минь урдуур хэрэн явдаг байсан. Харин чи намайг санадаг байв уу? гэж эргүүлэн асуув.

	— Би чамд үргэлж хорсдог байсан.

	— Өрөвддөггүй байлаа гэж үү?

	— Ердөө ч үгүй.

	— Тэгвэл Бхунээсарийг?

	— Намайг бүү тэвэр. Тосгоныхон мэдчихвэл яана?

	— Сайн хүн нь мэдвэл эд нар ингэх ёстой гэнэ биз. Муу нь мэдээд юу гэж байна, ямар хамаа байна.

	— Хоолыг чинь хийж өгөх хүн олдохгүй шүү дээ.

	— Хатан Силиа минь яагаа вэ.

	— Тэгвэл өнөө брахман чинь яах бил ээ?

	— Би брахман биш элдүүрчин болохыг хүсэж байна. Шажин ёсоо сахидаг нь л брахман болно биз. Сахиж чадахгүй над шиг нь элдүүрчин болох хэрэгтэй.

	Силиа хүзүүн дээгүүр нь гараа тохон авлаа.

	
ГУЧИН ТАВ

	Хоорийгийн бие тэнхээ хоногоос хоногт муудсаар байх боллоо. Амьдралын төлөө энэхүү шаргуу тэмцэлд тэр ямагт ялагдаж байсан авч хэзээ ч шантарч буцсангүй. Ялагдал бүхэн нь түүнд хувь заяатайгаа тулалдахад шинэ хүчийг өгсөөр байлаа. Харин одоо л эцсийн цэгтээ хүрч тэр өөрийн хүчиндээ ч итгэх итгэлгүй боллоо. Адаглаж тэр сүжиг бишрэл дээрээ хатуу зогсож чадсан бол нулимсаа түр ч болсон хатааж байх байсан. Тэгвэл тэр нь ч байдаггүй. Тэр үнэн ёсыг ч эвдэж үзлээ. Шажин ёсыг ч зөрчиж үзлээ. Ерөөсөө хийж үзээгүй муу юм ч гэж байхгүй боллоо. Гэсэн ч амьдралын ямар нэгэн хүсэл мөрөөдөл хэзээ ч биелэгдэж байсангүй бөгөөд одоо аз жаргалын өдөр зэргэлээ мэт холдон зугтах боллоо. Тэгэх нь байтугай худал хуурамчаар цэцэглэн гялалзагч хоосон горьдлого ч нүдэнд харагдахаа болилоо. Тэр бээр ялагдал хүлээсэн хаан шиг өөрийгөө гурван бийгхээ цаазад хорин цагдаж түүнийгээ л аминаасаа илүү хайрлан байлгах болов. Энэ амьдралд өлсөнө гэдэг ч бүр оноосон сургууль нь болж муу нэр дуулж үзлээ. Зарц боолын ажил хийж үзлээ. Гэсэн ч энэхүү цайзаа л гараасаа тавиагүй билээ. Одоо л тэр цайзаа гараасаа алдах цаг ирлээ. Гурван жилийн турш түрээс татварыг нь төлөөгүй учир бандид Ноокераам эдлэн газар нь эдлэх эрхийг хасуулахаар шүүхэд заргын хуудас оруулжээ. Хоорийд мөнгө олж түрээсээ төлөөд газраа аварч авах ямар ч горьдлого алга. Тэгэхээр энэхүү гурван бийгхээ цайз гараас нь гарахтай зэрэг амьдралын нь үлдсэн хоног бусдын зарц болон тэнэхээс өөр тавилангүй боллоо. «Бурхны л хүсэл зориг иймээс цааш Раая Саахавт ямар гэм байх билээ. Тэр чинь хамжлагаасаа илүү зовсон хүн, хөөрхий» гэж Хоорий бодох болов. Энэ тосгоны айлуудын талаас илүү нь газар эдлэх эрхээ хэдийн булаагджээ. Тэгэхээр Хоорийгийн хувь заяа нь ч ганцаараа ийм биш бүгдэд ирж байгаа гай болохоор яая гэх билээ. Хувь заяаны тэнгэр орхихоор чинь төрүүлсэн үр хүүхэд хүртэл гараас гараад явчихдаг байна.

	Орой болж байлаа. Хоорий ийнхүү шаналсан гүн бодолдоо живэн суутал бандид Даадаадийнэ хүрч ирлээ.

	— Юу болчих оо вэ, Хоорий минь? Нөгөө эрхээ алдах барих чинь юу болж байгаа билээ дээ? Ойрдоо адаглаж Ноокераам бид хоёр дуугарах амаа хаацгаачихсан болохоор би мэдэж байгаа юм алга. Дуулж суувал одоо арван тав хоногт бараг шийдчих бололтой юм билээ.

	Хоорий түүнд суудал тавьж өглөө.

	— Тэр эзэн хүн болохоор яавал л яах шүү дээ. Би мөнгөтэй байсан сан бол ийм гайд орох байсан уу даа. Идэж ч чадахгүй ганц зоос өөрөөсөө харамлан яаж сүйд болж байна даа. Гэсэн ч ургац гарахгүй буюу гарсан ч дуудлагад өгчхөөд байхаар чинь тариачин бид гэдэг чинь яаж амьдрах байна даа.

	— Харин тэгэхдээ эдлэн хөрөнгөнд байдаг газар бол хураагдах ёсгүй л сэн. Хэрэв тэрийг чинь хураагаад байвал та нар чинь яаж амьдрах билээ. Эцэг өвгөдөөс үе улиран залгамжилж ирсэн гал голомтын суурь болсон газар л гараас гарчихвал тэр гэр бүл задран баларна гэсэн үг шүү дээ.

	— Бурхан тэнгэрийн эрхээс цааш бид яах билээ.

	— Чамд одоо хийвэл зохих нэг л арга байна.

	Хоорийд энэ үг дээдсийн их өглөг мэт санагдаж Даадаадийнийн хөлд мөргөн унаж, 

	— Түүнийгээ хэлж хайрла, эзэнтэн минь. Танаас өөр намайг гэх хүн хэн байх билээ. Ач болж хэлж хайрла. Надад үнэндээ одоо бодогдох санагдах юм ч үгүй болж. Бүх найдвараа алдаж гүйцлээ гэж гуйв.

	— Найдвар алдаад байх юм юу байх вэ. Хүний шашин ёс гэдэг чинь жаргалтай цагт нэг янз байдаг бол зовох цагт бас нэг өөр янз байдаг гэдгийг ойлгох хэрэгтэй. Жаргалтай цагт хүн чам руу бэлэг хадаг бариад л гүйгээд байх вий. Харин зовох цагт чинь бол чамд өгөх нь байтугай авахыг хичээх вий. Тэгэхээр хүний шашин ёс гэдэг чинь зөвхөн цагийн байдлаар л байдаг юм. Ухаан нь хүн эрүүл саруул байхдаа угааж арчихгүйгээр амандаа ус ч хүргэдэггүй билээ. Өвдөж зовоод ирвэл угааж арчиж суух нь байтугай нүцгэн шалдангаар ор дэвсгэр дотроо хооллоход хүрдэг билээ. Манай энэ тосгонд л хүмүүсийн хооронд дээд доод сайн муу гэдгийн ялгаа байгаа юм. Хэрэв чи энүүхэн Жаганнаат Пүүрийд очоод харвал тэнд удам угсааны ямар нэгэн ялгавар байхгүй бөгөөд дээд доод гэхгүйгээр цөм нэг ширээнд сууж хооллодог байна. Шрий Раамчандраа хүртэл доод төрлийн охины гараас хазсан жимсийг нь авч ид ээ биз дээ? Цагийн эрхээр их их хүмүүсийн ёс төр эвдэрдэг байхад чи биднийх бол тоож яригдах юм хаа байна. Чи Раамсээвак Махтоо гуайг мэднэ биз дээ?

	Хоорий урамгүйхэн дуугаар,

	— Тийм ээ, яагаад мэдэхгүй байх вэ гэж хариулав.

	— Одоогийн байдлаар бол хамгийн сайн амьдарч байгаа хүн чинь тэр шиг л байгаа юм. Газар тариалан өглөг авлага нь тус тусдаа. Тэр өөрөө тийм ч их онгироо сагсуу хүн биш. Эхнэр нь нас бараад нэлээд хэдэн сар болчихлоо. Үр хүүхэд ч үгүй хүн. Тэгэхээр чи Руубаагаа түүнтэй суулгачихъя гэж хүсвэл би түүнийг чинь хийгээд өгч чадахаар байна. Тэр миний үгнээс гарна гэж байдаггүй хүн. Охин чинь нас бие нь гүйцэж орхилоо. Тэгтэл цаг төрийн ёр энэ. Хаана л нэг юм болно хоолой тастчих гээд хэцүү боллоо. Энэ ер нь ховорхон олдох завшаан шүү. Охин ч нэг юмтай толгойгоо холбож амьдралаа харна. Газар чинь ч аврагдан хоцрох болно. Үүнд зарлага үрлэг гээд гараад байх юм байхгүй.

	Раамсээвак, Хоорийгоос гурав, дөрөв л дүү байх. Ийм хөгшин амьтантай чинь нялх амьтныхаа хуримыг ярьж сууна гэдэг чинь ёстой гутамшиг байх байлгүй. Цэцгийн цоморлог шиг Руубаа минь хатаж өмхөрсөн хожуул шиг юмтай чинь тохирох хэрэг үү? Хоорий амьдралдаа зүсэн бүрийн дарлал доромжлолыг амсаж явсан авч үүн шиг гүн муухай доромжлолын шархыг үзээгүй билээ. Хүн түүний охиныг хөгшин хүнд худалдаж авч өгөхөөр хэлэлцээ хийх гэж ирдэг тийм өдөртэй тэр учрах болчихсон юм гэж үү? Дургүйгээ хэлэх гээд муу үг ч эс олдоно.

	Гутарсан байдлаар толгойгоо гудайлган суулаа.

	Даадаадийнэ нэгэн мөчийн дараагаар, 

	— Тэгээд чи юу гэж бодож байна даа гэж шаардан асуув.

	Хоорий шууд хариу хэлж чадсангүй.

	— Бодож байж хэлье дээ гэж хариу өгүүлэв.

	— Үүнд бодоод байх юм юу байгаа юм бэ?

	— Дханиагаас ч болсон асуух хэрэгтэй биз дээ?

	— Чи өөрөө зөвшөөрч байгаа юм уу даа, үгүй юу?

	— Жаахан бодъё доо, эзэн минь. Өнөөдөр болтол удмын дотор ийм асуудал гараагүй билээ. Тэгэхээр энэ ёс горимоо бас бодолцох хэрэгтэй.

	— Тав зургаан өдөрт л багтаан хариу өгөөрэй. Чи харин бодсоор суугаад газраа хураалгачихсан амаа барьж суув даа.

	Даадаадийнэ явлаа. Тэр бээр Хоорийг зөвшөөрнө гэдэгт дотроо баттай байлаа. Харин Дханиа л яах бол доо. Тэр ер нь хатуу даваа шүү. Үхэж хатаж байсан ч ёс зарчмаа алдахгүй байж чадах толгой шүү. Тэгэхдээ л Хоорий нь нэгэнт зөвшөөрсөн байвал тэр уйлж туйлж байгаад л зөвшөөрөх нь зөвшөөрнө л дөө. Эдлэн газраа алдана гэдэг чинь ч бас өв уламжлалынхаа горим журмыг алдаж байгаа хэрэг гэж бодох л байгаа даа.

	— Бандид юу гэж ир ээ вэ? гэж Дханиа асуув.

	— Юу ч гэсэн юм алга. Газрын эрх алдах барих тухай л ярьж байна.

	— Цаадах чинь нулимс арчих гэж ирсэн юм биш биз дээ. Зуун рупи зээлээдхээч гэсэн бол зээлчих байсан юм биш биз.

	— Гуйх нүүр ч алга.

	— Тэгээд өөр юу гэж байна даа?

	— Руубаагийн хуримын тухай ярих гэж ирсэн юм гэнэ ээ.

	— Хэнтэй хийлгэх гэж?

	— Чи Раамсээвакийг мэдэх үү? Түүнтэй.

	— Би тэрийг чинь үз лүү, үгүй бил үү? Харин нэрийг нь л их дуулсан юм байна. Тэр чинь хөгшин юм байгаа биз дээ?

	— Тийм ч их хөгшин биш ээ. Тэгэхдээ л хижээлдэж яваа хүн.

	— Тэгээд чи бандидад юу гэж хэлэв. Надад л хэлсэн бол би дотор нь юм бодогдтол нь юм хэлээд явуулах байж.

	— Юу ч хэлсэнгүй. Зөвхөн дургүй байгаагаа л хэллээ. Хурим найрт чинь ямар ч үрлэг зарлага гаргахгүй л гэнэ. Газар эдлэн чинь аврагдан үлдэнэ л гэнэ. Юм юм яриад л байна билээ.

	— Охиноо худалдаж ид гэж хэлж байгаа юм биз дээ гэж чи асуухад яагаа вэ? Муу охин минь яаж тэр муухай хөгшинтэй чинь тохирох юм бэ?

	Хоорий энэ тухай гүнзгийрүүлэн бодох тусам дургүйцлийн нь дөл намжран багасах болов. Тэр удам угсааны ёс зарчмыг дагахдаа тийм ч сул биш авч одоо өөрөө архаг өвчинд баригдаж өмсөх зүүх, идэх уух юмны зовлонд хатаж яваа билээ. Тэр Даадаадийнэд зөвшөөрөхгүй гэдгээ мэдэгдэхээр хэлээд явуулсан хэдий боловч дотор сэтгэлдээ даган зөвшөөрч эхлэх болов. Насны асуудал ч шийдвэрлэх асуудал биш. Үхэх амьдрах гэдэг чинь хувь заяаны хэрэг. Хөгшин нь суугаад хоцроход залуу нь яваад өгөх ч ёс бий. Руубаа жаргах хувь учиртай бол тэнд ч жаргана. Зовох хувь зохиолтой бол хаа ч гэсэн жаргал амсахгүй. Үүнд охиноо зарж худалдлаа гээд байх юм юү байна. Хоорий түүнээс авах юмаа зээлээр авчхаад л гарт юм ороод ирсэн цагт эргүүлээд л төлж орхино. Үүнд ичиж доромжлогдох юм юу байна. Хэрэв түүнд мөнгө хөрөнгөтэй сэн бол Руубаагийхаа хуримыг сайн удмын сайхан залуутай хийлгээд сүй бэлэг өгч хуримын ёслолд оролцогчдыг дайлж хүндлэхийн тулд сэтгэл тайван хөрөнгө зарах сан даа. Гэвч тэнгэр хаяхад ийм тэнхээ даан ч алга даа. Тэгэхээр нүцгэн охин гаргахаас өөр ямар ч арга алга. Олон түмний доог тохуу болох нь болох л байх. Хүнд тус болохгүй байж хөндий хоосон инээн доромжлогчдыг тоож тэднээс айж ичихийн хэрэг юу байна. Дханиа л зөвшөөрч өгөхгүй зовооно доо. Тэнэг муу амьтан чинь хэрээ мэдэхгүй хуучин ёс сурталдаа хүлэгдээд л сууж байх нь таарсан юм. Одоо цаг гэдэг чинь тэр удам угсааны ёс зарчмыг даган сахидаг үе биш болжээ. Зөвхөн л хар амиа аргацаахын төлөөнөө зүтгэх хэрэгтэй болж. Ичих зовохоосоо л ингэж их айж байгаа юм бол наад зах нь тавин рупи гаргаад ирэх бэнчинтэй байх хэрэгтэй. Тэр чинь хаана байна вэ.

	Хоёр хоног өнгөрлөө. Энэ асуудлын талаар тэдний хооронд юу ч яригдсангүй. Хааяахан ар тар ганц хоёр үг сөрөлцөхөөс өөр тухтай тавтай юм яригдсангүй.

	Дханиа, — Хуримт амьдрал жаргалтай тохитой байна гэдэгт чинь хоёр биеийн насны тохироо их чухал хэрэг байхгүй юү.

	— Хурим гэдэг чинь одоо жаргал цэнгэлийн юм биш болчхоод байна шүү дээ, тэнэг минь. Энэ чинь нэг ёсны аглагчийн амьдрал гэж бод.

	— Аглагчийн амьдрал гэлээ ч гэсэн дээ.

	— Тэгээд яагаа вэ. Хүнд хувь зохиол гэж байдаг юм, үүнийгээ л эдэлж явбал жаргал мөн гэдгийг би чамд хэлдэг шүү.

	Маргааш нь Дханиа энэ асуудлаар бас нэг асуудал босгон гаргаж маргахаар бэлтгэв. Гэр орны дотор хадам эх, эцэг ах дүүс байхгүй бол харьд очсон хүүхэн хэний бэр болж хэний хүндэтгэлийг хүлээж жаргал эдлэх юм бэ гэдэг асуудлыг Хоорийгийн өмнө тавилаа.

	Хоорий, — Чиний энэ ярьж байгаа юмс чинь хуримт амьдралд жаргал өгөгч биш харин шийтгэл өгөгч нь билээ.

	— Чи тэгж байгаад их тэнэг юм ярих юм. Үгүй чи бодоод үз л дээ. Хойно урдаа юу ч байхгүй ганц эмэгтэй хүн гэр орны жаргалыг яаж эдлэх юм бэ?

	— Чамайг анх энэ гэрийн үүд хаалгыг татаж орж ирэхэд хадам эх эцэг чинь байсан бөгөөд нэгээр барахгүй хоёр ч хүр дүү чинь байж байсан билээ. Чи тэд нараас ямар жаргал эдэллээ дээ, хэлээч?

	— Газар бүгдэд танайхан шиг тийм сүрхий амьтад хаа байдаг юм бэ?

	— Аа мөн, тэгэхээр бусад айлын ах дүүс гэдэг чинь цөм огторгуйгаас буусан бурхад болж байна уу? Тэгээд тэд бүхний зарлигийг хүлээн суудаг нь ганцхан бэр болж байна уу? Тэгэхээр тэрхүү ганц амьтан тэдгээр олон бурхдын сэтгэлд яахин таалагдах бил ээ? Нэгийнх нь л зарлигийг дагахгүй бол дайсан болоход хүрнэ.

	Асуудал цааш гүнзгийрсэнгүй зогслоо. Гэвч Дханиагийн хормой хөнгөрөн Хоорийгийн салхинд хийсэх тийшээ бас л хандах боллоо. Дөрөв дэх өдөр Раамсээрвак өөрөө морилж ирлээ. Нэг зууч, нэг зарц дагуулсаар өндөр хар морин дээр тухлан мордож их сүртэй том газрын эзэн лүгээ адил сүр бадруулан орж ирлээ. Нас дөч гарч толгой халзайсан авч нүднийх нь гал буураагүй бие тэнхээ чийрэгдүү ажээ. Хоорий дэргэд нь шал хөгшин юм шиг харагдаж байлаа. Тэр хошуу шүүх дээр очих замдаа Хоорийнхоор дайрч яваа бөгөөд тэнд үд өнгөртөл саатах санаатай ажээ. Наран тун ч хурц, халуун салхи хавирга нэвт үлээж байсан нь түүнд саатлаа хэлэх аятай шалтаг болов. Хоорий гүйж Дулаарийн дэлгүүрээс буудайн гурил, шар тос авчирлаа. Далан давхар хийж гурван зочныг дайлав. Даадаадийнэ ч ерөөл ном авахаар ирлээ. Даадаадийнэ яриа өдөж эхэллээ.

	— Юун тухай зарга вэ, Раамсээвак минь? гэж асуухад Раамсээвак сүр бадруулан өгүүлрүүн,

	— Зүгээр байж боломгүй ийм тийм хэрэг дандаа л гарч байх юм, Даадаа минь. Энэ хорвоод чинь хонь шиг номхон яваад байвал ажил үйл бүтэх юм ер байхгүй шүү. Дуугүй байгаад байх тусам энэ улс чинь галзуураад толгой дээр гарчхаад байх юм. Энэ цагдаа, цэрэг, шүүх гяндан чинь цөмөөрөө л буянтай юмтай биднийг хамгаалж байна гэдэг мөртөө ачир дээрээ болохоор таг л байж байх юм байна шүү дээ. Газар бүгдэд л хулгай дээрэм, ядуу зүдүү, аргаа ядаж байгаа амьтдын хоолойг л хэрчихийн тулд бүгдээрээ давшлах болж. Бүх хүн төрөлхтнийг л муу юм хийлгэхийн төлөөнөө бурхан заяагаагүй баймаар юм. Тэгэхэд ингэж байна гэдэг чинь бузар нүгэл шүү. Байдал ийм байхад эрх чөлөө, шударга үнэний төлөө тэмцэж байх нь нүгэл буруу биш. Хүн ер нь хэдий болтол дуугүй суух билээ. Харин манай эндхийн тариачид л гэж хөөрхий, хонь шиг номхон амьтад юм. Адаглаж л ашгийн түшмэлд хээл хахууль цутгаж байхгүй бол энэ тосгонд амьдарна гэдэг хэцүү болж. Газрын эзний зарлага, төлөө түшмэлийн гэдсийг дүүргэж байхгүй бол тайван амар амьдарна гэхээс өнгөрчээ. Эд цагдаа түшмэд гэдэг чинь бүр нэг эрх хүргэн шиг амьтад гарч. Явсан газар нь л бэлэг хадаг барин бөхөлзөж байхгүй бол ганцхан зурвас бичээд л бүхэл тосгоноор нь ч үрэн таран хийчхэж чаддаг болж. За тэгээд хуулийн түшмэд, албан хаагчид, жинхэнэ дарга, орлогч дарга, комиссууд хөдөө тосгонд залрах болоод тариачид тэдний өмнө алга хавсран мөргөж өргөл барьц барин зогсож байх болно. Тэдэнд зориулан архи дарс, өндөг мах, сүү тос бэлтгэх хэрэгтэй. Та ч гэсэн энэ зовлонг амсаж суугаа байлгүй. Өдөрт үгүй дээ л гэхэд нэг шинэ гай гарч ирж байгаа байлгүй. Доктор хүртэл худагт чинь эм тан хийж ариутгана гээд л заларч явах болж. Зарим нь мал харыг чинь үзэж эмчилнэ гэж сагсайж явах болж. Зарим нэг нь хүүхдүүдийн шалгалт авна гээд сүр бадруулан явна. Тэгээд цаашилбал чухам ямар ажил төрлөөр ч явж байдаг нь үл мэдэгдэх мэдэхгүй танихгүй түшмэлийн цуваа л эх захгүй үргэлжлэн биднийг чинь хэлмэгдүүлэн дээрэмдэж явдаг болж. Хаанаас вэ гээд л асуухад хотоос л гэнэ, хөдөөгөөс л гэнэ, архи тамхины хэргээр л гэнэ, тосгонд сайжруулах ажлаар л гэнэ, тариа будааны яамнаас л гэнэ учир тойм нь үл мэдэгдэх олон газар байгууллагын нэр паян дуудаж явдаг болж, алиныг ч тоолж барах арга алга. Загалмай зүүсэн бадарчид хүртэл ирж хишиг хүртэх гээд суучихдаг болжээ. Өгөхгүй бол гомдол гаргаад эсэн бусын юм энэ тэрүүгээр яриад явна. Энэ олон түшмэдийн сүрэг тэгээд тариачдад ашигтай чухам юу хийж орхив оо гэвэл даанч нэрлэж хэлмээр юм алга байна. Саяхан газрын эзэн анжис бүрд хоёр хоёр рупигийн алба ноогдуулж аваад түүгээрээ юу хийв ээ гэвэл том түшмэдийг л нэг дайлж цайлаад өнгөрлөө. Өгөхгүй гэсэн тариачдыг өсөлж аваачаад нэмэгдэл алба оноочхож. Эд түшмэд болон газрын эзэд чинь амь судас нэгтэй болохоороо тариачдыг бодох сэтгэл хэнд ч алга. Тэд ер тариачдыг асрах тэжээх үр хүүхэдтэй, ариглаж хамгаалах нэр төртэй улс гэдгийг огтхон ч мэддэггүй шиг байна.

	Энэ бол тариачин бидний өөрсдийн доройгоос л болж байгаа хэрэг. Бид тэмцээд байвал энэ эзэд чинь яах ч үгүй шүү дээ. Жишээ нь би сая тосгоныхоо тариачдад эсэн бусын алба татвар бүү төл, газраасаа ч бүү сал. Биднийг гэсэн хүнд л бид татвар түрээс төлөх ёстой. Бид хүчээ нэгтгэн дургүйцлээ илэрхийлэн тэмцвэл тэд биднийг ингэж шүүсэлж яасан ч чадахгүй гэдгийг хэлж ятгасан билээ. Тэгээд манай тосгоныхон миний үгэнд орж алба төлөхөөс татгалзсан билээ. Тосгоныхны санаа нэг болчихсоныг хараад газрын эзэн яаж ч чадалгүй хаясан болно. Тэр биднээс газраа хураагаад авлаа гэхэд хэнээрээ хагалуулж ашиг хонжоо олж суух билээ. Одоо үед чинь жаахан л хатуу байхгүй бол хэрэг явдал ер бүтэхээ байсан байна. Уйлахгүй бол хүүхэд ч гэсэн эхээсээ мээмийг нь авч хөхөж чадахгүй шүү дээ.

	Раамсээвак үдээс хойш явлаа. Хоорий, Дханиа хоёр түүний ярианаас нь болж түүнийг бишрэх сэтгэл төрлөө. Даадаадийнийн тарни ч амь аван сэргэлээ.

	— Одоо тэгээд та нар юу гэж бодож байна даа? гэж Даадаадийнэ асуув.

	Хоорий, Дханиа өөд харж,

	— Та түүнээс л асуу гэлээ.

	— Би хоёулаас чинь асууж байна шүү дээ.

	Дханиа, — Насаар л даанч тэнцүүргүй юм даа. Гэвч та нар санаатай байгаа бол надад дургүйцээд байх юм алга. Заяа тавилан нь ийм бол түүгээрээ л болохоос яая гэх билээ. Уг нь ч хүн нь сайн хүн бололтой юм.

	Юм мэдэхгүй Хоорийд ч яах вэ, Раамсээвак юм мэддэг тун ч сүрхий хүн санагдаа биз. Тэр түүнийг хэрээс нь илүүд аваачиж бодлоо. Ийм сүрхий хүн түүний гарт орж ирвэл ч тэнгэрийн умдаг атгасан гэж мэдэх хэрэгтэй.

	Тэд тэр дороо ярилцаад хуримын өдрийг тогтоов. Гообарыг ч дуудах хэрэгтэй. Эндээс л юу болсон хэл өгөх хэрэгтэй. Тэгээд ирэх байх нь өөрийн нь дур. Та нар дүүгийн минь хурим болох гэж байхад надад хэл өгөх нь яасан юм бэ гэж сүүлд нь хэлээд түвэг болоод байж мэднэ. Соонааг ч ирүүлэх хэрэгтэй.

	Дханиа, — Гообар минь ч уг нь ийм хүүхэд байгаагүй юм. Чуниа л ирснээс хойш болохоо байж орхисон юм. Тэгээд одоо гадагшаа яваад биднийгээ ч бүрмөсөн мартаж орхиж. Өдий удахад ганц хэл сураг, захиа занаа байдаггүй шүү. Одоо яаж явааг нь ч бид мэдэх юм алга гэж хэлээд нүдэнд нь нулимс цайлав.

	Гообар захиа авмагц явахаар шийдлээ. Чуниа дургүй байсан авч ийм чухал үед юу ч дуугарч эс чадлаа. Дүүгийнх нь хуримд ахыг нь очуулахгүй бол яаж болох билээ. Соонаагийн нь хуримд очуулаагүйн төлөө хэчнээн муу нэр дууллаа.

	Гообар эрсхэн дуугаар өгүүлрүүн,

	— Төрүүлж өсгөсөн эх эцэгтээ хөндий тасархай байна гэдэг чинь тийм өөдтэй хүний зан биш. Одоо бид хөл минь дөрөөнд гар минь ганзаганд хүрлээ гэсэн шиг тэднийхээ ачийг мартаж тэднээсээ хөндийрөн тасарч хэрэлдэх зодолдох болчих гэдэг чинь юу гэсэн үг вэ. Эд чинь биднийг төрүүлж өсгөсөн улс шүү дээ. Тэднийг юу ч гэж байсан бид чих тавин сонсох л хэрэгтэй. Одоо би муу эх, эцэг хоёроо санаад болохоо байлаа. Наашаа гарахад тийм тэнэг уур над дээр яагаад мордчихсон байсан юм бэ, бүү мэд. Би чамаас болж эх, эцгээ орхиход хүрч байгаа хүн.

	Чуниа, — Надад энэ нүглээ бүү нялзаа. Тэдэнтэйгээ тулалдахын дон чамд л шүглэсэн байснаа чи мартаж орхив уу. Би чамаас урьд тэдэнтэйгээ өчнөөн хоног цуг байхдаа нэг ч удаа амьсгаа өндөр болж байсан удаа байхгүй билээ.

	— Би чамаас л болж хэрэлдсэн юм.

	— За яах вэ, надаас болсон болог. Би ч гэсэн чамаас болж гэр орон ах дүү саднаа хаясан хүн.

	— Танай гэрт чамайг гэдэг хүн хэн байлаа даа. Ах чинь уур, бэргэн чинь хараалаараа гялайлгадаг байснаас өөр юу л байлаа. Бхоолаа чамайг түүхийгээр чинь идчих шахдаг биз дээ.

	— Энэ чамаас л болсон хэрэг.

	— Одоо ер нь арга нь олддог юм бол би тэднийгээ үхтэл жаахан амраая гэж санаж байна. Тэднийхээ эсрэг юу ч хийхгүй. Эцэг минь надад хүний урамд ганц ч удаа хатуу үг хэлж явж үзээгүй юм шүү, хөөрхий минь. Эх минь намайг зоддог л байсан. Гэхдээ намайг хооллож ундалж дахин итгэтэл минь сэтгэл санааг минь засдаг байсан.

	Тэд явах гэж байгаа тухайгаа Маалдийд хэлэв. Маалдий чөлөө өгснөөр зогссонгүй дүүд нь бэлэг болгож нэхмэлийн нэг дугуй, бугуйвчийн хамтаар өгөв. Тэр өөрөө ч гэсэн явах гэж бодсон боловч нэг ч цаг дэргэдээс нь холдож болохгүй хүнд өвчтөнтэй байгаа тул энэ удаадаа явна гэж хэлж чадсангүй. Харин зав гарвал хуримынх нь өдөр заавал очно гэдэг ам өглөө. Гообарын хүүхдэд янз бүрийн тоглоом авч өгөөд байн байн барьж авч үнсэж үлгэх нь болдог сон бол эцэг, эхээс нь аваад хоцормоор байгаа нь илхэн байлаа. Хүү түүний хайрыг үл хэрэгсэн үзээгүй гэрийн зүг явах баяр хөөрөөр сэтгэл нь догдолсон байлаа. Хэдийгээр тэр балчир нялх хүүхэд боловч гэртээ харина гэдэг чинь ямар ч диваажинд явахаас илүү сайхан хэрэг гэдгийг мэдэж байлаа.

	Гообар гэртээ хүрч ирлээ. Гэр орны байдлыг харахад тэр дороо буцаад явчихмаар жигтэйхэн урамгүй ядуу зүдүү харагдав. Байшингийнх нь нэг тал бараг унах шахжээ. Хашаанд ганц муу хөгшин шар уяатай байна. 

	Тэднийгээ үзээд Дханиа, Хоорий хоёр ч бүр баярлахдаа хөлөө хугалчих шахлаа. Харин Гообарт их гунигтай тусгүй санагдав. Одоо энэ гэрийг өөд нь татах ямар ч горьдлого алга. Гообар хүний зарц хийдэг боловч эд нараасаа арай дээр мөн нэг гэдсээ хагас хугас ч гэсэн борлуулаад явна. Адаглаж ганц эзний захиргаа дарлал дор байна. Энд бол тариачин хүнийг харагдсан бүхэн нь засаглаж байна. Бусдын зарц болж хөлсөө хэчнээн гоожуулаад ч гар хоосон. Яаж зүтгэж байж жаахан тариа ногоо ургуулаадахна, түүнийг нь янз бүрийн дээрэмчид гарч ирээд хураагдаж алдчихаад раам, раам гээд л хоосон хоцорно. Энэ бүхнийг тэсвэрлэн суудаг энэ тариачид гэдэг чинь ямар их ган бат тэвчээр тэсвэртэй улс вэ? Гообар мэтийн хүн бол ч нэг ч өдөр тэсэж суудаггүй. Энэхүү гай гамшиг зөвхөн Хоорийгийн гэр бүлд дайрсан зүйл биш ээ, энэ бол бүхий л хөдөө тосгонд дайрсан хараал билээ. Уйлж гутраагүй хүн ганцыг энэ тосгоноос олоод ир гэвэл олдохгүй. Санаа гэхэд тэд амь сүнстэйдээ хөдөлж байгаа биш дотор нь нэгэн зовлон дурт хөдөлгүүр орж суучхаад л тэднийг хөдөлгөж байгаа мэт ажээ. Дээрэмдэх, тонох тэдний хувь заяанд бичигдсэн юм гэж үзэгддэг болохоор тэд өдөр шөнийг мэдэхгүй тээрмийн чулуу, ээрүүлийн дугуй шиг эргэлдэн хөдлөх ажээ. Тарианы ихийг тэд тээрэмдэж байна, олсны ихийг тэд томж байна. Гэвч тэдний амьдралд ямар ч горьдлого, ямар ч баяр баясгалан алга бөгөөд санаа гэхэд амьдралын булаг алсаасаа ширгэн цэцэг навч нь үрчийн хатаж байгаа мэт болой. Одоо тариа хураалтын ид үе болж бүх үтрэм тариа будаагаар дүүрсэн боловч нэг ч тариачны нүүрт баяр бахдалын туяа тэмдэг алга. Бараг бүх үр тариа үтрэм дээрээ жинлэгдэн вагнагдаж мөнгө хүүлэгчид газрын эзний хашаа пинд ачигдан талийх бөгөөд үлдсэн жаахан нь бас эсэн бусын замаар алга болж өгнө. Маргаашийн амьдрал нь тэдний өмнө харанхуй хар нүх мэт харагдаж хаашаа ч гарах замгүй мухардан сууна. Тэдэнд санах сэтгэх ч юмгүй болж. Хашаанд нь өмхий ханхалсан хогийн овооноос өөр хогшил хөрөнгө гэх юм алга. Хашааны дотор нь цөөвөр чонын гунигт дуун гунганан дуугарах боловч эзэн хүний сэтгэлд муу юм санагдахаасаа өнгөрчээ. Ходоод зугаацуулах хатуу хүтүү юу л олдоно түүнийг нүүрс голдоггүй галт тэрэгний зуух шиг үмхэж л сууна. Тэдний малладаг шар нь харин барагтай өвс тоож идэхгүй байхад тэдэнд голох шилэх хоол унд гэж байдаггүй. Тэд хоол ундны сайн муу амт шимтийг ч мэдэхээ байжээ. Өөрөөр хэлбэл амтлах эрхтэн нь ажиллагаагүй болчихсон мэт. Ер нь нэг үгээр хэлбэл тэдний амьдралд амт шимт гэх юм юу ч үгүй болжээ. Эцэст тэд сохор зоосны төлөөнөө ямар ч бузар юм хийхээсээ буцахаа байжээ. Атга будааны төлөө амиа гартал зодолдсон ч бэлэн байх боллоо. Хүн гэдэг амьтан чинь унал ядралынхаа туйлд хүрэхлээрээ ичих зовох, айх эмээх, нэр төр гэдгээ огтоосоо мэдэхээ больдог ажээ.

	Гообар хэдийгээр бага наснаасаа хөдөөгийн энэхүү амьдралын дотор өсөж бойжиж боловсорч гүйцсэн гэлээ гэсэн ч өнөөдөр дөрвөн жилийн дараа ахиад харахад урьд хождод үзээгүй цоо шинэ хачин ертөнц үзэж байгаа юм шиг санагдав. Алтны дэргэд байсан гууль шарлана гэх шиг хот орон газар сайн муу янз бүрийн хүний дэргэд хэдэн жил болсны хувьд тэр бас юмны учрыг нэлээд олох, бодох болжээ. Хотод байхдаа улс төрийн цуглаан хуралд оролцож явсан тул түүн дээр яригддаг байсан үг санаанд чих нь нэлээд зөөлөрчээ. Хүн өөрийнхөө хувь заяаг өөрөө шийдэх ёстой. Оюун ухаан, зориг чадлаараа гай гамшгийг даван туулах ёстой. Ямар ч бурхан тэнгэр ямар ч далдын хүчин түүнд туслах гэж байж байдаггүй гэдгийг тэр олон удаа сонсож байсны хувьд одоо сайн ойлгодог болжээ. Гообар гэр орныхоо ядуурсан байдлыг харахад элэг зүрх нь эмтрэв. Түүнд одоо урьдынх шиг өнөө саваагүй зан, хэрцгий байдал нь үгүй болжээ. Тэр одоо шулуун шударга хөдөлмөрч хүн болжээ. «Байгаа байдлаа хувиа хичээсэн шунаг сэтгэлийн эрхэнд орж юунд улам муутгаж байна вэ. Нэгэнт чи эх, эцэгтэй зовлонгийн нэгэн хэлхээнд баглагдсанаас цааш энэхүү хэлхээ холбоогоо юунд хувиа хичээсэн өчүүхэн бодлоор эвдэн бусниулах гэж байна вэ? Энэ холбоогоо нэгтгэн батжуулах юм биш үү» гэдэг бодол Гообарын сэтгэл санаанд шинэ жигүүрийг төрүүлэх шиг болов. Сайн хүн ертөнцөд ядарсан олон түмнийг харахаараа өгөөмөр зөөлөн сэтгэлээр жигүүрлэж тэднийг аюулаас аврахын тулд нисэх хүсэлд нь шинэ сэнсэн хүч нэмэгддэг билээ. Одоо тэр Хоорийг л ямар нэгэн ажил хийж байгааг харахтайгаа зэрэг уг ажлыг нь өөрөө хийхээр булааж аваад байгааг нь харвал нэг талаар түүний сэтгэл санаа их засарсныг гэрчлэх бөгөөд нөгөө талаар эцэгтэйгээ үүний түрүүнд муухай харьцсаныхаа цагаатгалыг хийх гэж хичээж байгаа нь ил байлаа. 

	— Даадаа минь, та одоо санаа бүү зов. Амьдралынхаа бүх ачааг над дээр шилжүүл. Би одоо сар бүгдэд та нарынхаа зарах мөнгийг чинь явуулж байх болно. Та үхэхээ мэдэхгүй өдий болтол зүтгэлээ. Одоо жаахан амардаг юм бол амрах цаг чинь болсон. Намайг байсаар байтал та минь ингэж зовж зүдэрч явна гэдэг чинь даанч тусгүй хэрэг гэж Гообар эцэгтээ ярихад Хоорийгийн эд эс бүхэн нь Гообарын төлөөнөө ерөөлийн дуун хашхиран босох шиг болж турж ядарсан биед нь ер бусын хүчин чадал ороод явчих шиг болов.

	Одоо Гообарт өр зээлийнхээ тооцоог хэлж оргилон байгаа залуугийн цогийг нь шаналангийн усаар унтраагаад яах вэ. Тэр хэсэг зуур ч болсон сэтгэл амар идэж ууж амьдралын жаргалыг эдлээдхэг. Би хаашдаа л үхэх, үгүйрэхийн төлөөнөө хүний заяа авсан юм чинь түүгээрээ л болохоос биш, маань тарни уншин амьдралыг жаргаан өнгөрөөнө гэж байхгүй хэрэг. Бидэнд хүрз жоотуу л барих заяа олдсоноос биш раам нэрт эрихний тоог тоолон суух тийм амар заяа үзэж суух юм хаа байна даа гэж Хоорий дотроо бодов.

	Гообар, — Аав минь, та хэнд хэчнээн рупигийн өр зээлтэй болохоо надад нэг нэггүй сайн хэлж өгөөрэй. Би сар сард тэдэнд цувуу увуугаар төлж байгаад гүйцээчих арга бодъё.

	Хоорий толгой сэгсрэв.

	— Үгүй ээ, хүү минь. Чи энэ зовлонг толгойдоо үүрэхийн хэрэг юу билээ. Чамд тийм их юм юу олддог байв гэж. Би түүнийг өөрөө дуусгахыг бодъё. Байдал энэ хэвээрээ байгаад байгаа ч бил үү. Руубаа одоо гарчихлаа. Тэгэхээр өр зээл төлөх боломж гарна. Чи үүнд санаа бүү зов. Сайн л идэж ууж байх хэрэгтэй. Бие л сайн бол амар төвшин амьдрал тэр гэж мэд. Аав чинь яах вэ дээ нэгэнт л үхэх хоосрохын замаар орчихсон хүн. Одоо би чамаар газар хагалуулахгүй. Чамд сайн эзэн таарч. Түүнийг хэдэн хоног дагавал чи хүн болж чадна. Тэр манайхаар нэг ирсэн юм шүү дээ. Ёстой л тэр чигээрээ хувилгаан тэнгэр билээ.

	— Хуримын өдөр ирнэ гэсэн шүү.

	— Тэгвэл ч бид гялайх нь тэр. Мөнгө бага олдсон ч хамаа алга. Ийм сайн хүнийг дагахаар чинь адаглаж хүний оюун ухаан задардаг юм.

	Гадаа Даадаадийнэ ирж Хоорийг дохиогоор дуудан хол аваачаад бэлхүүсэн дотроосоо зуу зуутын хоёр дэвсгэрт гаргаж ирээд,

	— Чи миний үгэнд орж сайн ажил хийлээ. Нэг сумаар хоёр туулай буудлаа. Охиныгоо эрд гаргаж, эцэг эхийн голомт болсон газраа авч хоцорно гэдэг чинь аштай юу даа. Би чадах ядахаараа чиний төлөө гүйлээ шүү дээ. Одоо цаашдаа яахыгаа чи өөрөө мэд гэж аминчилсан байдлаар ярив.

	Хоорий мөнгийг нь авахдаа чичирч дээшээ ч харж чадсангүй, амнаасаа нэг ч үг унагасангүй санаа гэхэд доромжлол басамжлалын ёроолгүй хар нүхэнд түлхэгдэн орж байгаа юм шиг санагдав. Өнөөдөр дөч гаран жилийн амьдралтай тулалдсаны эцэст бас нэг шинэ ялагдлыг хүлээв. Энэ явдал нь ялагдсан хааныг хотын хаалган дээр зогсоож орсон гарсан хүн болгон нь түүнийг зэвүүцэн харж нүүр лүү нь нулимж байгаа юм шиг тийм ичгэвтрийн ялагдал мэт санагдав. Ах дүүс минь, намайг өрөвдөж хайрла! Би зуны сарын аагим нар, өвлийн сарын хүйтэн жавар ямар байдгийг ч үл хайхран амьдралтай тэмцэлдэв. Гэвч яаж зүдэрч яаж шархалж, яаж тамлагдаж явсныг минь үнэмшихийн тулд энэ биеийг минь зүсэж хагалаад үзээч гэж хашхирмаар санагдав. Чи амьдрах гэдгийг үзсэн үү? Чи ер нь сүүдэртэй газар ч амсхийн түр сууж үзсэн үү гэж асуу. Түүнд ийм бузар доромжлол ирэх гэж үү? Эцсийн эцэст тэр аймхай ховдог шуналтай адгийн амьтан болж амьдрах боллоо гэж үү? Түүний амьдрал туршид итгэж найдаж явсан итгэл найдвар нь харанхуйд нисэн алга болох гэж үү?

	— За би явлаа. Чи одоохон үүнийгээ аваад Ноокераамтай уулзах хэрэгтэй гэж Даадаадийнэ зөвлөсөн байдалтай хэлэв.

	— Очъё доо, эзэн минь. Миний хувь заяа таны гарт гэж Хоорий дорой дуугаар хариу өгүүлэв.

	
ГУЧИН ЗУРГАА

	Хоёр өдрийн турш тосгон даяар хөл үймээн болж өнжлөө. Хоорийгийн үүдэнд дуу хуур, бүжиг наадам болж Руубаа уйлж унжсаар төрж өссөн гэр орон, төрүүлж өсгөсөн эцэг эхээ орхин хөгшин эрийн ширүүн гарт атгагдан хадмын газар одлоо. Харин Хоорий гэрээсээ ч гарч үзэгдсэнгүй. Нүүрээ хөөдүүлсэн мэт бусдын царай харж чадахгүй гэрийн мухарт таг нуугдан суужээ. Маалдий ирсэн нь улам ч их сүр жавхлантай болов. Зэргэлдээ тосгонуудаас ч авгай хүүхдүүд зөндөө ирцгээсэн байлаа.

	Гообар хайр журамтайгаараа бүхий л тосгоныхныг гайхуулав. Айл бүхэн, хүн бүхэнд ялдам сайхан харьцааныхаа ул мөрийг үлдээж чадлаа. Бхоолаа уланд нь унан мөргөж байсан бөгөөд Ноохарий түүнд паана барьж нэг рупигээр гарыг нь цайлгав. Мөн Лаканау дахь гэр орных нь байгаа газрыг асууж аваад түүгээр очихоороо заавал тэднийхээр очно гэж ярилаа. Хоорийд өгсөн мөнгөнийхөө тухайд ч юм дурссангүй.

	Гурав хоногийн дараа Гообар буцах боллоо. Хоорий Дханиагийнхаа дэргэд нулимс асгаруулан хэдэн өдрийн турш дотрыг нь хутгалж байсан, Руубааг хөгшин хүнд өгч явуулсан буруугаа хүлээж, 

	— Хүү минь, би энэ муу газрыг л хайрласнаас болж ийм муухай гэмт хэрэг хийлээ. Бурхан надад ямар шийтгэл өгөхийг бүү мэд гэж ярив.

	Гообар уурласан ч үгүй, уцаарласан ч үгүй, итгэл төгс байдлыг үзүүлэхийн тул хариу өгүүлрүүн,

	— Үүнд гэм буруутаад байх юм юу байгаа юм бэ, Даадаа минь. Харин Раамсээвакийн мөнгийг л шалавхан эргүүлээд өгчихийг бодох хэрэгтэй. Одоо та нар минь л цаашдаа яаж амьдрах юм байгаа юм бэ, бүү мэд. Энэ чинь л хэцүү байна. Одоогоор танд тусалчих юм алга. Талбайд чинь ургац алга. Зээлэх барих юм танд хаанаас л олдоно гэж. Гэрт чинь ганц сар идчих юм ч алга. Ингэж хоол ундгүй байж та хоёр минь юу ч хийх юм билээ. Тэгээд одоо эдлэн газраа хуурагдчихвал яах юм байгаа юм бэ? Хүн гэдэг амьтан чинь зүтгэх хүч чадалгүй болохтойгоо зэрэг л хувь заяандаа хамаг юмаа даатгаж хаячхаад л сууж орхидог. Та нар тэгээд суучихна гэдэг ч хэцүү байна. Энэ гачаалтай хүнд амьдрал хэдий болтол үргэлжлэх юм, бүү мэд. Үмх талх олдохгүй ходоодонд нэр төр, ёс зарчим байна гэдэг ч ёстой инээдмийн хэрэг. Баячуудын адилаар өөр бусдын багалзуурыг шахаж, олсныг нь булаан дээрэмддэг байсан сан бол та ч гэсэн ихэс дээдэс болчихсон байх ёстой байсан. Та хүн чанараа алдаагүй явж ирсний чинь төлөө энэ нийгмээс танд өгч байгаа шагнал энэ мөн гэхээс өөр юу гэж хэлэх билээ. Хэрэв би, та байсан бол өдийд нэг бол шорон гянданд сууж байгаа, үгүй бол толгойгоо авхуулсан. Хийж бүтээсэн юмаараа бусдын гэдсийг дүүргэж тавьчхаад өөрөө болохоор үр хүүхдийнхээ хамтаар амаа цоожлуулан турж үхэж байдаг ийм ёсыг би хэзээ ч тэсвэрлэн сууж чадахгүй.

	Дханиа, Чуниаг Гообартай буцаан явуулах дүргүй байлаа. Чуниа ч дотроо энд хэд хономоор санагдаж байлаа. Гообар ганцаараа явахаар болов.

	Маргааш өглөө нь Гообар бүгдтэй нь салах ёс гүйцэтгээд Лаканау рүүгээ буцлаа. Хоорий хүүгээ тосгоноос гартал нь хамт явж үдэж өглөө. Тэр, Гообарт урьд нь хэзээ ч ийм хайртай байгаагүй билээ. Гообар яг салах үедээ эцгийнхээ өлмийд мөргөхөд Хоорий хүүтэйгээ дахин уулзахгүй юм шиг учир зүггүй асгаруулав. Сэтгэл зүрхэнд нь баяр догдлол зэрэгцэн босож үймрүүлжээ. Хүүгийн ийм их хайртай хүндэтгэлтэй байгааг хараад түүний сэтгэл зүрхэнд амьдралын шинэ хүчин ороод явчих шиг болов. Амьдралаасаа уйдаж, хөрж, хөхөрч явсан, амьдралын харанхуй замд төөрсөн сэтгэл нь өнөөдөр урам зориг баяр баяслаар дүүрч гэрэл гэгээ тусаад явчих шиг болов.

	Руубаа Раамсээвакийнд очоод эрх дураараа сайн байлаа. Үгүйрэл хоосролын ахуй дотор хүүхэд ахуйгаа өнгөрөөж байгаад гарч ирж байгаа тул тэр бээр мөнгө сангийн үнэ цэнг сайн мэдэх билээ. Эрх мэдэлгүй балчир хүүхэд байсан болохоор биеллээ олоогүй явсан түмэн хүсэл түүний зүрхэнд хураагдан хадгалагдсаар байжээ. Одоо харин түүнийгээ гүйцээх завшаан түүнд олдож эхэллээ. Раамсээвак ч хижээлдүү хэр нь арван наймт шиг хөдлөх болов. Руубаадаа ч нэг оноондоо эр нөхрийн үүргийн давгүй гүйцэтгэж чадаж байлаа. Юм үзээгүй Руубаа түүнийг залуу юм уу, хөгшин юм уу, бүр хөгшин юм уу гэдгийг даан тогтоож мэдэхгүй байлаа. Раамсээвакийн ахисан нас, үрчийсэн царай Руубаагийн ханал баясалд саад болсонгүй. Түүний ханал баяслын үндэс нь зөвхөн ямар нэг хүчтэй газар хөдлөлтөөс л чичирч болох тийм гүн дотор орших удамшлын чанартай гүн үндэс суурьтай ажээ. Тэр бээр өөрийнхөө ид залуу насны цог зальдаа өөрөө баясан ханаж, өөрөө өөртөө чимэг хань болж өөрийн сэтгэл зүрхийг хангаж суух ид үе нь билээ. Харин тэр Раамсээвакийн хувьд бол өөр дүрээр байхыг хичээнэ. Раамсээвакийн нүдэнд, гэр орныхоо ажилд сэтгэл санаагаа тавьсан жирийн нэгэн томоотой эмэгтэйн дүрээр байхыг эрмэлзэх бөгөөд өөрийнхөө залуугийн цог залийг түүнд үзүүлэн түүнийг ичээх зовоохыг үл хүснэ. Түүний сэтгэлд дутагдах юм алга. Тариа дүүрэн амбаарууд, хязгаар нь харагдахгүй тариан талбай, хашаа дүүрэн мал харахад сэтгэл нь хангалуун байдлаар өег байх ажээ.

	Руубаагийн ганцхан хүсэл нь ямар ч байсан эх эцгээ л нэг баярлуулахыг боддог байлаа. Тэднийхээ ядуу зүдүү байдлыг яавал нэг гэтэлгэх бол гэж санаашрахын сацуугаар түр зуурын зочин шиг ирж нэг үзэгдсэн мөртөө бүгдийг уйлуулж тавьчхаад алга болсон тэр нэг үнээг ямагт санаж явдаг нь өнөөдөр улам ч тодрон санагдах болов. Шинэ гэр тохилог сайхан нь яриагүй боловч төрсөн урцыг гүйцэх юм хаа байх билээ. Одоо болтол эх эцгийн гэр л түүний гэр. Тэндхийн хүмүүс л түүний нэг амь. Тэдний жаргал зовлон түүний зовлон, жаргал нь ажээ. Шинэ гэрийн хашаан дахь үхрийн бүхэл сүрэг эцгийн нь үүдэнд байсан ганц үнээнээс нь илүү үнэтэй биш мэт санагдана. Ганц үнээтэй болох гэсэн эцгийн нь насан туршийн мөрөөдөл одоо болтол биеллээ олоогүй билээ. Тэр нэг үнээг авчирсан өдрөө агаараас бурхан тэнгэр тэр чигээрээ залран буусан юм шиг тэд хэчнээн их баяр хөөр болж байлаа. Тэр цагаас хойш дахиад нэг үнээ олоод авчих тийм хувь учир түүнд олдоогүй билээ. Өнөө болтол ганц үнээтэй болох гэсэн Хоорийгийн мөрөөдөл хуучирч буурсан юм алга. Ингэхлээр тэр бээр хэрэв гэртээ нэг харих болбол энэ олон үнээнээс тэдэндээ нэгийг аваачиж өгнө гэдэг бодлыг агуулах боллоо. Өөрөө эс явдаг юм гэхэд хүнээр хүргүүлчхэж болох байлгүй. Хэдий хүсэл ийм байсан боловч Раамсээвакаас асуух гэсээр байгаад нэлээд удчихлаа. Эцэст халгаж халгаж байж нэг асуусан чинь зөвшөөрлөө. Маргааш нь үхэрчнээр нэг үнээ гэр лүүгээ хүргүүлэхээр явуулахдаа Мангалд сүү сайн уулгаж байгаарай гэж энэ үнээг явууллаа гэж Даадаад хэлээрэй хэмээн үхэрчинд захиж явууллаа.

	Тэнд ч гэсэн Хоорий нэгэн үнээ олж авах гэсэн хүсэлтэйгээ л байлаа. Мангал тэнд байгаагүй сэн бол одоогоор үнээ олж авахын тулд бас нэг их яарахааргүй байлаа. Мангал сүүгүйгээр яаж байх билээ. Тэгэхээр мөнгө олдвол хамгийн түрүүнд л ямар ч байсан нэг үнээ л олж авна. Мангал одоо зөвхөн түүний ач хүү биш, Гообарын хүү төдий биш, Маалдий дар эхийн сэтгэлийн зугаа тул түүнийг Маалдийн санаанд нь тохируулан хайрлаж энхрийлж хүн хийх хэрэгтэй гэж Хоорий боддог болжээ. Гэсэн ч түүний санасан зоргоор тэр рупи нь хаанаас олдох билээ.

	Азаар нэг өдөр нэг гэрээний эзэн зам засуулах хайрга олохоор тосгоны ойролцоо ухлагын ажил эхлэв. Хоорий дуулж яаравчлан очлоо. Өдөрт найман аанааны хөлстэйгөөр ухлагын ажил хийх боллоо. Хэрэв энэ ажил хоёр сар үргэлжлэх юм бол үнээ авчих мөнгөтэй болчхож болохоор байлаа. Ажил эхэлснээс хойш өдөржин халуун нар, салхинд цохиулж ажил хийсний эцэст орой арайхийж нэг гэрийн бараа харах үед үхтлээ ядарч амьтай голтой л юм ирдэг байж. Гэсэн ч яана даа гэсэн шантарч ухарсан сэтгэлгүй байдаг байлаа. Тэгээд л маргааш өглөө нь ахиад л явна. Орой ирж хоолоо идчихээд бас ээрүүлийн дэргэд очиж шөнө дүл болтол утас ээрч нэг хоёр цагийн үед унтахаар хэвтдэг байж. Дханиа ч гэсэн мөнгө олох гэж бүр галзуурч гүйцлээ. Хоорийг ингэж үхэхээ мэдэхгүй зүтгэж байхад нь болиулахын оронд харин өөрөө суун ёрог бүс нэхэж гардаг байлаа. Үнээ авмаар байдаг. Гообарын захиснаар Раамсээвакийн мөнгийг шалавхан шиг төлмөөр байдаг. Энэ зовлонгийн даваануудыг давахын тулд зүтгэх л хэрэгтэй боллоо.

	Шөнө арван хоёр цохиж байлаа. Тэр хоёул цуг суун ээрүүл хөдөлгөх зуураа,

	— Нойр чинь хүрч байвал явж унтахгүй юу даа. Үүрээр босоод л ажилдаа гарна шүү дээ гэж Дханиаг хэлэхэд Хоорий тэнгэр өөд харав. 

	— Унтана даа, гайгүй. Одоо арав л болж байгаа байлгүй. Чи харин өөрөө явж унт.

	— Би гайгүй. Би чинь үд дээр нэг дугхийгээд авдаг юм байхгүй юу.

	— Би ч гэсэн жаахан юмаа зажилчхаад модны дор хэвтээд хэсэг унтаад авдаг юм.

	— Халуун салхинд ямар хэрэг байх билээ.

	— Сүүдэр сайн байхад халуун салхи яах вэ.

	— Чи ингэж өдөр шөнөгүй зүтгэж байж биеэ муутгаж орхив доо.

	— За хаанаас, гайгүй байлгүй. Өвдөх завтай хүнд л өвчин тусаж байдаг юм. Миний хувьд өвдөж зовж суух нь байтугай Гообарыг ирэхээс л өмнө Раамсээвакийн мөнгөний хагасыг ч болсон олоод бэлэн болгочих юм сан гэхээс амь наана, там цаана байна. Тэр ч өөрөө жаахан юм авчрах байлгүй. Энэ жилдээ энэ өрнөөс л нэг хүзүү мултраадахвал башийгаад явчих нь тэр.

	— Би ойрдоо муу Гообарыгоо л их санах боллоо. Хүү минь хэчнээн ч төвшин сайхан зантай хүн болоов дээ.

	— Явах үедээ миний хөлд мөргөж байдаг шүү.

	— Мангал минь тэндээс ирэхдээ хэчнээн тарган цатгалан байлаа. Одоо ч бүр хатаж үхэх нь байна.

	— Тэнд чинь сүү тос гээд л юу эс мундах билээ. Энд хатсан гамбир олдох нь халаг байна. Энэ гэрээний эзнээс л хэдэн мөнгө олддог юм бол шалавхан нэг үнээ л олж авъя.

	— Чи ярьдгаараа бол ч бүр эрт нэг байтугай үнээ худалдаад авчихсан л даа. Ядаж өөрийнхөө ажлыг хүчрэхгүй байж бас дээр нь Буниагийн ажлыг өөр дээрээ үүрч байх юм.

	— Яая гэхэв дээ. Түүний чинь сайн муу явах нь миний л нэртэй холбоотой юм хойно. Хийраа тусгүй юм хийгээд алга болсон байхад түүний гэр орон үр хүүхдийг нь харж хандах нь миний үүрэг шүү дээ. Надаас өөр түүнийг гэх хүн хэн байх байна даа. Хэрэв би өнөөдөр болтол харж хандаагүй бол тэд ямар янзтай байх байсныг нь бод л доо. Би ингэж зүтгэж явахад өөр хүн түүнийг гэж нэг зөөлөн харцаар харж байна уу даа. Ухаан нь чи Мангарууг хар. Одоо юмыг нь дуудлагад гаргах гээд сууж байна.

	— Мөнгө сангаа хүнээс нууж дарж хураагаад байхаар чинь юмаа дуудлагад гаргуулалгүй яах вэ?

	— Юунд ингэж дэмий юм ярьж суудаг хүн бэ чи. Энэ газраас чинь сайн л бол ходоод дүүргэхээс өөр юм юу олдож байна. Юуны чинь дарж хураахдаа хат даа.

	— Хийраа ч энэ ертөнцөөс тонилсон шиг байна аа.

	— Би түүнийг хэзээ нэг цагт л гараад ирэх байх гээд л үргэлж горьдож явах юм гэж Хоорий хэлэв.

	Тэр хоёр унтлаа. Хоорий үүрийн харанхуйгаар сэрж дээш өндийн харвал Хийраа өмнө нь зогсож байлаа. Үс нь жигтэйхэн их ургачихсан, хувцас нь урагдан навсарсан, нүүр царай нь үрчийн хатжээ. Биед нь цус махны үнэр ч үгүй улам ч намхан болчихсон юм шиг харагдаж байв. Тэр гүйж ирээд Хоорийгийн хөлд унав.

	Хоорий дээш нь өргөн авч элгэндээ наагаад, 

	— Чи минь яагаад ингэж амьдаараа хатчихаа вэ, Хийраа минь? Хэзээ ирэв? Би өнөөдөр чамайг совин орсон юм шиг дахин дахин үгүйлээд байсан юм. Бие чинь зүгээр үү дээ? гэж асуув.

	Өнөөдөр Хоорийгийн нүдэнд Хийраа өнөөх амьдралыг нь баллаж хаясан сүрхий дайсан биш харин эцэг эхээсээ хагацаж хайр ивээлгүй болсон өрөвдөлтэй бяцхан жаал шиг харагдав. Энэ хооронд хорь гучин жил өнгөрсөн мэт санагдав.

	Хийраа ямар ч хариу дуугарч эс чадан үг сүггүй л асгаруулаад байв.

	Хоорий гараас нь барьж доош нь суулгаад зангирсан хоолойгоор: 

	— Юу гэж уйлаад байгаа юм бэ, дүү минь. Алдаж осолдохгүй хүн гэж хаа байдаг юм бэ. Энэ хооронд хаа байгаад байв даа? гэж асуув.

	Хийраа чичирсэн хоолойгоор өгүүлрүүн,

	— Хаа гэж хэлэх бил ээ, Даадаа минь. Тантайгаа дахин нэг уулзаасай гэж бодсоноос л өдий болтол амьд яваад байсан минь энэ билээ. Би цаг ямагт үхлийн даваан дээр явсаар байгаад ирлээ. Тэр үнээ унтсан, сэрсэн ч хэзээ ямагт нүдэнд минь харагдаад далд орохоо мэддэггүй байсаар эцэст би галзуурч таван жилийн турш галзуугийн газар хэвтлээ. Тэндээс гараад одоо зургаан сар болж байна. Тэгсэн мөртөө эндээ ирэх зүрх хүрдэггүй байсаар гуйлга гуйн гол залган явж өдий боллоо. Хорвоо ертөнцөд ямар нүүрээ харуулах билээ. Эцэст тэвчиж чадсангүй зориг гарган эргэж ирлээ. Та үр хүүхдүүдээ...

	Хоорий үгийг нь таслав. 

	— Чи шал дэмий юмны төлөө зугтжээ. Уг нь цагдаа даргад л тав арван юм атгуулаад асуудлыг манан будан болгоод хаячихсан бол юу ч болохгүй байсан юм.

	— Даадаа минь, би танд үхтлээ өр төлөөстэй байх болно.

	— Дүү минь, бид ямар хүний хүмүүс биш шүү дээ.

	Хоорий дүүгээ амьд үзсэндээ машид их баярлав. Бүхий л гай гамшиг, мухардал тулгамдал нь арилаад явчих шиг болов. Одоо амьдралын тулалдаанд ялагдсан гэж хэн хэлэх юм бэ? Энэ баяр туухай бахдал бахархал ялагдсаны тэмдэг гэж үү? Тэр ялагдсан боловч яллаа. Эвдэрч хамхарсан зэвсэг нь ялалтын дарцаг боллоо. Цээж нь тэлж магнай нь тэнийлээ. Хийраа түүний өмнө буруугаа хүлээж ачийг нь хариулах гэж ирсэн нь Хоорийгийн амьдрал одоо л нэг амжилт олж байгаа мэт. Амбаар нь зуу зуун пүү тариа, түрийвчинд нь мянга мянган рупи ороод ирсэн ч тэр Хийраагаа үзээд баярласан шиг тэгж их баярлахгүй байсан билээ.

	Хийраа, Хоорийг толгойноос нь хөлийг нь хүртэл нэг сайн харснаа 

	— Та ч гэсэн жигтэйхэн их муудаж дордсон байх чинь вэ, Даадаа минь! гэж хэлэв.

	Хоорий инээмсэглэн өгүүлрүүн: 

	— Миний насан дээр хэн чинь тарган цатгалан тэнхээ тамиртай байлаа. Өр зээл гэж зовдоггүй, нэр алдрын хойноос л хөөцөлдөн бие амар суудаг хүн таргалдаг биз дээ. Одоо үед чинь тарган хүн л гэмтэй хүн. Зууг турааж байж ганц нь таргалдаг болж. Тэгэхдээ ийм тарганд ямар ч жаргал байх билээ. Харин хүн бүхэн таргалсан цагт л тарган хүн жаргалтай байх болно. Чи Сообхаатайгаа уулзав уу?

	— Түүнтэй шөнө уулзсан. Та чинь өөрийнхнийгөө тэжээж тэтгэхээр барахгүй дайсан болсныхныгоо тэжээж тэтгэн ёс журмаа хадгалж суусан ач тусыг чинь би түүнээс сонслоо. Харин Шообхаа газраа худалдчихсан юм байна шүү дээ. Одоо тэгээд яаж амьдрах гэж байгаа хүн юм бол доо, бурхан минь.

	Хоорий өглөө босоод шороо малтах ажилдаа гарч явлаа. Шөнө ядаргаа гараагүй учир бие их хүнд нозоон байлаа. Гэвч бие их хөнгөн хөдөлж барихад төвөггүй юм шиг байлаа.

	Өнөөдөр арван цагаас эхлэн халуун салхи үлээж эхэлсэн бөгөөд үд болоход газар дэлхийд бараг гал авцалдах шахлаа. Хоорий дороос гаргасан хайргыг сагсаар зөөн тэргэнд ачих ажил хийлээ. Үдийн чөлөө болоход тэр үхтлээ ядарсан байлаа. Ер нь ингэж их ядарч үзээгүй билээ. Дотроос нь гал шатах шиг болж хөл зөөн тавихад ч хэцүү байлаа. Бие хаагаа ч угааж чадсангүй. Идэх зажлах юмаа ч гаргаж авч чадсангүй. Хормойгоо дэвсэн нэг модны доор очоод таг уналаа. Унтмаар бодогдох авч хоолой хамар нь хатаад хэвтэж эс чадна. Өлөн ходоодонд хүйтэн ус уух нь ч буруу. Амныхаа цангааг гаргах гэж оролдох боловч мөч ирэх тусам дотор нь гал шатаад байх шиг оргиод тэсэж байж болохоо байлаа. Хажууд нь нэг ажилчин хүн хувин ус олж ирээд жаахан жуухан юм идэж уухаар суулаа. Хоорий босож очоод уснаас нь нэгэн аяга хөнтөрчхөөд эргэж ирэн хэвтэв. Тэгтэл хагас цаг хэртэй болж байтал огиулан бөөлжиж эхлэв. Зүс царайд нь цусны нүнжиг огтхон ч үгүй болов.

	Дэргэдэх ажилчин нь,

	 — Яаж байна, Хоорий минь? гэж асуув.

	Хоорийгийн толгой эргэн газар шаргалтан дотор нь харанхуйлаад явчихлаа. 

	— Зүгээр, зүгээр. Гайгүй гэж хэлээд дахин огив. Гар хөл нь хөрж эхлэв. Энэ муу толгой чинь эргээд юу болчхов оо, адаглаж нүд шаргалтаад байдаг чинь гэж бодоод тэр нүдээ анив. Улирч өнгөрсөн амьдралынх нь дурсамжууд урд хойноо орон зүүдэн адил эв дүй, нэгдэл холбоогүйгээр тархинд нь босож ирлээ. Эхийн өвөр дээр эрхлэн, гахай цохин тоглож байсан хүүхэд ахуйн жаргалт үе нь ч санагдав. Мөн Гообар хүрч ирээд хөлд нь унаж байх шиг харагдав. Гэтэл энэ байдал гэнэт өөрчлөгдөн Дханиа нь эрд гарах гэж байгаа охин шиг улаан хантааз өмссөн Хоорийд хоол барьж байх шиг санагдав. Тэгтэл бас хүссэн хүслийг хангагч шидэт нэгэн үнээ өмнө нь ирээд зогсох шиг болж Хоорий түүнийг саагаад Мангалдаа уулгаж байна. Гэтэл үнээ нь гэнэт хувирч нэгэн гоё лусын дагина болоод явчихлаа...

	Өнөө ажилчин, 

	— Үд өнгөрчихлөө, Хоорий минь. Хөдөлье сагсаа ав гэж дуудав.

	Хоорий хариу дуугарсангүй. Амь сүнс нь чухам аль ертөнцөд нисэн явааг хэн мэднэ. Дотор бие нь шатаж байгаа юм шиг мөртөө гар хөл нь цэл мөс болчихлоо. Халуун салхинд цохиулчихжээ.

	Хүмүүс цугларч гэр лүү нь хүн гүйлгэв. Цагийн дараа Дханиа гүйж ирлээ. Хойноос нь Шообхаа, Хийраа хоёр дамнуур авсаар гүйлээ.

	Хоорийгийн биед хүрч үзмэгцээ Дханиагийн зүрх таг зогсчих шиг болж царай нь зэвхийрэн шаргалтав.

	— Бие чинь яаж байна аа? гэж чичиргэнэсэн хоолойгоор асуув.

	Хоорий гөлөрсөн нүдээр түүн рүү харж,

	— Чи ирчхэв үү, Гообар. Би Мангалдаа үнээ авч өгсөн шүү. Тэр зогсож байна, хараач гэж дэмийрэн ярив.

	Дханиа хэд хэдэн өнгөрсөн амьтныг үзсэн тул царай зүс нь ямар болчихдогийг үл андах бил ээ! Үхэл ирэхдээ хулгайч шиг сэмхэн ирдэг буюу шуурга шиг ширүүн орж ирдгийг тэр бээр мэдэх билээ. Хадам эх, эцэг хоёр болон хоёр хүүхдээ мөн түүнчлэн тосгоны тавиад хүнийг нас барахыг нүдээрээ үзсэн тул амьдарна гэдэг шал худлаа юм шиг санагдах болж амьдралын төлөө махран зүтгэх явдлаас заримдаа горьдлого тасран хойш суудаг болжээ. Харин тэгэхдээ одоо бол өөр өөр хэрэг. Үхэл зовол тулгарсан юм алга. Халуун салхинд цохиулан ухаан алдсан болохоор айх зовох юмгүй, харин биеэ барьж тэвчээртэй хандаж сэргээж авахыг бодох хэрэгтэй.

	Дханиа мэлтгэнэн байгаа нулимсаа барин ядаж,

	— Хоорий минь, наашаа хар. Би байна, намайг танихгүй байна гэж үү? гэж асуун хашхирав.

	Хоорий ухаан орон сэргэв. Дотор талд нь гал ноцон дүрэлзэж байгаа юм шиг санагдав. Дханиа өөд гал нь буусан нүдээр харж,

	— Харааж загнаж байсныг минь уучлаарай, Дханиа минь? Би одоо тэсэхгүй. Ганц үнээ олж авах гэсэн мөрөөдөлтэйгөө л явлаа. Энэ олсон хэдэн мөнгө маань хойдох урьдхад минь л таарах байлгүй. Одоо бүү уйл, Дханиа. Уйлахын хэрэггүй. Би хаашдаа л өнгөрсөн. Дуусдаг юм бол дуусахаар л зовлон эдэллээ. Одоо тэгэхлээр замд минь усан далайгаар бүү саад хийгээрэй гэж тамиргүй бүдэг дуугаар хэлэв.

	Тэгээд нүдээ дахин анив. Энэ үед Хийраа, Шообхаа хоёр ч гүйсээр хүрч ирлээ. Тэд Хоорийг дээш нь өргөн авч дамнуур дээрээ тавин тосгон руугаа авч явлаа.

	Энэ тухай мэдээ тосгон даяар салхи шиг түргэн тарж бүх хүмүүс цугларав. Хоорий орон дээрээ таг хэвтэж байв. Бүх юмыг үзэж, бүх юмыг ойлгоод байгаа бололтой авч юм хэлж чадахаа байчихжээ. Нүднээс нь асгаран байгаа нулимс нь би та нараасаа яаж сална даа гэж хэлж байгаа мэт гунигийг илтгэнэ. Хийх гэж бодож явсан юмаа хийж чадаагүйн төлөө үхэхийн үед сэтгэл зовохын нэрийг сүнс хоргодох гэдэг билээ. Түүнээс биш сахиж биелүүлж байсан амьдралын үүрэг, хийж гүйцэтгэж байсан ажилдаа хоргодоод байх юм юу байх билээ. Гагцхүү хөлийг нь дөрөөнд гарыг нь ганзаганд хүргэж өгч чадаагүй тэр балчруудын төлөө буюу хүсэж мөрөөдөж байсан зорилтдоо л хоргодох билээ. Болохгүй нь ээ гэдгийг ойлгож байгаа мөртөө Дханиа горьдлогын замхарч байгаа үүлийг дотроо барьсаар л байлаа. Ийш тийш нулимс асгаруулан гүйж хайрсан жимс тэргүүтнийг авчирч аманд нь барина. Буудайн үнс биед нь түрхэнэ. Хүн явуулж эмч домч дуудах бодол байвч мөнгө байхгүй болохоор яах билээ.

	Хийраа гэнэт дуу алдан чарлаж,

	— Бэргэн минь, өнгөрлөө. Сэтгэлээ чанга барь. Одоо үнээгээр өргөлөө баригтун. Даадаа минь биднээсээ үүрд салан одлоо гэж хэлэв.

	Дханиа түүн рүү зэвүүн нүдээр харав. Одоо тэр зүрхээ хэчнээн чангалах юм бэ? Одоо тэр бие сэтгэлээ зориулан явсан эр нөхрийн төлөө яах ёстой вэ. Ингээд зүгээр суугаад байх гэж үү? Амьдралын ханиа салан одоход зөвхөн уйлаад суух нь түүний шашин ёсонд тохирох хэрэг гэж үү?

	— Тэг, тэг, одоо л үнээгээ өргө. Яг цаг нь мөн гэж хүмүүс тал талаас зэрэг дуугарав.

	Дханиа дээш өндийн босох нь өөрийн гэх мэдээгүй мэт болчихсон байлаа. Өнөөдөр олс худалдаж байж олсон хорин аанааны хэдэн зоосыг өврөөсөө гаргаж өнгөрсөн нөхрийнхөө хөрсөн гар дээр тавьж өмнөө зогсож байгаа Даадаадийнэ рүү хандаж өгүүлрүүн: 

	— Эзэнтэн минь манайд өргөл барьчих үнээ тугал байтугай нүүрийг нь бүтээчих хадаг ч алга. Байдгаас л энэ хэдэн зоос байна. Энэ л үүний минь төлөө үнээн өргөл болог!

	Ийн хэлээд Дханиа ч өөрөө ухаан алдан үхэтхийн газар уналаа.

	 

	Төгсөв.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	Өрөлтөд 1967 оны 4 сарын 15-нд оруулж. 

	Хэвлэлтэд 1967 оны 5-р сарын 15-нд шилжүүлж 10015 ширхэг хэвлэв. 

	Хэв. хуудас 16,5 

	Хэв. нэгж хуудас 27,7. 

	Тооцооны хуудас 27,8. 

	Цаасны хэмжээ 84X108. 1/32. 

	Зах № 143

Заметки

		[←1]
	 барагцаалбал нэг литртэй адил хэмжээ. Орч.




	[←2]
	 энэтхэг эмэгтэйн биеэ ороон өмсөх хувцас. Орч.




	[←3]
	 урт хоолойтой усан шүүлтүүрт ганс




	[←4]
	 6 байсаа




	[←5]
	 толгой ороодог урт бүс




	[←6]
	 хулгай дээрэм заль цохио хийж үз гэсэн утгатай үг




	[←7]
	 хөнгөн маягийн ор. Энэтхэгийнхэн зочин хүнд суулгахаар тавьж өгнө




	[←8]
	 1-р сарын орчим




	[←9]
	 6 байсаатай тэнцүү (орч.)




	[←10]
	 1 мана гэдэг барагцаалбал 40 кг. Орч.




	[←11]
	 Харийшчандраа гэж энэтхэгт нэг их үнэнч шударга хаан байсан гэх ба Энэтхэгчүүд энэ үгийг үнэнч шударга гэсэн утгаар хэрэглэдэг. Орч.




	[←12]
	 Шудра брахман гэдэг нь энэтхэгийн дөрвөн кастын хамгийн доод ба дээд зэрэг нь юм. Орч.




	[←13]
	 Энэтхэг эрэгтэй хүн биеэ ороон өмсдөг урт даавуун хувцас. Орч.




	[←14]
	 Энэтхэгийн тариачид уулзах ба салах ёс гүйцэтгэхдээ раам гэдэг бурхны нэрийг давтан хэлдэг заншилтай. Орч.




	[←15]
	 1 бийгхээ газар нь 0,25 га-тай тэнцүү. Орч.

